
 Қўлингиздаги китобда геосиѐсатнинг илмий тармоқ сифатида пайдо бўлиши, геосиѐсат 

асосий тушунчаларининг майдонга келиш, шаклланиш ва ривожланиш тарихи масалалари қаламга 

олинган, классик геосиѐсат вакиллари ва ҳозирги тадқиқотчиларнинг  қарашлари, турли геосиѐсий 

мактаблар вакилларининг ҳар хил даврлардаги илмий назариялари тадқиқ ва қиѐсий таҳлил 

қилинган. Асарда, шунингдек, ўрта асрлардан бошлаб бугунги давргача жаҳонда рўй бераѐтган 

асосий геосиѐсий ҳодисалар, геосиѐсий марказлар, уларнинг ўзаро муносабатлари, тобора 

глобаллашиб бораѐтган дунѐда геосиѐсат масаласига янгича ѐндашувлар, янгича дунѐ тартиботи ва 

миллий-давлатчилик манфаатлари учун кураш каби масалалар тўғрисида батафсил маълумот 

берилган. 

      КИРИШ 

 

    Башарият ХХ асрни якунлаб, учинчи минг йилликка қадам 

қўйганига, мана, ўн йилдан ошди. Бу минг йилликда давлатлар, 

халқлар ва, умуман, инсоният жамиятининг, жаҳон ва айрим 

мамлакатларнинг тақдири қандай бўлади, халқаро муносабатлар 

қайси йўналишда ривож топади, минтақавий, этник, диний, миллий 

конфликтлар сони кундан-кунга кўпайиб бораѐтган ер юзида вазият 

нечук бўлади? Бу масалаларнинг барчаси ўзининг холис ва 

батафсил илмий жавобини кутиб турибди.  

      Инсониятнинг келажаги тўғрисида ҳар хил фаразларни ўртага 

қўяѐтган турли сиѐсий ва илмий доиралар – сиѐсатшунослар, 

тарихчилар, файласуфлар, футурологлар, астрологлар ва бошқалар 

ХХI асрда инсониятнинг тақдири қандай бўлиши ҳақида ҳар куни 

турли-туман фаразларни илгари сурмоқдалар. Глобал дунѐ 

тартиботини, замонавий геосиѐсий ва халқаро муносабатларни 

яхшилаш учун айрим тадқиқотчилар либерал-демократик 

қадриятларни ривожлантиришни таклиф қилсалар, бошқалар 

инсониятга таҳдид солаѐтган миллий-этник ва шу асосда келиб 

чиқадиган этник зиддиятлар, маданиятлараро конфликтлар, 

ижтимоий, иқтисодий, молиявий ва экологик ва ҳоказо офатларга 

қарши туришнинг кескин йўлларини изламоқдалар. Бироқ, 

геосиѐсатчи олим В.А.Дергачевнинг сўзлари билан айтганда, 

инсониятга хавф туғдираѐтган жадал ривожланаѐтган, ўзгарувчан 

ва глобаллашиб бораѐтган жаҳон ҳодиса ва жараѐнлари чуқур 

геосиѐсий тафакурга, жиддий глобал ѐндашув ва профессионал 

тадқиқотларга асосланган жавобларга эҳтиѐж сезаѐтгани уларнинг 

ҳаммасига бирдай хос хусусиятдир. Унинг фикрича, ХХ асрда, 

гарчи илмий-техника тараққиѐти тантана қилган бўлса-да,  Ер 

курраси ва ҳар бир мамлакатда содир бўладиган глобал 

ўзгаришларнинг оқибатлари тўғрисида мантиқий ва малакали фикр 

юритиш ҳамда хулосалар чиқариш имконини берадиган фан 

асослари яратилгани йўқ
1
. 

     Бугун бутун дунѐда ва ҳар бир мамлакатда кенг ва стратегик 

дунѐқарашга, глобал тафаккурга, конкрет макон ва вазиятларда 

оператив қарор қабул қилиш қобилиятига, тўғри йўл танлаш 

                                                 
1
 Дергачев. В.А. Геосиѐсат.М., ЮНИТИ-ДАНА, 2004,с.3. 

1
 Мухаев Р.Т. Геополитика.М., 2007, с.103. 

1
 Мухаев Р.Т. Геополитика, с.71-72. 

имконига эга бўлган профессионал сиѐсатчи ва 

сиѐсатшуносларнинг етишмаслиги ҳис қилинмоқда. 

     Илмий асослари, тадқиқ объектлари ва асосий тамойилларига 

ҳали ХХ асрнинг биринчи ярмидаѐқ асос солинган ва бугунги 

кунгача унчалик жиддий ўзгаришларга учрамаган геосиѐсат 

давлатлараро алоқаларга, бу эса, ўз навбатида, халқаро 

муносабатларга амалий таъсир ўтказиб келмоқда. Ўз миллий ва 

ижтимоий манфаатларини илгари сурар экан, ҳар бир давлат бу 

билан сиѐсий, иқтисодий, маданий ва ижтимоий соҳаларда жаҳон 

даражасига кўтарилмоқда, ички ва ташқи конфликтларни, бошқа  

геосиѐсий вазифаларни ҳал этиш учун ўз миллий хавфсизлиги 

доктринаси негизида ҳам халқаро имкониятлардан, ҳам миллий 

имкониятларидан ҳамда куч-қудратидан фойдаланишга ҳаракат 

қилмоқда. 

    Умуман, ўрта асрлардан то бугунги кунгача буюк давлатлар, 

улар томонидан барпо этилган империялар, стратегик мақсадлар 

йўлида бирлашадиган давлатлар иттифоқлари, бошқа жаҳоний 

кучлар халқаро муносабатлар руҳи ва дунѐ сиѐсатининг асосий 

тамойилларини белгилаб берган ва белгилаб бермоқда. Ҳақиқатда 

айни шу давлатлар бевосита ѐки билвосита ўз азму иродасини 

бошқа давлатларга зўрлаб ўтказмоқдалар, жаҳоннинг геосиѐсий 

харитасини тузмоқдалар, унинг тузилмасини шакллантирмоқдалар, 

давлатлараро бошқарувчи ва ҳакамлик вазифасини бажармоқдалар, 

шу тариқа улар яшаш, халқаро юриш-туриш қоидаларини белгилаб 

бермоқдалар. 

     Улар мавжуд моддий ва маънавий бойликларни, геоиқтисодий 

ва стратегик хом ашѐ ресурсларини тақсимлаш, геосиѐсий таъсир 

ўтказиш соҳаларини, жаҳон миқѐсида товарлар ва хизматлар 

нархини белгилашда асосий вазифани ҳал этмоқдалар. Бошқа 

давлатларга келсак, улар пайдо бўлган вақтидан бошлаб бугунги 

кунгача ўз миллий манфаатларини таъминлаш йўлида ҳар бири ўз-

ўзича ѐки бошқа давлатлар билан биргаликда мустақиллик, ҳур 

ҳаѐт, буюк давлатлардан ҳимояланиш учун кураш олиб 

бормоқдалар.  

     Тарихий тажриба шуни кўрсатадики, асосий ўйинчиларнинг 

субъектлари, сони ва таркибини истисно қилганда, Вестфаль 

сулҳидан (1648)  бошлаб то ҳозирги давргача халқаро 

муносабатларнинг моҳияти ҳам, характери ҳам унчалик ўзгаргани 

йўқ. Бу муносабатлар ҳатто бугунги кунда ҳам буюк давлатлар 

ўртасида мавжуд моддий ва маънавий қадриятларни, асосий 

геосиѐсий маконларни тақсимлаш асосида қурилмоқда. Албатта, 

агар баъзи истисноларни соқит қиладиган бўлсак, бошқа давлатлар 

ҳудудларини очиқдан-очиқ босиб олиш эндиликда осон иш эмас, 

лекин шунга қарамай, иқтисодий, сиѐсий, ижтимоий, ахборот ва 

бошқа усуллар орқали ўз таъсири остига олиш воситасида макон ва 

ҳудудларни эксплуатация этиш ғояси ва амалиѐти ҳозирда ҳам кенг 

қўлланилмоқда. Буларнинг ҳаммаси классик ва замонавий 

геосиѐсатда реалистик ѐндашув тарафдорлари чиқарган умумий 

хулоса ва якундир.  

    Буюк географик кашфиѐтлар билан бир вақтда шакллана 

бошлаган ҳамда жаҳонда мустамлакалар учун кураш бошланган ва 

дунѐда буюк империяларнинг вужудга келиши  билан ХIХ аср 

бошидан кенгайган геосиѐсат фани, афсуски, давлатларнинг 

босқинчилик ва мустамлакачилик сиѐсати таъсиридан қутула 

олмади ва мустақил тадқиқот соҳасига, амал қилишининг ўз 

қонуниятлари мавжуд бўлган объектив фанга айлана олмади. У 

вақтларда геосиѐсат фани ва геосиѐсат тафаккур вакиллари, нари  

борса, мустамлака мулкларни кенгайтириш ва ўзларига ўхшаш 

давлатлар ила бу йўналишдаги ўзаро муносабатларни тартибга 

солиш билан шуғулланган сиѐсат ва давлат арбобларининг 

маслаҳатчиси ролини бажардилар холос. 

     ХХ асрдаги илмий-техника ютуқлари геосиѐсатни айрим 

геосиѐсий марказлар, буюк давлатлар ва қарама-қарши синфий-

мафкуравий блоклар таъсиридан халос қилолмади ва геосиѐсатнинг 

ҳақиқий фан сифатида шаклланиши учун шароит яратиб бера 

олмади. Бу даврда геосиѐсат келажакни башорат қилар экан, 

инсонпарварлик томонга йўналтириладиган мақсадларни 

шакллантириш вазифасини бажара олмади. Ҳолбуки, умуман, 

бутун инсониятнинг ҳам, ўз миллий манфаатлари бўлган ҳар бир 

давлатнинг келажаги ҳам бу фанни объектив ва холис 

ривожлантиришни тақозо этаѐтган эди. 

     Бироқ ўтган даврлар мобайнида геосиѐсат фани, гарчи исталган 

даражада бўлмаса ҳам, аста-секин ривожланди ва даврнинг долзарб 

геосиѐсий масалаларига жавоб топишга ҳаракат қилди. ХХ асрнинг 

иккинчи ярмидан ҳозирги давргача бўлган вақт ичида олдинига 

катта мустамлакачилик давлатлари (Буюк Британия, Франция, 

Усмонийлар империяси, Автрия-Венгрия, Германия, Япония, 

Хитой, АҚШ, Россия)да, Иккинчи жаҳон урушидан кейин эса 

асосан АҚШ ва унинг НАТОдаги иттифоқчилари бўлган Ғарбнинг 

йирик давлатларида, шунингдек СССР ва Хитойда кучли геосиѐсий 

марказлар, илмий, сиѐсий ва стратегик тадқиқот институтлари 

барпо этилди. 

     АҚШ ва Ғарб давлатларидан фарқли ўлароқ, СССР ва Хитойда 

геосиѐсий тадқиқотлар махсус махфий марказларда ўтказилди. Бу 

тадқиқотлар аҳолининг кенг қатламларига мўлжалланмаган бўлиб, 

улардан тегишли давлат тузилмалари, раҳбар ходимлар ва 

стратегик йўналишдаги муассасалар учун турли-туман 

маълумотномалар тайѐрлаш мақсадида фойдаланилди. Олий ўқув 

юртларида кенг илмий-педагогик доиралар ва талабалар учун бу 

фанни ўқитиш ѐпиқ характерда эди ва жамоатчиликка бу фан 

“ѐлғончи, реакцион ва буржуа-империалистик сиѐсатнинг белгиси” 

сифатида тақдим этилди. Аслида эса, СССРда ҳам, Хитойда ҳам 

ички ва ташқи сиѐсат, ҳарбий-стратегик режалаштириш, ижтимоий, 

демографик, маданий-маънавий фаолият олиб бориш масалаларини 

кўриб чиқишда айни кенг геосиѐсий таҳлиллар ва тадқиқотлар асос 

бўлиб хизмат қилар эди. 

     СССР ва социалистик лагернинг қулаши, янги мустақил 

давлатларнинг вужудга келиши ва жаҳон сиѐсатига қўшилиши ХХ 

аср охирига келиб геосиѐсий тадқиқотлар ва тадқиқотчиларга 

эҳтиѐжни янада кучайтириб юборди. Совет даврида асосий 

геосиѐсий марказлар ва геосиѐсатчилар асосан Москвада фаолият 

кўрсатар эди. Иттифоқдош республикаларда геосиѐсий тадқиқотлар 

ва уларнинг натижалари тўғрисидаги маълумотларни ошкор этиш, 

бу ишга маҳаллий кадрларни жалб этиш тўғрисида гап ҳам бўлиши 

мумкин эмасди. 

     Ҳозирги вақтда бутун Евроосиѐ минтақаси, хусусан, советлардан 

кейинги маконда пайдо бўлган давлатлар ўз геосиѐсий 

тадқиқотларини ўтказиш заруриятига тўқнаш келдилар. Ўз миллий 

хавфсизлиги, миллий манфаатлари ва мақсадларини ҳимоя қилиш, 

ички ва ташқи сиѐсатда таҳдидларни аниқлаш, хавфсизлик 

доктриналарини яратиш ва бошқа стратегик вазифаларни амалга 

ошириш масалаларини ҳал қилиш учун тегишли илмий тизимларни 

барпо этиш, кенг геосиѐсий ва стратегик тадқиқотларни ўтказиш 

талаб этилади. 

     Китобда фан сифатида вужудга келган даврдан буѐн бугунги 

кунгача бўлган даврда геосиѐсат асосий тушунчаларининг пайдо 

бўлиш, шаклланиш ва ривожланиш тарихи қисқача баѐн этилган, 

турли-туман геосиѐсатчи олимларларнинг қарашлари таҳлил 

қилинган, асосий манбалар, қонуниятлар, геосиѐсатнинг объекти, 

предмети, категориялари, акторлари тадқиқ этилган, ҳар хил давр 

ва геосиѐсий мактабларга мансуб сиѐсатшуносларнинг фикрлари ва 

назариялари кўриб чиқилиб, қиѐсланган. 

      Россия, Ғарб давлатлари, Хитой, Туркия ва бошқа 

мамлакатларнинг етакчи геосиѐсат тадқиқотларидан фойдаланиб 

ѐзилган ва умумлаштирилган ушбу асарда 1648 йилдан ҳозирги 

давргача жаҳонда рўй берган асосий геосиѐсий ҳодисалар, 

куррамизнинг геосиѐсий тавсифномаси, геосиѐсий куч марказлари 

ва улар ўртасидаги муносабатлар, тобора глобаллашиб бораѐтган 

дунѐнинг геосиѐсий муаммоларига янгича ѐндашувлар, миллий-

давлатчилик манфаатлари ва янгича дунѐ тартиботи учун кураш, 

инсониятнинг мавжуд аҳволи ва унга таҳдид солаѐтган иқтисодий, 

сиѐсий, энергетика хатарлари, глобал транспорт-коммуникация, 

савдо, хом ашѐ, халқаро ташувлар ва бошқа геостратегик масалалар 

тўғрисида муфассал маълумот берилган, китобхоннинг геосиѐсий 

билими, тасаввурлари ва тушунчаларини чуқурлаштирувчи 

материаллар тақдим этилган. 

     “Геосиѐсат” китоби кенг китобхонлар оммасига, шунингдек 

тегишли соҳа мутахассисларига мўлжаллаб тайѐрлангани учун 

унинг тегишли бўлимларида жаҳон ва Евроосиѐ маконидаги асосий 

геосиѐсий кучларнинг манфаатига тааллуқли масалалар қаламга 

олинган, бу кучлар томонидан жаҳонда ўтказилаѐтган сиѐсат, бу 

сиѐсатнинг советлардан кейинги республикаларнинг геосиѐсий 

ҳолатига ҳозирда ва келгусидаги таъсири хусусида фикр 

юритилган. Бироқ шуни алоҳида таъкидлаш лозимки, “Геосиѐсат” 

илмий иш бўлиши билан бир қаторда, амалий фаолиятда 

фойдаланиш  учун қўлланма бўлиб ҳам хизмат қилади. Ҳар бир 

мустақил мамлакатда мамлакатнинг геосиѐсий ривожи тарихига, 

унинг ҳозирги миллий ривожланиши ва манфаатларига, хавфсизлик 

муаммолари ва уни таъминлашдаги давлат сиѐсатига, 

мамлакатнинг геосиѐсий ва геостратегик кодини, унинг ташқи ва 

миллий сиѐсати концепциясини тайѐрлашга, миллий манфаатлар ва 

унинг контурларини аниқлаш ва ҳимоя этишга ва бошқа кўпгина 

масалаларга алоҳида эътибор берилиши лозим. Мамлакатнинг 

геосиѐсий истиқболлари ва келажаги билан боғлиқ чиқиши мумкин 

бўлган қандайдир муаммоларни, мавжуд таҳдидларни, уларни 

бартараф этиш йўллари ва ҳоказоларни назарий ва амалий 

жиҳатдан доимий равишда таҳлил қилиш зарур. 

     Бизнинг фикримизча, Озарбайжоннинг геосиѐсий истиқболида 

бугунги кунда долзарб бўлган қуйидаги қатор муаммоларни: жаҳон 

ва минтақавий геосиѐсий марказлар билан алоқалар ва 

муносабатларни, хусусан Каспий энергия манбаларидан 

фойдаланиш ва уларни жаҳон бозорига олиб чиқиш, республика 

нефт ва хавфсизлиги стратегиясини ишлаб чиқиш ва амалда жорий 

этиш, “Шарқ-Ғарб” нақлиѐт-коммуникация коридорини барпо этиш 

ва унинг хавфсизлигини таъминлаш масалаларини тадқиқ этиш 

ғоят муҳим аҳамият касб этади. Шунингдек, Озарбайжон 

томонидан мамлакат, минтақа ва жаҳонда ўтказилаѐтган геосиѐсат 

ҳамда шу муносабат билан ташланаѐтган амалий одимлар, унинг 

жаҳон, минтақа ва Европа хавфсизлик системаларидаги иштироки, 

энергетика соҳасида, транзит, халқаро ташувлар ва транспорт 

коммуникациялари, шунингдек хавфсизлик, энергетика, 

демография ва шу кабилар борасида Жанубий Кавказ ва мамлакатга 

таҳдид солаѐтган глобал жараѐнлар масаласи кейинги 

тадқиқотларда таҳлил этилиши лозим. 

     Ҳозирги дунѐда геосиѐсат фанининг вазифаси инсоният ва 

мамлакатларнинг ҳамжиҳатликда яшаши ва хавфсизлиги 

нормаларини илмий йўсинда режалаштириш билангина чекланиб 

қолмайди. Бу фаннинг вазифаси мамлакатларнинг олий раҳбарлари, 

сиѐсат ва жамоат арбоблари, бошқарув, мудофаа, хавфсизлик ва 

стратегик режалаштириш билан шуғулланадиган амалдорлари, 

депутатлар ва энг юксак намояндаларида кенг геосиѐсий 

тасаввурларни шакллантиришдан, турли-туман очиқ ва ѐпиқ 

жамиятларнинг халқаро сиѐсатдаги тутумини баҳолаш  ҳамда 

ижтимоий-иқтисодий, экологик, демографик, ахборот, диний, 

маданий савиясига кўра фарқли мамлакатлар ўртасидаги 

алоқаларни тўғри режалаштириш ва муносатлар ўрнатишлари учун 

уларнинг геосиѐсий тафаккурини ривожлантиришдан ҳам иборат. 

     Жаҳон макони глобаллашаѐтган шароитда халқаро 

муносабатларнинг барча поғоналарида – давлатлараро, 

ташкилотлараро ва ҳатто алоҳида шахслараро алоқаларда миллий, 

минтақавий ва жаҳоний геосиѐсий вазиятни тўғри баҳолаш катта 

аҳамият касб этади. Бу борада эътиборингизга ҳавола этилаѐтган 

асар илмий ходимлар учунгина эмас, балки мутахассислар, давлат 

хизматчилари, сиѐсатшунослар, депутатлар ва миллатнинг энг 

юксак намояндалари кенг қатлами учун ҳам аҳамият касб этиши 

турган гап. 

      

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

      

 

 

 

 

 

 



 10 

I БОБ  
 

ГЕОСИЁСАТНИНГ ИЛК МАНБАЛАРИ ВА 

РИВОЖЛАНИШ ТАРИХИ:  ҚАДИМ ВА ЎРТА 

АСРЛАР ДАВРИДА ГЕОСИЁСИЙ ҒОЯЛАР ВА 

НАЗАРИЯЛАР ТАРИХШУНОСЛИГИ 

 

 
     Геосиѐсатнинг алоҳида илмий-тадқиқот соҳасига айланиши 

ва унинг назарий-методологик асосларининг таркиб топиши 

ҳодисаси бирданига юз берган эмас. Инсоният бунгача хийла 

узоқ назарий ва амалий тараққиѐт босқичини босиб ўтди. 

     ХIХ аср охиридан бошлаб ХХ асрнинг биринчи ярмигача 

бўлган даврда геосиѐсат алоҳида илмий йўналишга айланди. 

Айни чоғда бу жараѐн, асосан, унинг амалий фан сифатида 

шаклланиши тарзида юз берди ва академик илм эҳтиѐжларига 

қараганда кўпроқ давлат сиѐсатини (хусусан, ҳарбий 

стратегияни) режалаштириш эҳтиѐжлари ва сиѐсий арбобларга 

амалий тавсиялар бериш билан боғлиқ бўлди. Фақат ХХ аср 

бошларидан, Европада илмий билим ривожланиши 

муносабати, айниқса, янги сиѐсий воқеликларни билиш 

эҳтиѐжи билан боғлиқ ҳолда геосиѐсат аста-секин академик 

илмга айланди. 

     Дастлабки босқичларда классик геосиѐсатчилар геосиѐсатга 

ижтимоий-фалсафий позициядан ѐндашдилар ва бу фандан 

асосан мамлакат миллий манфаатларини ҳимоя қилиш учун 

фойдаландилар. Ўша вақтлари давлатлараро муносабатларда 

мамлакатнинг макон, ҳудуд ва ижтимоий характеристикасида 

географик омилларидан фойдаланишга алоҳида эътибор 

берилди. Классик геосиѐсат асосчилари учун давлатнинг 

географик ҳолати, макон характеристикаси, ҳудуд, аҳолиси, 

қўшнилари ва шунга ўхшаш масалалар асосий тадқиқ объекти 

бўлди. Бундан ташқари, бу фан асосан макон учун кураш, 

мустамлакачилик кучайган ҳамда жаҳон миллий, синфий-

мафкуравий заминда бир-бирига зид фронтларга ажралган 

(1900-1939 йиллар) бир даврда шакллангани муносабати 

билан у муайян даражада синфий, сиѐсий, бинобарин, 

субъектив характерга эга бўлди. 

1.1. ХIХ асргача бўлган даврда сайѐрада 

             илк геосиѐсий манбалар ва ғояларнинг қисқача тарихи  

 

       Қадимги даврларнинг файласуфлари, сайѐҳлари, 

тарихчиларидан ХVI-ХIХ асрнинг давлат бошлиқлари ва уларнинг 

атрофидаги доно мутафаккирларга қадар ҳаммаси у ѐки бу 

даражада ўз мамлакатининг табиати, географияси, тарихи, 

маданияти, ҳарбий ва геосиѐсий муаммоларини ўрганганлар, 

қўшнилар билан муайян муносабатлар ўрнатганлар, улар билан 

мулоқотда бўлиб турганлар. 

     Фақат биз кўриб чиқаѐтган даврда бу фаолиятни илмий асосда 

умумлаштирадиган ва шакллантирадиган геосиѐсий деб аталадиган 

илмий марказлар бўлмаган.  

      XVII-XIX асрларда Европада ва бутун дунѐда бошланган 

давлатларнинг марказлашув ва мустамлакачилик жараѐнлари, теран 

геосиѐсий тафаккурга эга бўлган баъзи қироллар, давлат 

бошлиқлари, ҳарбий саркардалар, шунингдек уларнинг атрофидаги 

географ-сайѐҳлар, олимлар, илғор мутафаккирлар ва улар ѐзган 

асарлар  геосиѐсат фанининг илк манбаси ва интеллектуал замини 

бўлиб хизмат қилди. Инглиз тарихчиси А.Тойнбининг сўзлари 

билан айтганда: европаликларнинг жаҳоннинг қолган аҳолиси 

билан дастлабки драматик тўқнашувлари янги тарихнинг энг 

асосий ҳодисасига айланди ва шундан кейин “барчанинг ягона 

макон ва замон доирасида яшашга маҳкум экани” тўғрисидаги 

оддий ҳақиқатни англатди. 

    Албатта, ўзгарган тарихий муҳит ва янги геосиѐсий воқелик 

барча манфаатдор идоралар ва фикрловчи кишилардан халқаро ва 

давлатлараро муносабатларни, геосиѐсий ҳаракатларнинг келиб 

чиқиши ва ривожланиши табиати, сабаблари ва оқибатларини, 

уларнинг умумий тенденциялари ва қонуниятларини, макон-ҳудуд 

омилининг дунѐ тартиботига таъсиротини ва бошқа геосиѐсий 

масалаларни ўрганишларини тақозо этди. 

      Кўриб чиқилаѐтган даврда табиий, шунингдек ижтимоий-

гуманитар фанларда маълум бўлган билим, фактлар ва назариялар 

геосиѐсатчилар мурожаат қиладиган илк манбалар бўлди. 

Тадқиқотчилар бундай фанлар орасидан биринчи навбатда 

географик детерминизм назариясини қайд қиладилар. Бу назария 

ўша давр фанида кенг қўлланилган. Бу шу билан боғлиқ эдики, 

геосиѐсий тадқиқотга киришган олимлар кишилар ва халқлар, 

уларнинг маданияти, ижтимоий қурилиши, характери ва хулқ-

атвори табиат ва атроф-муҳитга, давлатларнинг ривожланиши 

дарѐлар ва денгизларга, қулай иқлим ва тупроқ унумдорлигига, 

уларнинг хавфсизлиги табиий истеҳком, тоғ, ўрмон ва бошқа ҳимоя 

воситаларига боғлиқ эканини энди тушуниб етгандилар. 

     Бундан ташқари  кўриб чиқилаѐтган даврда илмга кўпгина 

утопик “органик назариялар”,  давлат ва халқни биологик 

организмга муқояса қиладиган ғоялар маълум эди. Шунинг учун 

классик геосиѐсатчилар жамиятда мавжуд макон-географик ва 

органик назариялардан хабардор бўлиб, шу асосда ўз 

концепцияларини ривожлантириш имконига эга эдилар. Албатта, 

илмда барча ҳодиса ва жараѐнларни табиий-тарихий қонуниятлар 

билан изоҳлаш осон бўлгани учун классик геосиѐсатчилар лозим 

бўлган чоғда улардан бу фаннинг асосий манбаси сифатида 

фойдаланар эдилар. 

     ХIХ асрнинг ўрталарида пайдо бўлган О.Контнинг 

“позитивизм”, Ч.Дарвиннинг “табиий ривожланиш” ва шунга 

ўхшаш бошқа назарияларни ҳам тадқиқотчилар геосиѐсат фанининг 

илк манбалари ва назарий-методологик асоси сирасига қўшадилар. 

     Бу назариялар инсонларнинг ҳаѐти ва фаолияти, маданий-

цивилизацион тараққиѐт, давлатларнинг хатти-ҳаракати ва 

давлатлараро муносабатларнинг сабаб ва натижаларини ва ҳоказо 

геосиѐсий масалаларни бевосита изоҳлар эди. 

    Масалан, социал-дарвинизм давлатлар ва халқлар орасида 

урушлар, конфликтлар, иқтисодий, маданий рақобат бўлиши 

табиий ва улар миллий тараққиѐтнинг асосини ташкил этади, деб 

тушунтиради. Албатта, ўша даврда классик геосиѐсатчилар асосан 

ҳудуд босқинчилиги ва маконларни қўлга киритиш, улар устидан 

геостратегик назорат ўрнатиш вазифаларини амалга ошириш билан 

шуғулланганликлари эътиборга олинса, у ҳолда социал-

дарвинизмнинг бу ғояси геосиѐсатчилар учун жуда жиддий манба 

ва назарий асос бўлиб хизмат қилгани шубҳасиз. 

     Фақат ҳозирги даврда турли куч марказларининг глобал 

даражада стратегик маконлар устидан турли характердаги – ҳарбий, 

иқтисодий, сиѐсий, маданий, ижтимоий, ахборот, экологик ва ҳ.к. 

назорат имконларининг аҳволини, динамикасини ва майлларини 

ўрганиш каби вазифалар илмий концепция сифатида геосиѐсатнинг 

вазифалари қаторига илова этилган
1
.  

      Ўз навбатида, географик омиллар ва табиат ҳодисаларининг 

халқаро сиѐсат ва давлатларнинг фаолиятига таъсирини ўрганиш 

геосиѐсий тадқиқотлар ва назарияларнинг жадаллашишига туртки 

берди. Ўша даврда бундай тадқиқотлар асосан бошқа фанлар: 

фалсафа, тарих, география, ҳарбий стратегия ва шу кабилар 

доирасида олиб борилди. 

     Геосиѐсий ғоялар ва назариялар тарихи башарият тарихининг 

қадимги даврларидан то давлатларнинг вужудга келиши ва 

ривожланишигача бўлган бутун босқичларини ўзида акс эттиради. 

     Қадимги даврларда геосиѐсий муаммоларга қизиқиш тасодифий 

бўлмаган. Бу қизиқиш кўпгина объектив жараѐнлар таъсирида 

пайдо бўлган. 

      Жаҳонда сўнгги мингйилликларда инсоният жамиятларининг 

ривожидаги баъзи умумлаштирилган намуналар, такрорланган 

жараѐнлар, кўпгина ўхшаш ҳодисалар кенг тахайюлли кишиларга 

муайян умумлашмалар қилиш ва тегишли хулосалар чиқаришлари 

учун асос бўлиб хизмат қилган. 

      Олим Р.Т. Мухаев турли геосиѐсий жараѐнларни 

умумлаштириш натижасида қуйидаги илмий хулосага келган: 

     Биринчидан. Тамаддунлар ва тамаддун марказлари  

узоқ давр мобайнида муайян маконда пайдо бўлган ва 

ривожланган.Аксарияти илк ўлароқ муайян маконда вужудга 

келган бундай тамаддунлар ва уларни яратган “маданий халқлар” 

кейинчалик атрофидаги “ғайри маданий” халқлар яшайдиган 

ерларни ишғол қилиб, ўзининг “ҳаѐт макони”га қўшиб олган ва ўз 

ҳудудини янада кенгайтирган. (Бошқа ўлкаларни босиб олиш 

эвазига буюк империялар бунѐд қилган хитойлар, араблар, 

мўғуллар, усмонийлар тажрибаси бу даъвонинг тўғрилигини 

кўрсатади).  

      Иккинчидан. Иқтисоднинг экстенсив ривожи (асосан хом ашѐ, 

бойликлар ва ўзга ерларни қўлга киритиш йўли билан эришилган 

тараққиѐт) даврида маконларнинг қўлга киритилиши геосиѐсий 

фаолиятда ҳал қилувчи омил сифатида кун тартибига қўйилган эди. 

Шу боисдан буюк давлат ва маданият эгаси бўлган 

мамлакатларнинг сиѐсати мутлоқ тарзда империалистик характер 

                                                 
1
 Мухаев Р.Т. Геополитика.М., 2007, с.103. 

касб этарди ва бу мамлакатлар ҳамиша атрофидаги ерларни назорат 

остига олиш эвазига кенгайиб борарди.  

     Учинчидан. Илк тамаддунларнинг барчаси дарѐларнинг бўйида 

пайдо бўлган. Бу башариятнинг оддий ҳаѐтий фаолияти ўртага 

чиқарган бир ҳақиқат ва қонуний натижа эди. Табиий омилларнинг 

инсон ҳаѐтидаги роли бағоят катта ва долзарб бўлган. Бундан 

ташқари жамият эволюциясида табиий шарт-шароитнинг ролини 

тушунишга олиб келган бошқа омиллар ҳам бўлган
1
.   

     Муаллифнинг фикрича, м.о. 1 минг йилликда сайѐрамизда 

иккита муҳим ҳодиса рўй берган. Уларнинг бири Ер куррасининг 

иқлими қўққисидан совиб кетиши натижасида “ҳаѐт макони”нинг 

анча ўзгариши, иккинчиси – инсонлар онгидаги инқилобий 

тўнтариш билан боғлиқ бўлган. Бу инқилобий ўзгаришлар 

кишиларнинг ўша вақтгача мавжуд бўлган тараққиѐтга – Миср, 

Бобил, Юнонистон ва бошқа қадимги тамаддунларга ҳайратомуз 

мистик қизиқиши ўз ўрнини янги, реалистик табиий ва 

ривожланувчи дунѐқарашга бўшатиб бериши учун шароит яратди.  

     Немис файласуфи, тарихчи ва руҳшунос Карл Ясперс (1883-

1969) Европада биринчилардан бўлиб ўша даврда бутун дунѐда 

(Ҳиндистон, Хитой, Европа, Яқин Шарқда) инсон ўз тасаввурида 

ўзининг бир бутунлигини англаш, ўз имкониятлари ва атроф 

муҳитга таъсир ўтказиш кучини ҳис қилгани тўғрисидаги хулосага 

келди. Олим бу даврни “меҳвар даври” деб атаб, инсонлар оламни 

олдинги мифологик тушунишдан, оламга мифологик, руҳий ва 

диний таъсир ўтказиш тўғрисидаги тасаввурлардан қутулиб, 

реалистик фикрлашга ва атрофдаги оламга ўз шахсияти, кучи билан 

таъсир ўтказа бошладилар, деб ѐзган эди. Унинг айтишича, сўзнинг 

том маъносида, бу инсоният тафаккури тарихида инқилобий 

тўнтариш бўлди. Жамиятларда содир бўлган кейинги ҳодисалар 

бўлса, инсон шахсияти ва тушунчаси, ўзгарувчан вақт ва макон 

қадриятлари билан баҳолана бошлади. 

     Реал ақл-идрокка эга бўлган инсонлар ўз-ўзига биқиниб олиб, 

фантастик ва самовий кучларга умид боғлашдан воз кечдилар, энди 

улар ўз янги чексиз имкониятларидан келиб чиққан ҳолда реал 

ҳаракат қилишга ўтдилар. 

     Ясперс милодгача бўлган даврда яшаган барча  халқларни 

иккита – “тарихий” ва “ғайритарихий” гуруҳга ажратади. У 

хитойлар, ҳиндлар, юнонлар, яҳудийларни тарихий ѐки “меҳвар” 

                                                 
1
 Мухаев Р.Т. Геополитика, с.71-72. 

халқлар, қолган барча халқларни ғайритарихий халқлар сирасига 

киритади. У, ўз навбатида, тарихий халқларни юнонлар ва хитойлар 

сиймосида ғарб ва шарқ халқларига бўлиб, шарқ-ғарб 

тамаддунларини улар шакллантирган, интеллектуал инқилоб айни 

шу халқларда ва уларнинг ҳудудида рўй берган, кейин бошқа 

ҳудудларга ѐйилган, деб даъво қилади. Олимнинг фикрича, агар 

қадимги одамларда геосиѐсий тушунчалар, атрофдаги олам, 

дунѐнинг тузилиши, давлатларнинг жойлашиши ва ҳ.к. масалалар 

тўғрисидаги билим идеалистик анъаналарга ва мистик фикрларга, 

идеал олам тўғрисидаги орзу-истакларга асосланган бўлса, 

милоднинг биринчи асридан эътиборан айни реалистик тафаккур 

тарзи ҳукмрон мавқега кўтарилган. Бу даврда макон, давлат ва 

ҳокимият алоқалари, географик муҳит ва сиѐсий тараққиѐт 

орсидаги боғлиқлик ва бошқа геосиѐсий жараѐнлар ўртасидаги 

алоқалар таддрижий равишда инсонлар томонидан англана ва 

ҳаѐтга жорий этила бошлайди. Реалистик тафаккур тарзи энди 

кишиларга атрофидаги олам ва кундалик жараѐнлар устида амалий 

фаолият олиб боришга имкон яратади. Кишилар давлатларнинг 

кучи билан у жойлашган замин ўртасида алоқадорлик ва боғлиқлик 

қидира бошладилар, бунга мувофиқ равишда географик муҳитнинг 

сиѐсий фаолиятга, сиѐсий ҳиссиѐтларга, урф-одат, анъаналарга, 

хатти-ҳаракат қонун-қоидаларига ва ижтимоий тузилишга 

таъсирини ўрганиш эҳтиѐжи майдонга келди. Буларнинг 

ўрганилиши эса, ўз навбатида, инсонларни ижтимоий-маданий ва 

сиѐсий ўхшаш инсон жамиятлари яратишга ва уларни бошқаришга 

руҳлантирди. Шунга мувофиқ тарзда, жамиятлар, давлатларнинг 

атроф муҳит, қўшни давлатлар билан муносабатларга киришиши ва 

бундай муносабатлар ўрнатиши уларни бошқа геосиѐсий ва 

геостратегик қадамларни ташлашга мажбур қилди. 

     Юқорида айтилганлардан кўриниб турибдики, қадимги дунѐнинг 

дастлабки босқичларида гарчи геосиѐсий тафаккур асосан диний-

мифологик ғояларга асосланган  ва тегишли фаолият олиб борилган 

бўлса-да, тарихнинг муайян босқичида, турли омилларнинг таъсири 

остида кишиларда реалистик тафаккур ва шунга мувофиқ 

реалистик назариялар пайдо бўлган. Геосиѐсат фанининг 

ривожланиш тарихини ҳам айни шу даврга оид деб билишади. 

 

1.2.Қадимги Хитой ва Ҳиндистонда 

    геосиѐсий  таълимотлар 

      Тадқиқотчиларнинг фикрича, энг қадимги геосиѐсий таълимот 

намуналари Шарқда (Хитой, Ҳиндистон, Араб дунѐси ва бошқа 

маданият ўчоқларида) вужудга келган. 

      Хитой заминида дастлабки давлат бирлашмаси милоддан 

олдинги II минг йиллик бошида барпо этилган. М.о. XVIII асрда 

мамлакат Шан қабиласи ҳокимияти остида бирлаштирилган. Узоқ 

вақт ягона давлат бўлган Хитойда м.о. V асрда ички кураш 

бошланган ва давлат турли подшоликларга бўлиниб кетган ҳамда 

хорижий истилолар учун қулай шароит пайдо бўлган. Айни шу 

даврдан бошлаб Хитой империяси чет давлатларнинг ҳужумларига 

дучор бўлди ва хитой халқи бир неча бор чет эл босқинчиларига 

қарши курашга бош кўтаришга мажбур бўлди. 

     Тадқиқотчилар умуман Хитойда миллий бирликнинг 

шаклланиши тарихини Чжоу империяси даврига оид деб билишади. 

Мамлакат тарихида бу давр Хитойда хорижий душманларга қарши 

умумий ҳаракат бошлангани билан характерланади. Хитой 

аҳолисининг онгида геосиѐсий ғоялар ва марказлашган Хитой 

давлати доктринаси айни шу даврда пайдо бўлди.  

     Қадимги хитойларнинг геосиѐсий тасаввурларига кўра, бу 

мамлакат “само остидаги дунѐнинг маркази” (хитой тилида “тян) 

эди. Аслида, Хитой деган номнинг ўзи “чжунго” сўзидан (чжун – 

“ўрта”, го - “давлат”) келиб чиққан бўлиб, “ўрта империя” деган 

маънони англатади. Бу вақтдан бошлаб Хитой империяси 

марказлашган давлат тизимидан, қулай географик шароитидан ва 

уларнинг сўзи билан айтадиган бўлсак, “парвардигор уларга инъом 

этган устунликлардан” фойдаланиб, замонасининг энг ривожланган 

техник, маданий ва ҳарбий империясини бунѐд этдилар ва 

атрофдаги ҳудудларни босиб олишга киришдилар. 

      Буюк Хитой империясининг энг гуллаб-яшнаган даври м.о. Ш 

асрга Син сулоласи даврига тўғри келади. Бу сулоланинг 

ҳукмронлик давридан бошлаб Хитойни марказлаштириш жараѐни 

ниҳоясига етади ва Жануби-Шарқий Осиѐнинг бутун замини унинг 

таркибига қўшиб олинади. 

     Қадимги Хитой давлатининг раҳбарлари атрофдаги оламга 

муносабатларда ўз ҳарбий, сиѐсий ва геостратегик вазифаларини 

режали равишда, реалистик ва прагматик бошқарув асосида амалга 

ошира бориб, жаҳоннинг бошқа давлатлари ва халқлари билан 

ўзаро муносабатнинг жиддий ва системали стратегиясини 

яратдилар. Чет эл босқинчиларига қарши кураш вазифаси бу 

стратегиянинг энг ўзак талабларидан бири эди. Моҳият эътибори 

билан, ташқи босқинчиларга қарши кураш фақат Хитойгина эмас, 

балки Қадимги Юнонистон ва Қадимги Рим геостратегик 

фаолиятининг асосини ташкил этган ва ҳукмрон табақанинг асосий 

бурчи ҳисобланган. Бу даврда Буюк Хитой деворининг қурилиши 

ҳам чет эл босқинчилигининг олдини олиш учун давлат томонидан 

кўрилган тадбирлардан бири бўлди. 

     Қадимги Хитойда геосиѐсий ғоялар мифологик, социо-

антроморфологик дунѐқараш асосида шаклланган эса-да, улар айни 

чоғда тугал реалистик тушунча намунаси бўлган. Атрофдаги 

оламни жонли инсон каби тасаввур қилган хитойлар инсоннинг 

унга ва жамиятнинг патриархал тузилишига боғлиқ эканини тўла 

идрок этардилар. Ўша даврдаги (Лао-цзи, Конфуций, Мен-цзи ва 

м.о. 579-289 йилларда яшаган бошқа) мутафаккирларнинг бизгача 

етиб келган қўлѐзмаларида кўп масалалар – қўшни катта ва кичик 

давлатлар, бу давлатларнинг бунѐд этилишида дарѐ ва кўллар, 

денгиз ва океаннинг роли, дунѐ марказида империяларнинг 

жойлашуви, катта давлатларнинг кичик давлатлар учун 

жозибадорлиги, геосиѐсий ҳудудларга аҳолининг ўзаро келишув 

йўли билан ерлаштирилиши ва ҳ.к.лар тўғрисида қатор ҳарбий-

стратегик, геосиѐсий ва географик ғоялар баѐн этилган. Чунончи, 

Конфуций (м.о. 551 – 479) “Лунь-юй” (“Мулоҳазалар ва 

суҳбатлар”) асарида гарчи геосиѐсий муаммолар ҳақида тўғридан-

тўғри сўзламаса-да, қўшни давлат устидан ғалаба қозониш, 

ҳукмронликнинг яширин тактик усуллари ва йўллари (вербал 

коммуникациялар воситаси), давлат раҳбари ва ҳукмрон табақанинг 

маънавий бошқаруви асослари, давлатнинг куч-қуввати ва унинг 

маконда ўз аксини топиши, иерархияли бошқарув тизими ва унинг 

хусусиятлари билан боғлиқ қатор масалаларни тилга олган. 

Муаллифнинг геосиѐсий ғоялари, қўшни давлатлар устидан ғалаба 

қозониш ва уларни ўз таъсири остига олиш доктринаси 

хитойларнинг яширин ва ѐлғон уйдирмалар йўли билан фириб 

бериш, кутилмаган зарбалар бериш сингари тушунча тарзи ва 

стратегиясига асосланган эди. У бу стратегияни давлатни 

муваффақиятли бошқаришнинг ва инсоният жамиятида табиий 

фарқлар бўлишининг эътироф этилиши билан боғлаган эди.  

     Конфуций табиатдаги жонли организмлар орасида бўлгани каби 

жамиятда ҳам ҳар бир инсон турлича куч, мавқе, ҳуқуқ ва 

бурчларга эга бўлади, деб ҳисоблар эди. У ўз ижтимоий қонун-

қоидасини бундай изоҳлаган: “Ҳоким – ҳоким, ота – ота, ўғил – 

ўғил, идора қилувчи ҳам, идора қилинувчи ҳам ўз ўрни ва ҳуқуқини 

билмоғи даркор”
1
. 

      Қадимги Хитой файласуфи Мен-цзининг (м.о. 372-289) 

асарларида ҳам оригинал геосиѐсий фикрларни учратиш мумкин. 

Унинг илмий меросида “тўрт денгиз доирасида ҳокимият ғояси” 

баѐн этилган ва геостратегик жиҳатдан асослаб берилган. У 

Конфуцийнинг “маънавий бошқарув” концепциясини “халқ ва 

давлатга хизмат этиш”  фалсафаси билан бойитиб, давлатга 

раҳбарлик қилган шахс қандайдир қадам ташлашдан олдин унинг 

геосиѐсий натижаларини ўйлаб олиши, бу қадамнинг у раҳбарлик 

қилаѐтган давлат ва халққа қандай оқибатлар келтириши 

мумкинлигини олдиндан билиши керак, деб ҳисоблаган.  

      Мен-цзининг асарларида, муаллифнинг дунѐқарашига мувофиқ 

равишда, “тўғри бошқарув илми”нинг формуласи ва турли 

жиҳатлари баѐн этилган. Узоқни кўра билиш, инсонпарварлик ва 

адолат муаллифнинг “тўғри бошқариш” стандартининг асосий 

аломатлари сифатида кўрсатилган. 

     Тарихий адабиѐтларда Хитой давлатининг ривожида Хан 

сулоласининг (м.о. 206 – м.к. 220 йиллар) ҳокимиятига алоҳида 

эътибор берилган. Хан сулоласи давлат фаолиятида реалистик 

геостратегик дастур мавжуд бўлгани геосиѐсий маънода муҳим 

аҳамият касб этган ва бу диққатни жалб қилади. Асосини учта – 

Хитойнинг ҳудудий бутунлиги, аҳолининг аста-секин кўпайиб 

бориши ва ижтимоий турмуш нормалари, иерархияли 

бошқарувнинг ўзгармас қоидалари ташкил этган бу геостратегик 

йўл мазкур сулола ҳокимиятининг муваффақиятли бошқаруви ва 

Хитойнинг ХVIII асрга қадар собит тараққий этишининг чинакам 

геостратегик тилсими каби баҳоланиши мумкин. 

     М.о. Ш асрда ҳозирги Ҳиндистон ҳудудида ҳам геосиѐсий фикр-

мулоҳазалар майдонга келган. Бу даврда мазкур заминда Ҳараппа 

маданияти асосида умумҳиндистон тамаддуни шакллана бошлаган. 

Бу тамаддун м.о. II аср ўрталарига қадар мавжуд бўлган. М.о. II 

асрда жангари орий қабилаларининг бу ҳудудга бостириб кириши 

ва улар томонидан давлат тизимининг барпо этилиши қадимги 

Ҳиндистоннинг геосиѐсий, маданий ва ҳарбий стратегияси пайдо 

бўлишига олиб келди.  

                                                 
1
 Мудрецы поднебесной. Симферополь, 1998, с.80. 

     Бу давлат раҳбарларининг геосиѐсий тушунчалари қадимги 

орийларнинг маънавий маданияти обидаси бўлган Ведаларда 

сақланиб қолган. Бу обидаларда олам гул солинган саватлар сузиб 

юрадиган океанга ўхшатилади. Тадқиқотчилар ҳиндистликларнинг 

географик тасаввурида бу саватлар ва гуллар сайѐра маконлари 

(қитъалар)ни, катта океан ва унинг ичидаги ҳудудлар бўлса, 

континентал ва субконтинентал ҳудудларни, шунингдек Шимолий 

ерларни билдирган, деб ҳисоблашади
1
.  

     Баъзи геосиѐсатчилар бу манбалардаги ер тақсимоти ҳатто 

ҳозирги  дунѐнинг денгиз, қуруқлик ва денгизлар орасидаги ярим 

ороллар системасига том уйғун тушади, деб айтишади. Классик 

немис сайѐҳи К. Риттер ѐзганидек, қадимги орийларнинг геосиѐсий 

тафаккури табиат (океан ва қуруқлик) ва инсон жамияти (давлат)  

орасида боғлиқликнинг бирлигини ўзида акс эттирган. Орийлар, 

худди хитойлар сингари, борлиқ (дунѐ)нинг марказига тегишинча 

ўз халқи (мамлакати)ни қўйганлар ва шу билан этномарказчи 

ғояларни жамият ва маданият асоси, деб ҳисоблаганлар
2
. Моҳият 

эътибори билан, кейинги даврларда, ҳатто классик геосиѐсатда ҳам 

бунга ўхшаш ғоялар миллий геосиѐсий назарияларнинг асосини 

ташкил этди. 

     Қадимги Ҳиндистон тамаддунининг меъморларидан бири, 

тарихчи, адабиѐтчи ва маданиятнинг бошқа соҳаларига оид кўпгина 

ғоялар муаллифи брахман Артхашатра Каутильянинг “Давлат 

бошқаруви илми” китобида (м.о. IV асрда ѐзилган) ва сиѐсат 

илмига оид қўлѐзмаларида жуда қимматли геосиѐсий ғоялар ва 

фикрлар ўз аксини топган. Давлатни самарали бошқариш, 

бошқарув ва ҳуқуқ, уруш ва дипломатия масалалари, бўш ѐтган ѐки 

босиб олинган жойларга аҳолини жойлаштириш қоидалари 

тўғрисида у ўртага ташлаган фикрлар, шу жумладан геосиѐсий 

мулоҳазалар бугунги кунда ҳам жаҳон геосиѐсатчиларини ҳайратда 

қолдирмоқда. Хусусан, унинг аҳолини жойлаштириш иши 

марказий ҳокимият томонидан олиб борилиши кераклиги, аҳолини 

ер билан таъминлаш, чегараларни ташқи босқинлардан ҳимоя этиш 

учун истеҳкомлар қуриш ва шу сингари ғояларини ўз даврининг 

энг илғор назарий фикрлари деб ҳисобласа бўлади. 

     Албатта, Каутилянинг асарлари қатъий геосиѐсий моҳиятга эга 

бўлмаган ва асосан давлат бошқаруви масалаларига бағишланган 

                                                 
1
 Желтов В.В., Желтов М.В. Геополитика: история и теория. М., 2009, с.51-52. 

2
 Ўша жойда, 52-бет. 

эди. Бироқ унинг географик омил ва макон ўртасидаги боғлиқлик, 

давлатнинг хавфсизлиги ва чегаралар тўғрисидаги ғоялари, кўпдан-

кўп геостратегик мулоҳазалари ўша вақтдаги геосиѐсий 

тафаккурнинг намунаси бўлди.  

     Маконни давлатнинг муҳим заҳираси ва ташқи дунѐ билан 

муносабатларнинг асоси деб ҳисоблаган Каутилья яшаш 

маконларининг чегаралари дарѐлар ѐки тоғлар, ўрмон, буталар, 

жарлар, кўтармалар билан иҳота этилиши даркор, деб ѐзган эди. 

Унинг фикрича, бу истеҳкомлар ѐ табиий бўлиши, ѐки янгидан 

барпо қилиниши лозим.  

     Каутильянинг мулоҳазалари, гарчи, умуман,  қадимги 

ҳиндларнинг диний-идеалистик қарашларига суянган бўлса-да, 

геосиѐсий ва геостратегик масалалар, табиат ва унинг стратегик 

имкониятлари, географик макон омиллари ва ҳоказоларга оид 

тушунчалари реал географик ва табиий геосиѐсий маълумотларга 

асосланган эди.  

 

1.2. Араб дунѐсининг қадимги  

геосиѐсий концепциялари 

 

     Геосиѐсий адабиѐтларида Евроосиѐ қитъасининг жануби-ғарбий 

қисмида жойлашган ҳамда Европа, Марказий ва Жанубий Осиѐ, 

Шимолий Африка ўртасида оралиқ мавқени эгаллаган ва тахминан 

3 млн. кв.км.ни қамраб олган Арабистон ярим ороли қадимги араб 

дунѐсининг геосиѐсий макони сифатида тақдим этилади. Араб 

дунѐсининг ерлари шимоли-ғарбда Ўртаер денгизи, жануби-ғарбда 

Қизил денгиз, жануби-шарқда Араб денгизи, шимоли-шарқда Форс 

кўрфази соҳилларига туташиб кетади. Бу ҳудудларнинг табиий 

шароити қуруқ ва иссиқ бўлиб, ҳудуднинг кўп қисми саҳродан 

иборат. 

     М.о. I асрдаѐқ Арабистон ярим оролининг жанубида 

ривожланган суғориш тизимига асосланган деҳқончилик маданияти 

юзага келган. Ярим оролнинг бошқа қисмларида чорвадорлик 

билан шуғулланадиган кўчманчи бадавийлар яшаган. Дарѐ ва 

денгиз соҳилларида истиқомат қилган ўтроқ араблар кўпроқ 

ҳунармандчилик ва савдо-сотиқ билар шуғулланганлар. 

     Милоддан кейинги VII аср бошларида Арабистон дунѐсидаги 

геосиѐсий муносабатларни бу ҳудудлар ва савдо йўлларидан 

келадиган даромад устида Византия, Эрон ва Эфиопия ўртасида 

борган кураш белгилаб берган. Ўша даврда бу ҳудудларда 

яккахудолик – яҳудо ва христиан динлари аллақачон ривож топган, 

лекин ҳали ислом дини майдонга чиқмаган эди. 

      570-632 йилларда янги дин – исломни қарор топтириш борасида 

Муҳаммад пайғамбар томонидан бошлаб берилган ҳаракат араб 

дунѐсини бирлаштиришга олиб келди ва бу минтақанинг кейинги 

геосиѐсий тузилмасида катта роль ўйнади. Аҳолининг оммавий 

равишда ислом динини қабул қилиши геосиѐсий маънода этник ва 

диний жиҳатдан бирлашган арабларнинг ягона давлат – 

Халифликни барпо этишларига сабаб бўлди. 

      Майдонга келган вақтидан бошлаб Халифалик мазкур ҳудудда 

янги геосиѐсий реалликка айланиб, ўз таъсири ва ислом динини 

фақат Арабистон ярим оролигагина эмас, балки Осиѐ, Африка ва 

Европанинг кенг ҳудудига ѐйишга интилди. Муҳаммад пайғамбар 

бу даврда минтақанинг барча геосиѐсий субъектлари ва 

акторларига: Византия императори Ираклийга, Эрон шоҳи Хусрав 

II, Ҳабашистон негусига, Византиянинг араб вассали Ҳасанидга, 

Миср намояндаси Георгийга, провослав динига эътиқод этувчи 

Уммон, Яман, Баҳрайн ҳукмдорларига, монофизитлар, 

оташпарастлар ва бошқа тоифаларга машҳур диний мурожаатини 

йўллаб, уларни исломга киришга чақирди. Шу даврдан бошлаб 

ислом фақат Арабистон ярим оролигина эмас, балки бутун дунѐга 

ѐйилиб, дунѐ динига айланади. 

     Муҳаммад пайғамбар 632 йилда тўсатдан вафот этса-да, 

Халифаликнинг ҳарбий-диний экспанцияси тўхтаб қолгани йўқ. 

Халифаликнинг кейинги ҳукмдорлари ишғол этган ва ислом 

динини жорий этган барча ўлкаларда узоқ муддатга ўрнашиб олиб, 

араб маданияти ва тилини ѐйдилар. Мазкур вақтдан бошлаб 

башарият тарихида Ислом геосиѐсий концепцияси пайдо бўлди. Бу 

эса инсониятнинг кейинги геосиѐсий тузилиши ва ривожига 

жиддий таъсир ўтказди. 

     Халифаликнинг ислом динини ѐйиш ва ривожлантириш 

концепциясига кўра, дунѐ уч қисмга бўлинар эди: 

     Биринчи – марказий деб номланган қисм исломни қабул қилган 

мамлакатлардан иборат бўлиб, улар Халифаликнинг мусулмон 

ҳукмдорлари томонидан идора қилинарди. Ислом динининг барча 

бошқарув марказлари ва Халифалик режими тузилмалари 

(жойлардаги ноибларни истисно этганда) айни шу ерда жойлашган 

эди. 



 22 

     Иккинчи қисмга келишув йўли билан Халифаликка тобе бўлган 

мамлакатлар кирган. Бу мамлакатларнинг номусулмон аҳолиси 

ислом ҳимояси остида бўлган ва бунинг учун Халифаликка махсус 

ҳақ (жизя) тўлаган. Бугунги тил билан айтадиган бўлсак, бу 

ҳудудлар Халифаликнинг ярим мустамлакаси бўлган. 

    Учинчи қисм уруш соҳаси деб ҳисобланган. Бу мамлакатлар ва 

халқлар исломни қабул қилмаган, Халифаликка шартнома асосида 

тобе ҳам бўлмаган, бинобарин, у билан уруш ҳолатида бўлган. 

Халифалик уларни ярим мустамлакага айлантириш учун доимий 

равишда кураш олиб борган. 

     Кўриняптики, мазкур даврда Халифалик исломни ѐйиш 

воситасида, сўзнинг том маъносида, дунѐ сиѐсатини юритган. Бу 

сиѐсатнинг мақсади “муқаддас дини ва китоби бўлмаган” барча 

халқларни исломга киритишдан, “дини ва китоби” бўлганларни 

бўлса, Халифаликнинг назорати остига олишдан иборат бўлган. Бу 

геосиѐсат Халифалик деб аталган давлат тузилмаси орқали амалга 

оширилган. Халифалик араб миллатини, ислом динини ва 

мусулмонларнинг диний маркази бўлган Маккани бу дунѐнинг 

марказига қўйган. Халифалик бу шаҳарни бўлғуси ислом 

дунѐсининггина эмас, балки айни чоғда бутун жаҳон 

империясининг пойтахти деб биларди. 

     Халифаликнинг геосиѐсий ғоялари ўша давр мусулмон 

мутафаккирларининг асарларида ифодалаб берилган. Улар орасида 

Форобий ва Ибн Халдуннинг алоҳида ўрни бор. 

    Атоқли қомусий олим, сиѐсий мутафаккир Абу Носир ибн 

Муҳаммад Форобий (870-950) ўз даврининг порлоқ юлдузларидан, 

қадимги Бағдод университетининг ташкилотчиларидан бири бўлиб, 

табиий, ижтимоий, сиѐсий фанларни чуқур ўрганган ва доно 

файласуф сифатида довруқ қозонган. Қолдирган теран ҳикматли 

асарлари туфайли у ислом оламида “Иккинчи муаллим” (яъни 

иккинчи Аристотель) номига сазовор бўлган. Унинг сиѐсий ғоялари 

ошкора геосиѐсий тафаккур тусига эга бўлган. 

    Форобий, худди Аристотель сингари, сиѐсий ва ижтимоий ҳаѐтда 

рўй берган ҳодиса ва жараѐнларни табиат ва табиий сабабларга 

боғлиқ ҳолда тушунтирган, сиѐсат ва географияни ўзаро чамбарчас 

боғлиқ деб билган. Чунончи, унинг тасаввурига кўра, инсоният 

жамияти – кўпдан-кўп, турли-туман кишиларнинг ўз яшаш жойида, 

ягона маконда бирлашувидан, ижтимоий қадриятлар ва турмуш 

нормалари шаклланишига географик ва ижтимоий омилларнинг 

биргаликда таъсир ўтказиш жараѐнидан иборат
1
. 

     Айни чоғда Форобий инсон жамиятларини тили, дини ва хулқ-

атвор нормаларига кўра, айри-айри халқларга бўлган. Бу фарқларни 

у учта табиий омил: маънавият, табиий характер ва индивидуал 

характери билан намоѐн бўлувчи инсон омили асосида баҳолаган. 

Бундан ташқари, у тилни ва тафаккур тарзини ҳам халқларнинг 

фарқли сифат кўрсаткичлари сифатида кўрсатган. Шундай қилиб, 

Форобий инсонларнинг онги, маънавияти, характери ва дини 

шаклланишидаги фарқларни географик муҳит ва этногенез 

жараѐнларидаги тафовутлар билан изоҳлаган. 

     Форобий ўз асарларида давлатларнинг вужудга келишидаги 

сиѐсий ва геосиѐсий жиҳатларини очиб берган. У давлатларни учта: 

буюк, ўрта ва кичик давлатларга бўлган. Ўз таркибида кўп 

халқларни бирлаштирган ва уларни олий мақсадларга йўналтирган, 

тинчлик ва фаровонликда яшаган давлатларни у Буюк давлатлар 

қаторига киритган. Бир халқни бирлаштирган мамлакатларни у 

ўрта, фақат бир шаҳарни бошқарганларни бўлса кичик давлатлар 

сирасига оид деб билган. Кўряпмизки, унинг геосиѐсий давлат 

тушунчаси юз йиллардан сўнгра Европада майдонга келган 

империялар, оддий давлатлар ва полис деб аталган шаҳар-

давлатлар тизимига тўла мосдир. 

     Форобий ҳукмронлик, мухторият ва қарамлик шаклидаги учта 

давлат бошқарувини ва шунга мувофиқ равишда давлат 

бошқарувининг учта сифатини ажратиб кўрсатган. Форобийнинг 

таълимотига кўра, худди Аристотель айтганидай, давлат бошқаруви 

тизимида “коллектив шаҳар бошқаруви” энг мукаммал шаклдир. 

     Араб мутафакккири Ибн Халдун Абдураҳмон Абу Зайднинг 

(1332-1406) асарларида ҳам геосиѐсий тушунча намуналарини 

учратишимиз мумкин. Унинг кўпдан-кўп геосиѐсий ғоялар баѐн 

этилган “Араблар, форслар, берберлар ва уларнинг катта миқѐсдаги 

ҳокимиятни қўлга киритган замондошлари ҳақида маълумотлар ва 

ибратли насиҳатлар китоби ѐки Катта тарих”и асарини (1367), 

шунингдек “Муқаддима” номли қомусини алоҳида қайд этиш 

лозим. Ибн Халдун ҳар иккала асарида араблар, форслар ва 

бербарлар яшаган ерларнинг географияси, иқлими, аҳолининг 

ерлашиш тамойиллари, этник, ижтимоий ва маданий фарқлари, 

                                                 
1
 Гражданская политика. Мир политической мысли: Хрестоматия по политологии. СПб, 1993, кн.1, ч.П, с.4-

6.  

тарихи ва маданияти тўғрисида кўпдан-кўп маълумотлар берган. У 

аҳолининг ерлашиши билан боғлиқ географик назариянинг кўпгина 

элементларини асослаб берган. Бу назария неча юз йиллардан сўнг 

В.П.Семѐнов Тянь-Шанский томонидан  ўртага ташланган. 

     Муаллифнинг айтишича, кишилар дунѐни ўзлаштириш 

жараѐнида биргаликда озиқ-овқат топиш ва босқинчилардан 

ҳимояланиш учун бу ҳудудларда яшаган бошқа кишилар ва халқлар 

билан ҳамкорлик қиладилар. У бу жараѐнни доимий, инсонларнинг 

дунѐни ўзлаштиришда бирлашиши ва бир-бирига ўзаро ѐрдам 

қилишини абадий ва такомиллашиб борадиган жараѐн деб 

ҳисоблайди, инсониятнинг оддийликдан мураккабликка, 

цивилизацияга қадар бўлган тараққиѐти ўтроқлашиш ва ҳамкорлик 

йўлидан ўтишини, келажакдаги муваффақиятлар мана шу йўлга 

боғлиқ эканини таъкидлайди.  

     Гарчи Ибн Халдуннинг тамаддунлар назарияси қадимги 

қариндош-уруғчилик муносабатлари ( у бундай бирлашувни 

“асабийя” деб атаган) негизига асосланган бўлса-да, муаллиф 

бошқа яқинлик алоқаларини истисно этмаган. У кишилар жамиятда 

дастлаб қариндошлик асосида бирлашадилар, сўнгра бошқа 

кишиларни ҳам бу жамиятга тортиб, конкрет мақсадлар йўлида 

бирлашадилар, деб ҳисоблаган. У инсонларнинг бирлашувининг 

асосий сабаблари орасида мудофаа ва яшаш учун жипслашишнинг 

аҳамияти устун эканини кўрсатар экан, инсонларнинг бундай 

бирлашуви пировардида ягона давлат барпо этиш билан поѐнига 

етади, деб қайд қилади. Бундай давлат ўз таркибида турли-туман 

ижтимоий гуруҳ ва халқлар мавжуд бўлишини истисно қилмаган. 

     Ибн Халдун юқорида қайд қилинган тинч йўл билан бирлашув – 

Асабийяни давлат барпо этишнинг энг яхши йўли деб ҳисоблаган. 

Лекин давлатлар Асабийясиз ҳам бунѐд этилиши мумкин. Бу 

истило йўли билан амалга оширилиши мумкин. Бошқача қилиб 

айтганда, ҳокимиятга келган қайсидир бир тоифа истило йўли 

билан бошқа қабилаларни ўзига бўйсундиради. У ҳатто бунга 

мисоллар ҳам келтирган. Масалан, Халифаликнинг исломни бошқа 

халқлар орасига зўрлик йўли билан ѐйишини у Асабийянинг 

бузилиши, ўзга этносларнинг ягона этномарказ тузилмада 

бирлаштирилиши тарзида тасаввур қилган. У, шунингдек, турли 

этносларни зўрлик йўли билан бир давлат таркибига қўшиб олган 

эронликлар, салжуқий туркларга оид мисолларни ҳам келтирган
1
.  

 

1.4. Қадимги юнон ва римликларнинг 

геосиѐсий таълимотлари 

 

      Тарих адабиѐтларида антик Юнонистон ва Рим, уларга хос 

тамаддунлар қадимги Ғарб геосиѐсий анъаналарининг ва 

тафаккурининг бешиги деб ҳисобланади. Юнон олимлари: 

милетлик Фалес (м.о. 625-547) ва Анаксимандр, тарихчи Геродот ва 

Фукидид, файласуф Платон ва Аристотель, қадимги Рим нотиғи ва 

стратеги Марк Цицерон, географ Страбоннинг асарлари Европа 

қитъасида қадимги дунѐнинг геосиѐсий манбалари сирасига 

киритилган. Бу олимларнинг асарларида география, ҳарбий 

стратегияга оид материаллар ва маълумотлар, геосиѐсий фикрлар 

баѐн этилган
2
. 

     Анаксимандр (м.о. 610-547 йиллар) илк бора жаҳоннинг ва 

Европанинг кенг миқѐсли харитасини тузиб, қитъанинг бўлғуси 

давлат ходимлари ва геостратегларига ғоят муҳим хизмат қилди. У 

дунѐнинг марказига Юнонистонни қўйиб, Европа ва Осиѐнинг 

кўпгина ҳудудларини қадимий юнон масканлари каби унинг 

атрофида акс эттирган. Бу харита доира шаклида ва океанлар билан 

ўраб олинган ҳолатда чизилган. 

     Тарих, география ва этнография соҳасида таниқли олим бўлган 

қадимги юнон олими Геродот (м.о. 484-425 йиллар) алоҳида 

геосиѐсий мерос қолдирган. Геродот 10 йилдан кўпроқ умрини 

саѐҳатга бағишлаб, Миср, Ливия, Бобил, Эрон, Кичик Осиѐ, Қора  

денгиз бўғозлари, Жанубий Кавказ, Озарбайжон, Жанубий Италия, 

Ўртаер денгизи ва бошқа муҳим геостратегик ҳудудларни ўрганди, 

океанлар, денгизлар, дарѐлар, бу ҳудудлардаги халқлар ва 

давлатлар тўғрисида бой материал тўплади. Ҳозирги геосиѐсий 

тадқиқотчиларнинг фикрича, айни Геродотдан бошлаб 

қадимги дунѐнинг олимлари атрофдаги олам, инсонлар, давлатлар 

ва географик ҳудудларга геосиѐсий ѐндаша бошлаганлар. 

                                                 
1
 Гражданская политика. Мир политической мысли: Хрестоматия по политологии. СПб, 1993, кн.1, ч1, с.18-

22. 
2
 Джеймс П., Мартин Д. Все возможные миры: история географических идей. М.,1988, с.39-40; геродот. 

История. Ленинград, 1972; Фукидид. История. Ленинград, 1981; Аристотель. Сочинения. Т.4, М., 1981; 

Страбон. География. М., 1994. 

      Геродотнинг “Ҳодисаларнинг шарҳи” асарида тарихий, сиѐсий, 

ҳарбий-стратегик, мифологик, этнографик ва географик олам 

ҳақида етарлича геосиѐсий материал тўпланган. Унинг “Тарих”  

китобида тарихий ҳодисалар географик нуқтаи назардан, географик 

маконлар бўлса тарихий нуқтаи назардан баѐн этилган. “География 

– тарихнинг ифодачисидир” деган машҳур ибора ҳам айни 

Геродотга тегишлидир. 

     Геродотнинг тарих харитаси ўша вақтдаги тўртта йирик халқ – 

колхидаликлар, саспирлар, мидияликлар ва эронликлар ерлашган 

ҳудудлар ва давлатларнинг чегараларини кўрсатиш асосида 

чизилган. Геродот бу халқларни Шимолий денгизлар ва Ҳинд 

океани соҳилларида яшайди, деб тасвирлаган. 

     Геродот ўз асарларида варвар халқларнинг турмуши ва 

анъаналари, Эллада тарихи, халқларга раҳбарлик қилган айрим 

давлат арбобларининг сиѐсати, қабилалар, полисларнинг 

ҳудудлари, Европа, Осиѐ ва Африкадаги катта ва минтақавий 

давлатлар, бошқа ҳудудларнинг географик-сиѐсий ва континентал 

ерлари тўғрисида маълумотлар берган. 

      Юнон тарихчиси Фукидид (м.о. 460-396 йиллар) ўзининг 

“Тарих” китобида пелопоннесликларнинг афиналиклар билан 

урушини тасвирлаб, кўпгина геосиѐсий фикрларни ўртага 

ташлаган. Гап шундаки, Афина билан Спарта ўртасида узоқ давом 

этган уруш Элладага ҳукмрон бўлиш учун рақобат характерига эга 

бўлган. Фукидид бу минтақанинг геостратегик тарихи, географияси 

ва демографиясининг бир бутун манзарасини чизишга ҳаракат 

қилган. Унинг асарларида ижтимоий тузилма ва давлат бошқаруви, 

демократия ва олигархия, машғулотларнинг турли турлари ва 

ҳоказоларни реалистик таҳлил этиш асосида тарихда биринчи 

марта прагматик ѐндашув намунаси намойиш этилди. 

    Фукидид, шунингдек, қадимги юнон тарихчилари орасида 

биринчи бўлиб тарихий жарѐнни ташқи сиѐсий ва ҳарбий фаолият 

сифатида тадқиқ қилди. Ўз асарларида у куч омилини давлатлараро 

муносабатларда асосий ва характерли белги деб баҳолади. Айни 

чоғда у тарихда биринчи бўлиб денгиз билан қуруқлик орасида 

қарама-қаршилик мавжудлигини акс эттирди. 

      Фукидид уруш давлатнинг нормал вазияти ва инсон табиатида 

бўлгани сингари, янада каттароқ маконларни қўлга киритиш, ўз 

ҳудудини кенгайтиришга интилиш давлат табиатига хос 

хусусиятдир, деб ҳисоблади. Шунинг учун ҳам жаҳонда вазият ҳеч 



 27 

қачон барқарор бўлмайди, у ѐки бу давлат кучайгач, мавжуд 

ҳолатни ва жаҳон тузилмасини куч билан ўзгартиришга ҳаракат 

қилади. 

     Қадимги юнон файласуфи Платон (м.о. 428-348 йиллар) ва 

Аристотель (м.о. 384-322 йиллар) асарларида ҳам геосиѐсий ғоялар 

ўз аксини топган. Ҳар иккала муаллиф инсоният тараққиѐтида 

табиий омилларнинг ролини, инсоният жамиятига табиат, иқлим ва 

географик муҳитнинг таъсирини географик детерминизм 

позициясидан тушунтириб берган. 

    Аристотель халқларнинг географик жойлашуви уларнинг 

интеллектуал ва ахлоқий хусусиятларига жиддий таъсир ўтказади, 

деб ҳисоблаган. У совуқ иқлимли мамлакатлар, хусусан Европада 

яшайдиган қабилалар жасоратли, лекин ҳунар ўрганишга келганда 

уларнинг ақл-идрок ва қобилияти йўқ, шунинг учун улар ўз 

озодлигини узоқ сақлаб қола оладилар, аммо давлат ҳаѐтига 

ноқобил бўлиб, ўз қўшнилари устидан ҳукмронлик қила 

олмайдилар, деб ѐзган. Осиѐда яшайдиган халқлар маънавий 

томондан ақл-идрокли ва ҳунар ўрганишга қобилияти жиҳатидан 

ажралиб турадилар, лекин уларга жасорат етишмайди, шунинг учун 

улар ўзгаларга бўйсуниб, қуллик ҳолида бўладилар. Эллин қавми 

бўлса, оралиқ ўринда туриб, ҳар иккали хусусиятга: мардона 

характерга ва ақлий қобилиятга эгадир. Аристотель барчанинг 

устидан ҳукмронлик қилиш, энг яхши давлат тузилмасига эга 

бўлиш қобилиятини фақат юнонларга хос деб билган. 

     Аристотелнинг давлат системасида барча нарса ташқи омиллар, 

табиий борлиқнинг таъсири остида шаклланади ва тараққий этади. 

Унинг табиат ва давлат концепцияси, айни чоғда, аҳоли сони ва 

кайфияти, давлат ерларининг ўлчамлари ва бутунлай давлатнинг 

ҳарбий кучига боғлиқдир. У мазкур омиллар бўлмаган тақдирда 

намунавий давлатни барпо этиш мумкин эмас, деб ҳисоблар эди. 

Аҳоли сони ва унинг сифат кўрсаткичлари борасида сўз юритар ва 

давлат аҳолисини озод кишилар, қарам (метеклар) ва қулларга 

бўлар экан, Аристотель озод кишилари кўп бўлган давлатгина 

кучли бўлиши мумкинлиги фикрини илгари сурган. Унинг 

сўзларига кўра, тижорат, деҳқончилик ва ҳунармандчилик билан 

шуғулланган ва асосан шаҳарларда яшаган кишилар озод 

кишилардир. 

      Айни чоғда Аристотель давлат ҳудуди, чегараларининг 

хавфсизлиги денгизлар, дарѐлар ва бошқа табиий омилларга боғлиқ 



 28 

эканини бошқалардан аввал айтган. У ўзининг “Сиѐсат” китобида 

Крит оролининг геосиѐсий вазияти хусусиятлари борасида 

маълумот берар экан, “Крит ороли бамисоли Юнонистон устидан 

ҳукмронлик қилишга мўлжалланганга ўхшайди, унинг географик 

ҳолати ҳам гўзал: у денгиз билан ўраб олинган, теварак-атрофида 

юнонларнинг қасабалари бор, у бир томондан Пелопеннес, бошқа 

томондан Осиѐдан унча узоқ бўлмаган масофада жойлашган...”
1
. 

     Кўриняптики, Аристотелнинг иқлим, атроф муҳит ва географик 

жойлашувнинг давлат тараққиѐтидаги роли ва ҳоказолар билан 

боғлиқ масалалар ҳақидаги ғоялари кейинги асрларда континентал 

Европанинг геосиѐсий ва геостратегик концепциялари учун 

чинакам манба ролини ўйнади.   

     Аристотелнинг машҳур “Табиий-географик муҳит” назариясини  

Александр Македонский (м.о. 356-323 йиллар) амалга оширишга 

ҳаракат қилди. Юнонистон сарҳадларидан жуда узоқларда истило 

сиѐсатини амалга оширган Александр ғалабаларининг кўпини айни 

юнон сайѐҳлари ва географ олимларининг фактлари, мулоҳазалари 

ва бошқа кўрсатмалари асосида амалга ошира олган. Панэллинизм 

геосиѐсий ғоясини амалга оширишга интилган Александр барча 

юнонларни бирлаштириб, атрофдаги “варвар қабилалар”га қарши 

ягона геостратегик куч сифатида ўртага чиқди ва Осиѐнинг катта 

ҳудудида узоқ муддатга ўз ҳукмронлигини ўрната олди
2
. 

     Турли халқлар ва мамлакатларни ягона маконда бирлаштириш 

ғоясини амалга оширган геостратегик марказлардан бири Қадимги 

Рим империяси бўлди. Римликлар “эгаси бўлмаган ерлар уни 

биринчи бўлиб қўлга киритган кишиникидир” деган фалсафага 

асосланиб, бу ҳудудларда яшаган аҳолининг этник, ижтимоий ва 

бошқа мансублигига қарамай, уларни босиб олиб, Рим империяси 

ҳокимияти остига олдилар. 

     Сиѐсат ва жамоат арбоби, ҳуқуқшунос ва нотиқ Марк Туллий 

Цицерон (м.о. 106-43 йиллар) Рим империясининг геосиѐсий 

ғояларини акс эттирди. У ўзининг кўпгина сиѐсий нутқлари ва 

асарларида жаҳон сиѐсати, геостратегия ва бошқа муаммоларга оид 

масалаларни тушунишга кўпгина янгиликлар киритди. Цицерон 

давлатнинг умри узоқ бўлиши ва узоқ ҳукмронлик қилиши учун 

барча тарихий, географик, сиѐсий, стратегик масалаларни 

эътиборга олиш лозим, деб ҳисоблар эди. Шаҳар ѐки давлатга асос 

                                                 
1
 Аистотель. Сочинения, с. 434-435. 

2
 Қаранг: Античная Греция. М., 1983, т.2, с. 162.  

солишда унинг жойлашув ўрни, атрофидаги табиий-географик 

шароит, давлатни бошқариш билан боғлиқ қонунлар, хулқ-атвор 

нормалари ва бошқа ички масалаларга жиддий эътибор берилиши 

лозим
1
.  

     Қадимги Рим стратеги, географ олим Страбон (м.о. 64/63- м.к. 

23/24 йиллар)  “География” номли асарида ўз даврининг географик 

ва сиѐсий ҳолатини ѐритиб, кўпгина геосиѐсий фикрларни ўртага 

ташлаган. “География” асарида давлат мақсадлари йўлида 

география ва географик макондан фойдаланиш, кишиларнинг 

қуруқлик ва денгиз воситаларидан фойдаланиши, табиий шароит 

билан инсонларнинг мавжуд аҳволи ўртасидаги боғлиқлик сингари 

масалалар ўз аксини топган. 

     Страбон ўз асарини Рим сиѐсатчилари, ҳукмдорлари ва 

ҳарбийларига мўлжаллангани учун китобда Рим империяси 

атрофидаги барча ерлар ҳақида кўпдан-кўп материаллар жой олган. 

Ҳатто, Страбоннинг замондошлари бу китобни жаҳонни 

бошқаришда дастуриламал дейишган. 

     Страбон, замондошлари каби, халқлар маданиятининг аҳволини 

географик омиллар билан тушунтиришга ҳаракат қилган. Масалан, 

у Қадимги Римнинг кучи ва буюклигини унинг алоҳида географик 

ҳолати, Аппенин ярим оролида жойлашуви, атрофдаги географик 

ва табиий муҳитнинг устунликлари билан изоҳлаган
2
.   

 

1.5. Ўрта асрлар ва Янги даврда Европада 

                    асосий геосиѐсий таълимотлар ва назариялар 

 

      Баъзи тадқиқотчилар классик геосиѐсат манбалари фақат Янги 

даврдаги Европа мутафаккирлари, сайѐҳлари, ҳарбий стратеглари 

ва бошқа илғор кишилари асарларида ўз аксини топган, деб даъво 

қиладилар. Қилинган умумлашмалар натижасида айтиш мумкинки, 

Европада геосиѐсий ва халқаро муносабатлар соҳасидаги  у 

даврнинг барча тадқиқотларини иккита асосий гуруҳга – 

идеалистик ва реалистик назарияларга ажратиш мумкин. Қадимги 

даврлардан то ҳозирги вақтга қадар барча макон ва географик 

омилларнинг халқаро муносабатларга татбиқи ва унинг 

моҳиятининг тадқиқи фақат мана шу иккита ѐндашув доирасида 

олиб борилган ва муайян натижаларга келинган. 

                                                 
1
 Цицерон. Диалоги.М., 1994, с. 36. 

2
 Страбон. География. М., 1994, с. 7. 

     У давр адабиѐти ва геосиѐсий тафаккурида мавжуд бўлган 

реалистик ва идеалистик жараѐнларининг ҳаммаси, жамият ва 

давлатнинг келиб чиқишининг таҳлили, инсоният тараққиѐтининг 

босқичлари ва умуман, тарихий жараѐн учта – географик 

детерминизм, ҳарбий-стратегик ва мулкий ѐндашув геосиѐсий 

назария доирасида таҳлил этилган.  

     Р.Т.Мухаевнинг фикрича, ўрта асрларда (V-XV асрлар) Европа 

геосиѐсатга тааллуқли барча тадқиқотлар асосан идеалистик 

характерга эга бўлган. Макон, география ва инсон ўртасидаги 

алоқаларнинг моҳиятини христиан диний марказлар “парвардигор 

томонидан ўрнатилган тартибот, унга реал кишиларнинг аралашуви 

гуноҳ, фақат Буюк Яратган томонидан танланган кишиларгина бу 

ишга аралаша оладилар” деб уқтирардилар. Черков ва унинг 

назариячилари ақидаларига асосланган бу таълимотларга кўра, 

бутун Ер курраси ва инсонлар тақдири, геосиѐсий тузилмалар ва 

дунѐ тартиботи, моҳият эътибори билан, Худо томонидан аввалдан 

тайин этиб берилган. Христиан сиѐсий назарияларининг асосий 

яратувчиларидан бири ҳисобланадиган Аврелий Августин (354-

430) жаҳон тартиботи ва Худонинг иродаси билан боғлиқ 

мулоҳазаларида мазкур идеалистик назарияни асослашга ҳаракат 

қилган
1
. 

    Европада V  аср охирларидан геосиѐсий ғоялар пайдо бўла 

бошлади ва кенг тарқалди. Бу жараѐн Ғарбий Рим империясининг 

таназзули шароитида империя вилоятларида марказдан қочиш 

истаклари кучайган ва миллий заминда янги-янги ҳокимият 

марказлари вужудга келган вақтга тўғри келди. 

     1096-1270 йиллар орасида христианларнинг мусулмон халқларга 

ва ислом динига қарши амалга оширган салб юришлари Европада 

геосиѐсий фикр тараққийсига энг кучли туртки берган 

ҳодисалардан бири бўлди. Бу юришлар натижасида ва Буюк 

географик кашфиѐтлар даврида европаликларнинг жаҳоний 

географик ва геосиѐсий дунѐқараши янги-янги маълумотлар, билим 

билан бойиди, денгиз ва қуруқликларнинг хариталари чизилди. Бу 

эса кейинги геосиѐсий тадқиқотларга ва ҳодисаларга жиддий 

таъсир кўрсатди. Янги-янги ерлар, океан, денгиз, дарѐ соҳиллари, 

халқлар, жамиятлар ва давлатлар, ерларнинг стратегик, моддий ва 

тижорий характеристикаси билан танишув ва ҳоказолар Европада 

геосиѐсат арбобларининг тафакукурида инқилобий ўзгариш ясади, 

                                                 
1
 Қаранг: Мухаев Р.Т. Ўша асар, 84-бет. 

уларни  давлатларнинг пайдо бўлиши, хавфсизлиги ва ривожида 

географик маконлар, ҳудуд омили  нақадар муҳим аҳамият касб 

этиши тўғрисидаги хулосага олиб келди.  

     Бундан ташқари Буюк географик кашфиѐтларнинг ўрта асрларда 

Европада кенг тарқалиши ва мустамлакачиликнинг қитьа 

давлатларининг расмий сиѐсатига айланиши географик 

детерминизм ғояларининг ривожига янги туртки бўлди ва унинг 

Европа ва жаҳонда амалий татбиқини жадаллаштирди. 

     XVI асрдан бошлаб Европада капитализмнинг ривожланиши, 

буржуазия зумрасининг шаклланиши ва мустамлакачилик 

ҳаракатининг бошланиши геосиѐсий реалликларни идрок этиш ва 

реалистик таҳлил этишнинг янги марказлари пайдо бўлишига олиб 

келди. 

     Тадқиқотчиларнинг фикрича, XV асрда Византия 

империясининг қулаши ва марказлашган миллий давлат барпо 

этиш ҳаракатларининг бошланиши Европада геосиѐсий 

тушунчаларнинг ривожига кучли туртки берган ҳодиса бўлди. Бу 

ҳодиса, бир томондан, Европада қироллик ҳокимиятининг оѐқ-

қўлини бўшатиб, янги мустамлакалар учун курашга руҳлантирди, 

бошқа томондан, ўз даврининг илғор стратегик ва геосиѐсий 

тафаккур намояндаларини муҳим геостратегик ҳудудларни 

ўрганишга, давлат даражасида сафарлар қилиб, муҳим геостратегик 

ҳудудларни ўрганишга, ҳарбий-стратегик, ишғол этиш, аҳолини 

жойлаштиришга оид, географик, топографик режалар, 

маълумотнома ва ҳоказо китобларни тайѐрлашга отлантирди.  

     Туркларнинг Византия императорини ва православ патриархини 

Константинополдан Римга ҳайдаб юбориши эса Европа 

геосиѐсатчиларининг назарий манбашунослик базасига жуда 

жиддий таъсир кўрсатди. Узоқ муддат Византия черковларининг 

чанг босган хоналарида сақланган қадимги давр асарлари, 

қўлѐзмалари Европага келтирилгач, нашр этилиб, билимдон 

китобхонлар ихтиѐрига берилди. Қадимги муаллифларнинг 

геосиѐсий ва геостратегик ғоялари билан танишган христиан 

Европаси тадқиқотчилари янги-янги тадқиқотларга киришдилар. 

     Бу жараѐнларнинг ҳаммаси, пировардида, дунѐнинг геосиѐсий 

тузилиши ва жаҳон тартиботи ҳақида ўтмишда ҳукмрон бўлган 

диний-идеалистик қарашларнинг реалистик назариялар билан аста-

секин алмашинувига туртки берди. XVIII асрдан бошлаб Европа 

мутафаккирларининг инсон ва унинг илмий тафаккури билан 

боғлиқ ташаббуслари, турли илмий тажрибалари бу соҳада чинакам 

сакрашга сабаб бўлди. 

     Тарихий адабиѐтда Аристотель томонидан илгари сурилган 

географик детерминизм назарияси энг қадимги геосиѐсий назария 

деб ҳисобланади. Геосиѐсат ва геосиѐсий жараѐнларни билишда бу 

назарияни энг қадимги намуна деб ҳисобласа бўлади. 

     Геосиѐсий муҳит (иқлим, дарѐлар, денгизлар ва ҳ.к.лар)нинг 

тарихга таъсири тўғрисидаги ғояни қадимги мутафаккирлар - 

Геродот, Гиппократ, Фукидид, Полибий ва бошқаларнинг 

асарларида учратиш мумкин. 

     Янги даврда Европада француз олими Жан Боден (1530-1596) 

“Давлат ҳақида олти китоб” асарида (1577 й.) бу назарияга биринчи 

бўлиб мурожаат қилди. Унинг бу асари европаликларда географик 

детерминизм масаласига яна қизиқиш уйғотди. 

     Боден сиѐсий ва давлат тузилишидаги тафовутлар ва фарқларни 

учта: Парвардигорнинг иродаси, инсоннинг омади ва  табиат 

таъсири сабаблари билан изоҳлади. Муаллиф табиатнинг таъсир 

кучида биринчи навбатда географик шартларга, барча географик 

омиллар орасида бўлса, иқлимга асосий аҳамият берган. 

     Ж.Боден Ер куррасини уч: иссиқ-экваториал, совуқ-қутбий ва 

ўрта-мўътадил қисмга бўлган. Қадимги юнон мутафаккири 

Полибийдан кейин у халқларннг характери биринчи навбатда 

иқлим шартлари ва яшаш жойига боғлиқ, деб тасдиқлади. 

Мутафаккир шимолда кучлироқ ва жангари, жанубда 

қобилиятлироқ кишилар яшайди, деб ѐзган эди. 

     Географик детерминизм ғоялари XVIII-XIX асрларда янада 

кенгроқ ѐйилди. Француз маърифатпарвари, файласуф Шарль 

Монтескье (1689-1755) “Қонунларнинг табиати ҳақида” асарида 

(1748 йил) Бодендан кейин давлатларнинг қонуний тузилмасидаги  

тафовутнинг асосий сабабини иқлим хусусиятлари билан боғлаган 

эди. У совуқ иқлимда яшовчи кишилар мўътадил иқлимда 

яшайдиганларга нисбатан ахлоқлироқ, чунки мўътадил иқлимнинг 

ўзига хос хусусиятлари уларга таъсир ўтказади ва уларнинг хулқ-

атвори ўзгарувчан бўлишига сабаб бўлади, деб даъво қилган. 

Монтескьенинг фикрича, иссиқ иқлим кишиларнинг характерини 

заифлаштиради, бу эса иссиқ мамлакатларда қулчиликнинг 

ривожланишига олиб келган. 

     Европа геосиѐсатида айни Монтескье биринчи бўлиб давлат 

тузилиши, бошқарув шаклларини табиий-географик омил билан 

боғлаб тушунтирган, иқлимнинг давлат ва жамият ҳаѐтига 

таъсирини очиб берган
1
. 

     Янги давр француз мактабида Монтескьедан ташқари Жан  

Батист Дюбо (1670-1742), Ипполит Адольф Тэн (1828-1893) ва 

социолог Эдмон Демолен (1852-1907)  ҳам маҳаллий шароит, 

иқлим ва табиий муҳитнинг кишилар, халқлар ва жамиятга таъсири 

масаласини ўрганган. Улар ҳам халқнинг маданий ривожида 

мамлакат иқлими асосий омилдир, деган фикрга асосланганлар. 

Бироқ, айни чоғда, улар ижтимоий тузилмада географик ва иқлим 

омиллари билан бир қаторда халқнинг ирқий мансублиги, тийнати 

ва урф-одатлари ҳам муҳим роль ўйнайди, деб ҳисоблаганлар. 

    Мазкур даврда немис олимлари И.Кант, Г.Ф.Ҳегель, А.Ҳумбольд 

ва К.Риттерлар ҳам географик детерминизм назариясини қабул 

қилган. 

    Георг Фридрих Ҳегель (1770-1831) “Тарих фалсафаси” асарида 

географик детерминизм назариясига мурожаат қилган ва халқлар 

ҳаѐтида географик омилнинг роли борасида кенг маълумот берган. 

Унинг тарих фалсафаси ҳақидаги маърузалар курсида “Жаҳон 

тарихининг географик асослари” номли алоҳида бўлим бор. Бу 

бўлимда у мамлакатларнинг “жаҳон тарихий ҳаракатига оид 

бўлмаган” табиий хусусиятларини географик омиллар билан 

асослаган. Муаллифга кўра, иссиқ ѐки ҳаддан ташқари совуқ иқлим 

бундай ҳаракатнинг сабабидир
2
. 

     Қомусий билим эгаси бўлган Ҳегель географик детерминизмни 

биринчи бўлиб ирқчилик билан боғлаган. Унинг фикрича, фақат 

Ғарбий Европа мамлакатлари ва АҚШ аҳолисигина тарихий 

тараққиѐт тарқатувчилардир. Бошқа минтақалар ва жаҳоннинг ўзга 

қисмларининг халқлари, шу жумладан русларни у европаликлардан 

қуйида туради, деб ҳисоблаган. Мексика ва Перунинг тубжой 

аҳолисининг испанлар томонидан асорат қилинишининг сабабини  

Ҳегель ҳиндуларнинг “барча ҳолларда, ҳатто бўйи жиҳатидан ҳам 

европаликлардан қуйи даражада эканлиги” билан изоҳлаган. 

      Ҳегель Ер куррасида мавжуд бўлган у ѐки бу ижтимоий 

тузумни учта “географик тафовут” комбинацияси билан боғлиқ деб 

билган. Унинг фикрича, Ер юзи: 

- чўл ва текисликликлардан иборат қуруқ ясситоғликлардан; 

- паст текисликлар, кечув ўлкалари, суғорма ерлардан; 

                                                 
1
 Монтескье Ш.  Избранные произведения. М., 1995,с.350. 

2
 Гегель. Лекции по философии и истории. СПб, 1993. 

- бевосита денгиз соҳилида жойлашган мамлакатлардан 

иборатдир. 

     Ҳегел мана шунга асосланиб, чўл ва ясситоғлик жойларда 

яшовчилар чорвачилик, паст текисликларда яшовчилар 

деҳқончилик ва саноат, ниҳоят, учинчи гуруҳга мансуб халқлар 

савдо ва денгизчилик билан шуғулланадилар, деган хулоса  

чиқаради. Шу нуқтаи назардан келиб чиққан Ҳегель патриархал 

мустақилликни биринчи, мулкчилик ва ҳукмронликни иккинчи, 

фуқаролик эркинлигини учинчи гуруҳга мансуб деб билган. 

     Ҳегелнинг бу фикрлари кейинги йилларда фақат немис эмас, 

балки Ғарбий Европанинг кўпгина классик олимлари томонидан 

ривожлантирилган. 

     XVIII асрнинг охири -  XIX асрнинг биринчи чорагида немис 

геосиѐсатчиси Александр фон Ҳумбольд (1769-1859) географик 

детерминизм назариясини давом эттирди ва ривожлантирди. У 

халқларнинг мавжуд бўлишида географик детерминизмнинг 

ролини махсус тадқиқ этди ва кўпдан-кўп геосиѐсий фикрларни 

ўртага ташлади. Бу геосиѐсатчи олим ўз асарларида инсонларнинг 

характери, жамиятнинг тараққиѐтини табиий-географик тафовутлар 

– тирикчилик манбалари, иқлим ва бошқа табиий шартларга 

боғлаган
1
. 

      Яна бир немис олими, географ Карл Риттер (1779-1859) 

географик детерминизм ғоясининг ривожига муҳим ҳисса қўшди. 

Риттер Берлин География жамиятига раҳбарлик қилган даврда 

Европа ва жаҳон бўйлаб саѐҳатга чиқди, сайѐранинг муҳим 

геосиѐсий ҳудудларини ўрганди.  Риттер асосан географ бўлган ва 

ўз тадқиқотларини сиѐсий география сифатида тақдим этган. Бироқ 

Риттер географияга амалий фан сифатида қараган, чунки уни Ер ва 

унинг аҳолисининг ўзаро боғлиқлиги ва ўзаро алоқадорлиги, турли 

қитъалар, мамлакатлар, географик зоналар ва жамиятларнинг  

қиѐси масаласини ўрганишга йўналтириш лозим деб ҳисоблаган. 

      Халқларнинг тақдири ва тараққийси тўлалигича атроф муҳитга 

боғлиқ деган фикрга келган Риттер Европа ўз ҳолатига кўра мақбул 

ва мулойим иқлимда жойлашгани учун бахтлидир, деб ѐзган. 

Риттернинг фикрича, умуман, иқлим, табиий шароит муайян 

минтақада яшовчи кишиларнинг ҳаѐтига жиддий таъсир ўтказади, 

уларнинг бошқалар билан ўзаро муносабатларида чуқур из 

қолдиради. Шунингдек, у жисмоний ва ақлий қобилиятнинг 

                                                 
1
 Михайлов Т.А. Ўша асар, 65-66-бетлар. 

шаклланиши ва ривожи бевосита атроф муҳитга боғлиқ деб 

ҳисоблаган.  

     Сайѐранинг иқлими, аҳолининг жойлашуви, халқларнинг 

тарихи, уларнинг маданияти, ижтимоий аҳволи, демографик 

муаммолар ва ҳоказолар тўғрисида етарлича маълумот тўплаган 

Риттер шу асосда ўз тадқиқотларида қиѐсий методни қўллади. 

Инсоният ва табиат тарихини қиѐсий таҳлил қилиш асосида у 

Европада биринчи бўлиб қуруқлик ва денгиз бўйи 

давлатларининг доимий қарама-қаршилиги назариясини илгари 

сурди. 

     Риттер Ер сатҳини ораларида доимий қарама-қаршилик мавжуд 

бўлган қуруқлик (континенталь), сув (денгиз) ва яримдоирага 

(соҳил) бўлиб, жаҳоннинг ягона глобал маконининг минтақавий 

ҳаракати иерархияли схемасини яратди. 

     У континенталь қуруқлик маконни иккита катта: “Янги дунѐ”  ва 

“Эски дунѐ”га ажратди. Муаллифнинг фикрича, “Эски дунѐ” 

Шарқдан Ғарбга узанган бўлиб, иқлими “Янги дунѐ”га қараганда 

бир хил. “Янги дунѐ” Шимолдан Жанубга узанади ва иқлими 

хилма-хиллиги билан фарқланади. 

     Риттер, шунингдек, “география миллий шуурнинг компоненти 

сифатида” деган  геосиѐсий назарияни илгари суриб, инсон ва 

атроф муҳитнинг ўзаро боғлиқлигини, жумладан немисларнинг 

географик онги шаклланишининг ўзига хослигини изоҳлашда 

классик геосиѐсатчилар орасида энг кўзга кўринган сиймолардан 

бири бўлди. 

     Риттер ҳар бир инсон, халқ қадрдон табиати, ўзи яшайдиган 

ҳудуднинг фарзандидир ва уни қуршаб олган табиий ландшафт бу 

инсоннинг жисмоний кўриниши, характери, миллий ва ижтимоий 

хулқ-атвори, маданияти, тили ва онгида албатта ўз аксини топади, 

деб ҳисоблаган. 

     Риттер геосиѐсий адабиѐтда биринчи бўлиб “географик 

индивидуаллик” тушунчасини қўллаган ва конкрет маконларни 

ўрганишга татбиқ этган. Олимнинг айтишича, ҳар бир маконнинг 

табиий ташқи чегаралари ва ички ўзаро боғлиқлиги мавжуд. Унинг 

“географик индивидуаллиги”ни мана шу икки омил белгилаб 

беради.  

     Кейинчалик Европа геосиѐсатида Риттернинг бу тушунчасини 

“давлатларнинг географик индивидуаллаштирилиши” номли қонун 

сифатида тақдим этганлар ҳам бўлди
1
.   

      Янги давр Европа геосиѐсий манбашунослигида ҳарбий-

стратегик назария иккинчи асосий концепция ҳисобланади. 

Тадқиқотчилар бу назарияни геосиѐсатнинг иккинчи асосий қонуни  

ва манбаси дея баҳолашади. 

     Европа Уйғониш даврининг буюк мутафаккири, итальян 

файласуф олими Николо Макиавелли (1469-1527) сиѐсий 

адабиѐтларда кўпроқ реалистик ва позитив геосиѐсий назария деб 

юритиладиган ҳарбий-стратегик концепциянинг асосчиси 

ҳисобланади. У “Давлат” номли асарида халқаро муносабатлар ва 

давлатлараро алоқаларни позитив тушуниш назариясини таклиф 

қилган, бу муносабатлар ва алоқаларнинг реал манзараси ва 

мақсадларини шу асосда ѐритган ҳамда давлатларнинг миллий 

манфаатларга асосланадиган ташқи сиѐсати куч қўллаш йўли билан 

олиб борилади, деган хулосага келган
2
.  

     Макиавеллининг геосиѐсий ғоялари кейинчалик голланд 

саркардаси, геостратеги ва олими, Пруссия ва Россия қўшинлари 

таркибида Наполеонга қарши урушда иштирок қилган генерал 

Карл фон Клаузевицнинг (1780-1831) уч жилдлик “Уруш 

тўғрисида” номли асарида ривожлантирилди.  

      Бошқа-бошқа даврларда яшаган бўлишидан қатъий назар, бу 

олимларни давлат бошқаруви ва давлатлараро алоқаларга “қатъий 

ѐндашув” позицияси бирлаштиради. 

     Ҳарбий-стратегик назария тарафдорларининг фикрига кўра, 

давлат ўз манфаатлари ва хавфсизлигини ҳарбий куч ишлатиш ѐки 

мажбур қилиш йўли билан таъминлаши мумкин. Уларнинг нуқтаи 

назарича, ҳар бир давлатнинг ички бошқарув ва давлатлараро 

муносабатларга оид муайян нормалари бўлиши ва улар давлат куч-

қудрати билан муҳофаза қилинмоғи лозим. Мазкур нормаларнинг 

ҳимоясини таъминлаш бўлса, ҳарбий таҳликани туғдиради
3
. 

     Европанинг идеалист геосиѐсий назариячилари ҳисобланган 

баъзи маърифатпарвар файласуфлар (жумладан И.Кант, Вольтер, 

Монтескье ва бошқалар) у даврда айни “уруш билан қўрқитиш” 

назарияси тарафдори бўлган реалист геосиѐсатчиларнинг 

                                                 
1
 Тихонравов Ю.В. Геополитика. М., 1998, с.40. 

2
 Қаранг: Геополитика. Антология. М., 2006, с.105-106. 

3
 Колосов В.А., Мироненко Н.С. Геополитика и политическая география. М., 2005, с.34-35. 

“ғайриинсоний” қарашларини қаттиқ танқид қилдилар ва уларнинг 

бу позициясига “ғайриахлоқий” дея баҳо бердилар. 

      Янги давр файласуфи, немис олими Иммануил Кант (1724-

1804) IV – V асрлардаги диний-идеалистик ѐндашувдан фарқли 

ўлароқ, халқаро муносабатлар ва геосиѐсий алоқаларга идеалистик 

илмий ѐндашувни таклиф қилди. У ўз асарларида реалистларни 

ғайриинсонийликда айблаб, инсонлараро ва давлатлараро 

муносабатларнинг урушсиз, ихтилофсиз, ҳокимлик ва 

маҳкумликдан холи моделини ўртага қўйди. Унинг моделида дунѐ 

қонли урушлар ва тўқнашувлардан узоқ, идеал жамият сифатида 

тасвирланган
1
. 

      И.Кант 1795 йилда ўзининг “Абадий дунѐ” геосиѐсий 

назариясини эълон қилди. У бу асарида халқлар ва давлатлар 

ўртасида собит ва тинч муносабатлар ўрнатиш усулини таклиф 

қилди, бошқарувнинг республика шаклининг ѐйилиши “абадий 

дунѐ” асрининг бошланиши бўлади, деб тасдиқлади. Немис 

халқининг манфаатлари ва орзу-умидларидан келиб чиққан ҳолда 

И.Кант бутун урушларга, шу жумладан немис буржуазияси 

истаѐтган урушларга жиддий нафрат билан қаради ҳамда реалистик 

ѐндашув тарафдорларини қаттиқ танқид қилди. 

     Идеалистлар христиан Европа улкан соатни эслатади, деб 

ҳисоблашарди. Алоҳида давлатлар ва улар орасидаги муносабатлар 

бу соатнинг механизмларидир. Бу ерда ҳамма нарса сулҳ ва 

биргаликдаги фаолият орқали ҳал этилиши лозим, зўравонлик, 

таҳдидлар ва урушлар ҳақида гап ҳам бўлиши мумкин эмас. 

     Тадқиқотчиларнинг фикрича, Янги давр Европа геосиѐсий 

назарияларининг сулҳ ва тинчликка интилиш тенденцияси ўша 

замонда  қитъада шаклланган реаллик билан бевосита боғлиқ эди. 

Миллий давлатларнинг пайдо бўлиши ва мустамлакачиликнинг 

кенгайиши қитъада ҳам, жаҳон мустамлакаларида ҳам Европа 

давлатларининг ўзаро ихтилофлари тобора кучайишига олиб келди. 

Давлатлар ва мустамлакаларнинг чегаралари деярли кун сайин 

ўзгариши,  бир гуруҳ мамлакатларнинг “синиши” ҳисобига 

бошқаларининг кучайиши ва кенгайиши, ҳарбий кучнинг 

давлатлараро муносабатларда ҳал қилувчи омилга айланиши, 

миллий давлатчилик ҳаракатининг кучайиши геосиѐсий 

муносабатларнинг кескинлашувига сабаб бўлди. 

                                                 
1
 Қаранг: Геополитика. Антология, с. 147. 

     Бундан ташқари дунѐни янгидан бўлиб олиш йўлида олиб 

борилаѐтган курашнинг кенгайиши,  мустамлакачилик урушлари, 

саноат ва техника тараққиѐти натижасида жаҳон ҳудудлари устидан 

геосиѐсий назорат ўрнатишнинг янги имкониятлари, давлатлар 

орасидаги муносабатларнинг кундан-кунга кескинлашуви ва 

ҳоказолар янги жаҳон уруши хавфини вужудга келтирди ва 

инсониятга тобора жиддийроқ хавф сола бошлади. Бундай 

шароитда, XIX асрнинг иккинчи ярмидан бошлаб, ўша даврнинг 

илғор кишилари давлатлараро муносабатлар, геосиѐсий, 

геостратегик муаммолар, миллий зиддиятларнинг сабаблари ва 

қонуниятлари, янги шароитда давлатлараро муносабатларнинг 

нормалари, ихтилофли ҳолатларни ҳал этишнинг турли йўллари ва 

шу сингарилар тўғрисида илмий тадқиқотлар олиб боришга 

киришдилар. 

      У даврнинг энг илғор илмий арбоблари - сиѐсатшунослар, 

тарихчилар, файласуфлар, ҳуқуқшунослар ва бошқа соҳаларнинг 

вакиллари илмий-назарий тадқиқотларни жадаллаштирдилар. 

Натижада геосиѐсат аста-секин академик фанга айланди ва 

давлатлараро муносабатларнинг энг долзарб масалаларига жавоб 

излашга киришди. 

II БОБ 
 

КЛАССИК ГЕОСИЁСАТ: XIX АСРНИНГ 

ИККИНЧИ ЯРМИ -  XX АСРНИНГ БИРИНЧИ ЯРМИДА 

ҒАРБ ГЕОСИЁСИЙ МАКТАБЛАРИНИНГ АСОСИЙ 

ҒОЯЛАРИ ВА НАЗАРИЯЛАРИ 

 

      Ҳозирги замон француз геосиѐсатчиси Пьер Галлуа 

геосиѐсатнинг фан сифатида ривож топишининг учта тарихий 

босқичини ажратиб кўрсатган: 

       Протогеосиѐсат даври (инсоният тарихининг илк даврларидан 

то Европада саноат инқилобигача бўлган давр. Бу давр географик 

фатализмга асосланади); 

       Ихтилоф геосиѐсати даври (саноат инқилоби давридан 

бошлаб атроф муҳитнинг ваҳшийларча эксплуатация этилиши, 

глобал табиий фалокатларнинг инсониятга таҳдид этишигача 

бўлган давр); 

      Ғайриихтилоф геосиѐсат даври (табиат инсонлардан “қасос 

ола бошлайди”, инсонлар башариятни халос қилиш, Ер куррасини 

келгуси авлодларга асраш учун мувофиқлаштирилган дунѐ 

сиѐсатини ишлаб чиқиш ва юргизиш ва ҳ.к. йўлларни ахтара 

бошлайди)
1
.  

     Геосиѐсатнинг алоҳида фан сифатида шаклланишининг 

ибтидоси миллатлар ва давлатларнинг турли геосиѐсий лагерларга 

бўлиниши жараѐнига тўғри келди. Бунгача геосиѐсат ҳали уни 

яратувчиларнинг миллий ва давлат мансублигига, методологик 

ѐндашувига кўра, қитъалараро геосиѐсий ва миллий мактабларга 

ажралмаган эди.  

      Тахминан XIX асрнинг иккинчи ярмидан бошлаб жаҳоннинг 

баъзи мамлакатларида миллий геосиѐсий мактаблар вужудга кела 

бошлади ва улар ўз ҳудудлари, қўшни ерлар, атрофдаги 

мамлакатларнинг маконлари, инсон ресурслари, табиий-географик 

хусусиятларини, сайѐранинг моддий ва маънавий бойликларини 

ўрганишга киришдилар. Тадқиқотчилар ўша даврдан бошлаб 

геосиѐсатчиларни  миллий ва давлат мансубияти, талқин қилган ғоя 

ва назариялари йўналишига, қайси давлатнинг манфаатларини акс 

эттирганига қараб турли гуруҳларга ажратишган. Улар орасида энг 

кенг тарқалганлари ва энг машҳурлари қуйидагилардир: 
                                                 
1
 Қаранг: Мухаев Р.Т. Ўша асар, 101-бет. 

      Классик Европа қитъа мактаби; 

      Инглиз-америка Атлантика маркази; 

      Россия, Хитой, Япония ва бошқа империяларнинг алоҳида 

геосиѐсий марказлари ва ҳозирги дунѐда мавжуд бошқа мактаблар. 

      Бу марказларнинг ҳар бири ҳар хил миллий ва давлат 

манфаатларига асосланган меъѐрларга таяниб, сайѐранинг муҳим 

геосиѐсий, ҳарбий, геостратегик ва сиѐсий масалаларини тадқиқ 

этган ва тадқиқ қилмоқдалар. 

     Бундан ташқари, мана юз йилдан ошдики, мазкур давлатлар ва 

уларнинг иттифоқлари иштирокида жаҳон геосиѐсий ва 

геостратегик масалалари режалаштирилмоқда, давлатлараро 

муносабатлар шакллантирилмоқда ва бошқарилмоқда, урушлар 

олиб борилмоқда ва сулҳ шартномалари имзоланмоқда. 

      Тадқиқотчилар мазкур геосиѐсий мактабларнинг ўзига хос 

хусусиятлари тўғрисида умуман ва ҳар бири ҳақида фарқли 

фикрлар билдирмоқда.  

      Классик геосиѐсий стратегиялар асосан давлатнинг қуруқлик, 

денгиз ва ҳаво ҳудудини ҳимоя қилиш, атрофдаги мамлакатлар ва 

“ғайримаданий халқлар” ўрнашган ерларни ўзлаштириш, ҳарбий 

куч ѐрдамида империя ҳудудини кенгайтириш ва бошқа 

геостратегик режаларни амалга оширишга хизмат қилади.  

 

2.1. Континентал Европа классик геосиѐсат 

мактаби: пайдо бўлиши, характеристикаси ва асосий 

назариялари 

 

      Тадқиқотчиларнинг фикрига кўра, умуман, геосиѐсат фан 

сифатида Европада майдонга келган ва ривожланган. XIX – XX  

асрлар классик геосиѐсатининг асосий мутафаккирлари 

ҳисобланган К.Риттер, Ф.Ратцель, Р.Челлен, К.Ҳаусҳофер ва бошқа 

муаллифлар континентал геосиѐсат назариясига асос солганлар. 

Улар “зарурий ҳаѐтий макон”, “хартленд”, “дунѐ ҳаками”, 

“ерларни босиб олиш қонуни”, “Ўрта Европа концепцияси”, 

“континентал давлат концепцияси”, “қитъа давлатлари блоки 

ғояси” каби қатор геосиѐсий назарияларнинг асосини ишлаб 

чиққанлар. 

     Россиялик олим И.Василенко миллат ва миллий ҳудуд ғоясига 

таяниш вужудга келган вақтидан бошлабоқ континентал 

геосиѐсатнинг асосий хусусиятларидан бири бўлган, деб 

ҳисоблайди. Инглиз-америка геосиѐсатчилари ўз концепцияларини 

бетараф макон позициясидан келиб чиққан, маданий ва миллий 

мансубликни эътибордан соқит қилган ҳолда ривожлантирган бир 

вақтда европаликлар асосий эътиборни миллий, ижтимоий ва 

маданий омилларни тадқиқ қилишга йўналтирдилар. 

      Ўз ўлкасининг миллий-маданий марказчилик геосиѐсатидан 

келиб чиққан ҳолда, диний ақида, туғилган ер ва соф миллий қонга 

боғлиқлик негизига қурилгани континентал геосиѐсатнинг иккинчи 

асосий хусусиятидир. Бу мактабларнинг ҳар бир вакили 

континентал геосиѐсат назариясини, энг аввало, ўз миллати, дини 

ва заминига таянган ҳолда ривожлантирди.  

     Афтидан, узоқ муддат миллий давлатига эга бўлишнинг 

натижаси шу бўлдики, европалик ҳар бир геосиѐсатчи ўз давлатини 

умумевропа маконининг маркази ва, бинобарин, қитъанинг 

бойликларига эга бўлишга бу давлатнинг энг кўп ҳаққи бор деб 

ҳисоблаган. Тадқиқотчилар континентал давлатларни ѐшидан келиб 

чиққан ҳолда учта – кекса, етук ва ѐш гуруҳга ажратган. Шунга 

мувофиқ равишда Буюк Британия, Франция, Испания, Голландия, 

Португалия, Дания, Швеция, Швейцария, Россияни кекса гуруҳга, 

Германия, Италия, Греция, Болгария, Бельгия ва бошқаларни етук 

гуруҳга, қолган давлатлар, чунончи, Польша, Австрия, Руминия, 

Чехословакия ва бошқаларни ѐш гуруҳга киритишган. Булардан ҳар 

бирининг ўзига яраша талаби ва сиѐсати бор эди. 

       Бундан ташқари, қитъа давлатлари ҳудудининг ўлчами ва 

эгаллаб турган табиий-географик маконига (яъни жойлашув ерига) 

кўра ҳам тасниф этилган. Албатта, ҳудуди катта ва аҳолиси кўп 

бўлган давлатларнинг истаклари ҳам катта бўлган ва, бинобарин, 

уларнинг геосиѐсати ҳужум стратегиясига асосланган. 

      Шунингдек, Европа мамлакатлари макон-ерлашув 

характеристикасига кўра Ғарбий Европа, Шарқий Европа, 

Марказий Европа, Скандинавия ва бошқа давлатларга ажратилган. 

Геосиѐсий ва геостратегик маънода бундай ажратиш алоҳида 

аҳамиятга эга. 

     Континенталчиларнинг фикрича, ҳар бир халқ ўзининг 

такрорланмас ҳудудий концепциясини ва ўзи муносиб бўлган, 

фақат унга хос ижтимоий-маданий жамиятни барпо қилади. 

Шунинг учун ҳам улар инглиз-америка Атлантика мактаби 

томонидан тарғиб этилган ягона макон, шу жумладан маданий 

айнанлик тўғрисидаги ғояни жуда қийинчилик билан қабул қилар 

эдилар. 

     Континенталь Европа мактабининг геосиѐсий ғоялари ўз 

даврининг турли-туман масалаларини акс эттирган ва бу билан 

геосиѐсат фанининг аксарият соҳалари ва категорияларини қамраб 

олган. Бунда, агар ХХ асрнинг биринчи ярмида бу мактаб 

яратувчилари орасида ҳали ўзаро жиддий қарама-қаршилик 

тенденцияси (хусусан, немис-француз геосиѐсатчилари орасида 

кескин уруш тарафдорлари ва гуманист-либералларни, атлантика ва 

мондиалчи назарияларнинг тарафдорлари ва мухолифларини  ва 

бошқа жараѐнларни кузатиш мумкин) мавжуд бўлган эса, ХХ 

асрнинг интиҳосидан бошлаб улар Европа қитъаси блоки ғоясини, 

одатда, бир ѐқадан бош чиқариб, қўллаб-қувватламоқдалар ҳамда 

АҚШнинг Атлантика сиѐсатига мухолифлик қилмоқдалар. 

      Континентал Европага бошқа-бошқа номлар остида ѐндашган 

айрим тадқиқотчилар қитъа геосиѐсий масалаларининг кўп 

жиҳатларини тадқиқ этдилар. Масалан, Челлен Европа 

назариѐтчилари орасида биринчи бўлиб “ўқ давлатлар”, Науман –  

“Оралиқ Европа”, Ҳаусҳофер “Берлин – Москва – Токио” геосиѐсий 

блоки тушунчасини илмий истилоҳга киритди. 

      Классик немис геосиѐсий назариялари: Классик Европа ва 

немис геосиѐсатининг асосларини XIX аср охирида Фридрих 

Ратцель ва Рудольф Челлен яратди, уни ХХ асрнинг биринчи 

ярмида Карл Ҳаусҳофер, Карл Шмитт ва Европанинг бошқа атоқли 

геосиѐсатчилари давом эттирди.  

      Немис геосиѐсат мактабининг порлоқ сиймоси ҳисобланадиган 

Фридрих Ратцель (1844-1904) континентал Европа геосиѐсат 

мактабига ва, умуман, геосиѐсатнинг реалистик фан сифатида 

шаклланишига асос солди. Немис геосиѐсатчи олими Отто Мауль 

Фридрих Ратцелни геосиѐсат фанининг ҳақиқий асосчиси ҳисоблаб, 

бундай деб ѐзган: “Геосиѐсатнинг тараққиѐтини Ратцелсиз тасаввур 

қилиб бўлмайди, шу боисдан ҳам, масалан, Челлен ѐки бошқа 

бировни геосиѐсатнинг отаси деб айтиш мумкин эмас, ваҳоланки 

баъзан  жоҳиллик оқибатида шундай дейдиганлар бор. Ратцель 

геосиѐсатнинг отасидир”
1
.  

      Ч.Дарвиннинг эволюция  назарияси ва социал-дарвинизм 

ғоялари, К.Риттер, А.Ҳумбольдларнинг географик ва геосиѐсий 

назариялари Ф.Ратцель дунѐқараши ҳамда геосиѐсий 

                                                 
1
 Желтов В.В., Желтова М.В. Ўша асар, 81-бет. 

методологиясининг асосини ташкил этади. Кўпгина тадқиқотчилар 

социологиянинг асосчиси француз олими О.Конт ва инглиз 

файласуфи Г.Спенсернинг  бир қанча концепциялари – 

эволюционизм, географик муҳитнинг халқлар, давлатлар 

тараққиѐтига таъсири, сиѐсий системанинг ишлашида, этнослар ва 

давлатлар ҳаѐтида демографик ва фазовий омилларнинг роли каби 

ғоялари Ф.Ратцель қарашларининг шаклланишига энг кўп таъсир 

қилган, деб ҳисоблайдилар. Ратцелнинг “Ер ва ҳаѐт. Қиѐсий 

ершунослик”, “Халқшунослик”, “Сиѐсий география” номли муҳим 

геосиѐсий китобларида бу таъсир кўзга анча ѐрқинроқ ташланади. 

      Ратцель замонасининг ашаддий миллатчиларидан бўлган ва, 

айрим маълумотларга қараганда, 1870-1871 йилларда Пруссиянинг 

Францияга қарши урушида фаол иштирок қилган. 

     Ратцель олим сифатида сиѐсий географияга асос солиб, 

замонасининг геосиѐсий тафаккури шаклланишида катта роль 

ўйнаган. Германияда географик антропология мактабини барпо 

этган Ратцель  1875 йилдан эътиборан табиат ва атроф муҳитнинг 

инсонларга, жамиятга, ҳаѐт тарзининг шаклланиши ва ривожига 

таъсири масалаларини ўрганишга киришади. У Дарвиннинг 

биологик (органик) тараққиѐт назариясини инсоният жамиятига 

татбиқ этар экан, жиддий геосиѐсий хулосалар чиқаради. 

      “Зарурий ҳаѐтий макон” геосиѐсий концепцияси Ратцель номи 

билан боғлиқ муҳим геосиѐсий назариялардан бири ҳисобланади. У 

“Сиѐсий география ѐки тижорат, ҳарбий, давлатлар географияси” 

(1897) номли йирик асарида давлатларнинг вужудга келиши ва 

ривожланишини системали таҳлил этган ва ўз геостратегик 

концепциясини ишлаб чиққан. 

     Ратцель бу асарида ҳарбий-стратегик концепция тарафдорлари –  

Н.Макиавелли, К.Клаузевиц ва бошқа геосиѐсатчиларнинг 

ғояларини ривожлантириб, инсон организми ва давлат орасида 

ўхшашлик ахтарган.  

     Ратцелнинг фикрича, давлат – конкрет маконда илдиз отган 

жонли организмдир, у туғилади, ривожланади, орқага чекинади ва 

ўлади. Табиийки, бу организм яшаш учун атрофидаги бошқа 

организмлар билан муносабатга киришади (жанг олиб боради), 

уларнинг ҳаѐтий ресурсларини эгаллайди ва яшашда давом этади. 

Бу ҳолда ҳаѐтий ресурсларини йўқотган халқнинг умри поѐнига 

етади. 

     Давлатни жонли организм деб билиш Ратцель назариясининг 

асосий қоидаларидан бири бўлди.  

     Ратцель назариясига мувофиқ, давлатнинг оѐққа туриши ва 

тузилишида айни ҳаѐтий макон муҳим сиѐсий-географик омилдир. 

Мавжуд маконни суверен идора этиш, иқтисодий, ҳарбий, 

ижтимоий, маданий ва ҳ.к. ресурслар устидан том назаорат 

ўрнатиш давлат мавжудлиги ва хавфсиз ривожининг асосини 

ташкил этади. 

      Ратцелнинг айтишича, давлатнинг жойлашув макони табиий 

чегаралар билан муҳофаза қилинган тақдирдагина мамлакатнинг 

ривожига ѐрдам беради. Агар халқ ўз ҳудудида ўзини табиий ва 

хавфсиз ҳис қилса, у ҳамиша собит характерли бўлади. Чунки илк 

манбадан (макондан) чиққан хусусиятлар (масалан, ишонч ва 

ирода) энди унинг қонига сингиб кетган бўлади.  

     Олимнинг айтишича, макон – ҳаѐтий макон, геобиомуҳитдир, у 

халққа ҳаѐтий қувват беради. Давлатлар ва халқларнинг ўзига хос 

хусусиятлари мана шу геобиомуҳитга, халқларнинг ундан қандай 

фойдаланишига боғлиқ. Шунинг учун, географик маънода, давлат 

албатта унинг замини, ҳудуди билан боғлиқ ҳолда ўрганилиши 

лозим. Ҳудуд (замин) муайян қувват бахш этибгина қолмай, 

халқнинг характерини ҳам белгилаб беради. 

     Ратцель концепциясига кўра, макон ўзининг табиий чегаралари 

ва қўшниларнинг характерига кўра фарқланади. У бир гуруҳ 

давлатларга қилинган босқинчилик ва уларнинг ҳудудини босиб 

олиш бошқа халқлар ривожининг асосини ташкил этади, айни 

вақтда халқнинг ўз тақдири ўзи яшаѐтган ҳудудга боғлиқ экани 

туйғуси заифлашуви давлат ва унинг макони ҳалокатга 

учрашининг натижасидир, деб даъво қилади. Инсоннинг дунѐ 

тўғрисидаги қарашларини у яшаѐтган макон белгилаб беради. 

     Олим “Ҳозирги Шимолий Америка шаҳарлари ва тамаддунлари 

харитаси” (1874) ва “Шимолий Америка Қўшма Штатлари” (1880) 

китобларида америкаликларда макон туйғусининг кучли ривож 

топгани сабабларини тадқиқ қилган ва Эски Дунѐ аста-секин, 

кўпинча ақлга эмас, савқи табиийга суянган ҳолда эришган ҳамма 

нарсани америкаликлар ақлга иш буюриб, таваккалчилик асосида 

бирданига қўлга киритганини қайд қилиб ўтган. 

     Ратцель асарларида “жаҳон давлати”нинг энг муҳим манбалари 

ва ривожланишининг мезонлари кўриб чиқилган. У катта давлатлар 

иложи борича кўп географик экспансияга интилади, бу экспансия 

доираси жаҳоний миқѐсга кўтарилади, деган ғояни асослаб берган 

илк немис классик геосиѐсатчиларидан бири бўлган ва мана 

шундан келиб чиққан ҳолда, бу жараѐннинг табиий қонунияти 

мавжуд, деган тахминни илгари сурган. Ратцелнинг фикрича, 

Европанинг қитъа маконларини бирлаштириш ва энг йирик қитъа 

давлати барпо этишга ҳаммадан кўра Германиянинг табиий ҳаққи 

бор эмиш. 

      Ўзининг “Сиѐсий география” асарида Ратцель Германиянинг 

асосий иқтисодий ва ижтимоий мушкилотларига унинг жўшқин 

ривожланишига моне бўлаѐтган тор чегаралар, адолатсиз ҳудуд 

тақсимоти сабабчидир, деб ѐзган. Олимнинг фикрича, қудратли 

давлат барпо этишга интилаѐтган мамлакат тақрибан 5 миллион 

километр квадратлик маконга эга бўлиши даркор.  

     Ратцель “Давлатларнинг маконий кенгайиши ва ҳудуд 

экспансияси қонунлари тўғрисида” (1901) асарида “Давлатнинг 

геосиѐсий шуури” масаласини кенг тадқиқ этган. Бу асари билан у 

немис геосиѐсатчилари ва давлат арбобларига “дунѐнинг ҳозирги 

геосиѐсий тузилишида” мамлакатнинг ўрнини белгилашларида 

жиддий ѐрдам берди.    

     Ратцель давлатнинг геосиѐсий маъносини, халқаро ва 

давлатлараро муносабатлар, кураш ва урушлардаги ўрни ва ролини, 

давлатнинг мавжудлиги ва ривожида “маконнинг” моддий, 

маънавий, психологик, миллий ва бошқа хил таъсирларини очиб 

беришга ҳамда келажакдаги Германиянинг макон-технологик-

ҳокимият  тавсифномасини баѐн этишга ҳаракат қилди. 

Тадқиқотчиларнинг кўпчилиги томонидан Ратцелнинг бу 

назариясига немис экспансионизмининг назарий ва амалий 

доктринаси, деб баҳо берилди. 

     Ратцель, шунингдек, геосиѐсий экспансиянинг еттита қонунини 

таърифлаб берди. Муаллифнинг фикрича, улар қуйидагилардан 

иборат: 

      давлатнинг макони унинг маданияти юксалиши билан бирга 

кенгайиб, ривожланиб боради; 

      давлат маконининг кенгайиши унинг ҳаѐтининг бошқа 

соҳалари –  ғоялар олами, тижорати, ишлаб чиқариши, 

миссионерлиги, турли фаолият соҳаларида фаоллигининг 

юксалиши ва тараққий этиши билан бирга юз беради; 

     давлатнинг ривожи ва кенгайиши кичик давлатлар ва 

халқларнинг бирлаштирилиши ҳисобига рўй беради; 

     чегара –  давлатнинг чеккадаги органидир, у давлатнинг 

ривожи, қудрати ѐки ожизлиги ва унинг организмида юз берган 

бошқа ўзгаришларнинг нишонасидир; 

     давлат атрофдаги ерларнинг энг қимматли элементларини: 

соҳил бўйлари, дарѐ ўзанлари, текисликлар, ресурсларга бой 

районларни жамлаш орқали юксалишга интилади; 

     давлатларга ўз ҳудудини кенгайтиришга дастлабки туртки 

унга қўшни халқларнинг маданий тараққиѐтидаги фарқлар 

натижаси сифатида ташқаридан берилади; 

     заиф халқлар ва давлатларни қўшиб олиш ва ишғол этишдан 

иборат умумий тенденция у давлатдан бу давлатга ўтиб, янада 

кучайиб боради ва тобора каттароқ ҳудудларни ишғол этиш 

билан аста-секин якунланади
1
.  

       Тадқиқотчилар Ратцель томонидан баѐн этилган экспансиянинг 

бу етти қонуни XIX аср охирида мавжуд бўлган халқаро 

муносабатларни тўла акс эттирган, деб ҳисоблашади. Мана шу 

нарса истеъдодли геосиѐсатчининг диққатини жалб этган. 

     Ратцелнинг геосиѐсий фаолияти ва ижоди бошқа муҳим 

соҳаларни ҳам қамраб олган. Масалан, инсоният тараққиѐтида 

денгизнинг ролига тўхталар экан, олим кишиларнинг илк бора 

денгизга чиқишини “башариятнинг жаҳон тарихининг ибтидоси” 

сифатида таърифлади ва географик детерминизм тарафдорларининг 

ғоясини ривожлантирди. Ратцель инсоният цивилизацияси 

ривожида денгизнинг аҳамияти аста-секин ортиб бориши 

тўғрисидаги фикрни биринчи бўлиб айтганлардан бири бўлди. 

“Денгиз – халқлар қудратининг манбаи” (1900) китобида у 

геосиѐсат асосланадиган географик детерминизм ва цивилизацион 

ѐндашув ғояларини кенг таҳлил қилди, денгизнинг роли катта 

экани тўғрисидаги фикрни илгари сурди. Ратцель бундай деб ѐзди: 

“Агар халқшунослик илми фақат деҳқонлар ва чорвадорлар, 

кўчманчилар ва овчилар ҳаѐти билан чекланиб қолса, у мукаммал 

деб ҳисобланиши мумкин эмас”. Унинг фикрича, денгиз бўйида 

яшовчи халқлар оригинал гуруҳга мансубдир: уларнинг тарқалиши, 

турмуш тарзи, фаолияти ўзига хосдир. Денгизчи халқлар оролдан 

оролга, соҳилдан соҳилга кўчиб юришади.  

      Бундай кўчманчи  денгиз турмуш тарзига, Ратцелнинг 

айтишича, аҳолининг кўпайиб кетгани сабаб бўлади ва бу ҳол 

авлоддан авлодга ўтиб, такрорланиб туради. У денгиз 

                                                 
1
 Ratzel F. Geographie politique// Геополитика. Антология. М., 2006, с.203. 

кўчманчилиги бўлмаган Миср ва Хитой тарихи бир хил, бу тарих 

оқимига жўшқин зиддиятлар алмашинуви етишмайди ва у кўп 

ўтмай турғунликка мубтало бўлиди, деб ҳисоблаган. Шундан келиб 

чиққан ҳолда олим қитъанинг биқиқ муҳитида фақат ярим маданий 

халқлар ривожланади, чорвадор халқлар бўлса, умуман, 

маданиятдан четда қолади, деган хулоса чиқаради
1
.  

      Унинг фикрича, денгизи бўлган давлатгина, масалан, Рим, 

Испания, Буюк Британия сингари давлатлар ҳақиқий дунѐ давлати 

бўлиши мумкин. 

      Ратцель инсон ҳаѐтида иқлимнинг аҳамиятини ҳам таҳлил қилар 

экан, иқлимнинг инсон характери, маданияти, турмуш тарзига 

таъсири масалаларига алоҳида тўхталди. 

     Геосиѐсий адабиѐтларда Ратцель умуман бутун Европа классик 

геосиѐсатининг, хусусан, “цивилизацион ѐндашув” ва “ҳарбий-

стратегик” геосиѐсий назарияларнинг асосчиси деб ҳисобланади. 

     Ҳарбий-стратегик геосиѐсий назарияни ривожлантирган Ратцель 

XIX асрда илк бора Европада ва жаҳонда давлатлараро алоқалар ва 

халқаро муносабатларнинг муайян реал системасини яратишга 

ҳаракат қилди.  

     Кўриняптики, Ратцель давлатларнинг стратегик ва сиѐсий 

ривожи қонуниятларини, уруш ва ҳудуд ишғоли ҳодисаларининг 

сабаб ва оқибатлари, давлат ва халқлар ҳаѐтида урушнинг роли ва 

бошқа геостратегик муаммоларни ўрганган биринчи реалист 

геосиѐсатчи бўлди ва муайян геосиѐсий умумлашмалар чиқарди. 

     Ратцелнинг фикрича, агар табиий муҳит (географик 

детерминизм) инсонлар ҳаѐтига таъсир ўтказувчи биринчи асосий 

омил бўлса,  маданий тараққиѐт даражаси ва маданий тафовутлар 

(кўчманчи ѐки ўтроқ турмуш тарзи, деҳқончилик ѐки чорвачилик 

маданияти ва ҳ.к.) иккинчи омилдир. Хитой ва Ҳиндистон 

аҳолисининг зичлигини, Мўғулистон ва Тибет кўчманчилари, 

Шарқий Туркистон халқларини мисол келтирган олим деҳқончилик 

маданияти кенг тарқалган жойларда аҳолининг зичлиги юқори 

даражада, ҳаѐт барқарор ва маданият ривожланган бўлади, деган 

хулосага келади. 

     Ратцелнинг фикрича, заиф халқлар икки ҳолатда: ўз-ўзини маҳв 

этган тақдирда ва маданияти юксакроқ халқнинг таъсири остида 

тарих майдонидан чиқиб кетади. Ҳар иккала сабаб ўзаро боғлиқ ва 

биргаликда содир бўлади. Олим халқлар жуда камѐб ҳолларда ўз-

                                                 
1
 Ratzel F. Ўша асар, 204-220-бетлар. 

ўзини маҳв қилади, деб ҳисоблаган. Кўп ҳолларда халқ янада 

кучлироқ халқ томонидан ассимиляция этилади. 

     Шубҳасиз, баъзи халқлар табиий шароит таъсири остида ва 

яшаш қувватининг тугаши натижасида заифлашиб, тарих 

саҳнасидан чиқиб кетади (у маданий қолоқ халқларнинг яшаш 

қуввати тез тугайди, деб ҳисоблаган). 

      Немиспараст швед олими Рудольф Челлен (1864-1932) Европа 

ва немис классик геосиѐсат мактабининг асосий яратувчиларидан 

бири ҳисобланади. Ўзини Ф.Ратцелнинг шогирди деб ҳисоблаган 

Челлен ҳам геосиѐсат тушунчасининг муаллифларидан бири 

бўлди. У геосиѐсатга сиѐсатшуносликнинг таркибий қисми деб 

қараб, бу фанни “конкрет маконда жойлашган, ривожланиб ва 

доимо кенгайиб борадиган жонли географик ва биологик организм 

– давлат” ҳақидаги фан дея таърифлади. 

      Челленнинг айтишича, ер ва тупроқ билан боғлиқ маконнинг 

асосий хоссаларини, империялар барпо этиш усулларини, 

мамлакатлар ва давлат ҳудудларининг вужудга келишини 

ўрганадиган геосиѐсат фан сифатида майдонга чиқади. 

     Биринчи Жаҳон урушидан ва Версаль сулҳ битими 

имзолангандан кейин Челлен улкан геосиѐсатда муҳим рол 

ўйнайдиган уч географик омил тўғрисидаги тезисини асослаб 

берди. У ҳудуднинг кенгайиши, ҳудудий яхлитлик ва ҳаракат 

эркинлигини  бу омилларга оид деб ҳисоблади.  

     Челлен денгиз флоти ва денгиз йўлларида ҳукмрон бўлгани 

туфайли Буюк Британия бошқаларга қараганда кўпроқ ҳаракат 

эркинлигига эга бўлган, дея тасдиқлаган. Буюк Британияга ҳудуд 

кенгайиши омили ҳам хосдир. Бироқ, катта мустамлакалари 

бўлишига қарамай, Британия ҳудудий яхлитликка эга эмас. 

Британиянинг мустамлакалари ер юзасининг 24 фойизини 

эгаллашига қарамай, жаҳоннинг турли томонларига сочилгани 

инглиз сиѐсатининг заиф томонидир. Олимнинг фикрича, кенг 

ҳудудга эга бўлган Россия ҳудудий жиҳатдан яхлитдир. Аммо 

унинг ҳаракат эркинлиги йўқ, чунки кенг денгизларга чиқиш 

имкони чегараланган. 

      Худди Ратцель сингари, Челлен ҳам давлатни жонли организм 

деб ҳисоблаган. Ўзининг “Давлат ҳаѐт шакли сифатида” (1916)  

асарида мазкур тезисни илгари сурар экан, у давлат – инсон 

ҳаѐтининг ҳар хил томонларининг  тасодифий ѐки сунъий 

йиғиндиси эмас, деб ѐзган эди. Давлат янада теран тарихий ва 

конкрет реалликларга томир отган, унга органик ривожланиш хос, 

у инсон сингари фундаментал типнинг ифодасидир. Бир сўз билан 

айтганда, давлат биологик тузилма ѐки донли мавжудотдир. 

      Агар Ратцелнинг биологик системасида давлат қуйи типдаги 

организм бўлса, Челленга кўра, давлат худди инсон каби ҳиссиѐтли 

ва фикрловчи мавжудотдир. Шундан келиб чиққан ҳолда, Челлен 

ҳар қандай организмнинг моҳияти яшаш учун  курашдан иборат, 

деган хулоса чиқаради. У давлатнинг яшашида куч, қувват энг 

муҳим омилдир, деб қайд қилади. Чунки қонунлар фақат 

давлатнинг кучи, қудратидан қувват олади. Агар қонун давлатга 

маънавий-оқилона элементлар бахш этса, куч унга табиий органик 

туртки беради. 

     Ратцелнинг “муҳит ва давлат – бир бутунликдир” деган фикрини 

ривожлантирган Челленнинг айтишича,  давлат хусусий система 

ўлароқ қуйидаги ҳаѐтий муҳим соҳалар мутлақо бўлишини тақозо 

этади: 

     давлат – ягона географик макон; 

     давлат – бир бутун халқ; 

     давлат – ягона хўжалик; 

     давлат –   нормалари бўлган шаклланган жамият; 

     давлат – ҳамма учун мажбурий бўлган ягона бошқарув. 

     Челлен ва Ратцелга қадар ҳар қандай давлат ва халқ мавжуд 

бўлиши учун учта муҳим тарихий омил (бу ҳақда Монтескье ва 

бошқа мутафаккирлар фикр билдирган) ва Вестфаль битимида 

кўрсатилган тўртта асосий элемент бўлиши кераклиги маълум эди. 

лекин бу икки нафар геосиѐсатчи башариятнинг у давргача 

мавжуд бўлган давлат тушунчасини жиддий тарзда кенгайтириб, 

системалаштириб ва ниҳоясига етказиб, давлат тўғрисида 

ҳақиқий таълимот яратдилар.  

      Челленнинг таълимотида физик-географик белгиларидан 

ташқари, давлат ўз моҳиятини яна тўртта шаклда намоѐн этади: 

     ўзига хос фаол хўжалик фаолияти билан ажралиб турадиган 

шаклда – иқтисодий сиѐсат; 

     миллий ва этник хусусиятлари мавжуд халқ сифатида – 

демосиѐсат; 

     турли синфлар ва касб эгаларининг ижтимоий бирлиги сифатида 

– социосиѐсат; 

     ўз конституцион ва маъмурий тузилмаси бўлган давлат 

бошқаруви шаклида – кратосиѐсат. 

     Челленнинг фикрича, бир қўлда беш бармоқ бўлгани сингари, 

давлат ҳам бешта таркибий элементдан ташкил топади, бу 

элементлар уни ягона қувватга айлантиради. Бу куч тинчлик 

даврида меҳнат қилади, уруш вақтида бўлса, кураш олиб боради ва 

ҳимояланади. 

     Капиталистик ишлаб чиқариш усулининг эркин рақобатдан 

давлат-монополистик капитализмига ўтиши, шунингдек бўлинган 

дунѐни қайтадан бўлиб олиш учун бошланган Биринчи Жаҳон 

уруши Челленнинг геосиѐсий қарашларига катта таъсир кўрсатди. 

Кейинги йилларда Челлен дунѐни қайтадан бўлиб олиш 

натижаларини геосиѐсатчи олим сифатида фақат назарий жиҳатдан 

таҳлил этибгина қолмай, балки фашист диктатурасининг 

ўрнатилишида амалий иштирок ҳам қилган. Гитлернинг национал-

социализм ғоясини тарғиб қилган, парламентаризмни йўқ қилиш, 

император ҳокимиятини ўрнатиш ѐки ҳокимиятни бир қўлда 

марказлаштириш  тарафдори сифатида чиққан Челлен сиѐсий 

демократия тарихда бошқарувнинг охирги шакли бўлмайди, деб 

ѐзди. 

     Германиянинг қўшни давлатлар ҳудудини босиб олишини 

табиий ва “қонуний” деб ѐзган Челлен “давлатнинг муқаррар 

ривожи” учун кичик мамлакатлар ва халқларнинг вазияти табиий 

равишда оғирлашади, деб ѐзди. Муаллифнинг айтишича, буюк 

давлатлар вужудга келиши билан кичик давлатларнинг аҳволи 

оғирлашади, чунки “кичик давлатлар... ѐ чекка жойларга сиқиб 

чиқарилади, ѐки чегара районларига чекинади, ѐхуд йўқ бўлиб 

кетади. Бу ўринда адолат ва адолатсизлик тушунчалари татбиқ 

этилмаслиги лозим”. Челленнинг даъвосига кўра, сиѐсатчи, давлат 

арбоби бу табиий талабга йўл очишда эркин ва унга маломат 

қилишга ҳеч кимнинг ҳаққи йўқ.  

     Челленнинг фикрича, уруш халқ оммасига “иш” ва “нон” бериш 

учун олиб борилади. Кучли давлатларнинг ҳукуматлари учун эркин 

танлаш имконияти йўқ. Улар шафқатсиз зарурият қонунига 

бўйсунишга мажбурдир. Бу эса уларни чегарадан ташқаридаги 

яқинлари тўғрисида қайғуришга ундайди. Бошқа сўзлар билан 

айтганда, уруш давлат организмнинг ривожини таъминлайди ва 

кишилар бу факт олдида чорасиздир. Давлат организмнинг ривожи 

учун макон борасида кураш олиб бориш табиатнинг азалий ва 

абадий қонунига тобедир
1
.  

     Шундай қилиб, Челлен фан ва сиѐсатга янги геосиѐсий атамалар 

ва шарҳлар муаллифи сифатида кирибгина қолмай, Учинчи Рейх 

сиѐсатининг асосини ташкил этган кўпгина концепциялар 

муаллифи сифатида ҳам ном чиқарган. Йирик немис олим Карл 

Ҳаусҳофер Р.Челленнинг “Давлат ҳаѐт шакли сифатида” китобига 

жуда юксак баҳо берган. 

     “Континенталь блок” ва “Ҳаѐтий макон” назариялари: 

     XIX асрнинг биринчи ярмида континентал бирлик ва 

континентал сиѐсат ғоялари амалда Европанинг барча классик 

геосиѐсатчилари учун характерли эди. Бу ғояни улар инглиз-

америка мактабининг жаҳонга ҳукмронлик мақсадида илгари 

сурган “радикал анаконда” сиѐсатига альтернатива сифатида 

ўртага қўйдилар. Европаликлар “анаконда сиѐсатининг” ўлдирувчи 

оғушига тушмаслик учун турли геостратегик континентал 

альянслар яратишни таклиф қилдилар, инсониятни халос этиш учун 

кўпдан-кўп назарияларни ишлаб чиқдилар. Бу борада немис 

геосиѐсатчилари Ҳаусҳофер, Шмитт ва бошқалар кўп меҳнат 

қилишди. 

      Немис стратег олими, дипломат, географ, “Континантель блок” 

ва “Ҳаѐтий макон” геосиѐсий назарияларининг асосчиларидан бири 

Карл Ҳаусҳофер (1869-1946) Континенталь Европа мактабининг 

асосий сиймоси ҳисобланади.  

     Ҳаусҳофер Германиянинг Биринчи Жаҳон урушидаги 

мағлубияти сабабларини узоқ ўйлаган ва Челлен сингари, бу 

мағлубиятни тасодифий ҳисоблаган, буни немисларнинг 

континентал жиҳатдан жаҳондан ажратиб қўйилгани, ҳарбий 

раҳбариятнинг жанг тактикаси заифлиги, уларнинг жаҳоний 

геостратегияни ва уруш ўлчамларини билмаслиги билан боғлаган. 

     Профессиональ ҳарбий сифатида Ҳаусҳофер ўзининг бутун 

кейинги ҳаѐтини жаҳоний сиѐсатни ўрганишга, унинг геосиѐсий 

моҳиятини билишга, Германиянинг империалистик ва 

босқинчиликдан иборат геостратегиясини ишлаб чиқиш ва 

асослашга бағишлаган. Соғлиги яхши эмаслиги сабабли ҳарбий 

ишни давом эттира олмаган Ҳаусҳофер 1911 йилдан бошлаб 

умрининг охиригача геосиѐсат ва геостратегия билан шуғулланди 

ва 400 га яқин асар ѐзди. 

       Ҳаусҳофер 1913 йилда Японияга бағишланган “Буюк Япония” 

номли илк китобини нашр эттирди. Бу китобида у жаҳонда кундан-

кунга ортиб бораѐтган инглиз-саксон иддаоларига қарши келажакда 

Германия – Япония – Россия геостратегик блокини барпо этиш 

ғоясини асослаб берди. 1919 йилда Версаль шартномасига мувофиқ 

урушда ғолиб чиққан давлатлар томонидан Германиянинг 

камситилган ҳолда парчаланиши ва бўлиб олиниши Ҳаусҳоферни 

бу давлат ва немис халқининг келажаги билан боғлиқ жуда жиддий 

ва узоқ муддатли тадқиқотларга йўллади.  

     Ратцель ва Челлен каби Ҳаусҳофер ҳам  зарурий “ҳаѐтий 

макон”ни таъминлаш ва кенгайтириш учун кураш – давлатнинг 

асосий ҳаракатлантирувчи кучидир, деб ўйларди. Унинг даъво 

қилишича, давлат барча фуқароларини катта ҳудуд ҳислари асосида 

ягона мақсад атрофида бирлаштириб, доимий равишда ўз ерларини 

кенгайтириш йўлида умуммиллий кураш олиб бориши, 

“қўшниларидан қутулиш” ва ўз мустақиллигини таъминлаш 

йўлларини топиши керак. “Қўшнилардан қутулиш”ни Ҳаусҳофер 

буюк давлатчиликнинг асосий белгиси деб ҳисоблаган. 

      Сиѐсатшунос олим бу мақсадга эришиш учун барча қўшни 

халқларга куч позициясидан ѐндашиш керак, деб ҳисобларди. У бу 

фикрни Спинозадан олган. Спиноза “ҳар бир давлат, халқ, ҳар бир 

киши қўлга кирита олгани қадар ҳуқуқга эга бўлади”, деб ѐзган эди.  

     Ҳаусҳофер давлатнинг геосиѐсий фаолияти асосини зарурий 

ҳаѐтий макон учун доимий кураш ташкил этади, деб билган. Унинг 

назариясига қараганда, кучли давлат ўз ҳудудини доимий равишда 

кенгайтириб бориши даркор. Бу кенгайиш ташқи чегараларини 

ўзгармас ҳолда сақлаш ва бунга ҳуқуқий статус беришни 

истайдиган кичик халқлар ва кучсиз давлатларни қўшиб олиш 

ҳисобига амалга оширилиши лозим. Шу нуқтаи назардан келиб 

чиққан Ҳаусҳофер Германиянинг қўшни кичик давлатлар устидан 

ҳукмронлик ўрнатишга интилишини муқаррар ҳол деб қараган, 

бундай ҳукмронлик учун курашни аввалбошдан оқлаган
1
.  

     Ҳаусҳофернинг назариясига кўра, Германия бутун Европа ва 

Евроосиѐ ҳисобига ўз ҳудудини кенгайтириб, Қитъанинг энг буюк 

давлатига айланиши лозим эди.    

     ХХ асрнинг 30-40-йилларида Евроосиѐ ва бутун жаҳонда  бир-

бирига қарама-қарши иккита геосиѐсий блокнинг пайдо бўлиши 

сайѐрадаги кучлар нисбатини тамомила ўзгартириб юборди. Бу 

вазиятнинг – Совет Иттифоқи ва унинг ҳарбий блокининг АҚШ ва 

Ғарб  мамлакатларига қарши курашининг геосиѐсий жиҳатларини 

                                                 
1
 Тихомиров Ю.В. Ўша асар, 117-118-бетлар. Шунингдек, қаранг: геополитика. Антология. М., 2006, с.256-

324. 

атрофлича таҳлил қилган Ҳаусҳофер АҚШ бутун жаҳонда ошкора 

геосиѐсий экспансия сиѐсатини юргизмоқда, деган хулосага келди. 

Бу эса бутун жаҳон учун жиддий хавф туғдиради. Муаллифга кўра, 

бундай ҳол келажакда Қўшма Штатлар томонидан бутун 

сайѐранинг асоратга солинишига олиб бориши мумкин. 

      Унинг фикрича, СССР бошчилигидаги Шарқий Осиѐ геосиѐсий 

мустақиллигини сақлаб қолиш учун ўз сиѐсий ва маданий 

фаолиятини мустаҳкамлашга мажбур. Бироқ Ҳаусҳофер фақат 

“Континенталь блок”ни  (Континенталь блок назарияси) барпо 

этиш йўли билангина атлантик экспансиядан қутулиш мумкин деб 

ўйлаган. Германия ва Россияни бу блокнинг ўзаги ва “Жаҳон 

Ороли” деб атаган Хаусхофер келгусида жаҳонни идора этишда 

Евроосиѐни Германия ҳукмронлиги учун макон модели деб билган. 

У келажакда бу блокка Япония ва Хитойни ҳам қўшиб, 

“трансконтинентал блок” бунѐд этиш йўли билан 

атлантикачиларнинг жаҳонга ҳукмронлик қилиш ғоясини пучга 

чиқариш мумкин, деб ҳисоблаган
1
.  

      Ҳаусҳофер таъсир доирасига кўра, Шарқий Осиѐни жаҳон 

хавфсизлигининг буфер зонаси деб билган. У Германиянинг 

геосиѐсий келажаги икки блокнинг кураши натижасига: 

параллеллар бўйлаб олиб бориладиган инглиз-америка экспансияси 

меридианлар бўйлаб олиб бориладиган Шарқий Осиѐ экспансияси 

қаршилигидан қай даражада устун чиқа олишига боғлиқ бўлади, 

деб ўйлаган.  

     Ҳаусҳофернинг Германия ва немис халқига хизматларини 

турлича талқин этиш мумкин. Инсоният олдидаги қилмишлари 

учун у суд олдида жавоб берди. Лекин у геосиѐсат фани ва 

геостратегия ривожига шубҳасиз катта ҳисса қўшди. Геосиѐсат 

назарияси ва амалий масалалари тўғрисида юзлаб асарлар ѐзган 

Ҳаусҳофер Европа классик геосиѐсий мактаби вужудга келишига 

энг кўп ҳисса қўшган етакчи сиймолардан бири ҳисобланади. 

Ҳаусҳофернинг “ҳаѐтий макон” назарияси уруш йилларида унинг 

адьютанти, кейинчалик Гитлернинг яқин ѐрдамчиси бўлган 

Рудольф Ҳесс томонидан қўллаб-қувватланди ва янада 

ривожлантирилди. Умуман, босқинчилик ва ирқчиликдан иборат ўз 

ташқи сиѐсатини асослаш учун гитлерчилар Ҳаусҳофернинг 

“ҳаѐтий макон” назариясини режимнинг расмий стратегиясига 

айлантирди. Уларнинг “бугун Германия, эртага бўлса, бутун 

                                                 
1
 Хаусхофер К. О геополитике. Работа разн., 2001, с.372-375. 

жаҳон бизники бўлади” деган шиори барча эрксевар халқларни 

уларга қарши бирлаштирди ва бу режимнинг  ҳалокатини 

яқинлаштирди; шунингдек урушдан кейинги Нюрнберг судидан 

сўнг Ҳаусҳофернинг фожиали равишда ўз жонига қасд қилишига 

олиб келди.  

      “Буюк макон” назарияси: таниқли ҳуқуқшунос олим Карл 

Шмитт (1888-1985) немис геосиѐсат мактабининг яна бир кўзга 

кўринган вакилидир. У “муҳофазакор нацист инқилобчиси” номини 

олган. Карл Шмитт Ҳаусҳофернинг “ҳаѐтий макон” ва 

“континенталь блок” назарияларини бошқачароқ шаклда 

такомиллаштирди ва ўзининг “буюк макон” концепциясини 

яратди. 

     Бир қанча муҳим давлатларнинг мажбурий равишда империя 

типидаги ягона блокда – “буюк маконда” бирлашуви ва 

интеграцияси ғояси Шмитт назариясининг ўзагини ташкил этади. 

     Шмитт халқларнинг ягона империя таркибида бирлашуви ва 

мажбурий интеграциясини тарихий тараққиѐтнинг қонуний 

натижаси ва сайѐрада тартиб-интизомнинг сақланиши, халқлар 

ўртасидаги қарама-қаршиликнинг олдини олишнинг энг қулай 

модели деб ҳисоблаган. У бундай бирлашмага миллий, ижтимоий 

ѐки қандайдир бошқа хил кучли бирлаштирувчи ғояси бўлган 

давлат бошчилик қилиши лозим, деган. Шмитт  “Монро 

доктринаси” асосида Шимолий ва Жанубий Американинг 

бирлаштирилишини ва бу ишда АҚШнинг етакчи рол ўйнашини 

бунга мисол қилиб кўрсатган. 

     Муаллифнинг фикрича, Германия Европа ва Евроосиѐ учун 

жозибадор ғояларни илгари суриш, бошқа бир қанча масалаларни 

ҳал қилиш билан бу маконда яшовчи халқларнинг ишончини 

қозониши ва шу тариқа “Жаҳон империяси” сиѐсатининг 

континентал қисмига раҳбарлик қилиши мумкин. 

     Шмитт геосиѐсат адабиѐтига “замин тартиби” (теллурократия) 

тушунчасини киритди ва бу тушунчага қандайдир маконни 

географик, ижтимоий, иқтисодий ва маданий ташкил этишнинг 

асос тамойили сифатида қаради.  

     Шмитт “Ернинг Номоси” асарида бу муаммога алоҳида 

тўхталиб, сайѐра геосиѐсий ривожининг учта асосий босқичини 

(тартибини) баѐн этди. Муаллиф Ерда ҳар бир босқичга ўз 

“тартиби” (“номоси”) тўғри келади, деб ҳисоблади: 

- Биринчи “тартиб” Буюк географик кашфиѐтларгача бўлган 

даврда мавжуд бўлган. Ўша вақтда ҳар бир кўп сонли халқ 

ўзини жаҳоннинг маркази деб ҳисоблаган ва шунинг учун ҳам 

кишиларда сайѐра ҳақида кенг миқѐсли (глобал) тасаввурлар 

бўлмаган.  

- Буюк географик кашфиѐтлардан кейин Европа халқлари 

мустамлакаларни босиб олганидан ва сайѐрани ўзаро бўлиб 

олганидан сўнг иккинчи “тартибни” барпо этган ва 

бошқарган. 

- Учинчи “тартиб” Биринчи жаҳон уруши ва Россиядаги 

социалистик инқилобдан сўнгра сайѐранинг Ғарб ва Шарқ деб 

аталган қисмларга бўлиниб кетиши натижасида вужудга 

келган. 

       Шмитт “Ер ва Денгиз”, “Ер ва Денгизнинг қарама-қаршилиги 

ҳамда Шарқ ва Ғарб ўртасидаги жаҳоний кураш” асарларида 

ўзининг “цивилизация динамизми” назариясини баѐн этиб берган. 

“Дўст-душман” омилини жаҳон геосиѐсати тузилиши ва тарих 

мобайнида бошдан ўтаѐтган жараѐнлар асосига қўяр экан, у Ер ва 

Денгиз, Шарқ ва Ғарб халқлари қарама-қаршилиги тамомила 

қонуний эканини, бу ҳодиса жаҳоннинг тарихий-диалектик 

қутбларга ажралиши натижасида шаклланганини исботлашга 

тиришди. Муаллифнинг фикрича, бу икки қутбнинг маданияти, 

характери, яшаш тамойиллари, атроф муҳитга муносабати 

шундайки, улар ўзаро доим кураш олиб борган ва курашади. 

     Шмитт илм-фан ва техниканинг шиддатли ривожи, учадиган 

аппаратлар, космик кемаларнинг кашф этилиши, экологик вазият, 

табиий шароитнинг инсонлар томонидан тўхтовсиз ўзгартирилиши, 

башарият тараққиѐти, инсонларнинг ердан тобора 

узоқлаштирилиши ва шу каби ҳодисалар муқаррар суратда Денгиз 

ва Ер орасидаги мувозанат бузилишига олиб боради, деб 

ҳисоблаган. Халқлар ва давлатлар ўртасидаги бошланган қарама-

қаршилик асосида мазкур мувозанат бузилишини изоҳлар экан, 

Шмитт мазкур қарама-қаршилик жаҳон цивилизациясининг 

ҳалокатини яқинлаштириши ҳақида огоҳлантирган. 

     Шмитт Ер ва Денгиз ўртасидаги мувозанат бузилишини 

бартараф этиш, улар орасидаги боғлиқликни сақлаб қолишнинг уч 

асосий йўлини кўрсатган: 

- У бу қарама-қаршиликдан Денгиз ѐки Ернинг мутлоқ ғолиб 

бўлиши ва ўз иродасини иккинчисига қабул қилдиришини 

биринчи йўл сифатида кўрсатган. 

- Иккинчи йўл, муллифнинг фикрича, жузъий ўзгартиришлар 

киритилган эски статус-квонинг сақланиши – Денгиз 

устунлигининг муҳофоза этилиб, сақланишидан иборат, лекин 

Денгиз устунлигига Ер ва Ҳавони ҳам қўшиб бериш керак. Бу 

вариантда доим ўз тамойиллари асосида яшайдиган Ернинг 

(қитъанинг) “ер тартибини” ҳимоя қилиш учун  “партизан 

уруши” олиб боришидан, бутун инсониятга террор таҳдиди 

қилишидан хавфсираш лозим. 

- Учинчи йўл ҳам мувозанат ғоясига – жаҳон қоида тарзида бир 

нечта империя блокларининг улкан ҳудудларда – “Буюк 

мустақил маконларда”  бирлашишига асосланади.  Улар ўзаро 

ўртоқ нормаларни қарор топтирадилар ва сайѐрада тартиб 

ўрнатадилар. К.Шмиттнинг “Буюк макон назарияси”нинг 

асосий мағзи ҳам ана шундадир
1
.    

       К.Шмитт сиѐсат, сиѐсатчилар ва урушлар ҳақида Европада 

Ҳаусҳофердан кейин энг кўп асар ѐзган ва кўпдан-кўп геосиѐсий 

ғояларни илгари сурган геосиѐсатчи бўлди. У халқлар ва давлатлар 

орасида урушларни режалаштиришни, муваффақиятларга ва 

ижобий натижаларга эришишни  давлат раҳбарларининг, 

сиѐсатчиларнинг асосий вазифаси  ва фаолиятининг мезони, деб 

билган.  

     Француз классик геосиѐсат мактаби: XIX асрда Наполеон III 

бошлаган урушда Франциянинг иккита катта мағлубияти ва 1870-

1871 йилларда Франция-Германия урушида немисларнинг катта 

ғалаба қозониши, Вилгельмнинг Париж яқинидаги Версаль 

саройида ўз мамлакатини марказлашган империя, ўзини бўлса, 

Германия императори деб эълон этиши Францияни жиддий 

ташвишга солди. Мамлакатнинг сиѐсий, ижтимоий ва илмий 

доиралари Франциянинг Европа ва жаҳондаги кўпдан-кўп 

мустамлакаларини сақлаб қолиш, тараққиѐтнинг келажакдаги энг 

асосий вазифаларини аниқлаш, қўшнилар ва жаҳон халқлари билан 

ҳозирги ва келажакдаги муносабатлари характери ва бошқа 

геосиѐсий муаммолар устида бош қотиришга мажбур бўлишди. 

      Германиянинг марказлашган давлатга айланиши, кундан-кунга 

кучайиши, Европага тобора хавф солиши шароитида французлар ўз 

                                                 
1
 Шмитт К. Новый «homos»  земли // Элементы. М., 200, N 3, с.2. 

мамлакатларининг геосий мақсадларини, блокларга ва стратегик 

гуруҳларга бирлашишда иштирок этиш тактикасини  аниқлаб 

олишлари керак эди. Француз классик геосиѐсати мана шундай бир 

даврда майдонга чиқди ва бу ва шу сингари саволларга жавоб 

топишга ҳаракат қилди. 

     Франция классик идеалистик геосиѐсатининг интеллектуал 

отаси ҳисобланадиган Жан Жак Элизе Реклюнинг (1830-1905) 

ижоди айни шу даврдан бошланди. У 17873 саҳифа ва 4290 

харитани ўз ичига оладиган 17 жилдлик “Ер ва инсонлар. Умумий 

география” номли асарини қисмлар ҳолида нашр эттирди. Шундан 

кейин Реклю ўзининг иккинчи катта китоби – “Инсон ва ер” 

асарини ѐзди. Бу китоб кўпроқ социологик география масалаларига 

бағишланган. 

     Реклю салафларининг “табиий шароитнинг тараққиѐтга 

таъсири”га асосланган географик детерминизм назарияларини 

танқид қилиб, ҳар қандай тараққиѐт ва таназзулнинг асоси бўлган 

“инсон ва унинг фаолияти” омилини кенг тадқиқ қилишга 

киришади. Айрим халқлар ва умуман инсониятнинг тараққиѐти 

тарихини тадқиқ этган ва умумлаштирган муаллиф айрим 

жамиятларнинг тараққиѐти билан бошқаларининг таназзули 

даврлари айни вақтга тўғри келади, деган хулоса чиқаради. Унинг 

фикрича, бу қонуниятдир. Муаллифнинг хулосаларига кўра, бирор 

давлатнинг ривожи бошқасининг таназзули ҳисобига рўй беради. 

      Тадқиқотчиларнинг фикрича, гарчи Реклю дунѐ ва француз 

геосиѐсати тарихида қайсидир машҳур геосиѐсий назарияси билан 

эсда қолмаган бўлса-да, умуман геосиѐсат манбашунослигини, 

унинг фактологик базасини бойитган, инсониятнинг ривожи, 

жаҳоннинг геосиѐсий, геогеографик ҳолатини баѐн этиб берган, 

умумлаштирган ва ҳар қандай олимнинг ҳасадини келтирадиган 

бой мерос қолдирган
1
. 

     Ўзининг “Франция географиясининг манзаралари” (1903), 

“Шарқий Франция” (1919) ва вафотидан кейин давомчилари 

томонидан нашр эттирилган “Инсон географиясининг 

тамойиллари” (1922) номли китоблари билан француз геосиѐсат 

фанига асос солган географ Видаль де ла Блаш  (1845-1918) 

француз классик геосиѐсат мактабининг асосчиси ҳисобланади. У 

немис классик геосиѐсатчиларининг реалистик географик муҳит 

назариясига танқидий ѐндашиб, инсон ривожида локал атроф муҳит 

                                                 
1
 Қаранг: Желтов В.В. Ўша асар, 166-168-бетлар. 

ва табиий ландшафтнинг ролини эътироф этишга асосланган 

“Поссибилизм” геосиѐсий концепциясини илгари сурди. 

      “Инсон – локал муҳитнинг садоқатли шогирдидир” деб ѐзган 

Блаш тарих жараѐнида давлатлар ва жамиятларнинг ривожида 

юзага келадиган фарқлар, географик детерминистлар даъво 

қилганидек, мамлакатнинг макони ѐки географик атроф муҳит эмас, 

балки локал табиий шароитга боғлиқ, инсон атроф муҳит яратган 

имконлар доирасида шаклланади, деди. У ҳар бир халқ атроф 

муҳитдан ўз мақсадлари ва вазифаларига мувофиқ фойдаланади, 

деб ѐзди. Бироқ бу, энг аввало, мумкин бўлган имкониятларга 

(французчасига “posible” – “мумкин” деган маънони англатади), 

инсоннинг ғайрати, социомаданий кодига боғлиқ. Кўриниб 

турибдики, Ратцелдан фарқли ўлароқ, Блаш географик 

детерминизм ғоясини рад қилиб, географик ва ҳудуд омилини эмас, 

балки инсон иродаси ва ташаббусини биринчи ўринга қўйди. У 

инсон ҳам табиат сингари “географик омил” ролини ўйнаши 

мумкин, деб ѐзди. Унинг айтишича, бунинг устига бу омил тарихий 

жараѐнларга таъсир ўтказувчи субъект ролида майдонга чиқади.  

     Бундан кўриниб турибдики, Ратцель ва ундан бошқа немис 

назариѐтчиларининг қарашлари асосини Макон категорияси, 

давлатнинг географик ҳолати, “ҳудуд эҳтиѐжи”, “макон ҳисси” ва 

ҳоказо геосиѐсий реализм категориялари ташкил этса, Блаш ва у 

сингари француз назариѐтчиларининг диққат эътиборида асосан 

идеал инсон омили ва гуманистик, халқаро либерал муносабатлар 

турган. 

      Тадқиқотчилар буни асосан шу билан изоҳлайдиларки, мазкур 

даврда французлар Европада ҳам, жаҳонда ҳам ўзларининг “макон 

масалаларини” ортиғи билан ҳал этиб бўлган ва тобора кучаяѐтган, 

“қуѐш остида жой талаб қилаѐтган” тажовузкор немис таҳдидидан 

ҳимояланиш улар учун асосий муаммога айланган эди. Шунинг 

учун ҳам улар “гуманизм” ва шу сингари “инсоний” назариялар 

позициясидан сўзлаб, жаҳон жамоатчилиги олдида ўзларини 

сулҳпарвар халқ сифатида намойиш этишга ҳаракат қилган эди. 

      ХХ асрнинг биринчи ярмида немис геосиѐсатчиларига танқидий 

ѐндашув фақат Блаш эмас, балки аксарият француз олимлари учун 

ҳам характерли хусусият бўлган эди. Мазкур даврда бу уларнинг 

Европада юзага келган вазиятга ва келажакда жаҳон геостратегик 

тузилмасига қарашлари билан боғлиқ эди. 

     Блашнинг барча ғоялари Франциянинг тарихи, атроф муҳити ва 

географик ҳолатининг реал ва концептуал базаси асосида 

шаклланди. Блаш “Шарқий Франция” номли катта асарида 

Франция билан Германия ўртасидаги геосиѐсий рақобат 

муаммосини – Элзац ва Лотарингия ва умуман Шарқий Франция 

масаласини таҳлил қилди. У Биринчи Жаҳон урушидан кейин яна 

Франция ихтиѐрига ўтган, аҳолиси асосан немис тилида 

сўзлашадиган бу ерларни икки мамлакат орасидаги ҳамкорлик 

зонасига айлантириш ғоясини илгари сурди ва “бу бой вилоятларни 

фақат бир томонга фойда келтирадиган, бир мамлакатни 

иккинчисидан ажратадиган тўсиққа айлантириш керак эмас, балки 

биргаликда фойдаланиш йўли билан уларни янада ривожлантириш 

лозим”, деб ѐзди. Лекин мазкур моделда Блаш ўзи танқид қилган 

немис олимлари каби субъективизмга йўл қўяди, француз 

манфаатларига устунлик беради. Бу унинг бу ерларнинг Францияга 

қарашли эканини тарихий ва географик далиллар билан атрофлича 

исботлашида кўзга яққол ташланади. 

      Цивилизациялар ривожида локал макон категорияси Блаш 

назариясининг асосий элементларидан биридир. Унинг фикрича, 

локал макон асосини айрим-айрим яшаш ўчоқлари ташкил этади. 

Бу ўчоқлар кишиларнинг унча катта бўлмаган гуруҳларидан иборат 

бўлиб, инсонларнинг табиат билан ўзаро алоқаси натижасида 

шаклланади ва инсоният жамиятининг негизи ва ибтидоси ролини 

ўйнайди ҳамда цивилизация элементларини яратади. Бу бошланғич 

доирада – ижтимоий асосда аста-секин муайян “ҳаѐт  образлари” 

шаклланади. Инсон атроф муҳит билан ўзаро таъсирга киришиб, 

ўсади, ривожланади. Олим бундай деб қайд этган эди: “Географик 

ўзига хослик унга табиат томонидан аввалдан берилган қандайдир 

нарса эмас, у фақат заҳира манбаидир, бу манбада табиий энергия 

уйқу ҳолатида бўлади ва уни фақат инсон уйғота олади”. 

     Ратцель ва бошқа геосиѐсатчилардан фарқли ўлароқ, Блаш фақат 

атроф географик муҳитга эътибор берибгина қолмади, балки 

цивилизациялар тараққиѐти жараѐнида давлатлар, сиѐсий 

ташкилотлар ролига бошқача нуқтаи назардан ѐндашди.  У инсон 

билан муҳит орасидаги ўзаро таъсир нақадар фаол бўлса, локал 

ўчоқлар орасидаги коммуникациялар: дарѐ, кўл, денгиз, тош ва 

темир йўллар ва ҳоказолар шу қадар яхши тартибга солинади, деб 

ҳисоблаган. 

     Блаш ўз асарларида коммуникациялар масаласига кўп эътибор 

берди ва келажакда тегишли коммуникацияларнинг кенгайиши, 

бир-бирини тугаллаши ва инсонлар ўртасиги муносабатларнинг 

кучайиши турли цивилизация ўчоқларининг ўзаро таъсирини 

кучайтиради ва ягона жаҳон давлати барпо этилиши мумкин 

бўлади. Бу давлатда инсон ўзини “жаҳон фуқароси” сифатида 

идрок этади. 

     Моҳият эътибори билан Блаш бўлғуси “цивилизация 

геосиѐсати” мактабига асос солиб, аввало француз-немис, 

кейинчалик эса умуман Европа Бирлиги геосиѐсий макони 

тараққиѐтининг янги тарихий моделини таклиф қилди. 

     Француз геосиѐсатчисининг назариясидаги яна бир қизиқарли 

жиҳат - олдинги немис сиѐсатчиларининг қитъа ва денгиз 

давлатлари орасидаги зиддиятлар “доимий ва абадий бўлиши” 

тўғрисидаги фикрларига қарши чиқишдан иборатдир. Унинг 

фикрича, бундай зиддиятлар ўткинчидир ва улар ўзаро янги, янада 

маданийроқ муносабатларни ўрнатиш йўли билан аста-секин 

барҳам топтирилади. 

      В.Блашнинг “цивилизацион бирлик” модели Ратцелникидан 

унчалик фарқ қилмайди. Ҳар иккала олимнинг келгуси “жаҳон 

давлати” модели халқлар ва давлатларни ягона цивилизация 

таркибида бирлаштиришни кўзда тутади, бу давлатда ҳар бир киши 

ўзини мазкур улкан давлатнинг тўла ҳуқуқли фуқароси деб 

ҳисоблайди. Бироқ, келажакдаги Европа бирлигининг ички 

бошқаруви “буюк давлатлар ва халқларнинг”  манфаатлари ва 

тартиботига асосланади, деб ҳисоблаган Ратцелдан фарқли ўлароқ, 

Блаш бундай бирликнинг мағзига инсон омилини, ҳар бир 

кишининг реал ҳуқуқини қўйди. Бундан ташқари, Ратцелдан 

фарқли ўлароқ, Блаш Европада ягона бирлик “четга чиқиш 

имкониятлари чекланган, ҳар томондан ўраб олинган Германия 

каби мамлакат эмас”, балки атрофи ва коммуникация йўллари 

эркин бўлган Франция ѐки Англия каби давлатларнинг раҳбарлиги 

остида ярата олиниши тўғрисида ѐзган эди
1
. 

      Блашнинг шогирди ва ғояларининг давомчиси Жак Ансель 

(1882-1943) француз классик геосиѐсат мактабининг кўзга кўринган 

вакилларидан бири бўлди.  У ўз устози каби, ўз геосиѐсий 

назарияларини  немис геосиѐсатчиларини танқид қилиш негизида 

яратди ва  келгуси дунѐ геосиѐсати тузилмаси ва уни 

                                                 
1
 Желтов В.В., Желтова М.В. Ўша асар, 168-169-бетлар. 

бошқаришнинг анча “либерал” ва “гуманистик” назариясини 

таклиф қилди. 

     Ж.Ансель экспансионизм ва империализмга қаттиқ қарши 

чиққан, инсон ҳуқуқлари ва эркинлиги, халқлар ва давлатлар 

орасида сулҳ ва инсоний муносабатлар ўрнатилишининг чинакам 

тарафдори бўлган. У Европада герман геосиѐсатига қарши махсус 

кураш марказини ҳам ташкил этган. Франция Германия томонидан 

ишғол этилганидан сўнг у концентрацион  лагерга ташланган ва 

1941 йилда озод этилганидан кейин кўп ўтмай хасталикдан вафот 

этиб кетгани тасодифий эмас. 

     1938 йилда нашр этилган “Чегаралар географияси” номли 

китобида Ж.Ансель Европанинг келгусидаги чегараларини 

шунчаки расмий ва шаффоф деб тасаввур қилган, 

европаликларнинг эркин ҳаракат қилиши учун давлатлар 

ўртасидаги тўсиқларни олиб ташлаш эҳтиѐжи тўғрисида сўз 

юритган. 

     Блашнинг яна бир шогирди Альберт Деманжон (1872-1940) 

“Европанинг таназзули” (1920) асарида қитъанинг жаҳон 

геосиѐсати ҳаѐтидаги роли пасайиши сабабларини таҳлил қилди. 

Деманжон Европанинг халқаро сиѐсатдан аста-секин сиқиб 

чиқарилиши, АҚШнинг дунѐга гегемонлигининг, Жануби-Шарқий 

Осиѐ ва Тинч океани ҳавзасида Япониянинг минтақавий етакчилик 

ролининг кучайиши ва бошқа қатор геосиѐсий жараѐнлари 

сабабини тадқиқ қилди, келгусида жаҳон геосиѐсий муносабатлари 

билан боғлиқ жиддий тахминларини илгари сурди. 

     Деманжоннинг геосиѐсий огоҳлантиришлари орасида иккита 

жиддий масала, айниқса, диққат жалб этади. Уларнинг биринчиси 

Европанинг келгусида заифлашиши билан, иккинчиси – Ислом 

дунѐси ва ислом динининг жўшқин ривожланиши ва унинг 

кейинчалик Европага анча хавф туғдириши билан боғлиқ.  

     Деманжон келгуси дунѐнинг геосиѐсий мувозанатини учқутбли 

сиѐсат доирасида гуруҳлашган давлатларнинг ўзаро таъсири 

тарзида тасаввур этди. У бу қутбларга тегишинча АҚШ, Япония ва 

бирлашган Европа раҳбарлик қилади, деб ѐзди. 

     Француз геосиѐсат мактабининг яна бир намояндаси Жан 

Ҳотманнинг (1915-1994)  геосиѐсий тамойиллари салафлариники 

билан бир хил эди. У Блаш, Деманжон ва Зигфрид мактаблари 

таъсирида шаклланди, кейинчалик Оксфорд университетида 

Маккиндернинг кафедрасида ишлади, 1940 йилдан сўнг АҚШга 

кўчиб кетди. У бу ерда узоқ вақт мобайнида АҚШ Давлат 

департаментида геостратег бўлиб ишлади ваАмериканинг келажаги 

билан боғлиқ қатор геосиѐсий фаразларни илгари сурди. 

     Ҳотманн “Давлатларнинг сиѐсати ва уларнинг географияси” 

(1952) номли китобида Ратцель, Хаусхофер, Макиндер, Спайкмен 

ва бошқа геосиѐсатчиларнинг ғояларини танқид қилди, уларнинг 

геосиѐсат тушунчасини “уруш ҳақидаги фан” деб баҳолади. 

Муаллифнинг фикрича, Учинчи Рейхнинг тажрибаси  Ратцель ва 

унинг издошларининг ғояларининг амалиѐтда синаб кўрилишидан 

иборат эди. 

     Классик геосиѐсатчилар орасида Ҳотманн биринчи бўлиб давлат 

ҳудуди катта-кичиклигининг унинг куч-қудратига, умуман, ҳеч 

қандай боғлиқ эмаслигини исботлашга ҳаракат қилди. У давлатнинг 

географик ҳолатини ва унинг ташкилотини биринчи қаторга қўйди 

ва буни Европа давлатлари хийла чекланган ҳудудга эга бўлишига 

қарамай, асрлар мобайнида жаҳонда устун бўлиб келгани, ўз 

ҳудудидан бир неча баробар катта бўлган мустамлакаларни қўлга 

киритиб, империялар барпо этгани билан изоҳлади. 

Тадқиқотчиларнинг фикрича, Ҳотманнинг бу позицияси аслида 

классик геосиѐсатнинг бир қанча асосий назарияларининг жиддий 

тафтиши, деган маънони англатар эди. 

     Ҳотманн давлатнинг ҳудудий характеристикасига ҳам янгича 

ѐндашув намунасини намойиш этиб, ҳудудларнинг геосиѐсий 

устунлиги ташқи коммуникацияларга боғлиқлиги билан 

белгиланишини асослашга ҳаракат қилди.  

     У инсонлар, армиялар, товарлар, капиталлар, ғоялар ва 

ахборотнинг эркин ҳаракати имкониятини ҳар бир давлат учун 

геосиѐсий мезон ва асосий ҳудудий характеристика деб ҳисоблади. 

     Сиѐсий географияда “макон иконографияси” йўналишини 

ривожлантиргани  Ҳотманнинг энг катта геосиѐсий хизмати бўлди. 

Бу йўналишнинг асослари ўз вақтида Блаш томонидан таърифлаб 

берилган эди. Ҳотманн таърифида иконография тушунчасига, 

шунингдек, ҳудудларнинг социомаданий, диний, миллий ва 

маиший чизгиларини ўзида акс эттирган системали 

характеристикаси  ҳам киритилди. 

      Итальян классик геосиѐсати: Итальян классик геосиѐсат 

мактаби XIX аср охири – ХХ аср бошларида шаклланди. 

Мактабнинг оѐққа туришида 1903 йилда Флоренцияда “Реньо” 

(“Қироллик”) номли геостратегик журналнинг пайдо бўлиши 

муҳим роль ўйнади. Журнал ва унинг муҳаррири Э.Коррадини 

(1865-1931) Европанинг янги даврида Италияда ҳарбий-сиѐсий 

стратегия ва геосиѐсий мақсадларнинг шаклланишига муҳим ҳисса 

қўшди. 

     Коррадини ва унинг ғоявий тарафдорларининг геосиѐсий 

позицияси Италиянинг бирлаштирилиши, бошқа мамлакатлар қўл 

остида қолган сўнгги итальян ерларини қайтариб олиш, қадимий ва 

ўрта асрлардаги итальян руҳини тиклашдан иборат эди. 

“Ирредентизм” деб ном олган бу геосиѐсий назария тарафдорлари 

Австрия-Венгрия империяси қўли остидаги Тирол, Адриатика 

соҳилидаги ерларни, Франция таркибига олинган Корсика, Савойя 

ва Ниццани Италияга қайтариш учун кураш олиб бордилар.  

      Коррадини 1910 йилда Италияда ўз геосиѐсий мактаби 

тарафдорларидан иборат Миллий партияни ташкил этди. Бу 

партиянинг матбуот органи сифатида нашр этилган “Идеа 

национале” газетаси бўлғуси итальян миллатчи ҳокимиятнинг 

шаклланишида фаол иштирок этди ва Европада ўз манфаатларини 

ҳимоя қилиш учун турли урушлар олиб бориш заруриятини тарғиб 

этди. 1911 йилда ана шундай миллий асосда барпо этилган Италия 

ҳукумати Туркияга қарши уруш бошлади ва Ливияни босиб олди. 

     Италия геосиѐсий мактаби шаклланаѐтган вақтда Европада ва 

бутун жаҳонда геосиѐсий тузилмалар тузиб бўлингани бу мактаб 

олдида турган асосий муаммо бўлди. Италиядаги ҳар қандай 

геосиѐсий ҳаракат мутлоқ шаклда қўшни давлатлар билан 

тўқнашув келтириб чиқарарди. Италия ўзидан анча кучли 

империялар билан кураш олиб бора олидиган даражада кучли 

эмасди. Шу боисдан у Европа ва жаҳонда мавжуд геостратегик 

вазиятга кўниши ѐки Германиянинг урушга кириб, дунѐни янгидан 

бўлиб олиш ва янги мустамлакаларга эга бўлиш сиѐсатига 

қўшилиши керак эди.  

      Италия геосиѐсатининг бошқа бир қанотига социалист Бенито 

Муссолини (1883-1945) раҳбарлик қилди. У ўзи асос солган 

“Пополо д`Италиа” газетасида бошланиб кетган Биринчи Жаҳон 

урушида Антантани қўллашга чақирди ва ҳақиқатан ҳам айни 

Муссолинининг фаол қутқулари остида 1915 йил майда Италия 

Антанта томонида урушга кирди. Уруш ниҳоясида Италия қулаган 

Австрия-Венгриянинг Альп тоғ тизмалари ва Адриатика 

соҳилидаги ерларидан арзимаган қисмини қўлга киритди. Бироқ 

Италия қаттиқ туриб даъво қилган Далмация унга берилмади. Уруш 

туфайли қўлга киритилган ҳудудлар Италия учун на иқтисодий, на 

стратегик наф келтирди. 20-йиллардан то 1945 йилгача Муссолини 

бошчилик қилган ҳукумат назарий ва амалий геосиѐсатининг 

асосий йўналиши Европани янгидан бўлиб олишдан иборат бўлди. 

1922 йилда ҳокимият тепасига келган Муссолини итальян 

геосиѐсатининг барча йўналишларини ўзгартириб, фашистик 

ғояларни амалга оширишга бўйсундирди.  

     Муссолинининг итальян фашизми ғоялари назарий жиҳатдан 

геосиѐсатчи-стратег Жованни Жентиле (1875-1944) томонидан 

таърифлаб берилди ва бу мамлакатнинг стратегик доктринасига 

айланди.  Бу доктринанинг руҳи Қадимги Рим империяси 

идеаллари ва у томонидан олиб борилган босқинчилик сиѐсатига 

суянар эди. Бу сиѐсий дастур Иккинчи Жаҳон урушида Германия, 

Япония ва Италия аъзоси бўлган фашистик блокнинг мағлубиятига 

қадар Италиянинг расмий геосиѐсий ва давлат сиѐсатининг асосини 

ташкил этди. 

     Мазкур даврда Италия классик геосиѐсатининг яна бир 

йўналишини Жулио Дуэ (1869-1930) яратди. Машҳур итальян 

генерали, ҳарбий назариѐтчи ва стратег бўлган Дуэнинг мамлакат 

ҳарбий-стратегик тузилмаларида алоҳида нуфузи бор эди. 

Ж.Дуэнинг “Ҳаракатдаги армияда автомобиллардан фойдаланиш”, 

“Мотор ҳақида”, “Совуқ ҳақида” каби ҳарбий-стратегик асарлари 

Италия армиясининг асосий фаолият дастури сифатида қабул 

қилинган. 

     Дуэнинг авиациянинг ҳарбий-техник ва ҳарбий-стратегик 

имкониятлари тўғрисидаги таълимоти Италия томонидан 1910-1920 

йилларда Туркияга қарши урушда, Ливия ва Мағрибнинг бошқа 

мамлакатларини ҳудудларини босиб олишида дастуриламал бўлди.  

     Биринчи Жаҳон уруши вақтида дивизия штаби бошлиғи бўлган 

Ж.Дуэ ҳарбий-сиѐсий вазиятни, урушаѐтган томонларнинг 

жанговар ва ҳарбий-техник имкониятларини чуқур тушунишини 

намоѐн этди ва Антантанинг Учлар иттифоқи устидан ғалабасини 

башорат қилди. 

     Дуэ 1921 йилда бригада генерали вазифасидан истеъфо бериб, 

Муссолинининг ҳарбий-стратегик қароргоҳига ўтди ва унинг 

шахсий стратегига айланди. Бутун фаолиятини ҳарбий-стратегик 

тадқиқотларга бағишлаган Дуэ ўша йили ўзининг машҳур “Ҳавода 

ҳокимлик” асарини чоп эттирди. Бу асарида у авиациянинг 

замонавий урушдаги роли масаласининг геостратегиясини 



 65 

ҳозирлади. Умуман, Иккинчи Жаҳон урушида Германия ҳарбий 

ҳаво кучларининг стратегиясига оид барча масалалари Дуэ 

томонидан ишлаб берилгани тадқиқотчиларнинг назаридан қочгани 

йўқ. 

     Дуэ профессионал геосиѐсатчи эди. Унинг назариясига кўра, 

давлат аҳолисининг ижтимоий-психологик аҳволи ва дунѐқараши 

давлатнинг куч-қудратига мос ҳолда шаклланади. У ўзгаларнинг 

қуруқликдаги, денгиз бўйларидаги ерлари ва ҳаво маконини ишғол 

қилган турли давлатлар фуқароларининг аҳволини таҳлил қилиб, 

ҳавода ҳокимликни қўлга киритиш бу давлатлар аҳолисининг 

психологик ҳолати, кайфияти ва фаолиятига энг кўп таъсир 

ўтказади, деган хулосага келган. Шунинг учун ҳам, Дуэнинг 

назариясига мувофиқ, келгусидаги урушлар пиѐда қўшинлар, 

ҳарбий-денгиз флоти ва артиллерия томонидан эмас, кўпроқ 

авиация томонидан олиб борилиши даркор. Муаллифнинг фикрича, 

ҳавода ҳокимликни қўлга киритиш мамлакат аҳолиси асосий 

қисмининг руҳияти устидан ҳукмронликка эришишнинг асосини 

ташкил қилади. 

     Моҳият эътибори билан, Дуэнинг ҳарбий авиацияни оммавий 

ишлатишга асосланган геостратегияси ўша вақтнинг ҳарбий ва 

стратегик доктриналарида тубдан бурилиш қилди. Биринчи Жаҳон 

урушининг сўнгига қадар Европа давлатларининг ҳарбий назарияси 

ва амалиѐтида пиѐда қўшинлар ҳужуми доктринаси устун бўлган 

эди. Пиѐда қўшинлар, қуруқликдаги армия қисмлари ва турлари 

унинг асосини ташкил этарди. Дуэ бўлса, пиѐда қўшинлар ҳужум 

эмас, кўпроқ мудофаа учун лозим ва улар фақат мудофаада устун 

бўлади, деган фикрда бўлган. Уруш олиб боришнинг янги 

воситалари, биринчи навбатда авиация ҳужумкор стратегиянинг 

устунлигини кучайтиради. Муаллифнинг фикрича, замонавий 

урушда ҳарбий операцияларда фақат шу йўл билан муваффақиятга 

эришиш мумкин.      

      Кўриняптики, Дуэнинг Европа армияларининг ҳужум 

стратегиясига келтирган янгилиги у даврда фашистлар Германияси 

томонидан кенг фойдаланилган ва урушларда татбиқ этилган. 

     Дуэ мамлакат миллий хавфсизлигини таъминлашда ҳарбий ҳаво 

кучларининг ролини алоҳида таъкидлаган. У ҳавода ҳарбий-

стратегик устунликка эришган давлатгина урушда пировардида 

ғолиб бўлади, деб ҳисоблаган. Кейинчалик ҳарбий-стратегик 

қонуният деб эълон қилган бу тезисини Дуэ Муссолини ва унинг 

ҳарбий иттифоқчиларига қабул қилдиришга жон-жаҳди билан 

ҳаракат қилган. Фашистлар Германияси ва унинг иттифоқчилари 

Европада Иккинчи Жаҳон уруши вақтида ҳарбий ҳаракатларни 

ҳарбий авиациядан фойдаланишга урғу берган ҳолда олиб бориб, 

Францияни таслим бўлишга мажбур қилишгани, Буюк Британия 

шаҳар-қишлоқларига авиазарбалар бериш йўли билан уни урушдан 

чиқаришга уринишгани бежиз эмас. 

      Айни Дуэ жаҳон геостратегиясида ҳарбий ҳаво кучларининг 

ролини ва ундан фойдаланиш йўлларини биринчи бўлиб таърифлаб 

ва ҳар томонлама асослаб берди. Унинг ҳарбий-стратегик 

концепциясига кўра, ҳарбий ҳаво кучлари қуролли кучларнинг 

мустақил турига айланиши, унинг ўз стратегияси бўлиши, асосий 

ва ѐрдамчи авиация ягона қўмондонлик раҳбарлиги остида фаолият 

олиб бориши даркор. 

      Унинг фикрича, ҳарбий ҳаво кучлари ҳужумчи-бомбардимончи 

ва  ѐрдамчи таъминотчи авиациядан ташкил этилиши лозим. 

Ёрдамчи авиация асосий кучларга таъминотчи вазифасини ўтамоғи,  

асосий кучлар ўзининг асосий вазифасини бажариши учун шароит 

яратиб бермоғи даркор.  

      Дуэнинг айтишича, ҳарбий самолѐтлар – бомбардимончи, 

ҳужумчи ва қирувчи самолѐтлардан фақат ҳарбий ҳаво кучлари 

таркибидагина фойдаланиш билан чекланиб қолмаслик керак, 

балки уларни бошқа ҳарбий кучлар, жумладан ҳарбий-денгиз 

кучлари таркибига ҳам киритиш зарур. 

     Ж.Дуэ 1928 йилда “Келажакдаги урушнинг эҳтимол тутилган 

шакллари” номли мақоласини эълон қилди. Бу мақолада 

муаллифнинг ҳарбий стратегия тўғрисидаги чуқур ва муҳим 

геостратегик мулоҳазалари баѐн этилди. Муаллиф мақолада пиѐда, 

денгиз ва ҳаво кучларидан фойдаланиш йўлларини шарҳлар ва 

таклиф этар экан, замонавий урушнинг асосий вазифалари ва 

характеристикасини ҳам таҳлил қилган. 

     Тадқиқотчилар Дуэнинг авиация стратегияси иккинчи Жаҳон 

уруши йилларида фақат Германия томонидан эътироф этилиб 

қолгани йўқ, балки барча урушаѐтган мамлакатлар томонидан 

қўлланилди, чунончи АҚШнинг уруш охирида Японияга атом 

бомбаси ташлашида ҳам бу нарса ўз ифодасини топди, деган 

хулосага келишган. Ҳатто 50-йиллардан кейинги “совуқ уруш” 

даврида НATO  ва Варшава Шартномаси қатнашчиси бўлган 

мамлакатларнинг ҳарбий стратегиясида ҳам ҳавода ҳокимликка 

эришиш учун самолѐтлар воситасида атом бомбасини рақиб 

ҳудудига элтиб ташлаш, ракета қуроли билан қуролланиш (1950-

йилларнинг охирида) ва шу каби масалаларда  Дуэнинг 

геостратегик назариясидан фойдаланилган.  

     Ҳозирги даврда АҚШ, НATO ва бошқа мамлакатларнинг Корея, 

Вьетнам, Югославия, Афғонистон ва Ироқда амалга оширган 

ҳарбий амалиѐтларда асосан ҳаво кучларидан ва бомбардимончи 

самолѐтлардан фойдаланишлари ҳам, моҳият эътибори билан, Дуэ 

таклиф қилган “Келгуси урушларда ҳаво кучларининг роли 

тўғрисида”ги назариясига асосланади
1
.   

 

      2.2.Инглиз-америка классик геосиѐсати: 

  пайдо бўлиши, асосий назариялар ва характеристикаси  

 

     Тадқиқотчилар инглиз-америка геосиѐсати анъаналари тарихи 

тахминан XIX аср ўрталаридан бошланган дейишади. Бу даврда 

Англия улкан мустамлакачилик давлатига айланди, АҚШда бўлса, 

марказлашган давлат барпо этилган, миллий вазифалар, мақсад ва 

манфаатлар шаклланган, биринчи даражадаги устувор мақсадлар 

аниқланган, Англия билан муносабатлар асосан ҳал этиб бўлинган 

эди. Ҳар иккала мамлакатнинг расмий доиралари ҳам, назариѐтчи 

олимлари ва стратеглари ҳам ўз давлатлари ва улар учун умумий 

бўлган жаҳоний манфаатларидан келиб чиққан ҳолда уларни 

амалга оширишнинг йўлларини, зарурий конкрет геосиѐсий ва 

геостратегик қадамларни белгилаб беришар ва бу билан ўз 

мамлакатлари жамоатчилигини бўлғуси жаҳон сиѐсатини қабул 

қилишга тайѐрлаѐтган эдилар. 

     Буюк Британия геосиѐсатчилари тарихий адабиѐтда “инглиз-

саксон” геосиѐсати деб ном олган бу мактабнинг илк ижодкорлари 

бўлдилар. Инглиз олими, Лондон университетининг география 

профессори Ҳенри Томас Бокль (1821-1861) улардан бири эди. У 

ўз ўз асарларида географик детерминизм назарияларидан келиб 

чиққан ҳолда давлатнинг пайдо бўлиши, маданий, ижтимоий 

тараққиѐти, халқларнинг сайѐрадаги мавжуд вазияти ва ҳоказолар 

билан боғлиқ  кўпдан-кўп геосиѐсий фикр-мулоҳазаларни илгари 

сурган, тахминан Ҳегелнинг “географик ѐндашув схемаси”га 

ўхшаш фикрларни ўртага ташлаган. Бироқ Бокль иқлимнинг 

ижтимоий тузилмага таъсири чегаралари ҳақида Ҳегель томонидан 

                                                 
1
 Қаранг: Желтов В.В., Желтов М.В. Ўша асар, 189-193-бетлар. 

илгари сурилган қоида билан чекланиб қолмади ҳамда “Англияда 

цивилизация тарихи” асарида географик муҳитнинг жамиятга 

таъсири масаласида янги ғояларни илгари сурди. 

     Бокль халқлар ва давлатларнинг ривожида табиий-географик 

омилларнинг тўрт гуруҳи: иқлим, озиқ-овқат, тупроқ ва “табиатнинг 

умумий кўриниши” ролини ажратиб кўрсатди. Унинг фикрича, 

цивилизация ривожининг асосий сабаби Қадимги дунѐ 

мамлакатларида тупроқ унумдорлиги, Европада бўлса, иқлимнинг 

мўътадиллиги билан боғлиқдир. 

     У, шунингдек, инсон тафаккурининг тарихий жараѐнларга 

таъсирини асос қилиб олган ҳолда ѐздики, жамиятнинг ривожи ва 

иқтисодий фаровонлиги табиат саховатигагина эмас, балки 

инсонларнинг ғайратига ҳам боғлиқ. Моддий заҳиралар собит ѐки 

нособит, чекланган ѐки кўп бўлиши мумкин. Инсон ғайрат-

шижоатининг эса, улардан фарқли ўлароқ, чеки-чегараси йўқ.  

Олимнинг фикрича, аҳоли турмуш даражаси ўзи яшаб турган 

заминнинг сифати, озиқ-овқатининг миқдори, сифати ва қуввати, 

шунингдек инсонларнинг куч-қуввати ва қобилиятларига ҳам  

тўғридан-тўғри боғлиқ. 

      Инглиз классик геосиѐсати ва геостратегиянинг ѐрқин 

намояндаларидан бири Британия Қироллик ҳарбий-денгиз 

кучларининг вице-адмирали Филипп Ҳовард Коломб (1831-1899) 

эди. У “Денгиз қудрати” геостратегик назариясининг 

асосчиларидан бири сифатида жаҳон геосиѐсат тафаккури тарихига 

кирди. Бу назария кейинчалик атлантизм ғоясига асос қилиб 

олинди. Муаллиф 1891 йилда ѐзган “Денгиз уруши: унинг асосий 

тамойиллари ва тажрибаси” номли асарида денгиз давлатлари ва 

уларнинг куч-қудрати билан боғлиқ кўпдан-кўп ғоялар берган 

биринчи тадқиқотчи сифатида кўзга ташланган. Бу назарияга 

кейинчалик америка олими Мэҳен мурожаат қилган ва 

ривожлантирган. Шунинг учун ҳам тадқиқотчилар “денгиз 

қудрати” геосиѐсий концепциясини “Мэҳен-Коломб” назарияси 

сифатида тақдим этишади. 

      Атоқли инглиз тарихчиси ва социологи Арнольд Жозеф 

Тойнби (1889-1975) ўз асарларида тарихга цивилизацион ѐндашув 

концепциясига мувофиқ равишда геосиѐсий муносабатларга 

мурожаат қилиб, қизиқарли фикрларни ўртага ташлади.  

     Тойнби  кўп жилдлик “Тарихни идрок этиш” номли асарида 

“чақириқ – жавоб” назариясини баѐн этган ҳамда бу назариясида 

цивилизацияларнинг кенг таснифини берган ва халқлар маданий 

тараққиѐтининг ўзига хос концепциясини таклиф этган. 

     Тойнби баъзи геосиѐсатчиларнинг инсониятнинг ягона ва бир 

бутун тарихга эгалиги ва цивилизацияларнинг локал-доиравий 

ривожи тўғрисидаги фикрларига қарши чиқиб, цивилизация соҳиби 

бўлган халқлар конкрет тарихий замон ва макон доирасида маданий 

алоқаларга киришиб муайян ижтимоий-психологик вазиятда 

тўқнашадилар, деган ғояни илгари сурди. Бу вазиятни “чақириқ ва 

жавоб” цивилизацион реакцияси сифатида баҳолаган муаллиф бир 

цивилизациянинг бошқа цивилизация билан тўқнашган чоғда 

ўзлигини йўқотмаган ҳолда, янги илғор қадриятларни 

муваффақиятли ўзлаштира олиш қобилияти унинг яшовчанлиги 

мезонидир, деган хулосага келди. У бу қобилиятни конкрет 

цивилизация соҳиби бўлган инсон (халқ)нинг ижодий куч-ғайрати 

ва маънавий фаолияти билан боғлаган эди.  

      Тойнби конкрет тарихий мисоллар келтирган ҳолда Ғарбий 

Европа цивилизацияси кейинги 500 йил мобайнида унинг 

ифодачиси бўлган халқлар тимсолида  айни мана шундай яратувчи 

куч-ғайрат ва фаолиятни намойиш этиб, жаҳонда маданий 

устунликка эришишга ва бу билан бошқа ҳудудларга ўз маданий 

таъсирини ѐйишга муваффақ бўлди, деган хулоса чиқарди. 

Муаллиф усмоний туркларнинг 1683 йилда Австрия пойтахти  

Венани ололмаганини “Ғарб цивилизациясига Шарқнинг таъсирига 

берилган охирги зарба” сифатида баҳолаган эди.  

      “Тарихнинг географик ўқи” назарияси: географ олим, 

тарихчи, сиѐсий мутафаккир Хелфорд Жорж Макиндер (1861-

1947) инглиз-сакс классик геосиѐсат мактабининг асосий 

сиймолари ва асосчиларидан бири, ўз даврининг буюк 

геосиѐсатчиси бўлган. У геосиѐсатнинг “Ҳартленд”, “ўқ 

минтақаси”, “ички ва ташқи ярим ой” мамлакатлари, “ички океан” 

зонаси ва шу каби кўпгина геосиѐсий тушунчалар ва категориялар 

муаллифидир. Макиндер жаҳон сиѐсий тарихига оид жуда кўп 

оригинал ва инқилобий ғоялар муаллифи ҳамдир. 

      Макиндер 1904 йилда эълон қилган “Тарихнинг географик ўқи” 

мақоласида “сиѐсий география” ва геосиѐсатга кўпгина янги 

тушунчаларни олиб кирди, геосиѐсатнинг асосий қонунларидан 

ҳисобланган  “тарихнинг географик ўқи” ғоясини таърифлаб берди. 

     Макиндернинг диққат марказида турган бу назариянинг асосий 

вазифаси жаҳон сиѐсатида буюк империяларнинг, биринчи 

навбатда, жонажон ватани Буюк Британиянинг гегемонлик ролини, 

сайѐрада унинг ҳукмрон позициясини таъминлаш стратегиясини 

асослаб беришдан иборат эди. 

     Макиндер фақат қулай географик маконгина эмас, балки 

геосиѐсий ва геостратегик нуқтаи назардан сайѐрада энг ўрта, 

марказий мавқеда жойлашуви давлат учун энг фойдали 

жойлашишдир, деб ҳисоблаган. У ўз даврининг геосиѐсий 

билимларига асосланган ҳолда, дунѐнинг геосиѐсий ва ҳарбий-

стретегик маънодаги маркази Евроосиѐ қитъаси, унинг маркази эса 

“жаҳоннинг юраги” ҳисобланиши мумкин бўлган “Ҳартланд” 

эканлигини даъво қилиб, ўзининг машҳур “Ҳартланд” 

назариясини илгари сурди. 

      Макиндер “Ҳартланд” – Евроосиѐнинг қуруқликдаги қисми 

(ҳозирги Шарқий ва Ғарбий Европа, Осиѐ ва Африканинг қитъа 

қисми, Россиянинг Европа қисми ва бошқа ҳудудлар) жаҳонни 

назорат этиш учун энг қулай ҳудуд экани тўғрисидаги фикрни 

асослашга уринган
1
. 

     Швед қироли Карл XII ва Наполеон I нинг Евроосиѐнинг улкан 

ҳудудларини босиб олишга уриниши чиппакка чиққанини, денгиз 

давлатларининг флоти ва қўшинининг бу ерларга бостириб кириш 

имкони йўқлигини Макиндер “Ҳартланд”нинг қулай ҳарбий-

стратегик ҳолати билан изоҳлади. 

      Макиндер Жаҳон ороли ичида жойлашган “Ҳартланд”нинг 

сайѐрадаги маконини концентрик доиралар системаси орқали 

тасвирлаган. У система марказига “тарихнинг географик ўқи”ни 

ѐки “марказий ареал”ни жойлаштирган. Ундан кейин Евроосиѐ 

қитъасининг сарҳадларидаги ерларни у “ички яримой”га 

(Германия, Австрия-Венгрия ва Туркия шу ердан жой олган), 

шунингдек “ташқи яримой”га (Буюк Британия, Америка ва 

Канада) киритган. Унинг фикрича, “ички яримой” цивилизация-

нинг жадал ривожланиш минтақасидир. 

     “Ҳартланд” геосиѐсий тузилмасининг фарқли хусусиятлари, 

Сибирь, Евроосиѐнинг Енисейдан ғарбда жойлашган ерлари 

ҳақидаги геосиѐсий маълумотлар ва бошқа масалалар Макиндерга 

қадар ҳам сайѐҳларга маълум бўлган. Қуруқлик ва сув 

ҳавзаларининг халқлар ва давлатлар (Қадимги Хитой, Миср, 

Ҳиндистон, Қадимги Юнонистон, Қадимги Рим, Карфаген ва ҳ.к.) 

тарихида ўйнаган роль ҳақида ҳам кўпгина маълумотлар 

                                                 
1
 Маккиндер Х. Географическая ось истории // Политечкая история, 1995, № 5, с. 162. 

Макиндердан олдин айтилган. Бироқ мантиқий жиҳатдан 

“тарихнинг географик ўқи” назариясини илк дафъа айни Макиндер 

асослаб берди ва ривожлантирди
1
. 

     Макиндер системасида “Ҳарланд”дан кейин “ташқи доира” 

(Африка ва бошқа ҳудудлар) туради. У бу ерга “ташқи ѐки орол 

яримойи” деб ном берган. Мазкур минтақа географик жиҳатдан 

жаҳон қитъаларидан четда жойлашиши билан бир қаторда, маданий 

жиҳатдан ҳам орқада қолади. 

      Бошқа томондан, “ички яримой” доимий равишда “қуруқлик ва 

денгиз қароқчилари”нинг ҳужумига гирифтор бўлиб туради. 

Шунинг учун бу минтақа акс таъсир доираси сифатида 

цивилизация жадалроқ ривожланадиган минтақага айланади. Тарих 

бўлса, ўз географик, қитъа ўқи атрофида айланади. 

     Макиндер ХХ аср бошида “марказий минтақа” ва “ички яримой” 

мамлакатлари ўртасида мувозанат мавжуд бўлган, деб ҳисоблаган. 

Евроосиѐнинг “марказий минтақасига”, яъни Россияга  ҳужум 

қилиш учун Англия, АҚШ ва Япония каби денгиз мамлакатларида 

етарли куч бўлмаган. Шунингдек, улар Евроосиѐ ҳудудида истило 

қилган стратегик жиҳатдан муҳим ерларини сақлаб қолиш 

иқтидорига ҳам молик эмасди. Айни чоғда денгиз давлатларининг 

ўзлари ҳам, мустамлакалари ҳам Россия ва АҚШнинг бостириб 

киришга уриниши хавфидан холи эмасдилар. 

     Инглиз геосиѐсатчисининг фикрича, ХХ аср бошигача аҳвол 

шундай бўлиб турди. XIX аср охирларига келиб Россияда 

капитализмнинг кучли ривожланиши, темирйўл қурилишларининг 

кенгайиши, ХХ асрнинг 30-йилларида ҳаво нақлиѐти ва 

авиациянинг тараққий топиши кучлар нисбатини сезиларли 

даражада ўзгартирди. Сибирь, Узоқ Шарқнинг табиий заҳиралари 

жадал ишга солина бошлади, хом ашѐларни қазиб олувчи ва қайта 

ишловчи улкан комбинатлар қурилди, янги шаҳарлар қад кўтарди, 

қудратли денгиз базалари ва замонавий флотлар барпо этилди, 

темир йўллар ва тош йўлларнинг ўтказиш қобилияти анча 

яхшиланди. Буларнинг ҳаммаси қўшинларни бир стратегик 

пунктдан иккинчисига оммавий равишда кўчириш имконини 

яратди. 

     Бундан ташқари янги транспорт технологияларининг пайдо 

бўлиши, қуруқликдаги қўшинлар сонининг кўпайтирилиши ва ХХ 

асрнинг шу каби бошқа реалликлари ҳам геосиѐсий кучлар 

                                                 
1
 Василенко И.А. Ўша асар, 113-бет. 

нисбатига жиддий таъсир ўтказди.Тарих майдонига чиққан денгиз 

давлатлари: Португалия, Испания, Голландия, Франция қаторига 

XIX аср охирида Буюк Британия ҳам қўшилди. 

     Юзага келган янги шароитда “Ҳартланд”нинг икки катта 

давлати – Россия ва Германиянинг географик ҳолати ва жадал 

ривожланиши Макиндерни қаттиқ ташвишлантирди. У бу 

давлатларнинг геостратегик манфаатлари ва геосиѐсий мантиқнинг 

ўзи истиқболда Россия-Германия иттифоқига олиб келиши мумкин, 

деб ҳисоблади. Бу иттифоқда Россия етакчи, Германия бўлса, 

бошқарилувчи давлат бўлиши мумкин. 

     Макиндер бошқа вариантни ҳам истисно қилмаган. Бунга кўра, 

Россия  аввалига Евроосиѐда, сўнгра Жаҳон оролининг (бу ерда 

Макиндер Евроосиѐ ва Африкани кўзда тутган) кенгроқ 

минтақасида тўла ҳукмронликка эришади ва шу билан унинг барча 

табиий ва инсон ресурсларини ўз манфаатларига хизмат қилдиради. 

Шундан кейин Россия қолган барча мамлакатларни ҳам ўз 

манфаатларига бўйсундириб, жаҳонда ўз ҳукмронлигини барқарор 

қила олади. 

     Геосиѐсатчининг фикрича, денгиз давлатлари борган сари 

умуман Евроосиѐга, хусусан Россияга қаршилик кўрсата 

олмайдилар. Бу шу билан боғлиқки, қитъа иттифоқининг ҳудуди 

кенгайиши ва унинг моддий базаси мустаҳкамланиши билан бир 

қаторда “ички яримой” давлатларининг қудрати заифлашади, бу эса 

уларнинг ҳалокатига сабаб бўлади
1
. 

     Макиндер “ички яримой” давлатларининг яна бир ожиз томони 

– денгиз коммуникацияларининг заифлашувидадир, деб 

ҳисобларди. Евроосиѐ мамлакатлари денгиз йўли орқали юк ва 

қўшинларни ташиш ишини тўсиб қўйиши, шу билан уларнинг 

таъминотини, шунингдек метрополия ва мустамлака орасида 

техника, товарлар, хом ашѐ ташишни қийинлаштириши мумкин. 

      Кўряпмизки, Макиндер ХХ аср бошларида йирик денгиз флоти, 

ривожланган темир йўл ва автомобиль йўллари тармоғига эга 

бўлган кучли Россиядан хавфсираган ва у билан Британия 

империяси ўртасида қачондир ихтилоф чиқишини башорат қилган. 

Унинг фикрича, Россия ташқи сиѐсатининг “Ҳиндистон” 

йўналишида ривожланиши мумкинлиги тахминини ҳам истисно 

қилиш мумкин эмас. Мана шу сабабларга кўра келажакда Россия 

                                                 
1
 Маккиндер Х. Географическая ось истории // Геополитика. Антология, М., 2006, с.244-255. 

билан Британия манфаатлари ўртасида йирик тўқнашув содир 

бўлиши мумкин. 

     Макиндер “Демократик идеаллар ва реаллик” (1919) номли 

асарида “ўқ минтақаси”ни “Марказий қитъа” деб атайди. У 

тасвирлаган “Қитъа” катта ҳудудни эгаллайди. У бу ерга Узоқ 

Шарқни ва Шарқий Европанинг қатор мамлакатларини қўшади. 

Макиндер бу китобида ўзининг “Ким Шарқий Европани бошқарса, 

ўша “Ҳартланд” устидан ҳукмронлик қилади; ким “Ҳартланд”ни 

бошқарса, ўша Жаҳон ороли устидан ҳукмронлик қилади; ким 

Жаҳон оролини бошқарса, ўша жаҳонга ҳукмронлик қилади” деган 

машҳур тезисини асослаб берган
1
. 

    Макиндер 1942 йилда босилган “Яхлит дунѐ ва тинчликка 

эришиш” (“The Round and Winning of Peace”) номли 

монографиясида геосиѐсий масалаларни, ташқи сиѐсат ва блок 

ичидаги кучларнинг бўлинишидаги ўзгаришларни янгича баҳолади. 

У келажакдаги глобал геосиѐсий ихтилофлар “марказий қитъа” 

билан “ички яримой” мамлакатлари орасида рўй беради, деб 

ҳисоблади. Кўпгина сиѐсатшунослар бу асарни Макиндернинг 

илмий-сиѐсий васияти, деб баҳолайдилар. Муаллиф бу асарида 

Ғарб давлатларини сўзда ва амалда ҳамжиҳат бўлиб “атлантик 

цивилизация” концепциясини мудофаа этишга чақирди. Ғарб 

давлатлари НАТО ҳарбий-сиѐсий блокини барпо этиш билан 

Макиндернинг васиятини амалга оширдилар. 

      Макиндернинг асосий ғояси Германиянинг Россия билан 

иттифоқ тузган ҳолда “Ҳартланд”ни назорат этишига моне 

бўлишдан иборат эди. Бундай иттифоқ ўша даврда Германияни 

марказлашган давлатга айлантирган,  ва тарихда “темир канцлер” 

деб ном олган Бисмаркнинг орзуси бўлганди. Бисмарк  

Германиянинг Россия билан иттифоқи улкан табиий ресурслар, 

ишчи кучи, илғор технологияга эга бўлиш ва келгусида Британия 

империясини қулатиш учун шароит яратади, деб ҳисоблаган. 

     Макиндер Германия-Россия иттифоқи ғоясининг таҳликаси 

тўғрисида лўнда ва очиқ-ойдин сўзлаган. У айни шу иттифоқни 

кўзда тутиб: “Ким Шарқий Европани назорат қилса, у жаҳонга 

ҳукмронлик қилади” деб ѐзган. 

     Макиндернинг бу тезиси кейинчалик, хусусан 1917 йилдан сўнг 

Ғарб мамлакатларида Россия атрофида “санитар девор” ғоясининг 

пайдо бўлишига сабаб бўлган. 

                                                 
1
 Makinder H. Democratic ideals and Reality. N.Y. 1962, p.113. 

     Бироқ, Макиндернинг барча уринишларига қарамай, Версаль 

сулҳ шартномасидан кейин юзага келган вазият, Ғарб 

мамлакатларининг “миллий манфаат” байроғи остида амалга 

оширишга уринган ва муваффақиятсиз чиққан уринишлари, 

давлатлараро янги муносабатларнинг бесамаралиги пировард 

натижада ХХ асрнинг 30-40-йилларида фашизмнинг жаҳонга 

ҳукмронлик қилиш учун кураш бошлаши билан якунланди. Ғарб 

давлатлари Гитлерни мамнун қилиш учун ҳукмрон мавқеларини 

1938 йил сентябрда Мюнхенда Германияга таслим қилдилар ва 

бутун сайѐрани ларзага келтирган Иккинчи Жаҳон урушига йўл 

очиб бердилар. Фюрернинг асосий мақсади ҳам Макинденинг 

геосиѐсий назариясига асосланган ҳолда янги ерларни қўлга 

киритиш ва жаҳонга ҳоким бўлишдан иборат эди. 

      1943 йилда Макиндер ўз геосиѐсий мулоҳазалари ва моделига 

тузатишлар киритди. У юзага келган янги воқелик – СССР, Буюк 

Британия ва АҚШ иттифоқини, бу иттифоқнинг муштарак 

геостратегик мақсадларини ва уларни амалга ошириш 

имкониятларини ҳисобга олишга мажбур бўлди. Унинг янги 

формуласида “Ҳартланд”га энди Шимолий Атлантика (Атлантика 

океанининг шимолий қисми) ҳам киритилди. Бу ерга Ғарбий 

Европа, Англия ва Кариб ҳавзаси мамлакатлари билан бирга 

Америка ҳам киритилди. 

     Шундай қилиб, Х.Макиндернинг геосиѐсий назариясига якун 

ясар экан, шуни айтишимиз керакки, тадқиқотчилар бу олимни 

геосиѐсатнинг улкан назариѐтчиси сифатида тавсифлайдилар, 

унинг назарий қарашларини ўзига хос, атрофлича ва тугалланган 

геосиѐсий концепция сифатида бу фан тарихшунослигига 

киритишади.  

     Таниқли ҳарбий-денгиз стратеги, адмирал, тарихчи олим 

Алфред Тэйлор Мэҳэн (1840-1914) ҳақли равишда инглиз-саксон 

классик геосиѐсати Америка йўналишининг асосий яратувчилари-

дан бири ҳисобланади.  Мэҳэн фақат америка ва атлантика 

геосиѐсатигина эмас, балки жаҳон геосиѐсати назариялари, айниқса 

ҳарбий-стратегик концепциялар ривожига ва чуқурлашишига энг 

салмоқли ҳисса қўшган геостратеглардан биридир. 

     Геосиѐсий адабиѐтларда “Денгиз ҳукмронлиги” 

(талассократия) назарий концепциясининг асосчиси сифатида 

танилган Мэҳэн 1890 йилда ўзининг энг катта “Денгиз қудратининг 

тарихга таъсири” номли асарини чоп эттирди. Мэҳэн бу асарида 

жаҳонда мавжуд бўлган қуруқлик ва денгиз империяларининг 

тарихдаги ролини кенг тадқиқ қилди ва барча параметрларга кўра 

денгиз давлатлари табиатан қуруқликдаги давлатлардан устундир, 

деган хулосага келди
1
. 

      Бундан ташқари у “Осиѐнинг муаммоси ва унинг халқаро 

сиѐсатга таъсири” (1900) номли китоб ва ҳарбий-сиѐсий, ҳарбий-

денгиз масалаларига бағишланган кўпдан-кўп мақолалар 

муаллифидир. 

     Мэҳэн “соҳилбўйи миллатлари” атамасини илмий истилоҳга 

киритди. У ѐздики, сиѐсат инсонларнинг ғайрат-шижоати ва руҳий 

баркамоллигига боғлиқ ҳолда мамлакатни бошқарган 

ҳукмдорларнинг характери ва ташаббуси билан ўзгаради, лекин 

соҳилбўйи халқларининг тарихи ҳукуматларнинг уддабуронлиги ва 

тадбиркорлигидан кўра жойлашув шартлари, соҳил чизиғининг 

қулайлиги ва узунлиги, халқнинг сони ва характери, янада 

тўғрироғи табиий омилларга кўра белгиланади. 

     Мэҳэн жаҳон макони тузилмасида 30 ва 40-параллеллар орасида 

жойлашган “ихтилоф зонаси”ни ажратиб кўрсатган. Унинг фикрига 

кўра, бу ҳудудда конкрет сиѐсатчиларнинг иродасидан қатъий 

назар, океан кенгликларини назорат этувчи денгиз мамлакатлари 

(АҚШ ва Англия)нинг ва Евроосий қитъаси марказида жойлашган 

қуруқлик давлатлари (Россия, Германия ва бошқалар)нинг 

манфаатлари муқаррар суратда тўқнашаб туради. Мэҳэннинг 

айтишича, бундай зиддиятда ғолиб чиқиш учун денгиз империяси 

қитъа давлатини имкон борича Евроосиѐ қаърига улоқтириб 

ташлаши, “соҳилбўйи халқлари” устидан назоратни қўлга 

киритиши ва ўзининг геосиѐсий рақибини Евроосиѐ қитъаси соҳили 

бўйлаб жойлаштирилган ўз ҳарбий-денгиз базалари билан қуршаб 

олиши даркор. 

     Айтиш мумкинки, Мэҳэн XIX – XX аср бошларида “Денгиз 

кучининг Француз инқилоби ва Империясига таъсири”, 

“Американинг ҳозирги даврда ва келажакда денгиз кучидан 

манфаатдорлиги”, “Денгиз кучи ва унинг урушга муносабати” 

асарларида “Денгиз ҳукмронлиги” (талассократия) мафкурасини ва 

уни амалга оширган амалиѐтчи сиѐсатчиларнинг фаолият 

дастурини ишлаб чиқди. 

                                                 
1
 Мэҳэн А.Т. Влияние морской силы на историю: 1660-1783. М., 1941; Геополитика. Антология. М., 2006, 

с.221-243. 

     Мэҳэн “Денгиз кучининг тарихга таъсири” асарида “денгизга 

эга бўлиш, уни назоратда тутиш ва ундан самарали фойдаланиш 

ҳозирда ва ҳамиша жаҳон тарихида  буюк омил бўлган” деб ѐзган. 

У римликларнинг денгизда ҳукмронлиги Ганнибални Галлия 

орқали узоқ ва таҳликали юриш этишга мажбур қилди. Бу юришда 

у ўз қўшинининг ярмидан кўпини йўқотди, деб қайд қилган эди.   

     Мэҳэн кишилар турмушида денгиз қандай роль ўйнаганини ҳам 

тадқиқ қилди. Унинг фикрича, тижорат учун ҳам, кемалар 

воситасида уруш қилиш учун ҳам, мустамлакаларни қўлга киритиш 

ва сақлаб қолиш учун ҳам денгиз энг қулай воситадир. 

     Мустамлакачилик, денгиз коммуникацияларини қўлга киритиш 

ва ташқи савдони монополия қилишга интилган давлатларнинг 

мана шу каби ҳаракатлари уруш келтириб чиқарган. Шунинг учун 

ҳам денгиз кучи тарихи маълум маънода ҳарбий тарихдир. 

      Муаллиф қайд қиладики, денгиз йўли орқали саѐҳат ва 

молларни ташиш қуруқликдагига нисбатан ҳар доим осон ва арзон 

бўлган. Олимнинг фикрича, бу денгизнинг асосий афзаллигидир. 

Лекин денгиз тижорати, айниқса, урушлар вақтида ҳарбий флот 

ҳимоясига муҳтождир. Мана шундан келиб чиққан ҳолда олим 

тижоратнинг жонланиши билан ҳарбий флотнинг ривожланиши 

бир-бирига тўғридан-тўғри боғлиқ эканини қайд қилган ва ѐзганки, 

“Миллат ўзининг ҳарбий ва савдо кемаларини мамлакати 

соҳилларидан узоққа юборадиган бўлса, у ҳолда у ўша 

минтақаларда таянч минтақаларга эга бўлиши лозим. Кемалар 

тижорат амалиѐтлари вақтида озиқ-овқат ва бошқа заҳираларини 

сақлаш ва таҳликалардан ҳимояланиш учун бу минтақалардан 

фойдалана олади ва лозим бўлган чоғларда уларга (ҳарбий 

базаларга) суяна олади”
1
. Мэҳэннинг фикрича, соҳилбўйи 

миллатлари сиѐсатининг мақсадларини қуйидаги уч омилдан 

изламоқ керак: 

  - маҳсулот ишлаб чиқариш ва уларни айрибошлаш зарурияти; 

 - бу айрибошлашни амалга ошириш учун кемачиликни 

ривожлантириш; 

 - мустамлакаларни қўлга киритиш мақсадида кемачилик 

амалиѐтини кенгайтириш ва кема бандаргоҳларининг 

хавфсизлигини таъминлаш. 

     Миллатларнинг денгиз кучига таъсир кўрсатувчи асосий 

шартларни Мэҳэн қуйидагилардан иборат деб билган: 

                                                 
1
 Мэҳэн А. Ўша асар, 33-37-бетлар. 

- географик ҳолати; 

- физик-географик шароитлар (табиий бойликлар ва иқлим); 

- ҳудуднинг катта-кичиклиги; 

- аҳоли сони ва халқнинг характери; 

- ҳукуматнинг сиѐсати ва миллий бошқарувнинг хусусиятлари. 

      Мэҳэннинг мамлакатлар аҳолисининг миллий характерини 

қандай таҳлил қилгани ҳам катта қизиқиш уйғотади. Олимнинг 

фикрига қараганда, ҳукуматнинг характери – зиѐлилар иродасининг 

кишилар ҳаѐтига таъсиридан иборатдир. Денгиз кучининг 

ривожланиши бошқарувчиларнинг донолигига, кишилар 

(халқлар)нинг ғайрат-шижоати ва қатъиятига, ҳукуматнинг 

иродасига боғлиқ. Ҳар бир раҳбар биринчи навбатда ўз халқининг 

қобилиятларини, табиий майлларини ҳисобга олиши ва уларнинг 

ривожланишига кўмаклашиши лозим. 

     “Американинг денгиз кучидан манфаатдорлиги” китобида ва 

бошқа кўпдан-кўп асарларида Мэҳэн геосиѐсатнинг амалий фан 

экани ғоясини ўрта қўйди ва у давлат раҳбарларига амалий 

тавсиялар бериши лозимлигини қайд қилди. Ҳатто унинг ўзи 

АҚШнинг жаҳоний давлат даражасига кўтарилиши учун “Амалий 

таклифлар пакети”ни тайѐрлаган ва амалий тавсияларни ўртага 

қўйган. 

     Мэҳэн АҚШнинг: 

 - денгиз давлати бўлган Буюк Британия билан фаол ҳамкорлик 

қилишини; 

 - немисларнинг денгиз даъволарига қарши чиқишни; 

 - Тинч океанида Япониянинг устунлигига чек қўйишни; 

 - Осиѐ халқларига қарши курашда европаликларнинг 

тарафдори бўлишини тавсия қилган. 

     Мэҳэннинг фикрича, АҚШнинг келажаги бирлашган Америка 

қитъасига суяниб, жаҳонда иқтисодий, стратегик ва ҳатто 

мафкуравий муносабатларда етакчи мавқе эгаллашига боғлиқ, 

шундан сўнгра у жаҳонга ҳукмронлик қила олади. Мэҳэн бунга 

эришиш мумкин деб ўйлаган. Бунинг учун эса биринчи навбатда 

Евроосиѐнинг қитъа давлатлари бўлган Россия ва Хитойни, ундан 

кейин Германияни орадан кўтариб ташлаш даркор.  

     Бундай мураккаб вазифани ҳал қилиш учун у Евроосиѐга 

нисбатан “анаконда” стратегиясини мунтазам суратда қўллашни 

таклиф қилган. Шуни қайд қилиш керакки, Мэҳэннинг “анаконда” 

стратегиясини
1
 муваффақиятли қўллаш учун мана юз йилдан 

кўпроқ вақт мобайнида АҚШ, Буюк Британия, Германия, Япония 

томонидан Россия ва Хитойга қарши алоҳида геостратегик кураш 

олиб борилмоқда. 

     Биринчи Жаҳон уруши вақтида “анаконда” стратегияси  

Антантани қўллаб-қувватлаш учун ишлатилган, Иккинчи Жаҳон 

урушида бўлса, “анаконда” “Марказий Европа”, СССР, шунингдек 

Японияни “бўғган”. Бироқ бу стратегия “совуқ уруш” даврида 

СССР, Куба ва Варшава Шартномаси мамлакатларига қарши энг 

кучли тарзда қўлланилган. 

     Бутун ХХ аср мобайнида, айниқса, 1970-1980 йилларда СССР 

билан зиддият улкан миқѐсларга кўтарилган бир вақтда 

америкаликлар Мэҳэн томонидан тайѐрланган геостратегик ҳаракат 

дастурини амалга ошириб, ўз ҳарбий-денгиз кучларини мунтазам 

суратда кучайтириб бордилар ва барча масалаларда СССР устидан 

ҳарбий устунликка эришдилар. Уларнинг ғалабаси пировардида 

СССР ва бутун социалистик лагернинг қулашига олиб келди, АҚШ 

сайѐранинг ягона ва энг кучли ҳарбий-сиѐсий ва денгиз давлатига 

айланди. 

     Америкалик олим, халқаро муносабатлар бўйича профессор 

Николас Спайкмен (1893-1943) Мэҳэннинг “прагматик 

геосиѐсат” назариясининг изчил давомчиларидан бири бўлди. У 

геосиѐсатга табиий муҳитнинг давлат ҳаѐтига, рельефнинг миллий 

характерга таъсирини ўрганувчи фан сифатида қарашга қарши 

чиқди ва “давлатга самарали халқаро сиѐсат стратегиясини 

тайѐрлашга имкон берувчи аналитик метод ва амалий тафаккур 

сифатида” қарайдиган прагматик ѐндашув тарафдори бўлди. Шу 

концепцияга мувофиқ, унинг барча тадқиқотлари соф прагматик 

характерда бўлди.   

     Спайкмен давлат сиѐсий қудратининг ўнта асосий мезонини 

таъкидлаган эди. Булар: 

- ҳудуд сатҳи; 

- чегаралар; 

- аҳоли сони; 

- фойдали қазилмаларнинг мавжудлиги; 

                                                 
1
  Бу стратегиядан 1861-1865 йиллардаги Фуқаролар уруши вақтида генерал Мак-Келлан фойдаланган. 

Унинг моҳияти шундан ибоартки, душман ҳудуди қирғоқ бўйлаб денгиз қамалига олинган. Бу қамал 

анаконда илони ўз ўлжасини ҳалқа-ҳалқа бўлиб бўғиб ўлдиришига ўхшайди. Мак-Келлан мана шундай 

ҳаракатлар билан аста-секин имкониятларни торайтириб борган, бу эса рақибнинг стратегик жиҳатдан 

тинкаси қуришига ва ҳалокатига олиб борган. 

- иқтисодий ва технологик тараққиѐт даражаси; 

- ижтимоий интеграциянинг даражаси; 

- молия қудрати; 

- этник бирлик; 

- сиѐсий барқарорлик; 

- миллий руҳдан иборат эди. 

     Муаллифнинг фикрича, агар давлатнинг геосиѐсий 

имкониятларининг қиймати бу мезонларга жавоб бермаса, у ҳолда 

бу давлат ўз суверенитетининг бир қисмидан воз кечишга мажбур 

бўлади. 

     Спайкмен доктринасининг амалий моҳияти АҚШ томонидан 

Евроосиѐ: Европа, араб мамлакатлари, Ҳиндистон, Хитой, Жануби-

Шарқий Осиѐ ва шу кабилар ҳудудининг соҳил бўйларини қаттиқ 

назоратга олишини ташкил қилишдан иборат. Унинг айтишича, бу 

муҳим минтақани қаттиқ назорат қилишгина қитъа ва денгиз 

кучлари курашида узил-кесил ғалабага олиб келади. 

       Евроосиѐ қитъасининг ғарбидан шарқига узанган “ҳошия ичи 

яримойи” минтақасини Спайкмен Евроосиѐ “Римланди” 

(“римланд” – инглизча сўз бўлиб, “рим” – “чегара”, “чекка”, “ланд” 

– “ер”, “мамлакат” демакдир) деб атади. Англиядан Япониягача, 

Шимолий қутбдан Жанубий қутбгача узанган қуруқликдан иборат 

бу улкан ҳудудни Спайкмен жаҳоннинг буюк денгиз йўлларини 

назорат этишга имкон берадиган геостратегик макон деб 

баҳолаган
1
. 

     Cпайкмен ўзидан олдинги салафлари сингари, жаҳонни 

геосиѐсий томондан икки қисмга – “Ҳартланд” ва “Римланд”га 

бўлди. Бироқ, Спайкменнинг фикрича, жаҳонга ҳукмронликка 

эришишда, Макиндер айтганидай, “Ҳартланд” эмас, айни 

“Римланд” ҳал қилувчи аҳамиятга эга бўлади.  Шундай қилиб, 

Спайкмен Макиндернинг “Ҳартланд”нинг роли тўғрисидаги 

назарияси ва формуласини ўзининг “Римланд” формуласи билан 

алмаштирган: “Ким Римландга ҳоким бўлса, у Евроосиѐда 

ҳукмронлик қилади, ким Евроосиѐда ҳукмрон бўлса, жаҳон тақдири 

унинг қўлида бўлади”
2
.  

     Спайкмен Макиндер кўчманчиларнинг тарихдаги ролини ҳаддан 

ташқари ошириб юборган, деб ҳисоблаган. У “ички яримой”, 

Макиндер даъво қилганидек, “қуруқликдаги кўчманчиларнинг 

                                                 
1
 Spykman N. America`s  Strategy World Politiks. Hamdem, 1942, p.41. 

2
 Дугин А.Г. Основы геополитики. Геополитические будущее России.М., 2000, с.62-63. 



 80 

босими натижасида эмас, балки соҳил зоналарининг ўз мусбат 

турткиси натижасида шаклланган ва ривожланган” деган. Шу 

тариқа Спайкмен геосиѐсий доираларда “Римланд” 

концепциясининг асосчиси сифатида танилди. 

      Америкалик геосиѐсатчи  кейинчалик геосиѐсий адабиѐтларда 

“атлантизм” деб ном олган геосиѐсий концепциянинг етакчи 

мафкурачиларидан бири ҳам бўлди. У геосиѐсий асарларида жаҳон 

қудратининг учта марказини ажратиб кўрсатган: 

- Шимолий Американинг Атлантика океани қирғоқлари; 

- Европа соҳиллари; 

- Евроосиѐнинг Узоқ Шарқи. 

     Спайкмен келгусида жаҳонда “Атлантика блоки” (АҚШ ва 

Европа мамлакатларининг бирлиги) ҳал қилувчи роль ўйнайди, деб 

ҳисоблаган. Айни чоғда у Ҳиндистон жаҳон геосиѐсатининг 

тўртинчи марказига айланиши мумкинлигини тахмин қилган. 

      Спайкмен геосиѐсий адабиѐтга биринчи бўлиб “Марказий 

океан” тушунчасини олиб кирди. Муаллифнинг айтишича, агар 

Қадимги дунѐ ва ўрта асрларда Ўртаер денгизи марказий океан 

ролини ўйнаган бўлса, ҳозирги вақтда бу ролни янги геосиѐсий 

реаллик бўлган Атлантик океани ва “Атлантика қитъаси”, яъни 

АҚШ ва Ғарбий Европа ўйнамоқда. 

     Спайкмен жаҳонга ҳукмронлик учун кураш жараѐнида Европани 

АҚШнинг  иқтисодий, ҳарбий, интеллектуал қўшимтаси деб 

ҳисоблаган. Унинг фикрича, АҚШ кучайган сари геосиѐсий 

жараѐнларда Европанинг роли, Европа давлатларининг сиѐсий 

суверенитети пасая боради. Қитъада ҳокимият аста-секин бутун 

“атлантика макони” йўлбошчиларини бирлаштирган алоҳида 

тузилма қўлига ўтади. Бу тузилмада асосий ролни АҚШ ўйнайди. 

     Спайкмен, шунингдек, бутун сайѐра миқѐсида “анаконда” 

сиѐсатини амалга ошириш зарурлиги ғоясини биринчи бўлиб 

илгари сурди, бу сиѐсат ѐрдамида Африка, Осиѐнинг соҳил бўйи 

ҳудудларини, араб мамлакатлари, Ҳиндистон ва Хитойни назорат 

этиш ва бўғиш кераклигини асослашга уринди. Умуман, Спайкмен 

халқаро муносабатларда куч ишлатиш тарафдори бўлган. Унинг 

фикрича, жаҳон геосиѐсатида куч ҳар қандай сиѐсий тартибнинг 

зарурий таркибий қисмидир. Халқаро иерархия дунѐсида ташқи 

сиѐсатнинг мақсади, энг аввало, давлатнинг қиѐсий куч-қудрат 

позициясини яхшилашга ѐки, ҳеч бўлмаганда, сақлаб қолишга 

қаратилмоғи даркор. Муаллифнинг айтишича, давлатнинг кучи, 

пировард натижада, унинг муваффақиятли уруш олиб бориш 

қобилиятини ташкил этади. 

     III БОБ 
 

ИККИНЧИ ЖАҲОН УРУШИ ДАВРИДА 

УРУШ ҚАТНАШЧИСИ БЎЛГАН АСОСИЙ 

ДАВЛАТЛАРНИНГ ГЕОСИЁСИЙ 

КОНЦЕПЦИЯЛАРИ ВА МАҚСАДЛАРИ 

 
      Иккинчи Жаҳон уруши даврида барча геосиѐсий марказлар, 

башариятнинг энг пешқадам назариѐтчи ва стратеглари ўз 

ҳукуматлари томонидан қарама-қарши мамлакатлар ва блокларнинг 

миллий, стратегик манфаатлари, мақсадларини аниқлашга жалб 

этилган эди. 

     Аммо Иккинчи Жаҳон уруши даврида геосиѐсатнинг асосий 

назарий ва амалий масалаларини, умуман, геостратегик 

режалаштиришни урушда иштирок этган давлатларнинг 

раҳбарлари: Германияда – Адольф Гитлер, АҚШда – Франклин 

Рузвельт, СССРда Иосиф Сталин, Англияда – Уинстон Черчилль 

(Уинстон Леонард Спенсер), Францияда – генераллар Филипп 

Пэтен ва Шарль де Голль, Японияда – Коноэ Фумимаро ва 

Т.Хидеки, Италияда – Бенито Муссолини ва б.лар амалга 

оширдилар. Бу давлат арбобларининг ҳар бири етарли тарихий, 

сиѐсий, географик ва геостратегик дунѐқараш ва маълумотга эга 

бўлиш билан бир қаторда, айни чоғда йирик стратег бўлган. 

Шубҳасиз, Иккинчи Жаҳон уруши даврида бу шахслар атрофида 

ўша вақтнинг энг машҳур, етакчи геостратеглари тўпланган эди. 

Шу маънода бу давлатларнинг амалда бутун жаҳонга ҳукмронлик 

қилган йўлбошчилари даврнинг асосий геостратегик даҳоси, закоси 

ва интеллектуал кучлари тимсоли бўлган эдилар. 

 

   3.1. Германиянинг геосиѐсати 

 

     Адольф Гитлер (1889-1945) – ўз даврининг таниқли давлат 

арбоби ва Учинчи Рейхнинг раҳбари эди. У XIX аср охири –  ХХ 

аср бошидаги биринчи ярмида фаолият кўрсатган барча немис 

геосиѐсатчиларининг назарий ва концептуал назарияларини 

умумлаштириб, Германияни жаҳоний давлатга айлантириш учун 

“янги геосиѐсий стратегия – фашизм доктринаси”ни яратди. 

     Жаҳоннинг етакчи давлатларининг А.Гитлер томонидан амалга 

оширилган ташқи сиѐсий йўлни “тинчитиш”дан иборат хато 

сиѐсати оқибатида инсоният Иккинчи Жаҳон уруши даҳшатлари 

гирдобида қолди. 

     Биринчи Жаҳон уруши иштирокчиси бўлган Гитлер Германияда 

1919 йилда национал-социалистик партияни барпо этди ва 

ҳокимиятни эгаллаш учун кураш бошлади. 

     Унинг замондошлари Гитлер чуқур интеллект ва қандайдир 

алоҳида геостратегик тафаккур эгаси бўлмагани ҳақида ѐзишган. У 

немис геосиѐсатчиси К.Ҳаусҳофернинг “ҳаѐтий макон” геосиѐсий 

концепциясини расмий давлат стратегик доктринаси сифатида 

қабул қилди ва бутун ҳокимияти даврида уни амалга оширишга 

интилди.  

    “Ҳаѐтий макон” стратегиясини амалга ошириш мақсадида Гитлер 

аввалига барча яҳудийларни йўқ қилиш ҳамда Европа ва Африкада 

Буюк Британияга қарашли барча мустамлакаларни босиб олиш, 

сўнгра Евроосиѐнинг Шарқий ерларини ўз назорати остига олиш 

йўли билан жаҳоний империя барпо этишга ҳаракат қилди. Унинг 

геосиѐсий стратегиясининг Ҳаусҳофер концепциясидан ягона 

фарқи шундаки, у жаҳонга ҳукмронлик мақсадида олиб борган 

геостратегик курашида Япония ва Россия (СССР)ни эмас, балки 

Япония ва Италияни ўзига иттифоқчи қилиб танлади. 

Тадқиқотчилар буни Россиянинг даъволари (ҳудудий ва 

мустамлакачилик режалари) ҳаддан ташқари кўп бўлганига 

Гитлернинг рози бўлмагани билан изоҳлайдилар. Айни чоғда 

Гитлер Россияга қарашли ҳудудларга, айниқса, Марказий Осиѐ ва 

Кавказга кўз тиккан эди, бундан ташқари у славянларни ѐмон 

кўрган. 

     Гитлер ХХ асрнинг бошқа диктаторлари – Ленин, Сталин ва Мао 

билан бир қаторда тарихда чуқур из қолдирди. Унинг нацистик 

ғоялари ва шу асосда геосиѐсий стратегияни амалга ошириши 

немис халқига ҳам, бутун инсоният бошига ҳам чексиз кулфатлар 

ѐғдирди. 

    Германия учун кенг “ҳаѐтий макон”ларни қўлга киритиш ва ер 

босқинчилиги Гитлернинг нацист геостратегияси асосида 

турарди. Унинг Евроосий (Ҳартланд)ни қўлга киритиш ва 

Германия давлатининг геосиѐсий томондан муҳим бўлган 

субминтақалар устидан тўла ҳукмронлигини таъминлаш, Шимолий 

Африкани ишғол этиб, уни Германия саноатининг хом ашѐ 



 84 

базасига айлантириш, қуруқликнинг муайян районларида немис 

ҳарбий базаларини барпо этиш йўли билан рақибларининг 

мустамлака мулкларини босиб олишдан иборат геосиѐсий режалари 

ва шу кабиларнинг ҳаммаси муқаррар суратда давлатлар орасида 

жиддий тўқнашувга олиб келмай қолмасди. 

     Гитлер Совет Иттифоқи билан ўзаро келишувга эришилган бир 

шароитда  иттифоқчилари бўлган Япония ва Италия билан 

биргаликда асосий зарбасини Буюк Британия ва Францияга, 

шунингдек уларга қарашли мустамлакаларга қаратди. Ўша вақтдаги 

геосиѐсий ва геостратегик назария ва стратегиялар билан яхши 

таниш бўлган Гитлер Италия, Япония ва Россиянинг манфаатлари 

доирасини ажратиб олиш йўли билан Германия жаҳонга ҳукмрон 

бўлишга эришиши мумкин деб ўйлаган. 

    У Япониянинг ҳудуд даъволарини уни Жануби-Шарқий Осиѐ ва 

Узоқ Шарққа йўналтириш йўли билан узоқ вақт мобайнида нейтрал 

ҳолга келтириш мумкин, Италия бўлса, Германия билан бирга 

унинг “ҳаѐтий макон”ларини кенгайтиришда иштирок этади,  деб 

ҳисоблаган. 1939 йилда СССР билан 10 йил муддатга ҳужум 

қилмаслик тўғрисида Шартнома имзолангандан кейин Гитлер ва 

ташқи ишлар вазири Риббентроп Россияни Шарққа, яъни амалда 

Японияга қарши йўналтириш режасини тузадилар. 

     Англияга “энди жаҳон саҳнасида ўрин қолмаганига” ишонч 

ҳосил қилган Гитлер Британия империяси қулаганидан кейин 

Германиянинг “қитъа” ва жаҳон ҳукмрони бўлишига ҳеч ким 

халақит бера олмайди, деб ҳисоблаган. У Форс кўрфази ва 

Арабистон денгизи орқали СССРнинг қишда музламайдиган Ҳинд 

океанига чиқишига имкон бериш, Туркияни Буюк Британия билан 

алоқани  узишга мажбур қилиш йўли билан уни ўз таъсирига 

олишдан умидвор бўлган. Кейинчалик, бу минтақада Буюк 

Британияга қарашли бошқа мустамлакаларни босиб олгач, Гитлер 

Ҳартланднинг “Янги геосиѐсий ўқи”ни барпо этишни (янги 

“Берлин – Рим – Москва – Токио” геосиѐсий ўқини бунѐд этиш 

ғояси Гитлер геосиѐсий стратегиясининг К.Ҳаусҳофер 

стратегиясидан асосий фарқи бўлган) мўлжаллаган.  

     Гитлер, шунингдек, Қора денгиз бўғозлари тўғрисидаги Дунай 

Конвенциясини (Босфор ва Дарданелл бўғозларидан биргаликда 

фойдаланиш тўғрисида Дунай комиссияси  томонидан 1854 йилда 

қабул қилинган ҳужжат) қайта кўриб чиқиш, СССРга бўғозларга 

йўл очадиган бўғозлар тўғрисида янги конвенцияни тайѐрлашни (бу 

ишда Туркия, Италия ва СССР иштирок этиши лозим эди) ҳам ўз 

геостратегик дастурига киритган. 

     Гитлернинг геостратегик мустамлака режаларига Хитой 

бевосита кирмаган. У жаҳонда аҳолиси энг кўп бўлган бу 

мамлакатга қаратилган ҳар қандай мустамлакачилик ҳаракати 

келажакда  мағлубиятга маҳкум, деб ҳисоблаган. Шунинг учун ҳам 

у бу масалани ҳал қилишни бутунлай Япониянинг зиммасига 

юклаган.   

     Гитлер ўз геостратегиясида АҚШга келажакда “қуруқлик ва 

денгиз кучларнинг қарама-қарши туриши” нуқтаи назаридан 

ѐндашиб, бу инглиз-саксон давлати билан фақат узоқ истиқболда 

ҳисоб-китоб қилишни назарда тутган.  Гитлер АҚШ 1980 

йилларгача жаҳонга жиддий хавф туғдирмайди, деб ҳисоблаган. У 

Германия бошчилигидаги Европа Қитъаси 1980 йиллардан бошлаб 

АҚШга қарши кураш бошлайди, Сталин билан тузиладиган битим 

(СССР билан келишув) Европада ҳам, Евроосиѐда ҳам АҚШга ҳеч 

қандай имконият қолдирмайди, дея тахмин қилган. 

     Кўриняптики, Гитлернинг дунѐга ҳоким бўлиш режаларида 

СССРга ҳам рақиб, ҳам иттифоқчи сифатида қаралган. Гитлер 

ҳозирги босқичда бу мамлакатга қарши туришдан кўра, арзимаган 

ѐн беришлар эвазига у билан ҳамкорликда ҳаракат қилган яхшироқ, 

чунки акс ҳолда у немисларга қўлга киритган нарсаларини бой 

бериш хавфини туғдиради, деб ҳисоблаган. Шунинг учун 

СССРнинг кўнглини олиш учун Гитлер 1939 йилда Болтиқбўйи 

давлатларини ва Финляндияни, 1940 йилда эса Болқонни “инъом” 

қилган. 

     Бунинг устига СССР билан Учлар иттифоқи (Германия, Италия, 

Япония) ўртасида “Тўртомонлама пакт”нинг имзоланиши Россия 

тарихчилари даъво қилганидек, Сталиннинг ташаббуси билан эмас, 

балки  айни Гитлернинг геостратегик режалари асосида 

тайѐрланган. Бу ҳужжатда Евроосиѐ ва Африкада таъсир доиралари 

тўғрисида музокараларда муҳокама этилган масалалар 

мустаҳкамлаб олинган, махфий протокол лойиҳасида келгусида 

АҚШга қарши меридианлараро кураш тамойиллари ўз аксини 

топган эди. Бундан ташқари ҳужжатда Қора денгиз бўғозлари 

масаласида янги Конвенцияни қабул қилиш,  Совет Иттифоқининг 

бўғозлардан ўз ҳарбий-денгиз ва савдо кемаларини чекланмаган 

суратда олиб ўтиш ҳуқуқи, Ҳинд океани минтақасида янги 

мустамлакаларни босиб олиш режалари ва бошқалар ҳам ўз аксини 

топган эди. Бўғозларда СССРнинг хавфсизлик манфаатларини 

таъмин этувчи ҳарбий базани ижарага олиш, Жанубий Кавказ ва 

Форс кўрфази ҳудуди ҳисобига кенгайиш каби ҳуқуқлари Учлар 

Иттифоқи томонидан қабул қилинадиган эди. 

      Аммо буларнинг ҳаммаси аслида Гитлернинг келажакдаги 

ҳақиқий геостратегик режаларига мутлақо мос эмасди. Евроосиѐ – 

Ҳартланднинг қитъа ҳудудини ким биландир бўлишиб олишни у 

ҳатто хаѐлига ҳам келтирмаган. Шунинг учун ҳам Учлар Иттифоқи 

билан СССР ўртасида иттифоқ тузиш тўғрисида музокаралар 

бораѐтган бир паллада Гитлер немис стратегларига СССРга ҳужум 

қилиш учун “Барбаросса” режасини тайѐрлаш тўғрисида махфий 

топшириқ берди. Бу режага мувофиқ, Германия Британияни узил-

кесил тор-мор қилишдан олдин қисқа муддат ичида СССРни яксон 

этиши ва “Волгадан Архангельскка” қадар бўлган ҳудудни ўз 

назоратига олиши лозим эди.  

     Гитлернинг муҳим геосиѐсий режаларидан бири Европа ва 

мағлуб этилган СССРнинг Евроосиѐ ерларида “Европа 

интеграцияси” деб номланган стратегик доктринани амалга 

оширишдан иборат бўлган. Унинг режаларига кўра, маркази 

Берлинда жойлашган “Европа Иқтисодий Бирлашмаси”, “Европа 

Тижорат Иттифоқи” ва “Европа Марказий Банки” ташкил этилиши 

керак эди. 

    Гитлер янги ҳудудларда замонавий нақлиѐт-коммуникация 

системасини, хом ашѐ ва ишчи кучи базаларини бунѐд этиш ва 

уларни ягона марказдан бошқаришга алоҳида эътибор берган. 

Голландиянинг Роттердам шаҳрига Европанинг марказий юк 

бандаргоҳи, Рейн – Майн – Дунай каналлар тизимига ички сув йўли 

роли кўзда тутилган. Янги стратегик тезкор автойўллар, сув ва 

темир йўллар Ҳартланднинг улкан ҳудуди ва шаҳарларини ўзаро 

боғлаб, иқтисодий бирлашма ичидаги алоқаларни мустаҳкамлаши 

ва шу билан Европа мамлакатларининг ички чегараларини барҳам 

топтириши керак эди. 

     Кўриб чиқилаѐтган геоиқтисодий доктринада янги ҳудудларни 

бошқарув шакллари ва вазифалари ҳам аниқлаб берилган эди. 

Улардан баъзиларига саноат районлари, хом ашѐ, озиқ-овқат, ишчи 

ресурслари ва ҳоказоларнинг манбалари сифатида конкрет вазифа 

тақсимлаб қўйилганди. Бошқалари бўлса, чунончи Чехословакия ўз 

мустақиллигидан бутунлай маҳрум этилиши, Совет Иттифоқи 

(Россия)нинг қолдиқлари Уралортида Сибирда кичкина давлат 

сифатида сақланиб қолиши керак эди. Унинг қолган ҳудуди бошқа 

номлар остида бевосита Германиянинг губерния ва вилоятларига 

айлантирилиши кўзда тутилган эди. 

      Европа ва СССРни тубдан қайта қуриш бўйича гитлерча режа, 

сўзнинг туб маъносида, улкан ва фантастик геоиқтисодий, 

геостратегик ва геосиѐсий доктрина эди. Европа Иттифоқининг 

бугунги интеграцияси ва Гитлернинг “Европа интеграцияси” 

режаси ўртасидаги туб фарқ бу иттифоқ тўла ихтиѐрийликка 

асослангани, Иттифоқ аъзоларининг ҳуқуқларига риоя этилиши ва 

бошқарув тамойилларидадир. 

 

    3.2. Япониянинг геосиѐсати 

 

     Иккинчи Жаҳон урушида Япония Гитлернинг фашистик 

коалициясида асосий иттифоқчиси эди. Япония 1868 йилдан 

бошлаб ўз иқтисодиѐтини жиддий равишда замонавийлаштиришга 

киришди ва Европа, Американинг ривожланган давлатларига ўз 

эшикларини кенг очиб қўйди. Мэйдзининг “Маърифатли бошқарув 

режими” даврида мамлакат қисқа вақт ичида иқтисодий ва ҳарбий-

саноат жиҳатидан Жануби-Шарқий Осиѐнинг энг кучли давлатига 

айланди ва минтақада ўз геосиѐсий мавқеини кенгайтиришга 

киришди. 

     Кўп ўтмай япон империализми ва йирик капиталистик 

корхоналарнинг тобора ортаѐтган эҳтиѐжлари, янги хом ашѐ 

манбалари ва мустамлакаларни қўлга киритиш ҳаракатлари Узоқ 

Шарқ, Жануби-Шарқий Осиѐ ва Жануб денгизлари минтақасида 

Японияни Буюк Британия ва АҚШга ҳам, маҳаллий давлатлар ва 

халқларга ҳам қарама-қарши қўйди. 

     Япония империалистик давлатларнинг Жануби-Шарқий Осиѐни 

бўлиб олиш мақсадида 1894-1904 йилларда биргаликда амалга 

оширган ҳарбий босқинчилиги натижасида тузилган шартноманинг 

Японияга қарши оқибатларини бартараф этишга, бу минтақада 

йўқотган мавқени ва барбод этилган манфаатларини тиклашга неча 

йиллардан буѐн ҳаракат қилаѐтган эди. Тадқиқотчилар Япониянинг 

бу йўналишда амалга оширган фаолиятини Осиѐчилик деб 

атайдилар ва уни мазкур мамлакатнинг иккита асосий геосиѐсий 

вазифасидан бири сифатида баҳолайдилар. 

     Мамлакатнинг иккинчи асосий геосиѐсий вазифаси Хитой, 

СССРнинг баъзи ҳудудларини, шунингдек Ғарб мамлакатларининг 

Жануби-Шарқий Осиѐдаги, шу жумладан Узоқ Шарқдаги 

мустамлакаларини қўлга киритиб, бу минтақанинг ягона ҳокимига 

айланишдан иборат эди. 

     Япония геостратегиясини Германия геосиѐсатига боғлиқлигига 

ва мустақиллигига қараб шартли равишда иккига ажратиш мумкин. 

Улардан бири мустақил ҳисобланган Киото геосиѐсий мактаби 

эди. Бу назария “Япон геосиѐсатининг манифести” асарининг 

муаллифи С.Камакининг раҳбарлиги остида Киото Императорлик 

университетида ишлаб чиқилди ва у Биринчи Жаҳон урушига қадар 

Япониянинг етакчи назарияларидан бири ҳисобланар эди. 

     Феодал Японияга 1603-1870 йилларда – икки юз йил кўпроқ вақт 

мобайнида ҳукмронлик қилган сѐгунлар сулоласининг охирги 

императорларидан бўлган Токугава ХХ асрнинг биринчи ярмида 

Япония иқтисодиѐтини замонавийлаштиришга муваффақ бўлди. 

Токугаванинг миллий тараққиѐт ҳақидаги геосиѐсий фикрларини 

назарда тутган ва унинг геостратегик ҳаракат режаларини 

тайѐрлаган Киото мактабининг олимлари Камаки раҳбарлигида 

мамлакатни минтақа ва жаҳоннинг буюк давлатига айлантириш ва 

унинг Осиѐда ҳукмрон бўлиши доктринасини ҳозирлашга 

киришдилар. Тез орада Япония Жануби-Шарқий Осиѐ ва жаҳонда 

янги-янги геосиѐсий даъволар билан чиқа бошлади. 

     Киото геосиѐсий доктринасининг асосий мақсади Япониянинг 

бирлигини таъминлаш, бутун Жануби-Шарқий Осиѐга япон 

халқининг миллий устунлигини қабул қилдириш (немис национал-

шовинизмининг ўзига хос япон варианти), шу асосда “Буюк 

Жануби-Шарқ Япон Империясини” барпо этишдан иборат эди. 

Киото олимлари Жануби-Шарқий Осиѐда ғарблашиш 

(вестернизация)ни камайтириш, японлаштиришни кучайтириш ва 

шу асосда бу минтақада япон гегемониясини таъминлашга ҳаракат 

қилдилар. 

     Япониянинг иккинчи асосий геостратегик назарияси немисларга 

боғлиқ “немисча геосиѐсат”дир. Бу геосиѐсатнинг биринчи 

йўналишини мустақил геосиѐсий назария деб баҳолаш мумкин, 

иккинчиси эса, номидан кўриниб турганидек, немислар таъсири 

остида шаклланди ва мамлакатнинг расмий геостратегик 

доктринасига айланди.  

     Бу йўналиш тарафдорлари Швеция олими Р.Челленнинг “Давлат 

ҳаѐт шакли сифатида” китобидаги фикрлардан ва немис 

геосиѐсатчиси К.Ҳаусҳофернинг геосиѐсий ғояларига суяниб, 

“Япониянинг ҳаѐтий маконини режалаштириш” геосиѐсий 

доктринасини таклиф этдилар. Бу доктрина билан улар Япониянинг 

1920-1940 йиллардаги расмий давлат сиѐсатини белгилашга 

уриндилар. 

      Макон режалаштириш сиѐсатига мувофиқ Япония 

мамлакатнинг марказий ҳудуди ва унинг мустамлакаларидан 

иборат икки қисмга ажратилди. Бу геосиѐсий тузилманинг маркази 

Япониянинг асосий ҳудудида жойлашган, мустамлакалар бўлса 

Маньчжурия, Корея ва Формоза оролларидан иборат эди.  

     Мазкур йўналиш тарафдорлари 1940 йилларда асос солинган 

Япония География Жамияти ва Тотал Урушлар Институтининг 

асосий ходимлари эдилар. Тадқиқотчиларнинг фикрича, 

мамлакатнинг етакчи олимлари – айни шу геосиѐсий мактабнинг 

вакиллари сиѐсатчилар ва давлат арбоблари билан биргаликда 

Япониянинг давлат стратегиясини ҳамда унинг Иккинчи Жаҳон 

урушида Германия томонида туриб иштирок этиши режаларини 

ишлаб чиққан ва белгилаб берган. 

     Япония геосиѐсатида ўша даврда ҳукмрон бўлган иккита ғояни 

ажратиб кўрсатиш мумкин: улардан биринчиси – “паносиѐчилик”, 

иккинчиси – “япон евроосиѐчилиги”дир. Биринчи ғоя урушдан 

кейин “Жануби-Шарқий Осиѐ Япон Империяси”ни барпо этишни, 

иккинчиси бутун Евроосиѐ устидан Япония ҳукмронлигини 

таъминлашни кўзда тутган. 

      Тилга олинган “паносиѐчилик” ғояси япон миллатчи-

социалистларининг йўлбошчиси Икки Китанинг (1883-1936) 1923 

йилда нашр этилган “Японияни қайта қуриш режаси” (Гитлернинг 

“Майн Кампф” – “Менинг курашим” китобининг ўзига хос японча 

варианти) китобида ўз ифодасини топди. Бу китобда Кита 

Японияни янгидан қуриш ва янада ривожлантириш геостратегик 

режасини асослаб берган. Уруш йилларида мазкур китоб “япон 

нацистлари”нинг Инжили бўлди
1
. 

      Китанинг геосиѐсий режасига кўра, мамлакатда немисларникига 

ўхшаш миллатчи-социалистик режим ўрнатилгач, Япония 

Германия билан бирга дунѐни қайта бўлиб олиш учун кураш 

бошлаши даркор. Келажакдаги урушда Япониянинг миссияси 

“Жануби-Шарқий Осиѐ халқларини империализмдан озод этиш” ва 

жаҳонни янгидан “адолатли бўлиб олиш”да иштирок қилиб, 

“Евроосиѐ Япон империясини” бунѐд этишидан иборат бўлган. 

                                                 
1
 Желтов В.В., Желтов М.В. Ўша асар, 188-бет. 

     Кита ўз геостратегик (ҳарбий) доктринасини яратар экан, 

генерал Танака Гиити ғояларидан ҳам илҳомланган. Бу генерал 

1920 йилларда япон ҳукуматига раҳбарлик қилган эди. Бу даврда 

Япониянинг “ҳаѐтий макони”ни Осиѐ қитъасидаги ҳудудлар 

ҳисобига кенгайтириш зарурияти тўғрисида Гиитининг ғоялари 

мамлакат расмий ҳукмрон геостратегиясининг асосига айланди. 

Айни унинг ҳокимияти даврида, 1927 йилда Япония билан 

Германия ўртасида махфий “Танака меморандуми” имзоланган эди. 

Бу битимда АҚШнинг қитъадаги таъсирига Япония  барҳам 

бериши, унинг мустамлакалари устидан назорат ўрнатиши ва 

бошқа яширин ҳарбий режалар дастури баѐн этилган эди. 

      1940 йилда Япониянинг янги сайланган Бош вазири Коноэ 

Фумимаро Буюк Жануби-Шарқий Осиѐ фаровонлиги  соҳасини 

яратиш мақсадини эълон қилди. Бу ерда Япония гегеомон ролини 

ўйнаши керак эди. 1941 йилнинг декабрида япон армиясининг 

авиацияси АҚШнинг Ҳавай оролларидаги Перл-Ҳарбор ҳарбий-

денгиз базасини бомбардимон қилди ва АҚШнинг Тинч океанидаги 

ҳарбий флотини яксон этди.  

      1942 йилда Японияда унинг тарихида ўта экстремист бош вазир 

ҳисобланадиган генерал Тодзѐ Хидеки ҳокимият тепасига келди ва 

ўзининг янги геосиѐсий концепциясини эълон қилди. Бу 

концепцияга мувофиқ, Япония Буюк Британия, АҚШ ва СССРнинг 

Жануби-Шарқий Осиѐдаги барча таъсир минтақаларига бостириб 

кириши ва уларни ўзига қўшиб олиши керак эди. 1942-1943 

йилларда Хидеки жанубий денгизлар атрофида жойлашган 

мамлакатлар ва ҳудудларни, шунингдек Хитойнинг бир қисмини 

босиб олиб, бу улкан ҳудудда ўз режимини ўрнатди.  

      Япониянинг иккинчи асосий геосиѐсий назарияси – 

Евроосиѐчилик концепцияси Японияда кўпроқ инглиз-америка 

Атлантик геосиѐсатининг альтернативасини барпо этишга 

мўлжалланган эди. Япон геосиѐсатчиси Коноэ Фумимаро (1891-

1945) бу геосиѐсий назариянинг асосчиси бўлди. Бу концепцияга 

кўра, Япония ички сиѐсатининг янги тузилмаси яратилиши, барча 

сиѐсий патиялар йўқ қилиниши, сиѐсий бошқарув “Ягона 

Император Уюшмаси” таркибида бирлаштирилиб амалга 

оширилиши керак эди. Бу тамойил аслида Гитлернинг “бир миллат 

– бир фюрер – бир партия” ғоясига асосланган ва национал-

социалистик ҳукумат тузишни кўзда тутган.  

     Бундан ташқари, япон евроосиѐчилари “Буюк Жануби-Шарқий 

Осиѐ таъсир доираси” зонасини яратиб, бу ерда марказий бошқарув 

системасини ўрнатишга интилган эдилар.  

     Бу концепция тарафдорлари, ниҳоят, Америка ва Буюк 

Британиянинг мавжуд ва келажакдаги жаҳоний ҳукмронлигига 

қарши денгиз ва қуруқликдаги мамлакатларнинг янги геостратегик 

блокини шакллантиришни назарда тутганлар. 

     Коноэ уч марта Япония бош вазири бўлган ва шу давр 

мобайнида ўз геосиѐсий ғояларини амалга ошириш учун жиддий 

ҳаракат қилган. 1940 йилда Германия ва Италия билан “Учлар 

пакти”ни айни Коноэ имзолаган. 

     Баъзи тадқиқотчиларнинг маълумотларига қараганда, уруш 

бошланишидан олдин Коноэ минтақада япон-америка икки 

томонлама муносабатларини ҳал қилиш, ўзаро зиддиятли ва 

ихтилофли масалаларни бартараф этишнинг турли йўлларини 

топиш мақсадида АҚШ президенти Ф.Рузвльт билан шахсан 

музокара ўтказиш учун бир неча бор ҳаракат қилган, бироқ бунга 

эриша олмаган ва бутунлай Германия томонига ўтиб кетган
1
. 

      Шундай қилиб, Иккинчи Жаҳон уруши арафасида ва уруш 

вақтида Япония олиб борган геосиѐсий йўлни таҳлил қилиш шуни 

кўрсатадики, бу йўл немис классик геосиѐсатчиси Ҳаусҳофернинг 

“Берлин – Москва – Токио” геостратегик ўқи тўғрисидаги ғоялари 

таъсири остида шаклланган ва Узоқ Шарқ, Жануби-Шарқий Осиѐ 

ва Тинч океани минтақасида Япония ҳукмронлигини таъминлашга 

йўналтирилган. Япония бу урушдан нима истаѐтганини ва  нима 

кутаѐтганини жуда аниқ белгилаб олган давлатлар жумласига 

киради ва бу унинг геосиѐсий концепциясида ўз аксини топди. 

 

                                      3.3. СССРнинг геосиѐсати 

 

      Иккинчи Жаҳон уруши ва урушдан кейинги ўн йилликларнинг 

энг йирик геостратегларидан бири Иосиф (Жугашвили) Сталин 

(1879-1953) бўлган. У 1922 йилдан вафотига қадар Коммунистик 

партияга раҳбарлик қилди, 1941 йилдан эса Совет ҳукуматини 

бошқарди ва мамлакатда энг кучли диктаторлик режимини барпо 

этишга муваффақ бўлди. 

     Сталин иродали, ишчан, кенг геосиѐсий тафаккурга эга эга 

бўлган атоқли сиѐсат ва давлат арбоби эди.  Ғайрирус бўлишига 

                                                 
1
 Колосов В.А., Мироненко Н.С. Геополитика и политическая география. М., 2005, с.79-80. 

қарамай, у рус давлатчилигининг чинакам ватанпарвари бўлган ва 

бутун умрини  унинг манфаатларини ҳимоя этишга, шу асосда 

бунѐд этилган СССРни кучайтириш ва кенгайтиришга бағишлаган. 

     Сталин геосиѐсий фикрининг моҳияти бутун жаҳонда 

пролетариат диктатурасига асосланган социалистик давлатлар 

барпо этиш, уларни ягона тизимга бирлаштириш ва СССРни бу 

системанинг ғоявий-сиѐсий марказига айлантиришдан иборат эди. 

     Евроосиѐда, энг аввало, собиқ Россия империясининг барча 

ҳудудида социализм қуриш, СССРни ташкил этиш, уни Шарқ ва 

Ғарбга томон кенгайтиришда, капиталистик мамлакатларнинг 1918-

1933 йилларда СССРни яккалаб қўйиш сиѐсатининг барбод 

бўлишида ва Совет Иттифоқининг халқаро майдонда эътироф 

этилишида Сталиннинг роли асосий ва ҳал қилувчи аҳамиятга эга 

бўлди. 

     Сталин, шунингдек, Иккинчи Жаҳон урушида СССРнинг 

ғалабасидан сўнг Шарқий Европада вужудга келган социалистик 

мамлакатларни ягона геосиѐсий ва Ғарбга қарши йўналтирилган 

ҳарбий блокка бирлаштириш ғоясининг муаллифи ва сиѐсатининг 

асосчиси эди. 

     Сталин ҳамда АҚШ ва Буюк Британиянинг ўша вақтдаги 

раҳбарлари “Ялта-Потсдам геосиѐсий даврининг асосларини” бунѐд 

этган жаҳон раҳнамолари сифатида тарихга кирдилар. 

     Сталин, шунингдек, Иккинчи Жаҳон уруши тугаганидан сўнг 

жаҳонда синфий ва мафкуравий қарама-қаршилик ташаббускори ва 

илҳомчиларидан бири ҳам бўлди. Бундан ташқари, айни Сталин ва 

у раҳбарлик қилган СССР икки қарама-қарши блок – НАТО ва 

Варшава Шартномаси Ташкилотининг “совуқ уруш” йиллари 

бошланган ва инсоният бошига 50 йилдан кўпроқ вақт мобайнида 

хавф солиб турган термоядро ихтилофининг бир қанотига 

раҳбарлик қилди. 

     СССР ва Сталин даврида вужудга келган жаҳон социалистик 

системаси эллик йилга яқин башариятга синфий асосда таҳдид 

солиб турди ва “совуқ уруш”да мағлуб бўлиб, 1991 йилда тарих 

саҳифасидан чиқиб кетди. 

 

   3.4. Буюк Британиянинг геосиѐсати  

 

     Иккинчи жаҳон уруши даврида Уинстон Черчилль (1874-1965) 

Буюк Британиянинг ва бутун ХХ асрнинг энг интеллектуал давлат 

арбобларидан бири,  порлоқ геосиѐсий тафаккур эгаси, ўз 

даврининг таниқли ижтимоий-сиѐсий арбоби сифатида тарихга 

кирди. Қарийб 10 йил давомида Буюк Британиянинг бош вазири 

бўлган Черчилль ҳали ҳаѐтлигидаѐқ мамлакат тарихида ҳам, жаҳон 

сиѐсатида ҳам энг нуфузли давлат арбобларидан бири ҳисобланар 

эди. 

      Фаолият кўрсатган барча соҳалари ва касблари – журналист, 

танк ва самолѐтлар конструктори, сиѐсатчи, тарихчи, давлат 

раҳбари, Ғарбий Европа интеграциясининг асосчиларидан бири ва 

ҳоказоларда бу буюк шахс доимо юксакликда турди. 

     Черчилль бутун умрини Буюк Британияни юксалтиришга, жаҳон 

сиѐсатида унинг ҳукмрон мавқега эришишини таъминлашга 

бағишлади, Британиянинг иқтисодий, сиѐсий, ҳарбий, маданий ва 

бошқа соҳаларда тараққий этиши тўғрисида ғамхўрлик қилди ва бу 

ишларда муваффақиятларга эришди.  

     Черчилль ҳамиша ўз атрофига илғор фикрли, энг ақлли 

кишиларни тўплаган, ўз даврининг атоқли ва узоқни кўрувчи 

геосиѐсатчиси ва геостратеги бўлган. 

     Черчилль антигитлерчи коалициянинг жипслиги, Совет 

Иттифоқи билан иттифоқнинг самарали бўлиши учун энг кўп 

меҳнат қилган сиѐсат ва давлат арбоби бўлган, урушдан кейин 

Европада ва жаҳонда таъсир доиралари борасида олиб борилган 

курашнинг асосий назариѐтчиларидан бири номини қозонган. 

     СССРни Ғарбий Европадан иложи борича узоқ тутиш, 

социализмнинг жаҳонга таъсирининг олдини олиш, АҚШ-Англия 

стратегик иттифоқини барпо этиш ва бу жуфтликнинг жаҳонга 

таъсирини кучайтириш ҳам мазкур даврда У.Черчилль геосиѐсий 

фаолиятининг асосини ташкил этарди. 

      Черчилль СССР ва унинг социалистик  блокига қарши “совуқ 

уруш”нинг асосий муаллифларидан бири бўлган. Тинчликни 

сақлаш, қарама-қарши томонларни уруш очишдан тийиш воситаси 

сифатида атом қуролидан фойдаланиш доктринаси, Европа 

Иттифоқи (Европа Қўшма Штатлари)  ғояси ва ҳоказолар ҳам ўша 

вақтдаги давлат арбоблари орасида айни Черчиллга тегишли эди. 

      Замондошлари бу улуғ сиѐсий, жамоат ва давлат арбобини, 

бетакрор геосиѐсий тафаккур ва ақл-идрок эгасини қадимги 

дунѐнинг афсонавий қаҳрамонлари – Цезар, Цицерон ва шу 

кабиларга ўхшатишган. 

      Черчиллнинг тўрт жилдлик “Жаҳон бўҳрони” (1923-1929), олти 

жилдлик “Иккинчи жаҳон уруши” (1948-1954) ва бошқа кўплаб 

китоблари ХХ аср геосиѐсий тафаккури тарихининг бебаҳо 

манбалари орасидан жой олгандир. 

 

  3.5. Америка Қўшма Штатларининг геосиѐсати             

       

      Ўз даврининг ақлли ва иддаоли давлат арбоби, теран 

геостратегик тафаккур эгаси бўлган ҳарбий стратег АҚШ 

президенти Франклин Рузвельт (1882-1945) уруш даврининг 

асосий сиймоларидан бири ҳисобланади. 

    Рузвельт том маънода  буюк давлат арбоби ва АҚШ тарихида 

тўрт марта мамлакат президенти этиб сайланган ягона киши 

бўлган. 

    Ҳарвард университетини тамомлаган Рузвельт АҚШга раҳбарлик 

қилган йиллари ўз атрофида кенг ва теран миқѐсда фикрловчи 

стратег-интеллектуалларни тўплади, мамлакатни жаҳонда биринчи 

давлатга айлантирди ва унинг Европа билан стратегик иттифоқи 

тузишига, қитъа устидан изчил таъсир ўрнатишига эришди. 

      Рузвельтнинг “Янги йўл” деб ном олган ислоҳотлари ижтимоий 

ҳаѐтнинг кенг соҳаларини қамраб олиб, АҚШда давлат ва 

иқтисодий муносабатларнинг шунчалик прогрессив шаклларини 

барпо этдики, булар қисқа вақт ичида Американи жаҳоннинг энг 

ривожланган давлатига айлантирди. 

     Бундан ташқари, Рузвельт АҚШ классик геосиѐсатчиларининг 

“яккалаб қўйиш йўли билан хавфсизликка эришиш” 

геостратегиясидан воз кечиб, эркин рақобат
1
 шароитида “ҳарбий 

жиҳатдан жаҳонни назорат қилиш” тактикасини қабул қилди ва 

амалга оширди. 

     Рузвельт АҚШнинг 28-президенти Вудро Вильсон томонидан 

Биринчи Жаҳон урушидан кейин илгари сурилган либерал ташқи 

сиѐсат йўлини кун тартибига қайтарибгина қолмай, уни 1930 

йиллардан кейин расмий дипломатик йўлга айлантирди.  

                                                 
1
 Либерал халқаро муносабатлар назариясини Вудро Вильсон (1856-1924) илгари сурган. Вильсон Биринчи 

Жаҳон урушини башариятнинг охирги жаҳон қарама-қаршилиги деб ҳисоблаб, “демократия учун жаҳонни 

қутқариш”ни ўз мақсади деб эълон қилган. 1919 йилги Париж конференциясида Вильсон ўзининг машҳур 

“Ўн тўрт модда”сини ўртага ташлади ва инсониятга давлатлараро муносабатларнинг янги либерал моделини 

таклиф қилди. Бу таклифлар – очиқ дипломатия, эркин денгиз кемачилиги, умумий қуролсизланиш, савдо 

тўсиқларини олиб ташлаш, мустамлака баҳсларини сулҳ йўли билан ҳал этиш,Бельгияни қайта тиклаш, 

Совет Россияси ҳудудидан чет эл қўшинларини олиб чиқиб кетиш, Миллатлар Лигасини ташкил этиш, 

миллатларга “ўз тақдирини ўзи ҳал этиш” ҳуқуқини бериш ва шу каби либерал ғоялардан иборат эди. 

     Вильсоннинг либерал-байналмилалчи ғояларини америка олими, 

ўша вақтнинг таниқли геосиѐсатчиси Исайя Боумен (1878-1950) 

давом эттирди
1
. 

      Боумен ўзининг “Янги дунѐ” (1921) китобида Вильсоннинг “Ўн 

тўрт модда” таклифидан келиб чиққан ҳолда либерал 

байналмилалчилик доктринасини таърифлаб берди, инсоният 

тарихида босқинчиликка чек қўйишга чақирди ва либерал 

муносабатлар, эркин тижорат ва иқтисодий мусобақа даври 

келганини баѐн этди. Унинг асосий ғояларидан бири АҚШни 

яккаланиш концепциясидан воз кечтириш заруриятига асосланар 

эди. У АҚШни Европа ва бутун жаҳонга очилишга, Европа, Осиѐ, 

Тинч ва Атлантика океанлари соҳилида жойлашган барча давлатлар 

билан ҳар томонлама савдо-иқтисодий муносабатлар ўрнатишга ва 

бошқа шу сингари либерал фаолиятга  ундади. 

     Рузвельт Вильсон ва Боуменнинг либерал ташқи сиѐсат 

назариясини қабул қилди ва уни амалга оширишга киришди. 1933 

йилда СССРнинг тан олиниши ва у билан дипломатик 

муносабатлар ўрнатилиши ҳам ана шу либерал ташқи сиѐсат ва 

президент Рузвельтнинг иродасининг натижаси бўлди. 

     Рузвельт геосиѐсий доктринаси АҚШ ҳарбий-денгиз кучларини 

кучайтириш йўли билан жаҳон океанларига чиқишга эришиш, 

қуруқликдаги ва денгиз соҳилидаги бошқа йирик давлатлар яқинида 

ҳарбий ва савдо базаларини барпо этишга ҳамда бу ҳудудларда 

АҚШнинг таъсирини кучайтиришга асосланган эди. 

     Хавфсизлик нуқтаи назаридан ўз мамлакатининг ҳарбий-

географик ва геостратегик жойлашуви хусусиятларини ҳисобга 

олган Рузвельт мамлакатни ҳимоя қилиш ва унинг хавфсизлиги 

ҳақида эмас (ўша вақтда америкаликлар тўрт томондан денгиз ва 

океанлар томонидан ўралган АҚШ ҳудудига ҳужум бўлиши 

эҳтимолини ҳатто хаѐлларига ҳам келтирмас эдилар), балки бошқа 

ҳудудларда денгиз базаларини бунѐд этиш, жаҳоннинг энг муҳим 

минтақаларида ҳарбий иштирокининг таъминланиши ва 

кенгайтирилиши воситасида АҚШ таъсирини таъминлаш устида 

кўпроқ бош қотирган. 

        

                                                 
1
 Бу олим 1917-1950 йилларда  АҚШ Ташқи  алоқалар кенгашининг директори эди. У президент 

Вильсоннинг “Ўн тўрт  модда” таклифнинг муаллифларидан бири, шунингдек АҚШнинг барча 

президентларига етакчи маслаҳатчиси бўлган. 

 “Монро доктринаси”
1
 асосида Шимолий ва Жанубий Американи 

бирлаштиришни, Латин Америкаси мамлакатлари билан яхши 

қўшничилик муносабатлари ўрнатишни, Ғарбий ярим куррада 

АҚШ таъсирини кучайтиришни  Рузвельт ўз мамлакатининг 

асосий геосиѐсий мақсади деб ҳисоблаган. 

      Гарчи Рузвельтнинг СССРни тан олиши ва у билан бирга 

антигитлерчи коалицияга қўшилиши, шунингдек Ялта 

конференциясида СССРга Шарқий Европа масаласида ѐн бериши 

туфайли рақибларининг унга ҳужум қилишига баҳона бўлган 

бўлса-да, шунга қарамай, АҚШнинг Ғарбий Европага таъсирини 

сақлаб қолиш ва кенгайтириш (ленд-лиз дастури доирасида) 

борасида ўйнаган роли унга катта шуҳрат келтирди. Унинг даврида 

бошланган ва кейинги президентлар давом эттирган Атлантизм 

геосиѐсий концепцияси АҚШни жаҳоннинг энг кучли давлатига 

айлантирибгина қолмай, балки уни бутун капиталистик дунѐ 

манфаатларининг ифодачисига ҳам айлантирди. 

     Рузвельт, моҳият эътибори билан, Америка геосиѐсий 

стратегиясининг 1933-1945 йиллардаги асосий йўналишларини 

белгилаб берди. Боуменнинг либерал ташқи сиѐсатни тан олиш, 

анъанавий америка яккаланишидан чиқиш ва мамлакатни жаҳоний 

давлатга айлантириш бу йўлнинг йўналишларидан бири бўлди. 

Ҳозирги техника тараққиѐти даврида фақат Мэҳэн таклиф этган 

ҳарбий-денгиз қучи билангина жаҳонда мустаҳкамланиб қолиш 

мумкин эмаслигини англаган ҳолда ҳарбий авиацияни яратиш 

борасида жиддий одимлар отиш яна бир йўналиш эди. 

     Америка геосиѐсатини ишлаб чиқишда Рузвельт Боумендан 

ташқари Г.Уайджерт, Г.Страус-Хюппе, В.Стефансон, О.Латимор, 

Д.Уилси ва бошқаларнинг назарий ва амалий ишларидан ҳам 

фойдаланган. 

       Рузвельт ўзининг янги геосиѐсий йўлида, моҳият эътибори 

билан, 1930-1940 йилларнинг атоқли стратеги, Йелл университети 

халқаро муносабатлар институтининг директори Н.Спайкменнинг 

Римланд назариясидан ҳам фойдаланган. Хусусан, Спайкменнинг 

1942 йилда ѐзган ва жаҳон сиѐсатида Американинг роли масаласига 

бағишланган “Жаҳон сиѐсатида Америка стратегияси: АҚШ ва 
                                                 
1
 Монро доктринаси – бу геостратегик режа АҚШ президенти Монронинг 1823 йил 2 декабрда Конгрессга 

йўллаган мактубида ўз ифодасини топган. Мазкур доктринага мувофиқ жаҳон меридианлар бўйлаб Европа 

ва АҚШнинг таъсир доираларига бўлинади. Муаллифнинг фикрига кўра, АҚШ қитъада ҳам, жаҳонда ҳам 

европаликларнинг ишларига аралашмаслиги, бунинг эвазига европаликлар ғарбий ярим курранинг ишларига 

аралашмасликлари лозим эди. 

кучлар мувозанати” ҳамда 1944 йилда нашр эттирган “Жаҳон 

географияси” асарлари уруш вақтида ва урушдан кейин 

Рузвельтнинг ҳам, унинг ўрнига 1945 йилда президент этиб 

сайланган Г.Трумэннинг фаолиятида ҳам назарий асос бўлиб 

хизмат қилди. 

     Урушдан кейин юзага келадиган вазиятни таҳлил этган Рузвельт 

Германиянинг мағлубиятидан сўнгра АҚШ ва СССР ўртасида 

зиддият муаммоси келиб чиқишини олдиндан кўра олди. Шунинг 

учун ҳам урушдан кейин Германия ва Япониянинг ҳарбий 

қудратини сақлаб қолишни, СССР ва Хитойнинг эҳтимол тутилган 

иттифоқига қарши улардан фойдаланишни, урушдан сўнг 

Бирлашган Европани АҚШ назорати остида идора қилишни ва 

бошқа геосиѐсий вазифаларни у мамлакатнинг келгусидаги 

геостратегик фаолияти асоси сифатида илгари сурган эди.  

     IV  БОБ 
 

ХХ АСРНИНГ ИККИНЧИ ЯРМИ ВА ҲОЗИРГИ 

ДАВРДА  ҒАРБ МАМЛАКАТЛАРИНИНГ 

ГЕОСИЁСАТИ 
 

4.1. Европа континентал геосиѐсати: характеристикаси 

ва асосий концепциялари 

 

     Иккинчи Жаҳон  уруши тугаганидан кейинги ўн йилликда жаҳон 

геосиѐсий мактаблари асосан инглиз-америка ва совет геосиѐсий 

назариялари таъсири остига тушди. Айни чоғда Европанинг улкан 

классик геосиѐсий мактаби, айтиш мумкинки, бутунлай эътибордан 

тушди. Бу шу билан боғлиқ эдики,  уруш вақтида немис 

геосиѐсатчиси Ҳаусҳофернинг нацист режим билан ҳамкорлик 

қилгани ва умуман, Гитлернинг мафкурачиси сифатида майдонга 

чиққани Германия геосиѐсий фанини ѐмон отлиқ қилибгина 

қолмай, Европадаги барча геосиѐсий мактабларнинг нуфузига 

жиддий зарба берди.  

     Бундан ташқари, Европа қитъасининг етакчи мактаблари 

вакиллари – Германия, Италия ва Франциянинг олимлари уруш 

давомида душман лагерларда бўлгани учун бир-бирига қарши 

курашдилар. Швейцария ва Бельгия олимлари бўлса, мумкин қадар 

бетараф қолиш учун ўз ижодини “музлатиб” қўйишди. Шундай 

қилиб, Европа геосиѐсатчилари уруш вақтида Континенталь 

геосиѐсат оғир зарба олиб, амалда инқирозга учрагани сабабли, 

барбод этилган обрўсини тиклаш ва ўз статусини қайтариш учун 

кўп йиллар мобайнида жиддий илмий куч-ғайрат сарфлашга 

мажбур бўлди. 

     1950 йиллардан бошлаб Европанинг баъзи мамлакатларида аста-

секин геосиѐсий тадқиқотларга қўл урилди. Хусусан, Франция, 

ГФР, Италия, Бельгия ва бошқа мамлакатларда олдинги ва 

замонавий континентал ва атлантик назариялардан жиддий 

равишда фарқ қиладиган асарлар чоп этила бошланди. Кўп ўтмай 

Франция ва Ғарбий Германия жамоатчилиги янги геосиѐсий 

мақсадлар, хусусан Европани бирлаштириш ғояси ҳақида сўзлай 

бошлади, бу эса янги континентал геосиѐсий марказлар ва оқимлар 

фаолиятига туртки берди. 

      ХХ асрнинг 50-йилларида Бельгия, ГФРда, айниқса,ашаддий 

“континенталчи” Шарль де Голль президент (1958-1969) этиб 

сайлангач, Францияда геосиѐсий тадқиқотлар юксалиш даврига 

қадам қўйди. 

      Де Голль Америка геосиѐсатчиларининг атлантизм ғоясига ва 

шу асосда АҚШнинг Европада ўтказаѐтган сиѐсатига қарши бир 

қанча амалий одимлар отди. Франция АҚШ мутлақ ҳукмронлик 

қилаѐтган НАТОдан чиқди ва барча йўналишларда ўз стратегик 

мудофаасини таъмин қилган махсус геосиѐсий доктринасини 

ишлаб чиқди. Франция СССР билан муносабатларини қайта кўриб 

чиқди ва яхшилади. Франция–Германия ҳамкорлиги кучайди. 

Истиқболда “Атлантикадан Уралгача Европа” барпо этиш 

тўғрисидаги геосиѐсий режалар ҳақидаги фикр-мулоҳазалар 

жамоатчилик орасига кенг ѐйилди. 

     Де Голль Европани тўла суверен стратегик қитъа ҳудуди, бу 

ердаги давлатларни бўлса, ягона блок таркибида деб 

биларди.Унинг би фикри кейинчалик геосиѐсий адабиѐтларда 

“Европа континентализми” геосиѐсий концепцияси деган ном олди. 

Шу концепцияга мувофиқ, 60- йилларда Франция билан Ғарбий 

Германия ўртасида сиѐсий, иқтисодий, молиявий иттифоқ тузилди. 

     50-60-йилларда европалик геосиѐсатчилар АҚШнинг тадқиқот 

лойиҳаларига борган сари кўпроқ жалб этила бошлади. Геосиѐсий 

мактаблар орасида уруш оқибатида узилиб қолган алоқалар 

тикланди. Европа олимларининг геосиѐсий тушунчалари инглиз-

саксон ѐндашувининг мажбурий нормаларидан аста-секин озод 

бўла бошлади ва, моҳият эътибори билан, АҚШни у ѐки бу 

даражада Европа геосиѐсий концепциялари муаллифлари билан 

ҳисоблашишга мажбур қилди. 

      К.Ҳаусҳофернинг ўғли, тадқиқотчи олим Альбрехт Ҳаусҳофер 

урушдан кейин отасининг илмий фаолияти билан гитлерчи режим 

орасида фарқ борлигини исботлаш, унинг номини, немис ва умуман 

Европа геосиѐсат фани олдидаги хизматларини оқлаш учун кўп 

меҳнат сарфлади. Вафотидан сўнг нашр этилган “Умумий сиѐсий 

география ва геосиѐсати” асарида Альбрехт Ҳаусҳофер отаси ҳам 

мурожаат қилган “географик детерминизм” ғоясини жиддий танқид 

қилиб, бу назария янги шароитда яроқсиз бўлиб қолганини 

исботлаш учун кўп ҳаракат қилди. 

     А.Ҳаусҳофер бу асарида антропологик геосиѐсат методини 

биринчи бўлиб қўллаган ҳолда, классик геосиѐсат макон 

назариясининг: географик муҳит, инсон ва ташқи сиѐсатдан иборат 

янги схемасини таклиф қилди. Бу, энг аввало, геосиѐсатни “уруш 

доктринаси” статусидан халос этишга йўналтирилган мутлақо янги 

методологик ѐндашув эди. Муаллиф геосиѐсатни гуманистик фан 

сифатида кўрсатиш учун антропологик омилларга мурожаат қилиш 

ѐрдамида уни инсонга яқинлаштиришга, инсонга хизмат 

қилдиришга ҳаракат қилди. 

      Альбрехт Ҳаусҳофердан кейин Европа геосиѐсатчиларининг 

бир қанчаси – К.Вовинкель, Э.Обст, А.Грабовски ва шу 

сингарилар бу ғояга мурожаат қилдилар ва гуманистик 

континентал геосиѐсатни ривожлантиришга салмоқли ҳисса 

қўшдилар. 

      Агар “Европа континенталчилари” урушгача бўлган даврда 

геосиѐсатнинг чегараларини макон эҳтиѐжлари доирасида 

давлатларнинг кенгайиш зарурияти билан боғлаган бўлсалар, уруш 

тугаганидан сўнг – бу қаторга антропологик ва социологик 

омилларни ҳам қўшиб, инсон ва унинг эҳтиѐжларини 

геосиѐсатнинг асосий омили сифатида баҳолай бошладилар.  

Кўряпмизки, немис геосиѐсатининг бу янги йўналиши олдинги 

классик назариялардан тубдан фарқ қилади. 

     Мазкур даврда геосиѐсатнинг янги йўналиши яратувчиларидан 

бири, немис геосиѐсатчиси Г.Флейг Европада “геосиѐсий мерос” 

деб номланган янги назарияни таклиф қилди. Муаллиф 1953 йилда 

чоп этилган “Ғолибларнинг геосиѐсий мероси” номли мақоласида 

илгари сурган ғояга кўра, инсон табиатан шундай яратилганки, у 

ҳамиша атрофидаги “бўш ерларга” эгалик қилгиси келади ва бу 

ерларга жойлашишга интилади. Бу фикрни у шу билан 

асослайдики, Германия мағлуб бўлиб Марказий Европа ерларидан 

чиқиб кетганидан сўнг, бу ерларга Ғарбнинг бошқа ғолиб ўлкалари 

эга чиқди, Гитлер ва милитарист Япониянинг таъсири остида 

бўлган ҳудудларни ўз таъсири остига олди. Бошқа томондан, жаҳон 

социалистик системаси СССР раҳбарлигида “бўшаб қолган 

ерлар”ни эгаллаб, бу ерларда социалистик режимни барпо этди
1
. 

        Шундай қилиб, урушдан кейин континентал геосиѐсат мактаби 

йўқотган обрўсини тиклаш мақсадида классик геосиѐсатчиларнинг 

босқинчиларга хизмат қилган “макон сиѐсатидан” воз кечди ва ўз 

эътиборини инсон ва унинг эҳтиѐжларига қаратди. 

                                                 
1
 Василенко И.А. Ўша асар, 101-бет. 

     ХХ асрнинг 60-70-йилларида бу мактаб вакиллари давлатнинг 

ривожи учун мутлақо макон зарурлиги ҳақида энди ҳеч сўзламай 

қўйдилар, балки инсон эҳтиѐжлари, унинг руҳий қуввати, макон ва 

жамият орасидаги ички алоқаларнинг сиѐсий ва ижтимоий 

манфаатларидан келиб чиқа бошладилар. Чунончи, немис олими 

Р.Ҳицдер ҳозирги геосиѐсат инсон ҳуқуқлари ва эҳтиѐжларининг 

гуманитар концепцияси сифатида ривожланишга майл 

кўрсатмоқда, деб ѐзди. У қайд қилдики, ҳозирга вақтда Ғарбда 

инсон ҳуқуқлари ва эркинликлари аста-секин марказий геосиѐсий 

шиорга, жамият ҳаѐтида асосий омилга айланмоқда ва ҳам Ғарб, 

ҳам Шарқда кенг ѐйилиб бормоқда. 

     ХХ асрнинг 70-йилларида “Бирлашган Европа” концепцияси 

Европада энг кенг тарқалган геосиѐсий ғоя бўлди.Бутун Европада 

кенг тарқалган бу ғоя Американинг атлантизм концепциясининг 

альтернативасига ва Европадаги қатор мамлакатлар расмий 

геосиѐсатининг мақсадига айланди. Ўша йиллари бу йўналишда, 

ҳатто, баъзи амалий қадамлар ҳам ташланди. Шуни таъкидлаш 

керакки, бу борада рўй берган жараѐнлар Европа геосиѐсий 

тафаккурининг ривожига, уни қайта қуриш ва кенгайтиришга 

ижобий таъсир ўтказди. 

      60-70-йилларда Европа қитъаси геосиѐсатида  яна бир назарий 

йўналиш  очиқ-ойдин намоѐн бўлди. Бу йўналиш тарафдорлари 

К.Ҳаусҳофернинг “зарурий ҳаѐтий макон” классик геосиѐсий 

назариясини янги – Африка йўналишига йўналтирдилар ва 

келгусидаги Ягона Европанинг ҳудудий ва хом ашѐ эҳтиѐжларини 

айни шу қитъа қондира олиши мумкин, дея даъво қила бошладилар. 

Бу назариянинг асосий моҳияти шундан иборатки, энди Европа 

кимларнингдир ерларини босиб олиши керак эмас, балки 

Африканинг бўш, лекин хом ашѐ манбаларига бой ҳудудини 

ўзлаштириш, унинг арзон ишчи кучи ва табиий заҳираларидан 

фойдаланиш йўналишида режали тарзда ҳаракат қилиши керак 

холос. Бу мактаб тарафдорлари Европанинг иқтисодий 

интеграцияси ва жадал ривожланишини Африка шимолидаги 

“янги ҳаѐтий маконлар”ни ўз қўлига киритиши билан боғлашга 

уринган эдилар. 

      Немис олими А.Цишка “Африка. Умумевропанинг энг биринчи 

вазифаси” мақоласида Бирлашган Европа ўзининг келажакдаги 

тараққиѐтини таъминлаш учун Африка билан бирга умумий уюшма 

ташкил этиши лозим, деб ѐзган. У: “Европага энди Шарқ эшиги 

тақа-тақ ѐпиқ. Ғарбга томон ҳаракат аллақачон чегарага бориб 

тўхтаган. Бинобарин, бизга фақат Жануб, фақат Африка қолди 

холос”, деб қайд қилган эди.  

     Муаллифнинг айтишича, Европа тропик Африка билан 

бирлашган тақдирдагина қитъа ўзининг табиий чегараларига ва 

тараққиѐт учун керакли ҳудудга эга бўлади. Кўриняптики, Цишка 

Африкани асосий геосиѐсий манфаатлар тўқнашадиган, Ғарб ва 

Шарқнинг ишғолчи кучлари учун геосиѐсий марра ролини 

ўйнайдиган жой, деб билган ва европаликларни бу қитъани тезроқ 

эгаллашга чақирган
1
. 

     Шундай қилиб, 60-йилларда Европа континентал геосиѐсий 

мактаблари фаолияти аста-секин тикланди ва мустақил тадқиқот 

марказлари сифатида ривожлана бошлади. 

     ХХ асрнинг 70-йилларида Европада “ички” ѐки “татбиқий 

геосиѐсат” деб ном олган яна бир йўналиш пайдо бўлди. Бу 

йўналиш таркибида ўз методологияси ва татбиқий методларига эга 

бўлган бир нечта мактаб бор эди.  Француз олими Ив Лакостнинг 

“ички геосиѐсат” мактаби бу оқимда етакчи роль ўйнади. 

     Лакост қарашларининг моҳияти шундан иборатки, у 

геосиѐсатнинг тарихий жараѐнлар ривожини континенталь кўриш  

ҳамда маданий-географик дуализм асосида яратилган, фундаментал 

жаҳоний тафаккурга асосланган фан эканини инкор этади. Бошқача 

қилиб айтганда, Лакост методининг моҳияти  геосиѐсатнинг глобал 

тушунча воситаси эканига шубҳа билан қараб, унга билишнинг 

маҳдуд ва локал таҳлилий воситаси деб қарашдан иборат. У буни  

“ички геосиѐсат”  деб атаган
2
. 

     Кўряпмизки, “ички” геосиѐсатчилар геосиѐсатнинг фақат улкан 

геостратегик масалаларни ўрганувчи фан сифатида тақдим 

этилишига қарши чиқиб, бу илм давлатнинг ички масалаларини 

тадқиқ этишини таъкидлаганлар. 

    Бунинг устига улар геосиѐсат асосчилари бўлган Ратцель, 

Челлен, Макиндер, Мэҳен ва Ҳаусҳофер томонидан илгари 

сурилган дуализм, қуруқлик ва денгиз ўртасидаги доимий кураш ва 

бошқа геосиѐсий қонунлар янги шароитда яроқсиз бўлиб қолганига 

ишора қилиб, геосиѐсат давлатлараро муносабатларни инсоний 

нуқтаи назардан яхшилашга, этник ихтилофлар ва демографик 

жараѐнларни ҳал этишга йўналтирилган амалий фан экани, ички 

                                                 
1
 Василенко И.А. Ўша асар, 101-102-бетлар. 

2
 Нартов Н.А. Ўша асар,110-111-бетлар. 

сиѐсий сайловларни тадқиқ, таҳлил этиш ва тавсифлашда унинг 

имкониятларидан фойдаланиш ва ҳоказолар тўғрисидаги 

тасаввурларни жамоатчилик фикрига сингдира бошладилар. 

      Кейинчалик ички геосиѐсатнинг кўрсатиб ўтилган ғоялари 

асосида Европада “Цивилизация геосиѐсати” номли либерал 

геосиѐсий оқим шаклланди. Ўз вақтида АҚШ президенти 

В.Вильсон томонидан илгари сурилган либерал давлатлараро 

муносабатлар ғояси Европа либераллари томонидан қўллаб-

қувватлана бошлади. 

     Либерал ва адолатли дунѐ тўғрисидаги ғоялар кейинги 

даврларда таниқли француз олимлари: Видаль де ла Блаш, Альберт 

Деманжон, Ив Лакост ва Мишель Фуше томонидан қўллаб-

қувватланди. 

      Кейинги вақтларда Ғарбнинг баъзи мамлкатларида халқаро 

муносабатларда маънавий қадриятларни сақлаш, давлатлараро 

муносабатларни тенг ҳуқуқлилик асосида ривожлантириш, юзага 

келадиган конфликтларни сулҳ йўли билан ҳал этиш мақсадида бир 

қанча махсус институтлар ташкил этилди. Илмий адабиѐтларда 

иренологик ва полимологик назария деб ном олган бу йўналиш 

тарафдорлари 1959 йилда Ослода Жаҳон Сулҳ Жараѐнлари 

Тадқиқотлари Институтини, Стокгольм Сулҳ Институтини ва Вена 

Халқаро Сулҳ Институтини барпо этдилар. Бу марказларда либерал 

халқаро муносабатлар кенг тадқиқ этилмоқда. АҚШдаги 

иренологик марказлар орасида С.Медловиц раҳбарлиги остида 

ташкил этилган Жаҳон Тартиботи Институти нуфузли 

ҳисобланади. Бу институт жаҳон сиѐсатининг либераллашуви ва 

байналмилаллашуви масалалари билан шуғулланади. 

     Тадқиқотчиларнинг фикрига кўра, Лакостнинг юқорида айтиб 

ўтилган ѐндашуви ҳали ХХ аср бошида француз олими Андре 

Зигфрид таклиф этган “электорал геосиѐсат” назариясига ўхшайди. 

Ўша вақтда Зигфрид у ѐки бу ҳудудда яшайдиган аҳолининг сиѐсий 

рағбати ѐки нафратини ўрганиш учун геосиѐсатдан махсус 

методика сифатида фойдаланишни таклиф қилган эди. У  геосиѐсий 

ѐки иқтисодий минтақалар мавжуд бўлгани сингари, сиѐсий 

минтақалар ҳам бўлади, деб ѐзган эди. Бу минтақалардаги сиѐсий 

иқлим табиий шароитлар билан эмас, балки сиѐсий партияларнинг 

обрў-эътибори доираси билан аниқланади. Геосиѐсий тадқиқотлар 

воситасида сиѐсий иқлимни худди табиий иқлим каби ўрганиш 

мумкин. У минтақавий фикрдан фарқли ўлароқ, глобал ижтимоий 

фикр узоқ вақт мобайнида доимий бўлиб қолади, деб ҳисоблаган 

эди. 

      Тадқиқотчи ижтимоий фикрнинг барқаролиги ѐки динамик 

ўзгарувчанлиги тоғ ва текис ерлардаги шамолнинг тезлигига эмас, 

балки у ѐки бу сиѐсий арбоб аҳолининг моддий ва маънавий 

манфаатларини, конкрет сайловчининг эҳтиѐжларини нечоғлик 

ифода этишига боғлиқдир, дея қайд қилган эди. Шак-шубҳасизки, 

кўпгина омиллар, жумладан оммавий ахборот воситалари 

электоратнинг манфаатлари ва эҳтиѐжлари шаклланишига таъсир 

ўтказади. 

      Лакост ҳам бу фикрни тасдиқлаган, лекин у ўз геосиѐсий 

концепциясига ахборот жамияти фаолият кўрсатишининг янги 

қоидаларини қўшган. У ижтимоий фикрни шакллантиришда ақл 

устунлик қиладиган оқилона ѐндашув эмас, у ѐки бу персонажга 

қалб, ҳис-туйғу билан таъсир кўрсатиш катта аҳамиятга эга 

бўлишига асосланган. Лакостнинг: “Қалбинг амрига кўра овоз бер!” 

(аниқроғи: Қалб бўлса бас, ақлнинг кераги йўқ”) деган машҳур 

“электорал даъват”  ғояси ана шундан келиб чиққан. Лакост бу 

даъватни амалга ошириш учун мутахассислар-имижмейкерлар 

ишлайди, деб ѐзган. Уларнинг асосий вазифаси – номзод, 

сиѐсатчининг ҳақиқий образини эмас, балки гоҳо унинг реал 

қиѐфасидан анча узоқ бўлган “имижи”ни кўрсатишдан иборат. 

Лакост концепциясида номзоднинг сиѐсий кампанияси 

имижмейкерлари ва ташкилотчиларининг яна бир муҳим вазифаси 

– рақибга нисбатан “қанчалик ѐмон бўлса – шунчалик яхши” 

тамойилидан келиб чиққан ҳолда рақибнинг ўта салбий образини 

тақдим этишдан иборат, деб кўрсатилган. Ижтимоий фикрни ўз 

томонига оғдириб олишда оммавий ахборот воситалари, айниқса, 

телевидение ва радио катта роль ўйнайди. Европанинг замонавий 

татбиқий геосиѐсатчилари орасида оммавий ахборот 

воситаларининг сайловчиларнинг позициясига таъсири тўғрисида 

кўпдан-кўп концепциялар мавжуд. Улардан бири “медиатив 

имиж” деб номланади ва бир қанча махсус– маънавий, сиѐсий-

иқтисодий, ахлоқий ва ҳоказо жиҳатларни акс эттиради. 

     Бу йўналиш тарафдорлари электоратнинг меҳрини қозониш 

учун юқорида кўрсатилган хусусиятларни бир “образ”га 

жамлайдилар, унда йўқ фазилатларни бор деб кўрсатадилар ва бу 

ишда кўпинча геосиѐсат категориялари, тамойиллари ва 

методларидан унумли фойдаланадилар. 

     Масалан, номзод сўзга чиққан вақтида минтақанинг ўзига хос 

жиҳатларига, аҳолисининг тарихий, географик, иқтисодий, этник 

қадриятлар асосида шаклланган психологик хусусиятларига 

тўхталиб, бу хусусиятларнинг ҳаммаси менда мавжуд, дея 

таъкидлайди. Бу эса, ўз навбатида, сайловчини номзодга янада 

яқинлаштиришга хизмат қилади.  

      Европанинг “ички” ва “татбиқий” геосиѐсатчилари оммавий 

ахборот воситалари, электрон сайлов технологиялари, Интернет 

глобал тизимини сайлов жараѐнида номзоднинг ғалаба қозонишини 

таъминлашгина эмас, балки давлат ва жамиятнинг келгуси 

ривожланиш йўлларини, халқнинг тарихий тақдирини 

белгилашнинг муҳим омили ҳам деб ҳисоблашади
1
. 

     Шундай қилиб, кўряпмизки, ҳозирги даврда Европада яратилган 

“ички”, “татбиқий”, “электорал” геосиѐсатнинг классик 

талассократия ва теллурократия доктриналарига ҳам, замонавий 

контитентализм, атлантизм ва мондиализмга ҳам деярли ўхшаш 

жойи йўқ. Бу оқимлар мутлақо янги геосиѐсий тушунчаларга 

асосланади ва татбиқий (амалий) илмий йўналишни таклиф этади. 

     70-йилларда Европа геосиѐсатида “Янги ўнглар” деб ном олган 

яна бир янги геосиѐсий назарий оқим пайдо бўлди. Француз олими 

Ален де Бенуа ва бельгиялик геосиѐсатчи Жан Тириар бу 

йўналишнинг раҳбарлари эдилар. 

     Бенуанинг фикрича, классик геосиѐсатнинг “давлат-миллат” 

тушунчаси тарихан ўз умрини яшаб бўлди ва жаҳон геосиѐсий 

харитасида ўз ўрнини “турли миллатлар ва гуруҳларни” 

бирлаштирадиган “Катта макон” категориясига бўшатиб берди. 

Бенуанинг айтишича, давлатларнинг бундан кейинги истиқболи 

турли халқлар ва миллатлар, этник бирликлардан ташкил топган 

улкан “Федерал империя”га тенг асосларда киришидадир. У “Ягона 

Европа – юзта миллий байроқ” моделини келажакдаги жаҳоний 

давлатни бунѐд этишнинг асосий формуласи, деб ҳисоблайди
2
. 

      Инглиз-америка атлантизм геосиѐсий ғоясига очиқ қарши 

чиқиши “янги ўнглар”нинг энг характерли хусусиятларидан 

биридир. Улар ягона Европа таркибида минтақавий бирлик 

шаклидаги ташкилотларнинг барпо этилишини 

рағбатлантирадилар, Америка геосиѐстчиларининг “мегаполис 

бирлик” формуласини рад қиладилар. “Янги ўнглар” “Ўрта 

                                                 
1
 Нартов Н.А. Ўша асар, 110-112-бетлар. 

2
 Ўша жойда, 107-108-бетлар. 

Европа”ни, яъни бирлашган Франция ва Германияни Ягона 

Европанинг асоси деб билардилар. 

      “Дублиндан Владивостоккача Европа империяси” лойиҳаси 

 “янги ўнглар”нинг атлантизмга қарши позициясининг энг муҳим 

ва энг изчил ифодаси бўлди. Бу лойиҳани Жан Тириар илгари 

сурди. Тириар АҚШнинг Европадаги гегемонлигига қарши ХХ 

асрнинг энг улкан лойиҳасини – “Катта Европа”ни барпо этишни 

таклиф этди. Тириар европаликларни Америкага қарамликдан 

халос этишнинг хийла оригинал йўлларини таклиф этиш билан 

бирга,  Европа фуқаролиги ҳақида орзу қилаѐтган русларни шу йўл 

билан бахтиѐр қилиш мумкин, деб даъво қилди. 

     “Янги ўнглар”нинг миллатчи-большевик қаноти атлантизмга 

қарши чиқишда Бенуа ва Тириардан ҳам ўтиб кетди. Улар АҚШ 

билан иттифоқ тузгандан кўра, Хитой ва Ҳиндистон билан 

стратегик иттифоқ тузган авлороқ, деган шиорни ўртага 

ташладилар. Бу ҳаракат тарафдорлари Америкага қарши “Биринчи 

навбатда Европа ва ҳатто Шарқ билан иттифоқ Ғарб билан 

иттифоқдан янада яхшироқдир” деган тезис остида фаолият олиб 

бордилар.  

      Айтилганлардан кўриниб турибдики, Бенуа ва Тириарнинг, 

шунингдек “ўнг миллатчиларнинг” шиорлари, маълум маънода, 

К.Ҳаусҳофернинг “Берлин – Москва – Токио” континентал 

геосиѐсий доктринасининг бироз замонавийлаштирилган ва 

гуманистлаштирилган вариантидир. 

     Австрия олими Йордис фон Лоҳаузен “миллатчи-

большевиклар”нинг кўзга кўринган намояндаси ва Ҳаусҳофер 

геосиѐсий ғояларининг давомчиси эди. Лоҳаузеннинг айтишича, 

сиѐсий ҳокимият раҳнамолари глобал тафаккурга эга бўлган, 

геосиѐсий даврлар ва маконларни олдиндан кўра олган, яъни “минг 

йиллар ва қитъалар”ни башорат қилган тақдирдагина сиѐсий 

ҳокимиятнинг умри узоқ ва барқарор бўлиши мумкин. Лоҳаузен 

“Мардона ҳукм сурмоқ. Континенталчасига фикрламоқ” номли 

машҳур китобида қайд қиладики, глобал ижтимоий-сиѐсий, 

иқтисодий ва маданий жараѐнлар узоқ истиқбол равшан тасаввур 

этилган вақтдагина тушунарли бўлади. 

      Лоҳаузен ҳеч ким ва ҳеч нарса “юз йиллик табиий ва маданий 

босқичлар давомида, халқларнинг минг йиллик тарихи мобайнида 

яратилган асосий қонуниятлар  ва категорияларни бекор қила 

олмайди”, деб ѐзди. Муаллиф, энг аввало, макон, этнос ва унинг 

тили, табиий ресурслари (янада кенгроқ маънода: географик 

муҳитини) ва бошқаларни ана шу қонуниятлар сирасига киритади. 

Лоҳаузен давлатнинг куч-қудрати жойлашган маконига тенг, деб 

ҳисоблаган. 

      Унинг фикрича, Европа вақтинча талассократия таъсири ва 

назорати остига тушган қитъадир. Европа ўз тақдирини ўзгартириш 

учун жуда муҳим қадамлар ташлаши лозим. Бунинг учун, 

даставвал, бир неча мамлакат орасида бўлинган Пруссиянинг 

ҳудудий  бутунлигини тиклаш даркор. У Пруссияни Германиянинг  

энг континентал, “евроосиѐ” қисми деб ҳисоблаган эди. 

     Лоҳаузен агар Берлин эмас, Кенигсберг Германиянинг пойтахти 

бўлганида инглиз-саксон талссократиясига қарши у муқаррар 

суратда Россия билан иттифоқ тузган бўлар эди, дейди. 

Муаллифнинг фикрича, на Россия, на Германия якка-ѐлғиз ҳолда 

инглиз-саксон мамлакатларининг таъсирига қарши кураша олади. 

Чунки геосиѐсий жиҳатдан уларнинг ҳудуд тузилмалари ҳали 

тугалланмаган. Шунинг учун ҳам улар айрим-айрим ҳолда 

қулайроқ геосиѐсий шароитлар ва ҳудуд характеристикасига эга 

бўлган Қўшма Штатларга қарши чиқа олмайдилар. Шу боисдан, 

деган эди у, кўрсатилган сабабларга кўра муайян вақт ичида 

АҚШнинг қудрати СССРнинг қудратини орқада қолдириб кетади. 

Муаллиф бу даврни (ХХ асрнинг 70-80-йиллари) Континенталь 

Европа геосиѐсий тараққиѐтининг янги, “евроосиѐ” босқичи, деб 

тасаввур қилган.  

     Ҳозирги вақтда Европада “янги ўнглар”нинг ғояларини янги 

миллатчи-болшевистик оқим ҳисобланадиган  “Европа Озодлик 

Фронти” ривожлантирмоқда. Бу оқим намояндалари йўл-йўлакай 

рус янги евроосиѐчиси А.Дугиннинг назарий ғоялари билан 

қуролланган ҳолда, Тириарнинг геосиѐсий концепциясини давом 

эттиришга уринмоқдалар. 

     Кейинги 60 йил ичида, айниқса, 1950-1990 йилларда Италия 

геосиѐсий мактаблари Европанинг бошқа мамлакатларидан анча 

орқада қолди. Бироқ, шунга қарамай, Италияда Бенуа, Тириар, 

Лоҳаузен ғояларининг, “янги ўнглар” ва “миллатчилар”нинг 

тарафдорлари анча-мунча топилади. Улар орасида Карло Террачано 

бошчилик қилаѐтган геосиѐсий оқим алоҳида диқатга сазовордир. 

     Террачано геосиѐсий концепциясига кўра, ҳозирги Европа 

континентализми фақат Россия, Шарқ ва Евросиѐнинг бошқа 

давлатлари билан иттифоқда бўлган тақдирдагина ривожлана 

олади. 

     Террачано, “Ёш Европа” ҳаракатининг бошқа тарафдорлари 

каби, Европа Евроосиѐ билан бирлашиб, янги улкан бирлашмани – 

“Владивостокдан Дублингача Евросовет империяси”ни бунѐд 

этиши лозим, деб ҳисоблайди. Бироқ унинг геосиѐсий 

концепциясида француз “ўнглари” ва Европанинг бошқа 

геосиѐсатчилари ғояларидан кескин фарқ қиладиган ғоялар мавжуд. 

Бу унинг концепциясида Америка атлантизмига қарши курашда 

европаликларга Ислом дунѐси имкониятларидан кенг фойдаланиш, 

америкаликларга қарши кураш манфаатларини шакллантиришда 

айни шу омилга асосланиш таклиф этилишида ўз ифодасини 

топган. 

     Террачано АҚШга қарши курашда Америкага қарши бўлган 

Эрон, Ироқ, Сурия ва бошқа режимлардан фойдаланишни, фақат 

уларнигина эмас, балки ислом фундаментализм ҳаракатларини ҳам 

қўллаб-қувваташни тавсия этган. У Европа – Россия – Ислом 

дунѐси иттифоқини барпо этишни ва атлантизмга қарши курашда 

бу омилдан фойдаланишни континенталь Европанинг келгусидаги 

асосий геосиѐсий вазифаси деб ҳисоблади. 

      “Совуқ уруш” даврида асосий томонлардан бирига раҳбарлик 

қилган АҚШ бундай аксиламерика геосиѐсий назарияларининг 

Ғарбий Европада ѐйилишига ва оммалашишига имкон бериши 

мумкин эмасди. АҚШ бу ғояларга “маргинал назария” тамғасини 

уриб, уларнинг дунѐга таъсир кучини камайтирди ва бунинг эвазига 

Европада атлантизм ғосининг татбиқ этилишини ҳар томонлама 

қўллаб-қувватлади. 

     “Янги ўнглар” ва миллатчиларнинг Америкага ва атлантизм 

назариясига қарши альтернатива сифатида Европада, хусусан, 

Италия, Голландия ва Францияда атлантик тадқиқот марказлари 

барпо этилди.  

      Энг янги даврдаги бундай мондиал марказлар орасида итальян 

олими Карло Сантаро раҳбарлиги остидаги  Милан Халқаро 

сиѐсий тадқиқотлар институтини алоҳида ажратиб кўрсатиш 

ўринлидир. Бу институтда ишлаб чиқилган геосиѐсий концепция, 

айтиш мумкинки, инглиз-америка атлантик назарияларига деярли 

тўла мос келади. Бу концепция Америка мондиалисти 

Ф.Фукуяманинг “Тарихнинг ниҳояси” мақоласида айтилган 

ғоялардан келиб чиққан ҳолда, “чегарасиз дунѐ” концепцияси 

доирасида жаҳон ҳукуматини барпо этиш зарурлигига асосланади. 

Ҳозирги дунѐ борган сари миллий ва ижтимоий хаос ва 

бошбошдоқлик ботқоғига ботиб бораѐтгани, давлатлараро 

ихтилофлар тобора кучайишга мойил эканидан келиб чиққан ҳолда, 

Сантаро қуйидагича бадбин мондиалист сценарийни ўртага 

ташлайди: 

1) жаҳоннинг конфликтли геосиѐсий вазияти, узоқ муддатли 

таранглик БМТ ва бошқа халқаро ташкилотларнинг 

заифлашувига сабаб бўлади; 

2) Шарқ ўлкаларида миллатчилик ва диний фундаментализм 

борган сари кучаяди, бу жаҳоннинг геосиѐсий мувозанати 

бузилишига олиб келади; 

3) НАТОнинг кучайиши фонида Шарқдаги ҳарбий блоклар 

жадал суръатларда парчаланиб кетади; 

4) Жаҳонда маконларни қайта бўлиб олишга уринишлар сабабли 

маҳаллий зиддиятлар ва урушлар кўпаяди; 

5) Жаҳон миқѐсида бошбошдоқлик кучаяди ва бошқариб 

бўлмайдиган ҳолга келиш таҳликаси кучаяди. 

    Олимнинг фикрича, фақат жаҳон ҳукуматинини яратиш 

билангина буларнинг ҳаммасига барҳам бериш мумкин. Сантаро 

жаҳон ҳукумати ғоясини замонамизнинг асосий геосиѐсий 

вазифаси ҳисоблайди
1
. 

     Француз олими, жамоат ва сиѐсий арбоби Жак Аттали ҳозирги 

Европада  кейинги вақтларда энг изчил мондиалист геосиѐсатчи 

сифатида фаолият кўрсатмоқда. Узоқ вақтлар Франция президенти 

Ф.Миттераннинг шахсий маслаҳатчиси, кейинчалик Европа 

Тараққиѐт ва ривожланиш банкининг директори бўлиб ишлаган 

Аттали  кейинги ўн йил ичида му мавзуда ўнта китоб ва мақолалар 

эълон этиб, Ф.Фукуяманинг ғояларига яқин концепция яратди.  

     Ж.Аттали АҚШ томонидан барпо этиган мондиалист 

ташкилотлар: “Бильдерберг Клуби”, “Уч томонлама Комиссия” ва 

бошқаларнинг Европадаги вакилидир. 

      Аттали 1990 йилда чоп этилган “Уфқ чизиғи” китобида жаҳон 

келажагининг яна бир мондиал лойиҳасини таърифлаб берди. 

Амалда у бу китобида Атлантизмнинг некбин версиясига асос 

солди. 

     Жамият тараққиѐтининг асосда пул туради, деб ҳисоблаган 

Аттали ҳозирги вақтда пул асри бошланди, дейди. Унинг фикрича, 

                                                 
1
 Нартов Н.А., Нартов В.А. Геополитика, М., 2007, с.100-101. 

ахборот технологияларининг ривожланиши ва глобаллашувнинг 

тезлашуви жаҳонни ягона бирлик томон етакламоқда, бу ерда 

аввалги геосиѐсий келишмовчиликлар орқага сурилади. 

     Атталининг айтишича, ҳозирги жаҳонда пул ҳар қандай 

қадриятнинг универсал эквивалентидир. Бунинг устига бутун 

сайѐрада аллақачон бозор муносабатлари қарор топиб бўлган. Бу 

муносабатлар фақат пулгагина эмас, балки ахборот 

технологияларининг эркин ҳаракатига, либерал-демократик 

мафкурага таянади ва, моҳиятан, геосиѐсий дуализмни инкор этади, 

жаҳон маконининг ягона, бир миллатдан иборат  бўлишини талаб 

қилади. 

     Муаллифнинг “янги дунѐ”си геоиқтисодий тамойиллар асосида 

ягона бозор яратиб,глобаллашувни ва трансмиллийлашувни 

муқаррар этади. Глобал дунѐ географик, этник, маънавий ва бошқа 

ажратувчи омилларни эмас, бирлаштирувчи иқтисодий омилни 

биринчи ўринга қўяди. Ҳамма мамлакатлар, уларнинг барча 

минтақалари,  Ер курраси, жаҳон биржа ва ахборот марказлари, 

йирик саноат ва бой табиий заҳиралари бўлган давлатлар ва 

шаҳарларнинг ҳаммаси фақат учта марказ атрофида айланади. 

       Аттали янги дунѐда янги иқтисодий маконнинг марказига 

айланадиган учта муҳим минтақани ажратиб кўрсатган: 

     Биринчидан, Шимолий ва Жанубий Американи ягона молия-

саноат зонасига бирлаштирадиган Америка макони. 

     Иккинчидан, Европани иқтисодий бирлаштириш асосида 

вужудга келган Европа макони. 

     Учинчидан, Тинч океани минтақаси. Бу бир нечта 

рақобатлашувчи марказлар – Токио, Тайвань, Сингапурни 

бирлаштириб, атрофдаги барча ҳудудларни ўзига жалб қилади. 

     Унинг фикрича,  қолган барча ҳудудлар ва камроқ ривожланган 

минтақалар мана шу марказлар атрофига бирлашадилар ва шу 

тариқа “Ягона дунѐ” вужудга келади. 

     Муаллиф келгуси дунѐ сиѐсий системаси савдо тизимининг 

демократик қадриятлари – эркин бозор муносабатлари асосида, 

жамиятнинг қолган барча ҳаракатлантирувчи кучлари – эркин 

фуқаролик бошқаруви асосида амал қилади, деб тасаввур этади. 

Атталининг фикрича, келажакда айни мана шу уч қадрият миллий-

давлатчилик суверенитетини ягона инсоний қадриятларга 

суянадиган жаҳон маданий системасига айлантиради, у ерда ҳамма 

нарсани пул ва эркин иқтисодий муносабатлар ҳал қилади. 

     Европанинг ҳозирги геосиѐсатида, айниқса, геосиѐсий 

ғояларнинг жиддий ўзгаришидан кейин бир қанча янги ғоя ва 

назарияларни кўриш мумкин. Улар орасида немис ва француз 

олимлари таклиф этган бир неча ѐндашувни кўздан кечирайлик. 

      Иқтисодий олам назарияси: Бу назария атоқли француз 

тарихчиси, социологи ва геосиѐсатчиси Фернан Бродел (1902-

1985) томонидан ўртага қўйилган. У “XV–XVIII асрларда Моддий 

цивилизация, иқтисодиѐт ва капитализм” (уч жилдлик, 1967-1979) 

китобида инсоният иқтисодий тараққиѐтининг барча босқичлари ва 

қонуниятларини кўриб чиқиб шундай илмий хулосага келдики, 

унга кўра, сайѐранинг кейинги беш-олти асрлик иқтисодий ривожи 

жаҳоннинг бир нечта мустақил минтақаси – “иқтисодий 

олами”нинг навбат асосидаги ривожи ҳисобига содир бўлган. 

Муаллиф Ўртаер денгизи минтақаси “иқтисодий олами” намунаси 

асосида ўз назариясини асослаб, қайд қиладики, бу “оламлар” 

башариятнинг буюк ҳудудий интеграциясида, иқтисодий 

бирлашмалар, ғайриэтник тарихий жамиятларнинг пайдо бўлишида 

муҳим роль ўйнаган ва ўйнамоқда. 

      Тўртинчи дунѐ назарияси: Немис олими Б.Нитшманннинг 

тадқиқоти бу назарияга асос қилиб олинган. Олим жаҳонда 1945 

йилдан 1993 йилгача 122 маҳаллий уруш бўлгани, улардан 97таси 

давлатлар ўртасида содир этилгани ѐки давлати бўлмаган халқлар 

ва этник гуруҳларга қарши олиб борилганини махсус тадқиқ этиб, 

катта давлатларнинг кичик халқларни “бостириши” жаҳон бошидан 

ўтказаѐтган урушлар ва конфликтларнинг асосида ѐтади, деган 

хулосага келган.  

     Жаҳоннинг этномаданий тараққиѐтини таснифлаган Нитшманн 

тахминан 5000та халқ томонидан барпо этилган 200 давлатни 

биринчи, иккинчи, учинчи, тўртинчи дунѐлар шаклида гуруҳларга 

ажратди. Унинг фикрича, ҳозирги давлатларнинг кўпи кўп халқ ва 

этник гуруҳларни ўз таркибида бирлаштириб, ўзига хос империя 

сифатида фаолият кўрсатмоқда. 

     Муаллиф бу халқлар вақти келиб уларнинг миллий борлиғини 

йўқ қилган мамлакатларнинг гўрковига айланади, деб ҳисоблаган. 

     Нитшманнинг фикрича, жаҳоннинг этник ва этномаданий ранг-

баранглигини сақлаш миссиясини айни катта давлатлар ўз 

зиммаларига олишлари лозим.  

     Ўз миллий давлатига эга бўлмаган халқларни алоҳида “тўртинчи 

дунѐ” сифатида ажратиб кўрсатар экан, Нитшманн жаҳоннинг 

этник, маданий ва биологик ранг-баранглигини асраш ҳозирги 

инсониятнинг асосий вазифаларидан биридир, деб ҳисоблади. 

      Тарихий тараққиѐт концепцияси: Тарихий адабиѐтларда 

мазкур концепциянинг икки шакли ажратиб кўрсатилади. Улардан 

бири “умумжаҳон тарихий концепцияси” деб аталади.Мазкур 

концепция ягона умуминсоний маданиятни яратишни асослаб 

беради ва тарғиб қилади. Европа олимларидан И.Ҳердер ва 

К.Ясперс бу ѐндашувнинг асосий тарафдорларидир. 

     Англия олимлари О.Шпенглар, А.Тойнби ва бошқалар бу 

концепцияга тамоман тескари бўлган “маданий-тарихий 

концепция”ни таклиф этишди. Бу назария тарафдорларидан бири 

бўлган рус классик геосиѐсатчиси Н.Данилевский этномаданий 

ўзига хослик концепциясини ривожлантириб, ҳар бир маданият 

ўзига хос этномуҳитга таянади ва, бинобарин, ягона умуминсоний 

маданият принцип жиҳатидан асло бўлиши мумкин эмас, деб 

таъкидлади. 

      Замонавийлаштириш назарияси: Бу назария ХХ асрнинг 70-

йилларидан кейин Европада вужудга келди ва Ғарб геосиѐсий 

назариялари орасида алоҳида эътиборга сазовор бўлди. Мазкур 

назария асосчилари анъанавий турмуш тарзидан Ғарб давлатлари 

қадриятлари ва турмуш тарзига асосланган замонавий жамиятга 

ўтиш ғоясини илгари сурдилар. 

      Замонавийлаштириш асосини Европа маърифатчилигининг уч: 

рационаллик, индивидуализм ва моддиятчилик тамойили ташкил 

этади. Бу назарияга мувофиқ, инсонлар бозор иқтисодиѐтига 

асосланган очиқ, либерал, демократик давлат ва жамиятда 

яшашлари, ўз эътиқоди ва ижтимоий-сиѐсий ахлоқ нормаларига 

мувофиқ ҳаракат қилиш имконига эга бўлишлари лозим. Ҳар 

қандай ташқи аралашув ва авторитар бошқарувдан холи бўлган 

жамият ўз турмушини кўпчиликнинг иродасига мувофиқ ташкил 

этиши даркор. Барча ижтимоий ва давлат ташкилотлари инсонга, 

унинг фаолияти самарали, ҳаѐти тўлақонли бўлишига хизмат этиши 

лозим. 

      Давлат, жамият, халқ, дин ва инсон ўртасидаги муносабатлар 

энг мукаммал бўлиши лозимлиги ғоясини “замонавийчи”лар Ғарб 

мамлакатлари амалиѐтидан, унинг “ғарблаштириш” маданиятидан 

олишган. Бу ғоянинг асосий моҳияти “европаликлар каби фикрлаш, 

яшаш ва ҳаракат қилиш”дан иборат. 

      Шундай қилиб, кўряпмизки, Европа континенталь геосиѐсат 

мактабини урушдан кейинги даврда ва ҳозирги вақтда асосан 

немис, француз, итальян ва бельгиялик олимлар ривожлантирдилар 

ва ривожлантирмоқлар. Бу олимлар қудратли инглиз-америка 

атлантика мактабидан бироз мустақиллигини муайян даражада 

сақлаб қолган ҳолда, Европа континенталь мактаби анъаналарини 

давом эттирдилар. Тўғри, шуни ҳам қайд қилиш керакки, АҚШ 

альтернатива сифатида Европадаги кўпгина геосиѐсий мактабларни 

давомли равишда маблағ билан таъминламоқда, ҳатто уларнинг 

ягона марказга бирлашувига тўсқинлик қилмоқда. Аммо, шунга 

қарамай, Европада атлантика мактабидан фарқ қиладиган 

геосиѐсий назариялар ва ѐндашувлар ошкора равишда пайдо 

бўлмоқда. 

      Айтилганлардан кўриниб турибдики, макон геосиѐсатидан 

Европа гуманитар сиѐсатига айланиш ХХ асрда Европа 

континенталь мактаби ривожининг умумий тенденцияси бўлди. 

Ҳозирги вақтда Европа геосиѐсати макон категориясидан 

фойдаланувчи геостратегияни фақат инсон руҳияти, маданий 

эҳтиѐжлари ва хулқ-атвор нормалари доирасида 

ривожлантирмоқда. 

     Европа геосиѐсати XXI аср бошидан бери бирлаштирувчи 

ғояларни тарғиб ва ташвиқ қилиб, Европа Иттифоқининг тобора 

кучли интеграциялашуви ва бу намунанинг бутун жаҳонга ѐйилиши 

тарафдори бўлиб чиқмоқда. 

     Бундан ташқари, бу мактаб мафкурачилари жаҳон сиѐсатида 

янги Европанинг ролини ошириш, уни жаҳоннинг ҳал қилувчи 

омилига айлантириш ғояси ҳам илгари сурмоқдалар. Улар, француз 

олими Ж.Сантернинг сўзлари билан айтганда, “иқтисодий 

жиҳатдан улкан, лекин сиѐсий жиҳатдан ҳозирча кичкина” 

Европани жиддий сиѐсий омилга айлантиришга интилмоқдалар. 

Масалан, Европа Иттифоқининг 2002 йилдаги саммитида Франция 

президенти Жак Ширак таъкидладики, Европа Комиссиялари ва 

Европа Иттифоқи жаҳон иқтисодиѐтида ўз ваколатларини 

кенгайтирган ҳолда ягона куч бўлиб чиқиши лозим. Ширак Европа 

ўзини жаҳонда муносиб тарзда намоѐн этиши учун Европа 

президенти, бош вазири ва бошқа лавозимларни таъсис этишни 

таклиф қилди
1
. 

                                                 
1
 Василенко И.А. Ўша асар, 107-бет. 

    Немис геосиѐсатчилари французларникидан бироз фарқ 

қиладиган позицияда туришибди. Улар Европа ижроия 

ҳокимиятининг ягона тузилмалари доирасида сиѐсий жипслашиши 

билан бир қаторда ички сиѐсатда федератив бошқарув 

компонентларини сақлаб қолиши керак, деб ҳисоблашади. 

Чунончи, ГФР ташқи ишлар вазири Й.Фишер Европа, шубҳасиз, 

сиѐсий ва иқтисодий интеграцияни кучайтириши мумкин, бироқ 

маҳаллий, миллий масалаларда ҳар бир мамлкат ўзининг мухтор 

бошқарув тизимини сақлаб қолиши керак, деган таклифни ўртага 

ташлади
1
.  

      Франция-Германия тотувлиги бугунги Европа Иттифоқининг 

пойдеворини ташкил этади. Европа интеграциясининг асосий 

ҳаракатлантирувчи кучи бўлган бу икки давлат ўзлари орасида 

эришилган стратегик ҳамкорликни Европанинг барча давлатларига 

ўрнак сифатида кўрсатмоқдалар. Ҳар ҳолда XXI асрда Европа 

Иттифоқи жаҳоннинг мустақил геосиѐсий маркази ролини ўйнаса 

керак. 

      АҚШ билан Европа геосиѐсий оқимлари ўртасидаги жиддий 

келишмовчилик туғдирадиган масалалардан бири – жаҳонни ким 

бошқариши масаласидир. Гап шундаки, АҚШ Иккинчи Жаҳон 

урушида кўп талафот берган бўлса-да, ундан иқтисодий, молиявий 

ва ҳарбий соҳаларда янада кучлироқ бўлиб чиқди, жаҳонда 

ҳукмрон давлатга айланди. Юқорида айтиб ўтганимиздек, урушдан 

кейин бу мамлакат геосиѐсатчилари билан бошқа мамлакатлардаги 

геосиѐсатчилар ўртасида жиддий келишмовчиликлар пайдо бўлди. 

“Денгиз кучлари” ҳукмронлигини тарғиб қиладиган 

атлантикачилар бир томонда бўлса, Ягона Европа Иттифоқи 

ғоясини ҳимоя этадиган цивилизация геосиѐсатчилари иккинчи 

томонда турдилар.  

      Ҳозирги континенталь геосиѐсатга янги геосиѐсий йўлларни 

излаш, шу жумладан Европа маконида бирлаштирувчи 

жараѐнларни геосиѐсий идентификация қилиш хосдир. Гарчи бу 

изланишларнинг кўпи АҚШнинг қаттиқ назорати остида кечаѐтган 

бўлса-да, шунга қарамай, АҚШнинг кейинги ўн йиллкларда 

халқаро майдонда ўтказаѐтган сиѐсатига қарши чиқаѐтган 

европалик стратег ва олимларнинг овози борган сари очиқ-ойдин ва 

баралла эшитилмоқда. Айниқса, Франция ва Европа Иттифоқининг 

                                                 
1
 Василенко И.А. Ўша асар, 107-бет. 

бошқа давлатлари Американинг террорчиликка қаршилик байроғи 

остида амалга ошираѐтган жаҳон гегемонлиги сиѐсатига қарши 

тобора кўп эътироз билдирмоқдалар. 

 

  4.2. Инглиз-америка атлантика геосиѐсати: 

          характеристикаси ва асосий назариялари 

 

      ХХ асрнинг иккинчи ярмидан бошлаб жаҳонда геосиѐсий 

назарияларнинг ривожи асосан инглиз-америка геосиѐсат мактаби 

асосчилари Макиндер, Мэҳэн, Спайкмен ва бошқалар томонидан 

очилган йўлдан борди. Юқорида айтиб ўтилганидек, бу шунга 

боғлиқ эдики, Германиянинг мағлубияти ва унинг асосий геосиѐсий 

маслаҳатчиси К.Ҳаусҳофернинг фожиали ўлимидан кейин “Учинчи 

Рейх” сиѐсатчилари билан ҳамкорликда айбланган немис геосиѐсий 

мактабининг давомчилари ғолиб давлатлар ва уларнинг илмий 

жамоатчилиги томонидан жиддий босимга учрадилар. АҚШ 

“талассократия” йўли (яъни инглиз-саксон “денгиз кучи” геосиѐсий 

мактаби) расмий геосиѐсий тадқиқотлар марказида бўлган бир 

чоғда Европа геосиѐсати, айниқса, унинг немис “теллурократия” 

континенталь мактаби жиддий зарба олиб, амалда 50-йилларнинг 

охирига қадар фаолият кўрсатмади.  

    Бутун жаҳонда АҚШнинг куч-қудрати ва улуғворлигининг тан 

олиниши геосиѐсий муносабатларнинг Потсдам босқичидан 

бошланди. 1945 йилда АҚШ ҳарбий, иқтисодий ва молиявий 

жиҳатдан энг кучли давлатга айланиб улгурган эди. АҚШ 1945-

1946 йилларда жаҳон миллий маҳсулотининг қарийб 50 фойизини 

ишлаб чиқарди. Урушаѐтган томонларга ҳарбий техника, ўқ-дори 

ва ҳарбий анжомлар  етказиб бергани учун АҚШ деярли 23 минг 

тонна олтинни ўз қўлига киритди. Ўз мамлакатининг фақат Ғарбий 

ярим куррадагина эмас, балки бутун жаҳонда гегемон ролини 

ўйнашга табиий ва тарихий ҳуқуқи бор деб тасаввур этган 

америкалик геосиѐсатчилар алоҳида америка геосиѐсатини яратиш 

зарурияти масаласини ўртага қўйдилар. Н.Спайкмен 1942 йилдаѐқ  

 “Жаҳон сиѐсатида Америка стратегияси” асарида бу ғояни ва 

ундан келиб чиқадиган мақсадларни  жиддий асослашга уриниб 

кўрди.  

     Ўзининг жаҳон моделига жиддий ўзгартиришлар киритган 

Макиндер “Ҳартланд”нинг чегарасини Шимолий Атлантикага 

қадар “кенгайтирди”, ҳатто уларни “бирлаштирди”. Макиндер 

Кариб денгизи ҳавзасидаги давлатлар билан иттифоқда “инглиз-

америка раҳнамолиги” ҳақидаги янги геостратегик моделни жидду 

жаҳд билан асослашга уринди. 

     1945 йилда АҚШ тадқиқотчиси С.Ҳантингтон 

“Цивилизациянинг асосий ҳаракатлантирувчи кучлари” асарини 

чоп эттирди. 1944 йилда, сўнгра 1949 йилда “Жаҳон компаси” ва 

“Жаҳоннинг янги компаси” тўпламлари нашр қилинди. Бу 

тўпламларнинг етакчи муаллифлари келажакда АҚШ билан СССР 

ўртасида уруш чиқиши муқаррар эканини исботлашга уриндилар. 

      Бу асарларда “Тажовузкорлик Россия, кейин Германия, Яқин ва 

Ўрта Шарқ халқларининг қонида бор”,  улар “демократияни қабул 

қилишга ноқобил” ва ҳоказо ѐрлиқлар осилиб, “Ғарб 

цивилизациясининг Евроосиѐ ва бошқа қитъалар халқларидан 

устунлиги”ни исботлашга уринишлар кўзга яққол ташланди. Гўѐ 

Евроосиѐ давлатларининг географик вазияти уларни ишғолчилик 

сиѐсатини амалга оширишга йўллайди, босқинчилик руҳи Совет 

Иттифоқига Россия империясидан мерос қолган ва ҳоказолар, дея 

даъво қилинди.  

     АҚШ геосиѐсатчилари кейинчалик СССРни “зулм империяси” 

деб атай бошладилар, барча маданий мамлакатларни бу империяга 

қарши кураш учун ягона марказга бирлашишга чақирдилар. Бундан 

ташқари, уларнинг фикрича, бундай марказ сайѐранинг исталган 

минтақасида рўй берадиган барча жараѐнлар устидан самарали 

назоратни амалга оширишга имкон беради, бу “мувозанатга 

солувчи” ва “барқарорлаштирувчи” назорат АҚШнинг қўлида 

бўлиши даркор эмиш.  

      Шундай қилиб, ХХ асрнинг иккинчи ярмида геосиѐсат асосан 

инглиз-америка манфаатларини таъминлаш йўналишида 

ривожланди. Бундай назарияларни тайѐрлаш билан 

шуғулланадиган махсус марказлар ва мактабларга АҚШ алоҳида 

ҳомийлик қилди. 

      Ҳаддан ташқари некбинлик ва фаоллик, ошкора прагматизм ва 

реалистик тафаккур инглиз-америка геосиѐсий марказларига хос 

асосий хусусиятлардан эди. Бундан ташқари, бу мактабнинг 

назариялари ўз стратегик мақсадларининг аниқлиги, назарий ва 

амалий вазифаларнинг синтези, давлатнинг стратегик мақсадлари 

ва уларни рўѐбга чиқаришнинг мавжуд имкониятларининг аниқ-

равшанлиги билан ажралиб турарди. 

     Умуман, Буюк Британия ва АҚШда геосиѐсат фан сифатида 

шаклланаѐтган пайтдаѐқ уни татбиқий йўналишда 

ривожлантиришга жиддий эътибор берилган эди. 

Тадқиқотчиларнинг фикрича, бу мазкур мактабнинг асосчилари 

бўлган Мэҳэн, Макиндер, Спайкмен, Киссинжер, Бжезинский ва 

бошқаларнинг ҳам назариѐтчи, ҳам амалиѐтчи эканлиги билан 

боғлиқ эди. Улар фаолиятдаги сиѐсатчи ва стратег бўлганлари учун 

асосан кундалик геосиѐсий масалалар билан машғул бўлган, 

назарий ва амалий режаларни амалга оширган. Шунинг учун ҳам 

уларнинг асарлари илмий тадқиқотдан кўра кўпроқ геостратегик 

доктринага ўхшайди. 

      Инглиз-америка геосиѐсий мактабларининг яна бир фарқли 

жиҳати уларнинг Атлантик (талассокатик) характерда эканлиги ва 

Континенталь (теллурократия) назарияларига қарши кураш олиб 

боришидадир. 

     Кейинчалик атлантик геосиѐсий назариялар АҚШ халқаро 

сиѐсатининг расмий стратегиясига айланди. Бу стратегияда 

ҳодисалар ривожининг иккита асосий варианти кўриб чиқилган: 

- Ғарбнинг Шарқ билан эҳтимол тутилган урушдаги 

имкониятлари; 

- Ягона Жаҳон ҳукуматини бунѐд этиш (бу ерда бир-бирига зид 

икки мафкуравий қутбнинг уйғунлашуви, янги барпо 

этиладиган жаҳон ҳукуматининг бошқарилиши масаласи 

ҳақида фикр юритиларди). 

    Уларнинг Европа геостратеглари билан асосий нифоқларининг 

моҳияти ҳам ҳодисалар ривожининг кейинги босқичи билан боғлиқ 

эди. Дунѐ ҳукуматининг идора этилиши масаласида АҚШ ва унинг 

Ғарбий Европадаги иттифоқчиларининг роли ва миллий 

манфаатларни аниқлаш жиддий баҳс-мунозараларга сабаб бўлди. 

Иккита рақиб мактаб: америка атлантистлари (уларнинг доктринаси 

“мондиализм геосиѐсати”, СССР қулагандан сўнг эса “янги дунѐ 

тартиботи” номини олган эди) билан Европа “континенталчилари” 

(уларга “янги ўнглар” ҳам дейишарди) ва татбиқий геосиѐсат 

тарафдорлари орасида айни миллий манфаатларни аниқлаш ва 

уларни таъминлаш масаласида қаттиқ баҳслар бўлиб ўтди.  

     Геосиѐсат ва халқаро муносабатларга миллий манфаат 

тушунчасини тадқиқот мавзуи сифатида Америка назариѐтчиси 

Ҳанс Моргентау (1904-1980) киритган. У сиѐсий реализм 

позициясидан келиб чиққан ҳолда, халқаро муносабатларга миллий 

манфаат концепциясини татбиқ этган ва прагматизм ғояларининг 

ривожига салмоқли ҳисса қўшган.  

      Моргентау миллий манфаат барча катта ва кичик давлатлар 

ташқи сиѐсатининг олий мақсади ва  асосидир, деб ҳисоблайди.  

      Моргентау миллий манфаатларни икки: доимий ва ўткинчи 

гуруҳга бўлди. Доимий (асосий) манфаатларга у қуйидагиларн 

киритди: 

- давлат ҳудуди, аҳолиси ва давлат муассаса, ташкилотларини 

ташқи хавфдан қўриқлаш; 

- ташқи савдони ривожлантириш ва ташқи инвестицияларни, 

хорижда хусусий капиталнинг манфаатларини ҳимоя қилиш;  

- чет эллик шериклар билан алоқалар ва иттифоқ ўрнатиш. 

   Ўткинчи (оралиқ) манфаатларга қуйидагилар киритилган: 

- давлатнинг яшаши учун зарур ва таҳликали борлиқларни 

назарга олиш; 

- миллат хавфсизлиги ва фаровонлигига жиддий зарар етказиш 

имконларини ҳисобга оладиган ҳаѐтий манфаатлар; 

- муҳим манфаатлар (мамлакатга жиддий зарар етказиши 

эҳтимол тутилган омиллар); 

- маҳаллий характерга эга бўлган, шунингдек маҳаллий 

аҳамиятга эга бўлган манфаатларни қўриқлаш. 

      Моргентау ўзининг миллий манфаат назариясида давлат куч-

қудратини манфаатларни таъмин этиш асоси деб билади. У миллий 

манфаатлар давлатнинг кучи билан таъминланмаса, уларни ҳимоя 

этиш тўғрисида гапирмаса ҳам бўлаверади, деб ҳисоблайди. 

      Моргентаунинг фикрича, давлатнинг кучи фақат ҳарбий 

кучнигина эмас, балки унинг географик ҳолати, табиий заҳиралари, 

иқтисодий қудрати, ҳарбий тайѐргарлиги, ҳарбий техникасининг 

ривожланиш даражаси, аҳолисининг сони, миллий тийнат ва 

миллий руҳи, аҳолининг давлат сиѐсатини қўллаши, 

дипломатиянинг кучини ҳам ўз ичига олади. 

      Янги даврда америка-инглиз геосиѐсий фикри миллий 

манфаатлар  тамойилига асосланадиган “Атлантизм”, 

“Мондиализм”,  “Янги дунѐ тартиботи” ва бошқа геосиѐсий 

назариялар йўналишида ривожланмоқда. 

      Спайкменнинг издошлари ХХ аср ўрталаридан бошлаб 

атлантизм ғояларини ривожлантирибгина қолмадилар, балки бу 

геосиѐсий концепцияни жиддий тарзда бойитдилар ҳам. Д.Мэйниг 

Спайкменнинг ғояларини  муваффақиятли равишда таҳлил этган ва 

ривожлантирган етакчи олимлардан бири бўлди. Ўзининг 

“Евроосиѐ тарихида Ҳартланд ва Римланд” асарида у қайд 

этадики, геосиѐсий мезонларда  аҳоли ва давлатнинг Қуруқлик ѐки 

Денгизга географик муносабатигина эмас, айни чоғда уларнинг 

функционал маданий майли ҳам ҳисобга олиниши керак. 

      Мэйниг Евроосиѐ Римландининг бутун ҳудудини функционал-

маданий жиҳатдан уч типга ажратди: 

- У биринчи типга Хитой, Мўғулистон, Вьетнам, Бангладеш, 

Афғонистон, Шарқий Европа, Болтиқбўйи ва Шимолий 

Кореяни киритди. У бу ҳудудларни Ҳартландга 

(теллурократияга) мойил ҳудудлар, деб баҳолади. 

- Жанубий Корея, Бирма, Ҳиндистон, Ироқ, Сурия, 

Югославияни, яъни геосиѐсий жиҳатдан бетараф давлатларни 

у иккинчи гуруҳга киритди. 

- Ғарбий Европа, Греция, Туркия, Эрон, Покистон ва Таиланд 

(яъни талассократия блокига мойил давлатлар) учинчи 

гуруҳга киритилди. 

    АҚШ геосиѐсат мактабининг бошқа вакиллари сингари, Мэйниг 

Германиянинг Иккинчи Жаҳон урушидаги мағлубиятидан сўнг 

СССР ҳудудини унинг Варшава Шартномасидаги иттифоқчилари 

ҳудуди билан бир деб билди ва тегишинча “Ҳартланд – Римланд” 

қарама-қаршилигини биринчиларнинг АҚШ бошчилигидаги 

Атлантика блокига қарши туриши тарзида тасвирлади
1
.  

      Америкалик бошқа геосиѐсатчи У.Кирк Мэйнигнинг маданий-

функционал геосиѐсий ѐндашувини ривожлантирган ҳолда, қитъа 

ичкарисига маданий турткилар берадиган соҳил бўйи 

цивилизациялари инсоният тараққиѐтида асосий ролни ўйнайди, 

деган хулосага келди. Унинг фикрича, бу турткиларнинг 

интенсивлик даражаси конкрет шароитга боғлиқ ҳолда турлича 

бўлиши мумкин. 

      Мэйниг каби, У Кирк инсоният тараққиѐти денгиз 

цивилизацияларининг таъсири (маданий турткиси)га боғлиқ, бу 

ижобий турткининг асосий манбаи эса АҚШдир, дея даъво қилди.  

      Таниқли олим ва сиѐсатчи, АҚШнинг собиқ давлат котиби 

Ҳенри Киссинжер ҳам атлантизм геосиѐсий назариясининг 

тарафдорларидан бири эди. У атлантизм ғояларига суянган ҳолда, 

халқаро хавфсизлик масалаларида АҚШнинг ролини алоҳида 

                                                 
1
 Колосов А.А., Мироненко Н.С. Ўша асар, 103-бет. 

таъкидлайди
1
. У АҚШнинг сиѐсий стратегиясини тарқоқ “соҳил 

зоналари” халқлари ва давлатларини “бир бутун” қилиб 

бирлаштиришга, тинчликда фаолият кўрсатишлари учун уларга 

шароит яратишга, шунингдек ташқи аралашувдан ҳимоя қилишга 

йўналтиришни таклиф этди. Унинг фикрича, бу миссия Евроосиѐ, 

СССР устидан тўла назорат ўрнатиш ишида бу халқлар ва 

давлатларни АҚШни қўллаб-қувватлашга сафарбар этади. 

Киссинжернинг айтишича, бу “бир бутун” блоклар ўртасидаги 

курашда бетараф турган ѐки Евроосиѐга мойиллик кўрсатган 

“соҳил секторларини” ҳам АҚШ қаторига тортиши лозим. 

      Киссинжер доктринаси Қўшма Штатларга “қамчи ва ширинлик” 

методи асосида ҳаракат этишни тавсия қилди: Вьетнамга – уруш, 

Хитойга – ҳамкорлик, Эрон подшоҳи Р.Паҳлавий режимини, 

Украина ва Болтиқбўйи миллатчиларини қўллаб-қувватлаш ва 

ҳоказолар.   

     Кейинчалик АҚШ ва Европада Киссинжернинг ғояларига 

“гуманитар геосиѐсат” деган ном берилди. Аслида АҚШ ва 

НАТОнинг урушдан сўнг оммавий қирғин қуролларининг янги-

янги навлари билан қуролланиши ва атом қуроли воситасида 

урушдан тийиш доктринаси ҳам “сулҳ ва гуманизм” ғоялари билан 

изоҳланади. “Бир бутун” ҳудудларини ташқи хавфдан (СССР ѐки 

Хитойдан) ҳимоя қилиш мақсадида АҚШ ва НАТО мамлакатларига 

ядро қуроли ва ҳарбий базалар жойлаштирилди. Евроосиѐ ва СССР 

минтақаларининг сиѐсий ва географик ўзига хосликларини ҳисобга 

олган Киссинжер айни ядро-ракета технологиялари ва ҳарбий 

устунликка эришиш йўли билан келгусида улар устидан назорат 

ўрнатишни таклиф қилган эди. 

      Ҳозирги вақтдаги америка атлантизм назариѐтчиларидан бири 

Сол Коэн “Регионализм” деб номланган назариясида жаҳонни 

геосиѐсий ва геостратегик типига кўра тўрт гуруҳ минтақага 

бўлади: У биринчи (асосий) гуруҳга иккита геостратегик доирани: 

АҚШ бошчилигидаги савдо ва эркин иқтисодий муносабатлардан 

манфаатдор бўлган денгиз давлатларини ҳамда СССР 

бошчилигидаги Евроосиѐ қитъаси давлатларини киритади. 

      Ўз навбатида, муаллиф денгиз дунѐсини тегишли равишда 

тўртта айрим геосиѐсий минтақага бўлади: Англия, АҚШ ва Кариб 

ҳавзаси мамлакатлари; Европа ва Мағриб мамлакатлари; Жанубий 

Африка ва Жанубий Америка; Осиѐ ва Океания ороллари. 

                                                 
1
 Киссинджер Г. Нужна ли Америке внешняя политика. К дипломатии для XXI века.М., 2002. 

     Муаллиф Европа қитъасини ҳам иккита геосиѐсий минтақага: 

Ҳартланд – СССР ва Шарқий Европа; Шарқий Осиѐга бўлган. Ҳар 

бир минтақага кирган мамлакатларнинг ўзига хос геосиѐсий, 

ижтимоий-иқтисодий ва маданий тавсифини берган Коэн уларнинг 

бир катта раҳнамо давлат (минтақа раҳнамоси) атрофига 

гуруҳлашиши асосларини ойдинлаштиришга ҳаракат қилган. 

     С.Коэн минтақа раҳнамоси номига даъвогар бешта геостратегик 

марказни ажратиб кўрсатган ва уларни биринчи даражали 

давлатлар деб атаган. Булар: АҚШ, Европа Иттифоқи, СССР 

(Россия), Хитой ва Япониядир. Коэн, унинг фикрига кўра, минтақа 

раҳнамоси бўлган иккинчи даражали бошқа геосиѐсий марказларни 

ҳам тилга олган.Булар Ҳиндистон, Бразилия ва Нигериядир. 

Муаллифнинг фикрича, улар ўз минтақаларида йўлбошчидир ва 

минтақаларининг кўпгина давлатларини ўз атрофида 

бирлаштирадилар. Улардан кейин қатордан ташқи сиѐсий таъсири 

доирасига боғлиқ равишда учинчи, тўртинчи ва бешинчи даражали 

давлатлар узвий равишда жой олади. 

      АҚШнинг бошқа атлантчиларидан, хусусан Ҳ.Киссинжердан 

фарқли равишда С.Коэн ядро қуроли воситасида урушдан тийиш 

концепциясини қабул қилмади. У СССРнинг ҳарбий қудрати, ядро 

қуроли ташиган ракеталари, ядро қуроли билан қуролланган 

ҳарбий-денгиз кучлари, Кубада ҳарбий базаси мавжуд экан, ядро 

қуроли воситасида урушдан тийиш, Римланднинг тўла хавфсиз 

бўлиши асло мумкин эмас, деб ҳисоблади
1
. 

      Коэн 1994 йилда ѐзган “Янги дунѐ даврида геосиѐсат: эски 

геосиѐсатнинг истиқболлари” асарида сайѐрадаги янги геосиѐсий 

вазиятни, давлатларнинг атрофдаги оламга таъсири доиралари ва 

шу сингари геосиѐсий масалаларни кенг тадқиқ этиб, ўзининг 

“полицентризм” ва “геостратегик кучларнинг мувозанати” 

назариясини илгари сурди.  

      Коэн бу асарида бир қутбли геосиѐсий муносабатлар давридан 

фарқли ўлароқ, ҳозирги дунѐ жўшқин ривожланаѐтган ва 

ўзгараѐтган минтақавий муносабатлар даврига қадам қўйди, деган 

хулосага келди (унинг концепциясининг номи ҳам – 

полицентиризм ѐки регионализм ана шундан олинган). У агар 

классик геосиѐсат уруш, ихтилоф ва ҳарбий зиддиятлар аслаҳаси 

бўлган эса, янги геосиѐсат халқаро тинчлик ва кооперациянинг 

асосий воситасига айланиши ҳамда жаҳонда тартиб ўрнатиш ва 

                                                 
1
 Колосов В.А., Мироненко Н.С. Ўша асар, 104-109-бетлар. 

тараққиѐтга хизмат қилиши лозим, деган нуқтаи назарга риоя 

қилди. Бунинг учун, муаллифнинг фикрича, ҳозирги геосиѐсат 

фақат жаҳондаги жисмоний, ҳарбий, сиѐсий қарама-

қаршиликларнигина эмас, балки айни чоғда ижтимоий жараѐнлар 

ва манфаатларни ўрганишга эътибор қаратиши, инсониятга, 

маданий яшаш талабларига жавоб бериши лозим. 

      Денгиз давлатларининг табиий устунлиги ва уларнинг 

геостратегик манфаатларини ҳимоя қилишга асосланган атлантизм 

назариясига ҳарбий соҳада фан-техника тараққиѐти, илмий-техник 

инқилоб билан боғлиқ янги ғоялар ҳам ѐт эмасди. Янги турдаги 

қуроллар – биринчи навбатда, атом бомбаси (биринчи марта 

Хиросима ва Нагасаки шаҳарларини бомбардимон этишда 

ишлатилган), стратегик бомбардимончи самолѐтлар, қитъалараро 

баллистик ва қанотли ракеталарнинг пайдо бўлишини атлантчилар 

Денгизнинг Қуруқликдан устунлиги аломати сифатида тақдим 

этган. Бироқ фан-техника тараққиѐти ва жаҳон маконининг 

геостратегик мезонлари ўзгариши янги геосиѐсий доктрина ва 

ѐндашувларни тақозо этаѐтганини тан олишга тўғри келди. 

Уларнинг фикрича, классик геосиѐсатнинг иккита муҳим элементи 

– Денгиз ва Қуруқликка ҳозирги вақтда яна иккита – ҳаво ва космик 

макон тушунчаларини ҳам илова этишга тўғри келди. Фақат ядро 

қуролигина эмас, балки плазма, лазер қуроллари ҳам ҳарбий 

аслаҳахонадан жой олгани, фазодан ва ер йўлдошларидан 

геостратегик мақсадларда фойдаланиш (бу янги элементлар 

геосиѐсий адабиѐтларда аэрократия ва эфиократия деган ном олди) 

классик геосиѐсий доктриналарни чиқитга чиқарди. 

       Башарият тарихи “атлантизм” жўшқин ривожланаѐтган назария 

эканини кўрсатди. У “денгиз” қонун-қоидаларининг 

афзалликларидан унумли фойдаланиб, анча сезиларли натижаларни 

қўлга киритди. Айни чоғда, атлантчиларнинг геосиѐсати ҳужумкор 

бўлиб чиқди, ваҳоланки континенталь геосиѐсат пассив мудофаа 

характерига эга бўлганича қолаверди. 

     “Неоатлантизм” (янги атлантчилик) концепцияси:  инглиз-

америка геосиѐсати “совуқ уруш”да СССР устидан ғалаба 

қилганидан кейин 1990 йиллардан бошлаб иккита оқимга ажралиб 

кетди. Бу оқимлардан бирига – “неоатлантизм”га  С.Ҳантингтон 

(1927-2008) бошчилик қилди.  

      Ҳарвард университети қошидаги Стратегик тадқиқотлар 

институти директори бўлган Ҳантингтон “Тамаддунлар 

тўқнашуви” мақоласида ўзининг неоатлантизм доктринасини баѐн 

этди. Қуруқлик ва Денгиз, Ғарб ва Шарқнинг келажакдаги 

муносабатлари негизида турадиган асосий мезон – тамаддунлараро 

тафовут муаммоси унинг доктринаси марказидан жой олди. 

      Ҳантингтоннинг фикрича, атлантизмнинг евроосиѐчилик 

устидан стратегик ғалабаси, кимлардир даъво қилганидек, узил-

кесил эмас –цивилизация нуқтаи назаридан Ғарб ва Шарқ ҳали-

ҳануз бир-биридан узоқда турибди. Агар Ғарб қадриятлари либерал 

демократия, бозор муносабатлари, индивидуализм, инсон 

ҳуқуқлари ва шу кабиларга асосланса, Шарқ қадриятлари 

коллективизм, анъанавийлик ва шу кабиларга асосланади. 

      Ҳантингтон Ғарб мафкурасининг ҳозирги устунлигини 

муваққат ҳодиса деб ҳисоблаб, бир неча бор таъкидладики, Ғарб 

цивилизациясининг ҳозирги тантанаси Шарқда теран маданий 

қатламларнинг очилиши ва юзага чиқишига туртки беради ва 

диний омиллар – ислом, провославия, конфуцийчилик ва 

ҳиндуизмнинг ўзлари мавжуд бўлган жамиятлар ҳаѐтига таъсирини  

анча кучайтиради ва ҳ.к. 

      Ҳантингтон “Тамаддунлар тўқнашуви” (1993) асарида 

юқоридаги фикрларини янада кенгайтириб, XXI асрда мафкура ѐки 

иқтисодиѐт эмас, балки айни тамаддунлар орасидаги тафовутлар 

конфликтларнинг асосий манбаи бўлади, деб даъво қилади. Унинг 

фикрича,  келажакдаги дунѐда “тамаддунлар тўқнашуви” жаҳон 

сиѐсатининг етакчи омили бўлади, келажакда жабҳаларнинг 

зиддияти тамаддунлар орасидаги ажратувчи чизиқ бўйлаб ўтади. 

      Олим XXI асрда жаҳон манзарасини етти-саккиз йирик 

цивилизациянинг қарама-қаршилиги, улар орасидаги рақобатнинг 

кучайиши тарзида тасаввур қилган. Унинг айтишича, ғарб, славян-

православ, конфуцийчилик (Хитой), япон, ислом, буддовийлик, 

ҳиндуизм, Латин Америкаси ва ҳатто Африка цивилизацияси 

ўзларини тобора ѐрқинроқ намоѐн этади. Бу омил Ғарб билан 

Шарқнинг янгидан қарши туриши учун яна замин яратади
1
.  

      Ҳантингтон буларнинг ҳаммасидан агар жаҳонда аксилатлантик 

кайфият ва тенденцияларга барҳам берилмаса, Ғарбга қарши чиқа 

олиши мумкин бўлган геосиѐсий марказларнинг ягона иттифоққа 

бирлашишига йўл қўйилса,  уларга жиддий таъсир кўрсатиш 

механизмлари яратилмаса, у ҳолда жаҳон миқѐсида қарама-

қаршилик муқаррардир, деб хулоса чиқаради. 

                                                 
1
 Хантингтон С. Столкновение цивилизаций. М., 2005, с.22-23. 

      Тамаддунлараро конфликтлардан қочиш учун Ҳантингтон  

Ғарбга қатор тавсиялар беради: АҚШ билан Европа ўртасида 

ҳамкорлик янада яқинроқ бўлишини таъминлаш; Шарқий Европа ва 

Латин Америкасида маданияти ғарб маданиятига яқинроқ бўлган 

жамиятларни  Ғарб цивилизациясига бирлаштириш; 

цивилизациялар ўртасидаги маҳаллий конфликтларнинг глобал 

урушга айланишининг олдини олиш; Хитой ва ислом 

давлатларининг ҳарбий қудрати ва таъсир доираларини чеклаш; 

Ғарб ҳарбий қудратининг кучайишини таъминлаш ҳамда Узоқ 

Шарқ ва Жануби-Ғарбий Африкада ҳарбий иштирокни 

кучайтириш; ислом ва конфуцийчиликка риоя қиладиган 

мамлакатлар ўртасидаги мушкилотлардан ва зиддиятлардан 

фойдаланиш, у ерда Ғарб қадриятлари ва манфаатларини 

кўзлайдиган гуруҳларни қўллаб-қувватлаш; Ғарб манфаатлари ва 

қадриятларининг ифодачиси бўлган ва уларни қонунлаштирадиган 

халқаро ташкилотларни кучайтириш ва шу каби қатор чоралар 

шулар жумласидандир
1
.  

      Мазкур тавсиялардан кўриниб турганидек, Ҳантингтон биринчи 

навбатда Хитой ва ислом давлатларини Ғарбнинг энг эҳтимол 

тутилган рақиблари деб кўрсатган.  Россияни эса потенциал 

жиҳатдан АҚШ ва унинг НАТОдаги тарафдорлари учун кучли 

рақиб ҳисоблайди ва шунга асосан Россияга қарши Шарқий Европа 

ва Болтиқбўйи мамлакатларидан иборат “санитар йўлаги” 

яратишни тавсия қилади. 

      Тадқиқотчиларнинг баъзилари АҚШ бошчилигида НАТО блоки 

ҳозирги вақтда бутун жаҳонда амалга ошираѐтган фаолиятни 

Ҳантингтоннинг геостратегик назариясининг татбиқи, деб 

баҳолайдилар ва бу фақат олимнинг назарий мулоҳазалари 

мевасигина бўлиб қолмай, моҳият эътибори билан, Ғарбнинг 

геостратегик доктринаси, деб ҳисоблайдилар. 

       “Мондиализм” назарияси: Иккинчи Жаҳон урушидан 

кейинги даврда инглиз-америка геосиѐсат мактаби ижтимоий 

фикрга тақдим этган энг машҳур геосиѐсий  концепцияларидан 

бири “Мондиализм” назарияси бўлди. Умуман, мондиализм 

ғоясининг қадимий тарихий илдизлари мавжуд. Халқларни 

қандайдир ягона марказдан туриб бошқариш, инсонлар тўқ-

фаровон яшайдиган қандайдир ягона жаҳон подшоҳлиги ва ҳ.к.лар 

тўғрисидаги ғоялар башариятга мондиалчилардан анча олдин 

                                                 
1
 Ўша асар,496-532-бетлар. 

маълум эди. Турли халқларнинг биргаликда яшашини назарий 

асослашга уринишларнинг биринчиси XIX асрда О.Конт 

томонидан амалга оширилган. У “Учинчи давр ҳақида таълим” 

асарида адолатли жаҳон ҳукумати тўғрисида ўз фикрларини ўртага 

ташлаган. 

     АҚШ президенти Монро 1823 йилдаѐқ Америкада 

мондиалистик ғояларни татбиқ эта бошлаган эди. Кейинчалик 

Латин Америкасида, ундан кейин Ғарбий Европада амалга 

оширилиши кўзда тутилган бирлашиш ғоясини бутун жаҳонга 

ѐйиш фикрини ҳам айни президент Монро ижтимоий 

жамоатчиликка ҳавола қилган. 

      Мазкур ғоя 1921 йилда биринчи марта  америкалик банкир 

Л.Морган томонидан аниқ таърифлаб берилган ва у томонидан 

дунѐда илк ўлароқ барпо этилган мондиал тузилма – “Халқаро 

муносабатлар кенгаши” олдига асосий вазифа этиб қўйилган эди. 

Бу норасмий ташкилот жаҳон миқѐсида америка стратегиясини 

ишлаб чиқиш билан шуғулланган, унинг пировард мақсади – сайѐра 

аҳолисини ягона мамлакат (АҚШ) байроғи остида бирлаштириш, 

жаҳон ҳукуматини барпо этиш ва башариятни адолатли идора 

қилишдан иборат бўлган.  

      1945 йилда АҚШ президенти Трумэннинг “Истаймизми, йўқми, 

лекин қозонган ғалабамиз бундан кейин жаҳонга раҳбарлик қилиш 

масъулиятини  америка халқи зиммасига юклаганини тан 

олишимиз лозим”, деган эълони кейинги йилларда мондиалчилар 

томонидан бутун жаҳонда кенг тарғиб қилинди. Шу вақтдан 

бошлаб АҚШ мазкур ғояни амалга ошириш билан шуғулланадиган 

ҳукуматлараро ва ноҳукумат ташкилотларини бутун жаҳонда 

кўплаб ташкил қилмоқда ва маблағ билан таъминламоқда. 

      1954 йилда АҚШ ва Европа томонидан бунѐд этилган 

“Бильдерберг клуби” иккинчи асосий мондиалист марказ бўлди. 

Америка ва Европанинг сиѐсий, илмий, молия ва бошқа 

доираларини бирлаштириш йўли билан жаҳон ҳукумати ғоясини 

муҳокама этиш ва амалга ошириш  бу клубнинг асосий вазифасига 

айланди. 

     З.Бжезинский раҳбарлигида 1973 йилда барпо этилган “Уч 

томонлама комиссия” мондиализмнинг учинчи муҳим марказидир. 

Бу ташкилот “Янги дунѐ тартиботи асослари ва бошқарувнинг 

турли шакллари” доктринасини ишлаб чиқишга сафарбар этилган. 

      “Уч томонлама комиссия”нинг асосий мақсади мондиализм 

назарияси асосида  АҚШ раҳбарлиги остидаги “ягона жаҳон 

тизими”га ўтиш доктринасининг бир нечта вариантларини ишлаб 

чиқишдан иборат эди. Қисқа муддат ичида ишлаб чиқилган ва 

муҳокамага қўйилган вариант ѐки моделлардан бири – 

мондиалчиларнинг “янги дунѐ тартиботи” ѐки “дунѐ ҳукумати”га 

ўтиш (конвергенция) ғоясига асосланган эди. 

      Таркибида АҚШнинг З.Бжезинский (сиѐсатчи, давлат арбоби, 

геостратег), Д.Рокфеллер (йирик банкир ва молия магнати), С.Болл 

(сиѐсий ва ҳарбий стратег) ва бошқа энг обрўли кишилари бўлган 

“Уч томонлама комиссия” энг аввало Шимолий ва Жанубий 

Америка, Ғарбий Европани, ундан сўнгра Атлантика ва Тинч 

океани минтақаси мамлакатларини “Дунѐ ҳукумати” доирасида 

бирлаштиришни режалаштирган эди. 

     Тадқиқотчиларнинг фикрича, гарчи баъзи масалаларда 

мондиалчиларнинг қарашлари бир-бирига мос келса-да, қатор 

муаммолар бўйича (масалан, АҚШнинг гегемонлиги ва дунѐ 

ҳукуматига унинг раҳбарлик қила олиш имкониятлари, дунѐ 

ҳукуматининг асосий қонунлари ва ижтимоий ҳаракат нормаларини 

АҚШники билан айни қилиш ташаббуси ва ҳ.к.)  улар орасида 

муайян зиддиятлар мавжуд, булар, ўз навбатида, бир-биридан 

мустақил бўлган учта мондиалистик оқимни шакллантиришга олиб 

келди. Буларга тарихий адабиѐтларда “неомондиалистлар” 

дейишади. 

       Улардан бири, юқорида айтиб ўтганимиздек, З.Бжезинский 

томонидан ҳали “совуқ уруш” йилларидаѐқ илгари сурилган 

“конвергенция” назарияси бўлди. Бу назария турли ижтимоий-

иқтисодий формацияга эга бўлган давлатлар ва халқлар ўртасидаги 

қарама-қаршиликларни янги маданий-мафкуравий типдаги 

цивилизацияни (бу назария ва умуман 1990 йиллардан кейин пайдо 

бўлган аксарият мондиалистик концепцияларни тадқиқотчилар 

неомондиалистик деб аташади) барпо этиш йўли билан бартараф 

этиш мумкинлигини кўзда тутади. 

       Яна бир америкалик геосиѐсатчи Ф.Фукуяманинг “Тарихнинг 

ниҳояси” концепцияси “совуқ уруш”нинг охири ва социалистик 

системанинг қулаши давридаги иккинчи неомондиалистик назария 

бўлди. 

      Ниҳоят, учинчи неомондиалистик назария – яна ўша 

З.Бжезинский ва бошқалар томонидан илгари сурилган “Янги дунѐ 

тартиботи” ѐки “АҚШнинг янги турдаги гегемонлиги” 

концепциясидир. 

     Бжезинский Конвергенция назарияси дея тақдим этган ва 

такомиллаштирган концепция ғоясини тарихда илк бора АҚШ 

президенти Л.Жонсон эълон қилган.  Бироқ бу ғояни асли рус 

бўлган АҚШ социологи Питирим Сорокин (1889-1968) 

кенгайтирган ва назарий жиҳатдан асослаб берган эди. 

Конвергенция назарияси доирасида “капитализм ва социализм 

орасида янги маданий-мафкуравий цивилизацияни 

(конвергенцияни) яратиш” методларини бўлса биринчи марта айни 

З.Бжезинский раҳбарлик қилган комиссия тайѐрлаган. 

       З.Бжезинский 1986 йилда нашр этилган “Ўйин режаси. АҚШ 

ва СССР ўртасида курашнинг геостратегик тузилмаси” асарида 

биринчи бўлиб СССР ва АҚШ ўртасидаги рақобат ва “совуқ 

уруш”нинг туб сабабларини тадқиқ этишга ҳаракат қилди, 

Евроосиѐ устидан назорат ўрнатиш учун қарама-қарши лагерлар 

ўртасида олиб борилаѐтган геосиѐсий курашнинг хусусиятларини 

тавсифлаб берди, икки қарама-қарши блокни – Атлантика ва 

Континентал мамлакатларни яқинлаштириш (конвергенция) 

модели ва методологиясини таклиф қилди. 

      Ғарбнинг Шарқ устидан мутлақ устунлиги ва ғалаба қозониш 

эҳтимоли тўғрисидаги ғояни тиқиштираѐтган атлантчилардан 

фарқли ўлароқ, З.Бжезинский ва конвергенция ғоясининг бошқа 

тарафдорлари анча самарали ва амалий ғояларни илгари сурдилар. 

Уларнинг фикрича, Евроосиѐга таъсир кучига молик бўлиш ва 

келажакда бу ҳудудда яшаган халқларнинг меҳрини қозониш кураш 

орқали эмас, балки улар билан янги геосиѐсий муносабатлар 

ўрнатиш, янада самаралироқ иқтисодий, ижтимоий ва маданий-

мафкуравий алоқалар ўрнатиш орқалигина амалга ошиши мумкин. 

      Конвергенция тарафдорлари социализмга қарши олиб 

борилаѐтган кураш методлари жиддий самара бермайди, деб 

ҳисобладилар. Шунинг учун Ғарб бошқарувининг асосий 

тамойиллари ва устун жиҳатларини ( масалан, демократия ва бозор 

иқтисодиѐти сингари қадриятларни) принципиал шаклда 

ривожлантириш билан бирга, шарқ мамлакатларининг ва 

социалистик системанинг айрим жозибадор ғоялари, дастурларини 

(масалан, ижтимоий тенглик, фаол ижтимоий сиѐсат, иқтисодий 

эҳтиѐжларни режалаштириш ва ҳ.к.) қабул қилиши ва уларни 

конвергенция қилиб, ҳаѐтга жорий этиши керак. Бунинг учун 

социалистик лагер ҳам, ўз навбатида, синфий кураш, пролетариат 

диктатураси мақсадида амалга ошираѐтган капитализмга қарши 

шиорларидан  воз кечиши, сўз эркинлиги, бозор иқтисодиѐти ва 

мулкчиликнинг турли шаклларига йўл очиши керак эди. Назария 

муаллифларининг фикрича, бу қадамлар Евроосиѐ ва бутун 

жаҳонда эркин рақобат, тинчлик ва фаровонликка кенг йўл очиб 

берган бўларди. Бу эса инсониятга ѐрқин келажак умидини бахш 

этади. 

      Кўряпмизки, жаҳонда мамлакатлараро муносабатларни 

янгилашга йўналтирилган мазкур геоиқтисодий лойиҳа 

атлантчиларнинг  қаттиқ кураш доктринаси ва мондиалчиларнинг 

“янги дунѐ тартиботи” дея ном берган режими орасида муайян 

маънода ўтиш вариантидир. 

     “Тарихнинг ниҳояси” концепцияси: Шарқий Европа 

мамлакатлари блоки ва СССР қулагандан кейинги даврнинг асосий 

неомондиалчи назарияларидан бири Френсис Фукуяманинг 

“Тарихнинг ниҳояси” концепцияси бўлди. У 90-йилларнинг бошида 

у ана шундай номланган мақоласини чоп эттирди ва янги 

неомондиалчи ғояларини жамоатчилик эътиборига ҳавола қилди. 

      Кўпгина тадқиқотчиларнинг фикрича, “Тарихнинг ниҳояси” 

мақоласида долзарб геосиѐсий масалалардан биронтаси ҳал қилиб 

берилмаган. Фукуяма бу мақоласида Т.Гоббс, О.Конт, Г.Спенсер ва 

бошқа мутафаккирнинг маълум ғояларини шунчаки такрорлаб, 

муайян геосиѐсий хулосалар чиқарган. У инсониятга маълум 

ижтимоий-иқтисодий формациялар орасида капитализм энг 

мукаммали ва оқилонаси, унинг энг яхши намунаси АҚШ 

эканлигини асослашга уринади.  Муаллиф ХХ  асрда 

капитализмнинг, унинг асосий қадриятлари – либерал демократия 

ва бозор иқтисодиѐтининг ўрнини боса олиши мумкин бўлган 

қандайдир тарихий тузум йўқ эканига, башариятнинг маданиятли 

келажаги айни шу қадриятларга боғлиқ эканига тўла-тўкис, қатъиян 

аминдир. 

      Фукуяма кўп масалаларда М.Вебернинг ғояларини такрорлаб, 

барча замонларда тарих самарали бўлмаган омиллар ҳисобига 

ривожланди, самаралилик фақат капиталистик ривожланиш 

давридагина етакчи омилга айланди, деб қайд қилади. Фукуяманинг 

фикрича, СССР “иррационализм”нинг сўнгги устуни эди ва унинг 

қулаши билан “эски тарих ниҳоясига етди” ҳамда бутун жаҳонда 

либерал демократия ва бозор иқтисодиѐти қадриятларининг 

ѐйилиши даври – янги тарих бошланди
1
. 

       Муаллифнинг айтишича, янги даврда инсоният ва ягона дунѐ 

уйғун механизмга бирлашади ва шунда Ер куррасининг барча 

минтақалари  “атомдаги электронлар янглиғ янгидан барпо бўла 

бошлайди”, иқтисодий жиҳатдан энг қудратли ядро-марказларга 

йўналиб, ўз орбитасини ўзгартиради. Фукуяманинг тасаввурида 

АҚШ ижтимоий хулқ-атвор ва турмуш қадриятларининг энг 

мукаммал намунаси бўлгани учун, у мазкур сайѐравий орбитани 

айни АҚШ намунаси асосида қуришни тавсия қилади. Геосиѐсий 

адабиѐтларда бу ғоя “вестернизация” (“ғарблаштириш”) номини 

олди. 

       Фукуяманинг “Тарихнинг ниҳояси” назариясини, инглиз-

америка геосиѐсий марказлари намояндаларини истисно қилганда, 

жаҳонда ҳеч ким реал дея қабул қилмади, уни хаѐлий ғоя сифатида 

илк кундан бошлабоқ танқид қила бошладилар. Аслида инглиз-

америка мактаби вакиллари ҳам Фукуяманинг вестернизацияга оид 

некбинлигини қабул қилишмади. Рус геосиѐсатчиси И.Василенко 

сўзлари билан айтганда: “Фукуяманинг назарияси тарихнинг 

ниҳояси бўлгани йўқ, Югославия, Ироқ, Афғонистонни 

бомбардимон этишни тўхтата олмади, жаҳонни қамраган маҳаллий 

конфликтларнинг олдини ололмади, жаҳонни АҚШ намунаси 

асосида қайта қура олмади”
2
.   

       Аксинча, кўпгина тадқиқотчилар жаҳонда миллатчилик, этник 

сепаратизм ва минтақавий конфликтлар кучайган бир шароитда 

АҚШ ўтказаѐтган номувофиқ сиѐсат бутун жаҳонда унинг обрўси 

тўкилишига, Америкага қарши кайфиятларнинг кучайишига олиб 

келмоқда, деб ҳисобламоқда. Бундай шароитда Фукуяманинг 

некбин назарияси  шаклланган вазиятдан чиқишнинг реал 

йўлларини кўрсатиб бера олмаяпти, жаҳоннинг келажаги ҳақида 

жиддий прогнозларни таклиф қилолмаяпти. Шунинг учун ҳам 

тахминан ўша вақтлари пайдо бўлган “Янги дунѐ тартиботи” 

неомондиал концепцияси анча рақобатбардош бўлиб чиқди. 

         “Янги дунѐ тартиботи” концепцияси: Бошқа мондиал 

ѐндашувлар сингари, мазкур назария ҳам янги тарихий шароитда 

АҚШнинг жаҳонда гегемон бўлиш (“Янги типдаги Америка 

гегемонияси”) имкониятларини ва йўлларини асослашга хизмат 

                                                 
1
 Фукуяма Ф. Конец историию// Геополитика. Антология. М., 2006, с.568-590. 

2
 василенко И.А. Ўша асар, 120-бет. 



 130 

қилади. Бу концепциянинг асосий муаллифларидан бири 

З.Бжезинскийдир. Муаллиф Ғарбнинг Евроосиѐ сиѐсатини ва 

бошқа жаҳон давлатларининг бу минтақадаги геосиѐсий 

манфаатларини комплекс тадқиқ қилди ва бўлғуси жаҳон тартиботи 

муносабати билан жиддий геостратегик тавсиялар берди. 

Бжезинский бу тавсияларида ва умуман таклиф этган геосиѐсий 

концепциясида ўзининг олдинги маданий-иқтисодий конвергенция 

ғояларидан бироз чекинди. 

     Бжезинский АҚШ ва Ғарбий Европа мамлакатларини 

Евроосиѐда жиддий ва узоқ муддатли геостратегияни амалга 

оширишга, бу ерда турли оператив дастурларни қўллашга чорлади. 

     Бундан ташқари, у жиддий, ишончли далиллар ѐрдамида Қўшма 

Штатларнинг “Евроосиѐ шахмат тахтаси”да келгусидаги 

ҳаракатларини: ўзини қандай тутиши, геостратегик доналарни 

қандай бошқариши кераклигини, минтақада таъсир 

механизмларини жойлаштириш йўллари ва ҳоказоларни асослаб 

берган. 

      Бжезинский Ғарб давлатларига асосий геосиѐсий марказлар ва 

халқларга таъсир ўтказиш, уларга раҳбарлик қилиш, АҚШга бўлса, 

жаҳонда узоқ муддатли, барқарор ва етакчи роль ўйнаш учун 

жиддий қадамлар ташлашни тавсия қилди. 

      Бжезинский 1998 йилда нашр этилган ва жаҳонга машҳур 

бўлган “Буюк шахмат тахтаси. Американинг ҳукмронлиги ва 

геостратегик императивлари” китобида келажакдаги дунѐнинг 

асосий белгиларини ва унда Америка ҳукмронлигининг янги 

формуласини кўрсатадиган геостратегик доктринани илгари сурди. 

      Муаллифнинг фикрича, XXI асрда жаҳонда асосий геосиѐсий 

масала яна Атлантика ва Континентал блоклар ўртасида Евроосиѐга 

ҳукмронлик учун курашдан иборат бўлади. 

      У янги минг йилликда жаҳон гегемони ролига даъво этиши 

мумкин бўлган ягона буюк давлат фақат АҚШ дир, деб 

ҳисоблайди. У бунинг учта асосий сабабини кўрсатган: 

       - биринчидан, АҚШ сўзнинг том маъносида, ҳақиқатан ҳам 

жаҳоннинг ягона буюк давлатидир; 

       - иккинчидан, АҚШ жаҳон миқѐсида барча кўрсаткичларга 

кўра, Евроосиѐнинг аксарият етакчи давлатларидан кучлидир; 

       - учинчидан, жаҳоннинг марказий майдони ҳисобланган 

Евроосиѐ евроосиѐлик бўлмаган буюк давлатларнинг (АҚШ ва 

Европа Иттифоқи назарда тутилмоқда) таъсири остидадир. 

      Бжезинский олдинги гуманистик ғояларидан чекинган ҳолда, 

АҚШ билан СССРнинг вориси бўлган Россия ўртасидаги 

муносабатлар масаласида анча кескинроқ мавқе тутди. Унинг 

фикрича, ҳозирги Россия энди АҚШ у ѐки бу масалани келишиб 

оладиган, боз устига таъсир доирасини бўлишадиган кучли ва 

нуфузли давлат бўлмай қолди.  Шунинг учун ҳам АҚШ билан 

ҳозирги Россия ўртасида тенг ҳуқуқли стратегик шерикчилик 

тўғрисида гап ҳам бўлиши мумкин эмас. 

     Бжезинский АҚШнинг Евроосиѐ устидан ҳукмронлигининг 

жиддий моделини ҳам таклиф қилди. У Евроосиѐни катта шахмат 

тахтасига ўхшатиб, унинг устидаги доналарни (давлатлар ва 

халқларни) бошқаришнинг ягона тизимини чизиб берди. 

      Бжезинскийнинг Евроосиѐ геостратегиясига кўра, АҚШ бу 

ҳудуддаги бўлғуси қадамларини “беш” (қисқа муддатли истиқбол), 

“йигирма” (ўрта муддатли истиқбол) ва “йигирма йилдан кўп” (узоқ 

муддатли истиқбол) вақтни мўлжаллаб режалаштирмоғи даркор. Бу 

муддатларнинг ҳар бири доирасида ташланган қадамлар бир-бирига 

боғланиши ва ягона геостратегик системани ташкил этиши лозим. 

Ҳар бир босқичда АҚШ ташланган одимларининг ижобий ва 

салбий оқибатларини таҳлил этиши, бу одимларга эҳтимол 

тутилган жавоб реакцияларини олдиндан ўйлаб олиши ва тегишли 

қарши чораларни кўриши керак. 

      Бжезинскийнинг геостратегиясига мувофиқ, Қўшма Штатлар бу 

қитъада қандайдир йирик давлатнинг кучайишига йўл қўймаслиги, 

нисбатан кучли, лекин алоҳида олганда ҳам, ҳаммаси бирга 

бўлганда ҳам албатта АҚШдан кучсиз бўлган бир неча марказ 

орасида маневр қилиб туриши лозим. Евроосиѐнинг Хитой, Россия, 

Япония, Ҳиндистон, Эрон, Туркия ва бошқа давлатларининг 

кучайишига йўл қўймаган ҳамда янги (Украина типидаги) 

давлатларнинг роли ошишига кўмаклашиш йўли билан АҚШ 

геостратегик маневр учун кенг майдонга эга бўлиши мумкин. Бунда 

АҚШ ўз таъсирини кучайтириш мақсадида минтақада роли 

ошаѐтган давлатларга жиддий ѐрдам бериши даркор. 

      Бжезинский советлардан кейинги маконда Украинага, Кавказда 

Озарбайжонга, Марказий Осиѐда Қозоғистон ва Ўзбекистонга 

алоҳида эътибор беришни  тавсия қилади. Бу давлатларнинг ҳар 

бирини у Евроосиѐнинг алоҳида донаси деб ҳисоблайди ва АҚШ ва 

Россия ўртасидаги муносабатларда АҚШнинг улар билан 

ҳамкорлиги махсус аҳамият касб этишини таъкидлайди.  

     Бжезинский Россияни Евроосиѐнинг буюк давлати ва ўйинчиси 

бўлиш статусидан маҳрум қилиш маъносида Украина катта 

аҳамиятга эга эканини (Украинанинг Россиядан ажралиши 

Россиянинг Қора денгизга чиқишини қийинлаштиради ва 52 

миллион кишиси бўлган Қора денгиз ҳавзасида унинг таъсирини 

камайтиради) қайд қилади. Ўзбекистон, Қозоғистон ва 

Озарбайжонга эса у Ғарб ва Шарқ орасидаги  келажакдаги 

алоқаларнинг альтернатив йўли ва воситаси сифатида қаради. 

       Жанубий Кавказда Озарбайжоннинг муҳим аҳамиятга эга 

эканини қайд қилган Бжезинский бу мамлакат Украина билан 

биргаликда АҚШнинг Россияга қарши курашида асосий дона 

бўлади, деб ѐзади. Агар Озарбайжон Россия назорати остида бўлса, 

у ҳолда Марказий Осиѐ давлатлари чинакамига мустақил бўла 

олмайди. Бошқача қилиб айтганда, Озарбайжоннинг Россия 

таъсири остига ўтиши Ғарб билан Шарқ ўртасида альтернатив 

нақлиѐт-коммуникация ва энергетика йўлагини барпо этиш 

масаласи ҳал қилинмайди, деган маънони англатади. 

      Бжезинский ўз асарида Туркия ва Эронга, айниқса, уларнинг 

Каспий-Қора денгизи ҳавзасидаги фаолиятига алоҳида эътибор 

берган. У СССР қулаганидан сўнг бу икки давлат ўртасида  мазкур 

ҳудудларда ҳукмронлик учун рақобат кучайди, лекин ҳар иккови 

ҳам жиддий, таъсирчан ғалаба қозона олмаѐтир, чунки улар бу 

минтақада бир-бирига тўсқинлик қилиб, бири иккинчисининг 

кучайишига йўл бермаѐтир, деб ҳисоблайди. Албатта, Бжезинский 

минтақада НАТОнинг ишончли таянчи ва Ғарб манфаатларининг 

ифодачиси бўлган Туркияни афзал билади. 

      Бжезинский Марказий Осиѐ, Каспий ҳавзаси ва Кавказдаги 

геосиѐсий вазиятга таъсир кўрсатувчи бир нечта асосий геосиѐсий 

марказни ажратиб кўрсатди. Унинг фикрича, энди Россия 

минтақадаги воқеалар ривожини назорат қилиш учун зарур кучга 

эга эмас. Бошқа томондан, АҚШ ҳам узоқда жойлашгани сабабли 

минтақага жиддий таъсир ўтказа олмайди. Айни чоғда АҚШнинг 

куч-қудрати минтақа тақдирига томошабин бўлиб ўтиришга йўл 

қўймайди. 

       Бжезинский таклифининг моҳияти АҚШ минтақада биронта 

давлат якка ҳолда ҳукмрон бўлолмайдиган шароитни вужудга 

келтиришидан иборат. Айни чоғда, бундай шарт-шароит жаҳон 

ҳамжамиятига, айниқса, АҚШ ва Европа Иттифоқига минтақада 

молия ва технологияларни эркин ҳаракатлантириш, бу ерга 

сингдирадиган геосиѐсий плюрализм эса эркин нақлиѐт йўлаклари, 

энг аввало, нефть ва газ қувурлари, Марказий Осиѐ ва Каспийни 

жаҳон бозорлари билан боғлайдиган бошқа коммуникация 

воситаларига эга бўлиш имконини беради. Бу маънода, Бжезинский 

юқорида айтилган сабабларга кўра, Озарбайжон, Грузия, 

Ўзбекистон, Қозоғистон ва Украинага алоҳида эътибор беради, 

бунда Россия, Хитой ва Эронни кўздан қочирмасликни таклиф 

этади. 

      Бжезинский Туркиянинг минтақадаги алоҳида ролини 

таъкидлаб кўрсатган. У Туркия – Озарбайжон – Грузия учлиги 

Ғарбнинг дастаги билан минтақа геосиѐсий вазиятида асосий ва ҳал 

қилувчи омилга айланиши мумкин, деб ҳисоблайди. 

     У Россия ва Эронни иккинчи геосиѐсий омил сифатида 

кўрсатган. Шунга асосланган ҳолда Бжезинский минтақада 

Туркиянинг кучайиши тегишинча биринчи геоиѐсий омилнинг 

кучайишига, аксинча, заифлашиши – иккинчи омилнинг кучайиши 

учун шароит яратади, дейди. 

       Бжезинский  ўрта муддатли истиқболда Евроосиѐда АҚШ 

ѐрдамида кучайтирилган ўрта даражадаги янги давлатлар воситаси 

билан минтақанинг “Трансевроосиѐ хавфсизлик тизими”ни 

яратишни таклиф қилди. Бжезинскийнинг фикрича, бу ташкилот 

келажакда НАТОнинг тарафдори бўлиши ва кўпдан-кўп 

америкапараст давлатларни ўз таркибида бирлаштириши мумкин. 

      З.Бжезинский минтақада АҚШ вужудга келтирадиган янги 

таъсир маркази келажакда бошқарувнинг демократик тизими 

чегараларини кенгайтириш жиҳатидан ҳам, АҚШ раҳбарлигида 

ягона жаҳон марказини шакллантиришда ҳам жуда муҳим омилга 

айланиши мумкин, деб ҳисоблади. 

       Бжезинский ўз асарида жаҳонда Америка ҳукмронлик 

стратегиясининг ошкора ва махфий мақсадларини ҳам таҳлил 

қилди. У АҚШ Евроосиѐ маконида геосиѐсий плюрализм 

сақланишининг тарафдоридир, дея очиқдан-очиқ ѐзди. Бу АҚШ 

биронта Евроосиѐ давлатига ѐки давлатларининг коалициясига 

минтақада унинг ҳукмрон ролига қарши чиқишга имкон бермайди, 

деган гапдир. Умуман, Америкага қарши коалицияларнинг барпо 

этилишини  Бжезинский АҚШнинг глобал ҳукмронлигини ўрнатиш 

йўлидаги энг катта хавф-хатар деб билиши очиқ-ойдин кўриниб 

турибди. Хитой, Россия ва Эрон иштирокида Америкага қарши 

коалициянинг барпо этилишини у энг катта хатар деб ҳисоблайди, 

чунки бу коалиция АҚШнинг Евроосиѐ сиѐсати олдида жиддий 

муаммолар туғдириши мумкин. Шунинг учун у АҚШ ҳукуматига 

бу давлатларнинг ҳар бири билан алоҳида-алоҳида музокара олиб 

боришни, “икки томонлама стратегик ҳамкорлик” тўғрисидаги 

ваъдалар билан уларнинг бирлашишига йўл қўймасликни тавсия 

қилди. 

     Хитой ва Япониянинг яқинлашиш  ва Америкага қарши 

коалиция тузиши имкониятини Бжезинский АҚШнинг 

Евроосиѐдаги гегемониясига хавф туғдириши мумкин бўлган 

иккинчи омил деб ҳисоблади. Бу омилнинг олдини олиш учун 

Япон-Америка муносабатларини мустаҳкамлаш керак. Шунда 

Япониянинг Хитой билан яқинлашуви йўлига тўсиқ қўйилган 

бўлади. Бжезинскийнинг фикрича, шундай қилиш керакки, Япония 

Хитойдан юз ўгирсин, бунинг эвазига эса АҚШ унга лозим бўлган 

ѐрдам кўрсатсин. Айни чоғда, у АҚШнинг Узоқ Шарқда доимий 

иштирокини таъминлашда таянч бўлиши учун Япония билан АҚШ 

ўртасидаги савдо алоқаларини мустаҳкамлашни муҳим 

геостратегик қадам деб ҳисоблайди.  

      Бжезинский асарида АҚШ гегемонияси учун яна бир хатар 

ҳақида сўз боради. Гап Франция-Россия ѐки Германия-Россия 

иттифоқи фонида Европада Емерикага қарши кучларнинг 

бирлашиш имкони устида бормоқда.  Гарчи олимнинг ўзи бунга 

кўпам ишонмаса-да, тарихда бўлиб ўтган шундай ҳодисаларни 

мисол келтирган. У Россиянинг Европага йўналтирилган 

ҳаракатларини бетарафлаштиришни, Россия билан Европа орасида 

АҚШнинг манфаатларини ҳимоя қилувчи “девор”дан иборат 

доимий тўсиқ яратиш тактикасини мустаҳкамлашни таклиф этади. 

Бжезинский агар АҚШ Россия, Хитой, Япония, Ҳиндистон ва 

бошқа йирик давлатларнинг қитъада ҳар қандай уюшмасини йўққа 

чиқаришнинг барча иқтисодий, сиѐсий, халқаро механизмларини 

ишга солса, уларнинг ҳар бири билан алоҳида зарурий алоқа 

даражасини таъминласа, унинг бундай тактикаси ҳеч бўлмаганда 

яқин йилларда муваффақиятли бўлади, деб ҳисоблайди
1
. 

      Бжезинский томонидан Американинг гегемонияси (“Pax 

Americana”) тўғрисида яратилган, характерига кўра мондиалистик 

бўлган геосиѐсий доктрина НАТОга суянади.  НАТОнинг 

кенгайтирилиши, Россия, Хитой, Япония ва бошқа давлатларнинг 

                                                 
1
 Бжезинский. Великая шахматная доска. Господство Америки и его  геостратегические императивы.М., 

1998, с.234-235. 

ҳар бири билан алоҳида-алоҳида “хусусий муносабатлар” ўрнатиши 

каби таклифлар келажакда бу блокнинг Евроосиѐ томонга 

кенгайишини, жаҳоннинг геосиѐсий жиҳатдан муҳим маконлари 

устидан таъсир ўрнатишни мақсад қилиб қўйган эди. 

      Бжезинский 2004 йилда нашр эттирган “Танлов: дунѐ 

ҳукмронлиги ѐхуд глобал раҳнамолик” китобида АҚШнинг бутун 

жаҳондаги роли ва улкан давлат миссияси билан боғлиқ 

фикрларини янада ривожлантирди. У АҚШнинг жаҳонга 

ҳукмронлиги имкониятини тўртта: ҳарбий, иқтисодий, техника ва 

маданий соҳалардаги устунлиги билан асослайди. Бжезинский айни 

кўрсатилган хусусиятлар АҚШнинг жаҳонда устунлиги кучини 

белгилаб беради, деб ҳисоблайди. Бу эса бутун жаҳон миқѐсида 

Америка гегемонияси учун негиз яратиб беради. 

      Бжезинский АҚШ мавжуд геосиѐсий хаосга барҳам бериш, 

этник, диний ва бошқа конфликтларнинг олдини олиш жараѐнида 

ҳал қилувчи роль ўйнаш ва жаҳонда осойишталик ўрнатиш йўли 

билан жаҳон ҳукмронлигига ноил бўлиши мумкин, деб ҳисоблайди.  

У АҚШни “жаҳонни ларзага келтирувчи демографик сакрашлар 

таъсиридан, қашшоқлик натижасида юзага келган тартибсиз 

кўчишлардан, радикал урбанизациялардан, айни чоғда этник ва 

диний душманликлардан, оммавий қирғин қуролларининг 

назоратсиз тарқалишидан ва бошқа жараѐнлардан ҳимоя 

қилишга” чақиради. Бундан ташқари у бутун жаҳонда гегемонлик 

ролини ўйнаши учун АҚШни глобал демократия қадриятларини 

жаҳонга кенг ѐйишни қўллаб-қувватлашга чақирди. У АҚШ 

демократия ва сиѐсий бошқарув тамойилларини бутун жаҳонга 

ѐйиш масаласида ҳеч кимга ҳеч қандай ѐн бермаслиги лозим, деб 

ҳисоблайди.  

      2011 йил 11 сентябрдан сўнг жаҳонда юзага келган геосиѐсий 

вазиятдан келиб чиққан ҳолда, Бжезинский янги сиѐсий 

тенденцияларни тўғри баҳолашни таклиф қилди. У АҚШнинг 

ҳарбий кучи билан геосиѐсий рақиблари сони орасида юзага келган 

фарқни, Европа Иттифоқи билан ҳарбий-сиѐсий бирлик ва 

иқтисодий интеграция ўртасидаги уйғунлик йўқлигини, тобора 

юксалиб бораѐтган Хитойнинг яқин йилларда жаҳон жараѐнлари 

билан эмас, балки ўз ички муаммоларини ҳал этиш билан 

шуғулланишини, Япониянинг қудратли ҳарбий давлатга айланиш 

имконияти ва унинг бунга интилиши ва ҳоказоларни ҳозирда 

шаклланган геосиѐсий реаллик деб баҳолайди.  

     Бжезинский янги шароитда трансатлантика ва Тинч океани 

стратегияси самарадорлигини оширишни таклиф этди. Кейинги 

вақтларда Ироқ ва жаҳоннинг бошқа минтақаларида террорга 

қарши операциялар масаласида АҚШ билан Европа ўртасида 

келишмовчиликлар кучайганига қарамай, Бжезинский Европа 

билан иттифоқни мустаҳкамлашни ва ўзаро муносабатларни 

яхшилашни таклиф қилди. У АҚШ доимо Европанинг 

манфаатларини ҳисобга олиши, аммо айни чоғда, ўзининг 

гегемонлик ролини ҳеч кимга бериб қўймаслиги лозим, деб қайд 

қилди. 

      Муаллифнинг фикрича, янги геосиѐсий шароитда АҚШнинг 

Тинч океани геосиѐсий стратегияси асосида АҚШ, Хитой ва 

Япониядан иборат “пухта мувозанатлаштирилган стратегик учлик” 

туриши даркор. Бжезинский АҚШни ўзининг Шарқ таянчларини 

кучайтиришга, бу минтақада Америкага қарши чиқиши мумкин 

бўлган турли-туман ҳаракатларнинг олдини олишга чақирди. Айни 

чоғда Тинч океани минтақасида ҳам Япониянинг, ҳам Хитойнинг ўз 

таъсир доирасини кенгайтиришга интилишларини ҳисобга олиш 

керак. Шунинг учун ҳам у АҚШга мазкур давлатлар орасида 

оқилона мувозанат ўрнатиш йўли билан ўз иттифоқчиларини 

назорат остида тутишни таклиф қилди
1
. 

     Бутун жаҳонда Америкага қарши кайфиятларнинг кучайиб 

бораѐтгани Бжезинскийни ташвишга солаѐтган яна бир муаммодир. 

У бунга қарши ниҳоятда жиддий чоралар кўришга чақирди. Унинг 

фикрича, АҚШ жаҳонда ўз нуфузини ошириш учун 

глобаллашувнинг турли моделларига, турли минтақаларда 

демократияни татбиқ этишга ва шу каби масалаларга жуда оқилона 

ва янада табақалаштирилган шаклда ѐндашуви лозим. 

     Кўриняптики, Бжезинскийнинг бу назарияси, бошқа мондиал 

назариялар каби, АҚШ манфаатлари ва гегемонлик мавқеини ҳимоя 

қилиш ва таъминлашга йўналтирилгандир. 

     Ҳозирги инглиз-америка геосиѐсий назарияларини кўриб 

чиқишни якунлар эканмиз, яна бир тадқиқотчига – Карнеги 

жамғармасининг таҳлилчиси, сиѐсатшунос Р.Кейганга эътибор 

қаратиб ўтамиз.  

      Кейган Америка ва Европа геосиѐсатчилари орасида мавжуд 

бўлган жиддий геосиѐсий келишмовчиликларни биринчи марта 

ошкора тарзда таҳлил қилди. У жаҳонда айри-айри мақсадлар учун 

                                                 
1
 Бжезинский Э. Выбор. Мировое госплство или глобальное лидерство. М.,2004, с.117-118, 131,253. 

татбиқ этилган ҳарбий куч, унинг самарадорлиги ва ахлоқий 

меъѐрларга уйғунлиги, бундай операцияларнинг исталган-

исталмаганлиги масаласида икки мактаб намояндалари қарашлари 

орасида жиддий келишмовчилик бор, деган хулосага келган.  

Муаллифнинг айтишича, европаликлар АҚШнинг ҳуда-беҳуда куч 

ишлатишига ѐ очиқдан-очиқ қарши чиқишади, ѐки бундай 

ҳаракатларни номақбул деб топишади. Европаликлар бу масалада 

урушдан кўра халқаро ҳуқуқ нормаларини дипломатик музокаралар 

ва ҳамкорлик йўли билан амалга оширишни хоҳлайдилар, Кантнинг 

“Абадий сулҳ” концепциясига мурожаат қилган ҳолда, жаҳонда 

тинчлик ва хавфсизлик тарафдори сифатида чиқишади. Америка 

геосиѐсатчилари бўлса, халқаро ҳуқуқ нормалари бузилган 

тақдирда дарҳол ҳарбий куч ишлатишни талаб қилишади. Кейган 

геосиѐсий ва стратегик масалаларда Америка ва Европа 

сиѐсатчилари орасида фикр бирлиги йўқ ва бу келишмовчилик 

тобора кучайиб бормоқда, деган фикрда. Америка ва Европа 

интеллектуаллари ўз ораларида умумий “стратегик келишув 

маданияти” аллақачон йўқ бўлиб кетган, деган фикрдагина 

ҳамфикрдир. Европаликлар АҚШнинг бошқа ички қонунларини 

ҳам, масалан, ҳар бир кишининг қурол ташиш ҳуқуқини, ўлим 

жазосининг борлигини ва бошқа ўзига хос хулқ-атвор нормаларини 

ҳам қатъият қабул қилишмайди
1
. 

      1970-1990 йилларда инглиз-америка атлантчи ва мондиалчи 

назария марказлари классик геосиѐсий ѐндашувларнинг 

методологик асосларини  қайта мушоҳада этишга ҳаракат қилишди. 

Масалан, америкалик тадқиқотчи Л.Кристоф  янги методологик 

ѐндашувларни баҳолар экан, бундай деган эди: “Ҳозирги 

геосиѐсатчилар харитадан табиат инсонга бахш этган нарсани эмас, 

балки табиат уни нимага йўналтирганини топишга ҳаракат 

қилишади”.  

       Ғарб геостратеглари классик геосиѐсий назария ва қонунлар 

билан фан-техника тараққиѐти, хусусан, янги ҳарбий технологиялар 

ўртасида кескин номувофиқлик мавжудлигидан келиб чиққан 

ҳолда, уларнинг эскирганлиги ва жиддий тузатишларга муҳтож 

эканини айтиб, янги-янги лойиҳаларни таклиф этмоқдалар. 

     АҚШ геосиѐсатчиси А.П.Северски ҳозирги геосиѐсий 

ѐндашувлар билан боғлиқ энг асосли далилларни илгари сурди. 

                                                 
1
 Кейган Р. Сила слабости// Внешняя политика нового века. М., 2002, с.127-157. 

Унинг геосиѐсий моделида саноат ва ҳарбий куч-қудратнинг 

тўпланиши жиҳатидан жаҳон икки улкан доирага – тегишли 

равишда АҚШ ва Совет Иттифоқига ажралган. Америка доираси 

Ғарбий ярим курранинг каттагина қисмини, совет доираси бўлса, 

“Жаҳон ороли”нинг каттагина қисмини эгаллаган. Муаллифнинг 

фикрича, уларнинг ҳар иккаласи Шимолий Америка ва Евроосиѐ 

устидан тахминан тенг кучга эгадир. 

      Ҳарбий соҳадаги технологик тараққиѐт хавфсизлик 

масалаларига ҳарбий ѐндашувни татбиқ этиш, геосиѐсатчиларга 

бўлса, геосиѐсат асосларини янгидан кўриб чиқиш заруриятини 

тақозо этди. Бу фикрнинг муаллифи бўлган америкалик тадқиқотчи 

Д.Дедни сиѐсий жараѐнлар билан географик муҳит орасидаги 

муносабатларда техник омилларнинг роли масаласини жиддий 

тадқиқ қилди. У геосиѐсий воқелик география ва технологиялар 

учун фон ролини ўйнайди, деб ѐзди. Бу фон асосан шакл беради, 

йўналишни аниқлаштиради ва жанг вақтида тоғ силсилалари, 

кўприклар ва истеҳкомларнинг армияга кўрсатадиган таъсирини 

белгилаб беради. 

      НАТОнинг ҳарбий стратегияси ва геосиѐсати учун техник 

томондан геосиѐсатнинг глобаллашуви хослигини қайд қилган 

Дедни ядро урушидан тийилиш геосиѐсатида ҳарбий технология 

географик омиллардан ўтиб кетди ва унинг ўрнини босмоқда, 

дейди. Бошқача қилиб айтганда, асосий геосиѐсий мавқелар, 

меъѐрлар, стратегик устунликни энди табиий-географик омиллар 

эмас, балки ҳарбий технология белгилаб беради. Таъбир жоиз 

бўлса, ядро асри технологияси табиий-географик омиллар устидан 

инқилобий ғалаба қозонди. Технологик омилларга қатъий устунлик 

берувчи бу ѐндашув аслида геосиѐсатнинг классик назарий 

асосларини, ижтимоий-сиѐсий тузилмалар ва географик 

ѐндашувларни инкор этиш йўли билан геосиѐсат ривожини янги 

шароитга мослаштириш мақсадини кўзлайди. 

       Бихевиористик геосиѐсат: инглиз-америка геосиѐсий 

мактабининг бошқа бир гуруҳи бихевиористик концепциядан келиб 

чиққан ҳолда, халқаро муносабатларнинг либерал моделини таклиф 

этади. Муаллифлар З.Бжезинскийнинг “халқларнинг шахмат 

тахтаси устидаги ўрни ва фарқли жойлашиши” тезисига тегинмаган 

ҳолда, халқаро муносабатларни янги, неолиберал талқин этиш 

ғоясини илгари сурдилар. Унга кўра, халқаро сиѐсат субъектлари 

турли иқтисодий ва ҳарбий-сиѐсий гуруҳларга мансуб мамлакатлар 

ва мамлакатлар гуруҳи ўртасидаги чегаралардан эмин-эркин ўтиш 

қобилиятига эга бўладилар. Либерал алоқаларда мафкуравий ва 

геосиѐсий омилларга эмас, техник омилларга, оммавий 

коммуникацияларга ва бирлаштирувчи воситаларга устунлик 

берилади.     

      “Либерал”, бихевиористик мактабнинг пайдо бўлиши ўтган 

асрда бўлиб ўтган сон-саноқсиз урушлар инсоният бошига солган 

фалокатлар, уруш вақтида содир этилган ғайриинсоний хатти-

ҳаракатлар статискасининг яратилиши ва эълон этилиши билан 

боғлиқ эди. Халқаро муносабатларнинг объектив қонунларини ва 

реалликларини ўрганиш ҳамда улар қандай бўлса, шундайлигича 

жамоатчиликка етказиш, жаҳонда икки қутбли блокларораси 

муносабатлардан келиб чиқадиган қарама-қарши ѐндашувлар, 

субъектив манфаатлар ва ҳаракатларнинг халқаро муносабатларда 

етакчи тенденцияга айланиши схемасини очиб бериш 

бихевиористик геосиѐсатнинг муҳим мақсади эди. 

      Геосиѐсатга бихевиористик қараш тарафдори бўлган олимлар ва 

сиѐсатчиларнинг кўпчилиги Иккинчи жаҳон урушидан сўнг 

халқаро вазиятга хос бўлган икки қутблиликни Ғарб сиѐсий 

географиясида тиклашга қарши чиқмоқда. Баъзи геосиѐсатчилар 

ҳатто жаҳоннинг икки қутблилиги схемаларини янгидан яратишга 

киришдилар. Бироқ ядро-космос даврида жаҳон иқтисодиѐти ва 

сиѐсати тобора кўп қутбли ва янада ўзаро боғлиқ бўлиб бормоқда
1
. 

      Атлантизм, мондиализм, конвергенция, неомондиализм ва шу 

сингари инглиз-америка геосиѐсий концепцияларга хос умумий 

хусусият шундан иборатки, уларнинг ҳар бири турли йўллар ва 

воситалар билан алоҳида халқларни, турли тамаддун ва маданият 

соҳибларини қандайдир ягона марказга бирлаштиришга ва тегишли 

тарзда бу бирлашмада АҚШнинг гегемонлигини асослашга 

уринади. 

      Қиѐфаси ўзгартирилган ҳозирги атлантистик геосиѐсатнинг 

янги назариялари ва ѐндашувлари орасида ўзига алоҳида эътибор 

жалб этадиган бошқа назариялар ҳам бор. 

       Геосиѐсий прагматизм назарияси: Бу назария кўпроқ 

геоиқтисодий моҳият касб этади. Буюк Британиянинг собиқ бош 

вазири Ҳенри Пальмерстоннинг (1784-1865) ташқи сиѐсатда 

реализмни тарғиб этувчи, ўз давлатининг хусусий прагматик ва 

эгоистик мақсадларига асосланган: “Англиянинг доимий дўсти ҳам, 

                                                 
1
 Нартов Н.А. Ўша асар,97-бет. 

доимий душмани ҳам йўқ, фақат доимий манфаатлари бор” деган 

машҳур сўзлари бу назарияга асос қилиб олинган. Геосиѐсий 

адабиѐтларда АҚШ президенти Вудро Вильсон асос солган 

идеалистик назарияга
1
 буткул зид бўлган бу назария давлатларнинг 

чекланган иқтисодий, ижтимоий, меҳнат, энергия, нақлиѐт-

коммуникация ва бошқа заҳиралар учун абадий ва муқаррар 

кураши мантиғидан келиб чиқади.  

      Геосиѐсий прагматизм тарафдорлари ҳозирги халқаро 

муносабатлар учун масъулиятни буюк давлатлар зиммасига 

юклагани учун, жаҳоннинг моддий ва маънавий заҳираларини  

бўлишиб олишда, ишчи ресурсларини жойлаштириш стратегиясини 

белгилашда, геостратегик масалаларни режалаштиришда ва 

ҳоказоларда уларнинг алоҳида роли борлигини эътироф этиш 

адолатдан бўлади, деб ҳисоблайдилар. 

      Ҳозирги вақтда геосиѐсий прагматизм АҚШнинг глобал 

сиѐстида, БМТ Хавфсизлик Кенгашининг тузилмасида ўз аксини 

топгандир, чунки буларда буюк давлатлар алоҳида статусга 

эгадирлар. БМТ ҳам, АҚШ ҳам жаҳонда содир бўлаѐтган жараѐнлар 

ва жаҳон тартиботини ўрнатишда фаол қатнашишни ўз 

фаолиятининг асоси деб ҳисоблайди. 

       Очиқ (либерал-демократик) жамият назарияси: Бу назария 

асли австриялик бўлган инглиз социолог олими Карл Поппер 

(1902-1992) томонидан илгари сурилган.  Поппер Венада туғилган, 

1945 йилдан Буюк Британияда яшаган ва Лондон университети 

профессори бўлган. У ўзининг машҳур “Очиқ жамият ва унинг 

душманлари” китобида ва бошқа кўпдан-кўп асарларида очиқ 

жамият ғоясини биринчи марта илмий истилоҳга олиб кирди ва уни 

тавсифлаб берди. Поппернинг очиқ жамият назариясига эркин 

инсон, унинг шахсий кайфиятлари ва ғоялари асос қилиб олинган. 

      Иқтисодий либерализм назарияси:  Асли австриялик бўлган 

Фридрих Ҳайек (1899-1992) бу назариянинг асосий ижодкоридир. 

У Буюк Британияда яшаган ва Нобел мукофотига сазовор бўлган. 

       “Қонун, қонунчилик ва эркинлик” китобида Ҳайек иқтисодий 

эркинлик ва либерал иқтисодиѐтнинг афзалликларини таҳлил 

қилиб, ўзининг машҳур назариясини асослаб берган. 

                                                 
1
 В.Вильсоннинг назариясига кўра, либерал қадриятлар  халқаро муносабатлар ва жаҳон сиѐсатининг 

асосини ташкил этиши керак. Шу асосда Миллатлар Лигасининг коллектив ҳаракатлари давлатлараро 

баҳсли ваконфликтли масалаларни ҳал этиш имконини беради. 

      Ҳайек агар ўтмишда хусусий мулк ва оилавий ҳис-туйғулар 

ахлоқ ва кишилар хулқ-атворининг асоси бўлиб хизмат қилган 

бўлса, ҳозирги инсон бу қадриятлар доирасидан анча ташқарига, 

кенгроқ дунѐга чиқиб, иқтисодий ривожланишни ўз фаолиятига 

асос қилиб олиши керак, деб ҳисоблади. У иқтисодий жиҳатдан 

эркин бўлмаган киши сиѐсий жиҳатдан ҳам, умуман ҳеч қандай 

эркин бўлолмайди, деган фикрда эди. Хусусий мулкни иқтисодий 

эркинликнинг асоси ва таъминоти деб ҳисоблаган муаллиф эркин 

иқтисодий мусобақани ва рақобатни инсон фаолиятининг энг катта 

қадрияти, деб ҳисоблаган. 

      Этномарказчилик назарияси: Бу назарияга бир вақтлар рус 

мутафаккирлари асос солган эдилар. Кейинги йилларда бу назария 

Ғарбнинг айрим геосиѐсатчилари томонидан ривожлантирилди. 

Хусусан, Евроосиѐда яшаган руслар ва бошқа халқлар томонидан 

Ўз вақтида илгари сурилган “панславизм”, “пантуркизм”, 

“панарабизм”, “панисломизм” ва шунга ўхшаш бошқа назариялар 

ҳозирги босқичда АҚШ ва Европа мамлакатларида 

“панправославизм”, “панкатолицизм”, “евромарказчилик”, 

“атлантизм” каби кўринишларда ривожлантирилди ва 

ривожлантирилмоқда. Бу назарияларнинг кўпчилиги миллатчилик, 

этник, диний айирмачилик ғояларига ѐки “туғма устунлик” 

фалсафасига асослангандир.  

      Ягона дунѐ геоиқтисодиѐти назарияси: Бу назария Иккинчи 

Жаҳон урушидан кейин АҚШ олимлари томонидан ишлаб чиқилди. 

Америка тарихчиси Жорж Кеннан Гитлерга қарши коалиция 

аъзоларининг биргаликдаги фаолияти асосида “ягона дунѐ 

иқтисодий ҳамжамияти”ни барпо этиш, унга социалистик 

давлатларни ҳам, капиталистик давлатларни ҳам жалб қилиш 

мумкин, деб ўйлаган. Кеннан ва унинг тарафдорлари Маршаллнинг 

Ғарбий Европа мамлакатларига иқтисодий ѐрдам кўрсатишга 

йўналтирилган 1947 йилдаги режаси доирасида Шарқий 

Европадаги социалистик лагерга ҳам иқтисодий кўмак беришни 

кўзда тутилишидан умид қилишган. Улар СССР ва социалистик 

лагерга қарши бевосита кураш олиб бориш ўрнига уларнинг 

иқтисодий тузилмаларини қўллаб-қувватлаш янада яхшироқ, чунки 

бу уларнинг либераллашишига ва жаҳон иқтисодий тизимига 

қўшилишига олиб келади, деб ҳисоблаганлар. Назария 

тарафдорлари шу йўл билан икки система ўртасидаги зиддиятларни 

анча юмшатишга умид боғлаганлар. Назариянинг моҳияти ҳам, 

гапнинг индаллосини айтганда, “интеграция йўли билан 

тийиш”дан иборат эди. 

     Дунѐ иқтисодий системаси геосиѐсий мактаби: Бу назария 

америкалик олим Иммануиль Валлерстайн томонидан илгари 

сурилган ва ривожлантирилган. Унинг назариясига кўра, 

жаҳоннинг иқтисодий тараққиѐти кейинги беш-ўн аср ичида асосан 

бир нечта “иқтисодий макон доирасида” юз берган. Бу ҳудудлар 

(маконлар)ни муаллиф алоҳида “дунѐ иқтисодий системаси” 

сифатида тавсифлаган ва шунга мос хулоса чиқариб, ҳозирги жаҳон 

иқтисодий сиѐстининг ўзига хос концепциясини таклиф этган. 

      “Ҳозирги дунѐ системаси”, “Капиталистик дунѐ 

иқтисодиѐти”, “Сиѐсий иқтисодий дунѐ” ва бошқа асарларида 

Валлерстайн жаҳон иқтисодий тараққиѐтининг уч турини ажратиб 

кўрсатган, уларнинг тарихий доирасларини аниқлаб берган. Булар 

тегишинча қуйидагичадир: 

- мини система – ибтидоий жамоа ва ундан кейинги уруғчилик-

қабилачилик даврининг ривожи. 

- дунѐ системаси – феодализм, ривожланган ҳарбий-

бюрократик режимлар, илк капитализм давридаги иқтисодий 

тузилмалар, империалистик давлатлар томонидан яратилган 

иқтисодиѐт бу даврга хосдир. Бу ерда қишлоқ хўжалиги 

асосий ўринда туради. 

- капиталистик даврнинг мавжуд иқтисодий дунѐси – буни 

муаллиф дунѐ иқтисодий системасининг асоси ва гегемон 

даври деб атайди. 

       Валлерстайн капиталистик иқтисодий система тараққиѐтининг 

кейинги 400 йиллик тарихини тадқиқ этиб, унинг Голландия, 

Англия ва АҚШ гегемонлиги даврларини (босқичларини) махсус 

таъкидлаган ва бир босқичдан иккинчи босқичга ўтиш учун 

тахминан 200 йилча вақт керак бўлишини қайд қилган. Унинг 

фикрича, бу босқичларнинг ҳар бири учта фазани босиб ўтади: 

биринчи фаза – жаҳон уруши, иккинчи фаза – буюк давлат 

гегемонияси ва ниҳоят, учинчи фаза – бу давлатнинг инқирозидан 

иборат. 

       Муаллиф Голландия босқичи 1618-1672 йилларда, Британия 

босқичи 1792-1896 йилларда содир бўлди, Америка босқичи 1914 

йилдан бошланди, деб кўрсатади. 

       Валлерстайн ўзининг дунѐ системаси назариясида уч поғонали 

иерархияли тузилмани: ядро – ярим периферия – периферия 

тузилмасини ҳам таклиф қилди. У ягона дунѐ иқтисодий 

системасига халқаро муносабатларнинг алоҳида субъекти деб 

ѐндашиб, уни давлатлараро муносабатларга таъсир ўтказувчи 

муҳим омил деб ҳисоблаган. 

      Кейинги йилларда Валлерстайн ўз назариясини рус 

иқтисодчиси Н.Д. Кондратьевнинг “Жаҳон конъюнктура даври” 

назарияси билан бирлаштириб,  “Дунѐ сиѐсатининг узун 

даврлари” ѐки “Раҳнамолик даврлари” назариясини ишлаб 

чиқди. 

       Жаҳоннинг геосиѐсий тузилмаси унинг иқтисодий 

тараққиѐтига алоқадорлигига асосланган бу назарияда сайѐрада у 

ѐки бу давлатнинг иқтисодий ривожи даврининг таназзули билан 

унинг сиѐсий гегемонлиги ҳам ниҳоясига етади, деган фикр ўртага 

ташланади. 

      Ҳаѐтий манфаатлар зоналари назарияси: Янги даврнинг 

асосий геоиқтисодий назарияларидан бири – “ҳаѐтий манфаат 

зонаси” деб аталади. Бу назария ҳам жаҳоннинг турли 

минтақаларида ҳар қандай воситалар билан АҚШ манфаатларини 

ҳимоя қилишни асослаш мақсадида америкалик олимлар 

томонидан ишлаб чиқилган. Бу жиҳатдан С.Коэн, Э.Ҳантингтон 

ва Н.Спайкмен асарларини алоҳида қайд қилиш ўринли. Уларда 

АҚШнинг  жаҳондаги иқтисодий, сиѐсий, ҳарбий, хавфсизлик 

манфаатлари  зоналар бўйича гуруҳларга ажратилган ва шунга 

тегишли равишда уларни ҳимоя қилиш чоралари таклиф этилган.  

Муаллифлар АҚШнинг бу зоналардаги “ҳаѐтий манфаатлари”ни 

таъминлаш учун у ерларда Америка ҳарбий базаларини 

жойлаштириш керак, деб ҳисоблайдилар. 

      Шимол-Жануб геосиѐсий назарияси:  Ғарбнинг ҳозирги ҳар 

иккала геосиѐсий мактаби – атлантчилар ва континентчилар бу 

назариядан бирдай кенг фойдаланмоқда. Бу назария тарафдорлари 

жаҳоннинг бу икки қисмини бир-бирига қарши қўйиб, уларнинг 

ташқи ва ички ўлчамларини қиѐслайдилар ва шунга мувофиқ тарзда 

геосиѐсий ва геоиқтисодий назардан тавсифлайдилар. 

       Одатда геосиѐсий адабиѐтларда Шимол деганда – тартиб-

интизом, фаровон ҳаѐт, давлатмандлик, Шарқ деганда – ишсизлик, 

фақирлик ва турли-туман ихтилофлар тушунилади. 

       Шимол-Жануб назарияси Шимолнинг ривожланган давлатлари 

билан Жанубнинг ривожланаѐтган мамлакатлари ўртасидаги 

кескинлик сабаблари борасида геосиѐсатчилар ўртасида “совуқ 

уруш” йилларидан бошланган ва ҳозиргача турли шаклларда давом 

этаѐтган мафкуравий  қаршиликка асосланади. 

      “Шимол” атамаси, одатда, ўша даврда ҳам, ҳозирда ҳам АҚШ, 

Канада, Ғарбий Европани ўз ичига олувчи геоиқтисодий 

макроминтақани билдиради. Гоҳо Япония, Исроил, Австралия ва 

Янги Зеландияни ҳам шу қаторга қўшишади. 

      “Жануб” деганда асосан Африка қитъаси, Ҳинд океанининг 

соҳилбўйи мамлакатлари, Евроосиѐ ва Россиянинг анча 

ҳудудларини ўз ичига олган геоиқтисодий макроминтақа назарда 

тутилади.   

V БОБ 
 

РОССИЯ  ГЕОСИЁСИЙ  МАКТАБИ:ШАКЛЛАНИШИ, 

НАЗАРИЙ МАНБАЛАРИ, ХАРАКТЕРЛИ 

ХУСУСИЯТЛАРИ 

ВА АСОСИЙ КОНЦЕПЦИЯЛАРИ 

 
      Россия геосиѐсат мактаби Ғарбий Европа мамлакатлари ва 

АҚШдаги мактаблар ва жараѐнлар каби, мамлакатнинг тараққиѐт 

тарихи, геосиѐсий тузилмасининг шаклланиши ва жаҳонда юз 

бераѐтган геосиѐсий жараѐнларга мос равишда пайдо бўлди.  IX 

асрда Қадимги Киев рус давлатининг ташкил топиши, Х асрда 

христиан динининг қабул қилиниши, XIII – XV асрларда ташқи 

душманларга қарши кураш,  XVI – XIX асрларда Византия 

империясининг қулаши, марказлашган Рус давлатининг ташкил 

топиши, давлатнинг янги мустамлакалар ҳисобига кенгайиши ва, 

ниҳоят, Россиянинг Евроосиѐдаги етакчи империяларидан бирига 

айланиши Россияда геосиѐсий тафаккурнинг шаклланишида муҳим 

роль ўйнади. 

      Россия геосиѐсат мактаблари ва оқимлари ўзлари фаолият 

кўрсатган барча даврларда  ўз мамлакатининг жаҳон геосиѐсий 

тузилмасидаги роли ва ўрни билан боғлиқ турли назариялар, 

концепция ва доктриналарни илгари сурди, бу давлатни жаҳоннинг 

асосий геосиѐсий ўйинчиларидан бирига айлантириш  мақсадида 

жидду жаҳд кўрсатди. 

      Россия геосиѐсат мактабининг намояндалари қадимги ва ўрта 

асрлар назарий манбаларидан унумли фойдаланиш билан бир 

қаторда, ўзларининг ўзига хос геосиѐсий концепцияларини ҳам 

яратдилар.  Бу мамлакатда ҳам геосиѐсат география, гуманитар ва 

табиий фанлардан озиқланиб, бошқа кўпгина фанлар таркибида, 

ҳар хил жараѐнлар доирасида, турли-туман номлар остида 

ривожланди. 

      Шуни қайд қилиш керакки, Россияда давлатчиликнинг ўзи 

Европага қиѐслаганда анча кечроқ бошлангани учун Россия 

геосиѐсат тарихшунослигининг бошланиши ҳам ўрта асрларга 

бориб тақалади. 

      Ғарб тарихшунослигида рус классик геосиѐсати Шарқий Европа 

оқимига киритилган ва шу доирада тадқиқ этилган. Бугун Россия 

геосиѐсат мактабининг XIX асрга қадар бўлган даврдаги, классик ва 

ҳозирги даврдаги атоқли вакилларининг концепциялари жаҳон 

геосиѐсат фанининг асосий манбаларидан бири сифатида 

ўрганилмоқда.  

 

  5.1. Россиянинг Ўрта асрлар ва Янги даврлардаги 

           геосиѐсий ғоялари ва жараѐнлари 

 

      Россияга оид энг қадимий ѐзма манбалар тарихи тахминан XII 

асрдан бошланади.Бизгача етиб келган ва илмга маълум манбалар 

орасида  XII асрга оид дея тахмин этиладиган “Ўтган йиллар ҳақида 

қисса” ҳамда “Игор полки жангномаси”ни алоҳида кўрсатишади. 

Геосиѐсий маънода ҳар иккала асар жиддий манба ҳисобланади. 

Улар русларнинг ўша даврдаги геосиѐсий тушунчалари ҳақида 

шоҳидлик беради. Бу асарларда атроф ҳудудлар ва қўшни 

халқларнинг ишғол этилиши, атрофдаги ерларнинг аҳолиси ва 

географияси ҳақидаги маълумотлар ўз аксини топган. Ҳар иккала 

манбанинг асосий ғояси ўзга ерларни босиб олиш ва у ерларда 

мустаҳкамланиб олиш, ўзлаштиришдан иборат. 

      Бу бирламчи манбалардан кўриниб турибдики, Россия тарихи ва 

геосиѐсатининг барча даврларида ҳудуд омили – иложи борича 

кўпроқ қўшни ерлар ва маконларни қўлга киритиш ҳар доим ҳал 

қилувчи омил деб ҳисобланган. Россия тарихининг кейинги 

даврларида ҳам унинг геосиѐсат билан шуғулланган 

мутафаккирлари мамлакатни ҳудудий кенгайтириш ѐки диний 

миссияни амалга ошириш миллий ғоя ва миллий вазифалар асосида 

туриши керак деб ҳисоблаганлар. Шундай қилиб, ҳудуд жиҳатидан 

Россиянинг жаҳонда энг катта давлат эканлиги ва ўрта асрлардан 

бошлаб православ насронийлигининг асосий марказига айлангани   

бу мамлакат ва унинг геосиѐсатчиларининг миллий коди билан 

чамбарчас боғлиқдир. 

     Россия геосиѐсий фаолиятининг таҳлили шуни кўрсатадики, бу 

мамлакат ўз тарихининг бутун босқичларида жаҳоннинг бошқа 

мустамлакачи империялари (Голландия, Англия, Франция ва б.) дан 

тубдан фарқ қилган. Маълумки, Ғарбий Европанинг мустамлакачи 

давлатларини Шарқдаги денгиз ортидаги мустамлакаларидан катта 

денгизлар ва океанлар ажратиб турган; метрополия ва 

мустамлакаларнинг ижтимоий-иқтисодий тузилмалари, давлат 

тузилиши ва бошқарув системаси айри, бир-бирига боғлиқ 

бўлмаган ҳолда, мустақил шаклда, табиий ўзанида ривожланарди. 

Россия империясининг мустамлакалари бўлса, ундан катта сув 

ҳавзалари билан ажралмаган, у билан ягона ҳудудий-географик 

маконда бирлашган эди.  Шу фарқ боисидан руслар бошқа 

империялар каби босиб олган ҳудудларини мустамлака ва ярим 

мустамлака сифатида эксплуатация қилишдан кўра, бу ҳудудларни 

ўз таркибига қўшиб олиш, аҳолини жойлаштириш, бу ҳудудларда 

ўз маданияти, дини ва тилини ѐйиш йўли билан маҳаллий аҳолини 

аста-секин ассимиляция этишдан янада кўпроқ манфаатдор эдилар. 

Улар босиб олган ерларда маҳаллий ва келгинди аҳоли тиллари, 

маданиятлари, динлари, тарихий тақдирлари орасида доимий 

тўқнашув содир бўлиб турарди. Бу тўқнашувлар, одатда, ҳукмрон 

ва сони анча кўп русларнинг ғалабаси билан якунланарди. Албатта, 

тили, дини, тарихи ва маданияти аллақачон шаклланган халқларни 

фақат зўрлик, куч билан ўз миллий томирлари, маданияти ва 

тийнатидан воз кечишга мажбур этиш унчалик осон иш эмасди. 

Шунинг учун ҳам руслар ишғол этган ҳудудларида ўз диний ва 

миссионерлик фаолиятини доимий равишда кенгайтириб бордилар. 

Буюк рус файласуфи Н.А.Бердяевнинг сўзлари билан айтганда, 

тақдирни ҳал қилувчи барча масалаларда моддий куч билан эмас, 

балки маънавий куч билан зафарга эришиш ва бутун жаҳонга 

ҳоким бўлиш мумкин. Шунинг учун ҳам барча ишларда 

Парвардигорнинг ҳукмига таваккал этмоқ даркор
1
. 

      Панправослав ғоявий оқими: Киев Руси томонидан 

христианликнинг қабул қилиниши барча шарқий славянларнннг 

тақдирини, шу жумладан русларнинг геосиѐсий ва маданий ривожи 

йўналишини белгилаб берди. 1453 йилда усмоний туркларнинг 

Константинополни фатҳ этиши ва Византия империясининг қулаши 

руслар олдида ўз миссионерлик режаларини амалга оширишлари 

учун қулай имкониятлар очиб берди. Византия империясининг 

қулаши Россиянинг келажакдаги геосиѐсий ва маданий фаолият 

мақсадларига баъзи ўзгартишлар киритди. Москва князларининг 

кейинги бутун фаолияти энди марказлашган рус давлатини барпо 

этиш йўналишидагина эмас, православ Византиянинг вориси 

сифатида, христианликни ривожлантириш йўналишида ҳам олиб 

борилди. 

      XVI аср бошида Россияда “Москва – Учинчи Римдир” деган 

геосиѐсий ғоя ўртага ташланди. Византияга тобеликдан озод бўлган 

                                                 
1
 Бердяев Н.А. Судьба России. М., 1990, с.193-196. 

Рус православ черкови ўзини “православ маданиятига мансуб барча 

халқлар манфаатларининг ҳимоячиси” сифатида кўрсата бошлади.  

Бироз кейинроқ Москва князи Иван III нинг Византиянинг охирги 

императорининг жиянига уйланиши “христиан дунѐсида русларга 

ишонч”ни янада оширди. Шуниси ҳам борки, Рим папаси бу никоҳ 

орқали Москвани аввалги вақтларда бўлгани каби, ўз диний 

таъсири остига қайтаришни кўзлаган эди
1
. Бироқ Москва князлари  

бу қариндошликдан ўз мақсадлари йўлида фойдаланиб, ўзларини 

Византия муқаддас даргоҳларининг давомчиси ва Византия 

императорининг вориси деб эълон қилдилар. Шундай қилиб, ҳатто 

расмий князлик маросимлари ҳам Византия тожини кийиш, 

ҳокимиятнинг бошқа рамзларини тутиш билан ўтказила бошланди. 

Буларнинг ҳаммаси рус подшоларига янги муқаддас статус бериб, 

авваллари Византия императорлари бажарган вазифаларни 

бажариш “ҳуқуқи” муайян маънода уларга берилганини англатар 

эди. Айни шу вақтдан бошлаб рус подшолари ўзларини барча 

православ ҳудудларининг маънавий раҳбарлари деб кўрсата 

бошладилар ва уларнинг манфаатлари ҳимоячиси ролида чиқишга 

киришдилар. 

      Москва аста-секин православ ғояси байроғи остида тарқоқ рус 

князликларини ўз атрофида бирлаштирди ва ўзининг бўлғуси 

геосиѐсий фаолиятини белгилаб олди. Панправослав ғояси  

Россиянинг классик геосиѐсий оқими сифатида ривожлана 

бошлади. Росия империяси кенгайган сари панправослав 

миссионерлик ҳам ишғол этилган ҳудудларда ўз фаолиятини суръат 

билан кенгайтира бошлади, Усмонийлар империяси зулмидан озод 

этиш баҳонасида турли славян ва бошқа халқларни – серблар, 

болгарлар, руминлар ва бошқаларни ўз атрофида бирлаштириш 

ҳаракатига киришди.  

      Псков монастири игумени Филофейнинг Москва князи 

Василийга мактуби панправославчиликни акс эттирган ҳамда 

бизгача етиб келган ва тадқиқотчиларга маълум бўлган энг қадимги 

рус манбаси деб ҳисобланади. Мактубда бундай дейилади: “Барча 

христиан подшоҳликлари муқаддас китобга уйғун ўлароқ шундай 

қарорга келишдики, улар бундан кейин Рус князлиги атрофида 

бирлашадилар. Чунки энди иккита Рим қулади, учинчиси (Москва 

                                                 
1
 Мазкур даврда рус православ патриархияси Рим папасининг усмонийларга қарши кураш мақсадида барпо 

этган ва бутун христиан маразларини Рим папаси ҳокимияти остида бирлаштиришга ва туркларга қарши 

қаратилган “Флоренция унияси”дан чиққанини эълон қилган эди. 

назарда тутиляпти – А.Ҳ.) фаолият кўрсатмоқда, тўртинчиси 

бўлса, ҳеч қачон бўлмайди”
1
. 

     Ғарбчилик ва Славянчилик (славянпарастлик): Россия 

империясининг XIX аср биринчи ярмидаги тарихида Россиянинг 

геосиѐсий манфаатлари, унинг мақсадлари ва йўналишлари билан у 

ѐки бу даражада боғлиқ бўлган иккита Ғарбчилик ва Славянчилик 

оқими энг кўп ѐйилди. 

     Таниқли рус файласуфи ва илоҳиѐтчиси В.В.Зеньковский 

Француз инқилоби ва Наполеон билан 1812 йилги урушдан кейин 

Россия Европани кашф этиб, унинг халқлари билан ўзаро 

муносабатлар қура бошлади, деб ҳисоблайди. У бу икки ҳодисани 

ғарбчилик ва славянчилик пайдо бўлишининг асосий сабаби, деб 

билди
2
. 

      Гап шундаки, ғарбчилик ва славянчилик бир-бирига тамомила 

зид бўлган геосиѐсий оқимлардир. Қрим уруши мобайнида, 

айниқса, Ғарб давлатлари Усмонийлар империяси тарафида туриб 

1854 йилда Россияни шармандали мағлубиятга учратгач, мамлакат 

ичида Ғарбга қарши кайфиятлар кучайди, бу эса славянчиликнинг 

вужудга келишига сабабчи бўлди.Ҳар иккала геосиѐсий оқим 

тарафдорлари Россиянинг келажакдаги ривожи билан боғлиқ ўз 

фарқли геосиѐсий назариялари билан майдонга чиқди. 

      Ўз даврининг ўқимишли, дунѐқараши кенг олимлари ва 

зиѐлилари бўлган А.И.Герцен, К.Д.Кавелин, И.В.Станкевич, 

Н.П.Огарев, П.В.Анненков, шунингдек уларга қўшилган 

В.Г.Белинский, И.С. Тургенев ва бошқалар Ғарбчилик геосиѐсий 

оқими тарафдорлари ҳисобланадилар. Кейинчалик чор 

мустабидчилигига қарши чиққан баъзи декабристлар ҳам улар 

сафидан жой олди. 

      Ғарбчилар Россия инсон эркинлиги ва тараққиѐт, умумжаҳон 

цивилизациянинг ривожи йўлидан бориб, бу қадриятларнинг 

яратувчиси бўлган илғор Ғарбий Европа билан бирга ҳаракат 

қилиши керак, деб ҳисоблардилар. Уларнинг фикрича, Россиянинг 

ўзига хос ва Ғарбникидан фарқли ўтмиш тарихининг ривожи Пѐтр I 

томонидан тўхтатилди ва у мамлакатни Ғарбга, умуминсоний 

цивилизация жараѐнига қўшди. Буюк Пѐтрнинг бу сиѐсатини 

қувватлаган ғарбчилар Россия“қолоқлик, патриархалчилик ва 

осиѐчилик” имижидан  имкон борича тезроқ қутулиши ва Ғарб 

                                                 
1
 Қаранг: Дергачев В.А. Ўша асар, 282-бет. 

2
 Зеньковский В.В. Русские мыслители и Европа. М., 1997, с.38. 



 150 

цивилизация йўналишида ривожланиши даркор, деб ҳисоблар 

эдилар.  

      Ғарбчилар ўз ижтимоий-сиѐсий қарашларида француз утопик 

социализми (Сен-Симон, Фурье ва бошқаларнинг), Ҳегель, Фихте 

ва бошқа немис мутафаккирларининг “устун миллий давлат” 

ғояларини баҳам кўриши уларнинг яна бир фарқли томони эди. 

Ғарбчиликнинг фаол тарафдорларидан бири Белинскийнинг ўз 

ҳамфикри Боткинга ѐзган мактуби буннг далилидир. У Россияда 

“социализм ғояси мен учун ғояларнинг ғоясига айланди”, деб 

ѐзганди
1
. Кўряпмизки, ғарбчилар умумевропа цивилизацияси 

томонга ҳаракат қилиш тўғрисидаги тезис билан биргаликда, 

утопик “миллий социализм” ғояларини ҳам тарғиб қилганлар. 

      Рус миллатчи-ватанпарварлари  А.С.Хомяков, ака-ука И.В. ва 

П.В. Киреевлар, ака-ука К.С. ва И.С.Аксаковлар, Ю.Ф. 

Самарин славянчилик геосиѐсий оқимининг асосий намояндалари 

бўлиб майдонга чиқдилар. 

      Славянчилик вакилларидан бири В.И.Ламанскийнинг “Осиѐ-

Европа материгининг уч дунѐси” асарида (1916) рус геосиѐсатида 

славянчилик кенг тадқиқ этилган. У сайѐрада бошқа мавжуд 

маданий ўчоқлар билан бирга умумславян маданияти ва шуури ҳам 

бор ва бу реаллик умумгерман шуурига қарши қўйилиши керак, деб 

ҳисоблади. У славянчиликни ягона “тамойил ва ғоя” сифатида 

Европага қабул қилдириб, Евроосиѐнинг асосий етакчи геосиѐсий 

ғояларидан бирига айлантирини таклиф этганди. Унинг фикрича, 

Россия империяси Марказий Европа ерларини ўз таркибида 

бирлаштириш ва альтернатив ғояни ўртага қўйиш билан Европада 

энг тараққий топган ва кенг ѐйилган роман-герман дунѐси устидан 

ғалаба қозониши мумкин. Ламанский Россия ва Европа 

цивилизация маконлари орасида Осиѐ маданиятини айрича деб 

биларди ва бу ерга “эски, кексаяѐтган дунѐ” деб қарарди
2
.   

     Славянчилар умуман, “умуминсоний цивилизация” 

тушунчасининг ўзи – мутлақо пуч ғоядан бошқа нарса эмас, деб 

ўйлардилар. Ҳар бир мамлакат ва халқ ўзига хос маданиятга эга ва 

атрофдаги яқин халқлар билан бирга “умумцивилизация”ни ташкил 

этади. Бу оқим тарафдорлари ғарбчиларга тескари ўлароқ, Пѐтр I 

Россиянинг миллий тийнатига зарба берди, тамоман бошқача 

тийнатга эга бўлган русларни мажбуран европалаштирди, Ғарб 

                                                 
1
 Исаев И.А., Золотухина Н.М. история политических и правовых учений России XIX -XX вв. м., 1995, с.258. 

2
 Исаев И.А., Золотухина Н.М. Ўша асар, 259-260-бетлар. 

қадриятлари билан маҳаллий урф-одатларни аралаштириб юборди 

ва ҳоказо деган даъволар билан чиқиб, Пѐтр Россияда амалга 

оширган ислоҳотларни кескин танқид қилдилар. Энг ашаддий 

славянпараст, рус миллатчи мафкурачиси А.Хомяков Россия 

миллатдан устун турадиган христиан, православ ғоясининг 

соҳибидир ва у ҳаммадан кўпроқ  маънавий ва диний фаолият 

кўрсатиши лозим, деб ѐзган эди. Славянпарастлар ўз тараққиѐт 

йўлидан бориб, Европанинг христиан аҳолиси орасида 

православияни ѐйиши ва шу йўл билан уларни умумславян 

цивилизацияси атрофида бирлаштирмоғи лозим, деб даъво 

қилардилар. 

      Ғарбчилар ва славянпарастлар орасида Россиянинг келажакдаги 

тараққиѐти билан боғлиқ баҳслар кейинги даврларда ҳам бошқа 

номлар остида бир неча бор бўлиб ўтган. Чунончи, XIX асрнинг 

охири – XX   асрнинг бошларида бир томондан, народиниклар, 

марксчилар ва иккинчи томондан, сменавеховчилар (бу оқим 

тарафдорлари большевик инқилоб арафасида Россияни тарк 

этганлар ҳамда сўнгра Россиядаги фуқаролар уруши вақтида 

аксилинқилобчилар сафида бўлганлар) ўртасида кескин мунозара 

бўлиб ўтди. Кейинчалик сменавеховчилар  Прага ва Парижда 

жойлашиб олиб, “Смена вех” номли журналга асос солдилар ва 

евроосиѐчилар номи остида ўз фаолиятини давом эттирдилар. 

Ҳақиқатда ҳозирги вақтда ҳам Россияда ғарбчилар ва 

аксилғарбчилар деб номланган геосиѐсий оқимлар иш олиб 

бормоқда. 

      Панславизм ва аксилпанславизм оқимлари: XIX аср 

ўрталарида славянпарастларнинг бир гуруҳи панславизм деб 

номланган геосиѐсий оқимни ташкил этди. Бу оқим бутун 

жаҳондаги славянларнинг манфаатлари ва хавфсизлигини ҳимоя 

қилиш, славян халқларини ягона ғоя атрофида умумславян 

цивилизациясига бирлаштириш ва халқаро муаммоларни 

ҳамкорликда ҳал қилиш шиори остида иш олиб бормоқда.  

      Бу оқим айниқса Усмонийлар империясига қарши Қрим уруши 

(1853-1856) арафасида айниқса кучайди. Россияда бу оқимнинг 

асосий намояндаси геосиѐсатда цивилизацион ѐндашув асосчиси 

бўлган Николай Яковлевич Данилевский (1822-1885) эди. У ўз 

асарларида Россияни барча славянларнинг миллий ва диний 

манфаатлари ҳимоячиси сифатида кўрсатар, уларни Россия 

атрофида жипслашишга, биргаликда Усмонийлар ҳукмронлигидан 

озод бўлишга чақирар эди
1
. 

      Панславизмнинг томирлари XVIII аср охири – XIX бошларига 

тақалади. Ўша вақтлардаУсмонийлар империясига қарши 

курашаѐтган славян ва нославян халқларнинг (чехлар, хорватлар, 

серблар, руминлар, болгарлар ва б.) вакили бўлган зиѐлилар гуруҳи 

славян бирдамлиги тўғрисида кенг баҳс-музокара олиб бордилар. 

Бу музокаралар давомида панславизм ғояси биринчи бор чех 

миллий ҳаракатининг таниқли арбоблари ва олимлари – Павел 

Шафарик (1795-1861), Йосеф Добровский (1753-1829) томонидан 

биринчи марта илгари сурилди. Мана шу кейинчалик мазкур 

оқимнинг пайдо бўлиши учун асос бўлиб хизмат қилди. Унинг 

аъзолари Габсбурглар империяси таркибидаги славян халқларини 

германлаштиришга, шунингдек Усмонийлар томонидан босиб 

олинган славян ерларининг эксплуатация қилинишига қарши 

умумславян (панслав) курашини бошлаш тўғрисида баралла гапира 

бошладилар. 

      Ундан кейинги йилларда панславизм “иллиризм” номи остида 

кўзга кўринган жамоат арбоблари – шоир Людевит Гай (1809-

1872) ва тарихчи Иван Сакцинский (1816-1889) томонидан 

Сербия ва Хорватияда кенг тарқатилди ва бу ҳаракат бутун 

жанубий славян ерларини қамраб олди. Бу оқим “Буюк Иллирия” 

славян давлатини барпо этиш ғоясини асослаб, славян халқларини 

немис ва турк ҳукмронлигини ағдариб ташлаб, ягона Иллирия 

давлатига бирлашишга даъват қилди. 

      Панславизмдаги руспарастлик йўналиши алоҳида ажралиб 

турарди. Бу йўналиш тарафдорлари бирлаштирувчи “прорус” 

ғоясини илгари суриб, славян халқларини Россия атрофида 

жипслаштиришга, тиллари, маданиятларини уники билан 

айнилаштиришга ҳаракат қилдилар. Бу оқимнинг Россиядаги  

Н.Данилевский бошчилигидаги вакилларидан ташқари, Сербияда – 

Вука Каражич (1787-1864), Черногорияда –  Пѐтр Негоша (1813-

1851) каби ва бошқа мамлакатларда анча тарафдорлари бор эди. 

      Руспарастлик ғоясининг тамоман акси бўлган ғояларни талқин 

этувчи “аксилпанславизм” оқими “мутлақиѐтчилар” деб номланди. 

ўша даврнинг машҳур рус дипломати А.М.Горчаков бу оқимнинг 

кўзга кўринган намояндаси эди. Горчаков ҳам ғарбчилар, ҳам 

славянпарастларнинг баъзи ғояларини қабул қилган, уларнинг 

                                                 
1
 Данилевский Н.Я. Россия и Европа. М., 1991. 

бошқа таклифларини реал эмас ва ҳаддан ташқари шиширилган 

дея, қабул қилмаган. Унинг фикрича, рус миссионерлиги ва 

ғарбчилик  ғояларини муайян тарихий даврда ва конкрет ҳудудда 

татбиқ қилиш тактикаси тўғри танланса, албатта натижага 

эришилади. У Европада ҳам, Осиѐда ҳам Россия бўлиши керак, деб 

ҳисоблар, Россиянинг миллий ўзига хослигини асраб қолишга 

чақирар эди. 

      Горчаковнинг ғоялари кейинга даврда бироз бошқача шаклда 

К.Н.Леонтьев бошчилигидаги бошқа аксилпанславчилар 

томонидан ривожлантирилди. Бу оқим тарафдорлари  

славянларнинг ягона марказда бирлашуви ва яона славян давлати 

барпо этишни Россия империясининг интиҳосининг ибтидоси деб 

қарардилар. Уларнинг фикрича, фақат славянлардан ташкил топган 

Россия империяси ўзининг жаҳон руҳини йўқотган, ўзининг 

Евроосиѐ ва жаҳон цивилизацияси йўлини бутунлай ѐпган бўларди. 

Руспаратсликни “панславизм романтизми” деб ҳисоблаган 

Леонтьев Россия империяси Евроосиѐнинг янада кўпроқ ҳудудлари 

ва янада йирикроқ халқларини ўз таркибига қўшиб олиб, Ғарбий 

Европа томонга ҳаракат қилмоғи даркор, деб қайд қилган эди. 

       Кўряпмизки, Россиянинг келажакдаги ривожида ғарбча йўл 

танлаш керакми ѐки шарқчами, рус ғояси ва унинг тарғиботи, 

евросиѐчилик ва цивилизациялараро муносабатларда рус-славян 

бирлиги, христиан миссионерлиги ва Россия, давлат ва унинг 

бошқарув системаси каби замонасининг кўпгина геосиѐсий 

масалалари ўша вақтларда рус мутафаккирлари ва 

геосиѐсатчиларининг диққат марказида бўлган.  

 

  5.2. Рус геосиѐсатининг манбалари ва назариялари 

 

     “Цивилацион ѐндашув” назарияси: Рус геосиѐсий 

мактабининг шаклланиши ва унинг кейинги ривожига энг катта 

таъсир кўрсатган мутафаккир-геосиѐсатчилар қаторида 

“цивилизацион ѐндашув” классик геосиѐсий назариясининг 

асосчиси, кўпгина геосиѐсий тушунчалар ижодкори, “Россия ва 

Осиѐ” деган машҳур асарнинг муаллифи Николай Яковлевич 

Данилевскийни (1822-1885) алоҳида айтиб ўтиш лозим.  

      Данилевский жаҳоннинг геосиѐсий ҳаѐтида юз берган 

сайѐравий геосиѐсий ҳодисаларнинг илдизи, ундан олдинги 

геосиѐсатчилар даъво қилганидек, айрим-айрим давлатлар ва 

халқлар, миллатларнинг ҳаѐти эмас, ягона цивилизация соҳиби 

бўлган, йирик маданий-диний жамият ҳаѐти қатламларига бориб 

тақалашини исбот этишга илмда илк бора ҳаракат қилган. Муаллиф 

цивилизация жиҳатидан ўзига хослиги билан ажралиб турадиган 

жамиятларни тасниф этишни таклиф қилди, уларни “тарихий 

типлар” деб атади ва шу нуқтаи назардан келиб чиққан ҳолда 

уларнинг пайдо бўлиши ва ривожланиши қонуниятларини тадқиқ 

қилди
1
. 

       Данилевскийнинг айтишича, цивилизация (ѐки маданий-

тарихий тип) – тил, ҳудуд, маънавий-психологик, маданий ва 

сиѐсий муштаракликка эга  бўлган халқларнинг мажмуидир, у 

сайѐрада юз берадиган энг муҳим ҳодисаларнинг асосий 

ҳаракатлантирувчи кучидир. 

      Данилевский инсоният тарихида XIX асргача мавжуд бўлган 

цивилизацияларнинг (маданий-тарихий типларнинг) таснифини 

берди ва 13 та типни ажратиб кўрсатди. Бу ерга цивилизация 

тарақққиѐтининг бошланғич даврида зўравонлик билан йўқ 

қилинган иккита тамаддунни (Перу ва Мексика тамаддунлари 

кўзда тутилади) ҳам қўшди. У Миср, Оссурия-Бобил,Финикия-

Халдей (қадимги семит), Хитой, Ҳинд, Эрон, Яҳудий, Юнон, Рим, 

Араб (янги семит), Европа (роман-герман) ва славян 

цивилизацияларини ҳам шу қаторга қўшди. Данилевскийнинг 

фикрича, бу типларнинг ҳар бири ўз маданий даражасига мувофиқ, 

жамият ва ижтимоий система яратди ва шунинг учун ҳам улар 

ўртасида сиѐсий, маданий ва психологик тафовутлар абадий 

мавжуд бўлади
2
. 

     Цивилизация тафовутлари мезонларини кўрсатар экан, 

Данилевский цивилизация тараққиѐтининг бешта асосий қонунини 

кўрсатди. Булар: тил бирлиги, сиѐсий мустақиллик, ўзаро таъсир, 

турли этник элементларнинг бирлиги, уларнинг тадрижий 

ривожланиш босқичларидир. 

     Данилевскийнинг геосиѐсий концепциясида макон тушунчаси 

яшаш ҳудуди ѐки инсонга ҳаѐтий зарур ресурсларни етказиб 

берадиган тупроқ сифатида эмас, балки миллий тараққиѐт ва 

ташаббус, ватанпарварлик ва бошқа маънавий ҳиссиѐтларни 

туғдирадиган муайян цивилизация ўчоғи – макон сифатида тақдим 

этилади. Агар макон аҳолиси миллий цивилизация қадриятлари ва 

                                                 
1
 Данилевский Н.Я. Россия и Европа. М., 1991 // Геополитика.Антология. М., 2006, с.710-711. 

2
 Василенко И.А. Ўша асар, 139-146-бетлар. 

илдизларидан қўпорилса, жиддий таҳлика пайдо бўлади. Аксинча, 

агар макон махсус миллий ва ғурурлантирадиган қадриятлар 

асосида яшаса, у ҳолда аҳоли ўз ташаббуси, батартиб 

ватанпарварлиги билан бу маконни барча таҳликалардан ҳимоя 

этади. Баъзи тадқиқотчилар Данилевскийнинг бу геосиѐсий фикри  

Россиянинг Швеция, Польша ва Наполеон Франциясига, Гитлер 

Германиясига қарши ва бошқа урушлардаги ғалабалари билан 

тасдиқ этилди, дейишади. Яъни рус ватанпарварлигига асосланган 

халқ ташаббуси  ғалабанинг асосий мезони бўлди. 

      Данилевскийнинг славян цивилизациясининг характеристикаси 

ва келажагига боғлиқ ўзига хос геосиѐсий ѐндашуви бор эди. У 

жаҳоннинг келажаги сайѐрада мавжуд учта йирик жамиятга – 

Европа, АҚШ ва славян иттифоқига – мувофиқ келадиган учта 

цивилизация типи орасида мувозанат бўлишига боғлиқ, деб 

ҳисоблаган. Славянларнинг ҳаммасини бир маданий-тарихий типга 

мансуб деб билган Данилевский уларнинг барчаси кўнгилли 

равишда маркази (собиқ Византия империясининг пойтахти) 

Константинополь (у бу шаҳарни Царьград деб атаган) бўлган ягона 

давлатга бирлашиши лозим, деган. Бироқ Данилевский негадир 

туркларни ва улар Евроосиѐда барпо этган геосиѐсий реалликни 

тамомила ва қасддан инкор этган. Бунинг устига, унинг маданий-

тарихий типлари орасида турк цивилизациянинг ҳатто номи ҳам 

йўқ. Ҳолбуки, бу империя узоқ даврлар мобайнида Россия ва 

инсониятни қўрқувга солган. Бу Данилевскийнинг туркларга 

нафратининг ўзига хос кўрсаткичи эди. 

      Россияда файласуф К.Леонтьев ва таниқли евроосиѐчи олим 

Савицкий  Данилевскийнинг геосиѐсий назариясининг асосий 

давомчилари бўлдилар. Рус геосиѐсий мактабининг ҳар иккала 

вакили “цивилизацион ѐндашув”ни Россия ва Евроосиѐга ўзига хос 

равишда татбиқ этиб, ўзларининг тегишли геосиѐсий хулосаларини 

чиқардилар.     

       “Географик детерминизм” назарияси: Рус классик 

геосиѐсатида Л.И.Мечников (1838-1888) сиѐсий географиянинг 

асосий тадқиқотчиси ва “географик детерминизм”нинг асосчиси 

бўлди. Унинг асосий асари “Цивилизация ва катта дарѐлар. 

Ҳозирги жамиятлар ривожининг географик назарияси” вафотидан 

кейин (1889) нашр этилган.Бу китоб рус геосиѐсатида илк бор 

табиий-географик омилларнинг инсон ва давлат тараққиѐтига 

таъсири масаласига бағишланган асардир
1
.   

      Табиат ва гидросферанинг жамият ва давлат ривожидаги роли 

масаласига тўхталар экан, Мечников барча цивилизациялар 

ривожининг асосий босқичлари инсоннинг гидросфера билан 

алоқасига, уни ўз эҳтиѐжларига бўйсундириши ва табиат устидан 

ҳукмронлик қилишига боғлиқ, деб ѐзди. 

       Цивилизациянинг асосини дарѐ, денгиз ѐки океан ташкил 

этади, деган тушунчасига мувофиқ равишда Мечников инсоният 

тараққиѐти тарихини уч асосий даврга бўлди. У ҳар бир босқич 

инсоннинг гидросферанинг борган сари янги воситалари – олдин 

дарѐлар, кейин денгизларни, ниҳоят океанлардан фойдаланишни 

ўрганиши билан белгиланади, деб ҳисоблади. Олим жамият 

ривожида ҳамиша сув, сув ҳудудлари ва улар томонидан 

яратиладиган имкониятлар ҳал қилувчи рол ўйнайди, деб 

ҳисоблади ва сайѐравий цивилизация тарихини сув йўлларидан 

фойдаланиш тарихи билан боғлади. 

      Шу тезисга мувофиқ, Мечниковнинг цивилизация таснифида 

уларнинг учта асосий тури: дарѐ, денгиз ва океан цивилизациялари 

ажратиб кўрсатилган. Мечников томонидан ажратиб кўрсатилган 

бу цивилизациялар тарихий тараққиѐтига кўра, ўзгаради ва кейинги 

даражага ўтади. 

     Мечниковнинг фикрича, инсонларнинг дарѐлардан 

фойдаланиши, дарѐ соҳилларида овулларнинг пайдо бўлиши ва 

ривожланиши ибтидоий жамият даврида ѐпиқ тамаддуннинг пайдо 

бўлишига мувофиқ бўлади. Кейинги даврда денгиз цивилизацияси 

томонидан сиқиб қўйилган бу тамаддун йирик давлатлар ва 

халқларни қамраб олган, кенг ишлаб чиқариш ва савдо 

муносабатларига эга бўлган янада юқорироқ ва ривожланган 

ижтимоий тузилмага ўз ўрнини бўшатиб беради. Унинг айтишича, 

инсонлар океанлардан фойдалан бошлаган ва уларни ўз 

эҳтиѐжларига мослаштирган вақтдан бошлаб цивилизациянинг энг 

юқори босқичига қадам қўйилади, бу цивилизациянинг энг юксак 

босқичи бўлган капитализмга тўғри  келади. 

      Маконни эгаллаш билан боғлиқ масалани кўриб чиқар экан, 

Мечников оригинал геосиѐсий назарияни таклиф этди ва инсонлар 

фақат ўз ижтимоий-сиѐсий даражасига мос бўлган маконни 

эгаллашлари ва фойдаланишлари мумкин, деган хулосага келди. У 

                                                 
1
 Мечников Л.И. Цивилизации и великие реки. М., 1995. 

дарѐларни ўзлаштириш ва унинг қирғоқларида турар жойларни 

барпо этиш учун инсонлар қулдорлик ва мустабидчиликдан, 

денгизларни ўзлаштириш учун – крепостнойчиликдан 

фойдаланганлар, океанларда ҳукмронлик қилиш учун эса эркин 

меҳнат, тенглик ва бирдамлик тамойилларидан фойдаланиш керак 

бўлади, деб ҳисоблади. Олим табиат устидан ҳукмронлик учун 

курашда инсонларнинг бирдамлиги кучайган сари ижтимоий тузум 

шакли шунга мувофиқ равишда ўзгарган ва цивилизациялар 

алмашган, деб ҳисоблади
1
. 

      Рус геосиѐсий мактабининг XIX асрдаги атоқли тадқиқотчилари 

С.Соловьев, Б.И.Чичерин, А.П.Сапов ва бошқаларнинг 

асарларида ҳам географик детерминизм ғоялари кенг ѐритилган.  

      Геостратегик тараққиѐт назарияси: Рус классик геосиѐсатида 

рус армиясининг генерал-фельдмаршали, ҳарбий стратег Дмитрий 

Милютин (1816-1912) асосий геостратегик концепциялар, хусусан 

“ҳарбий-стратегик ѐндашув” назариясини яратди. У кўпгина 

геосиѐсий ва геостратегик асарларнинг муаллифидир. Бироқ 

геосиѐсат нуқтаи назаридан унинг “Ҳарбий география ва ҳарбий 

статисканинг аҳамиятини танқидий тадқиқ қилиш” асари катта 

қизиқиш уйғотади. Бу китоб узоқ вақт давомида жаҳон сиѐсий 

фанида қизиқиш уйғотган. Милютин бу асарида рус геосиѐсатининг 

ҳарбий-стратегик масалалари бўйича назарий ва амалий асосларини 

ѐритиб берган. Мазкур асар Россия ҳарбий географияси 

масаласидаги баҳсларга якун ҳам ясаган. 40 ѐшидаѐқ генерал 

унвонини олган, кенг маълумот ва кучли таҳлилий ақл-идрок 

соҳиби бўлган Милютин 1860 йилда ҳарбий вазир ўринбосари 

бўлган, сўнг Россия ҳарбий вазири даражасига кўтарилган.  

Александр II нинг сўнгги йилларида у амалда мамлакат Ташқи 

ишлар вазирлигини бошқарган. 

      Милютин Россиянинг келажакдаги геосиѐсий устун 

вазифаларини империя сифатида белгилаб берган. У Британия 

империясини асосий рақиб деб билишига қарамай, унга қарши фаол 

ҳаракат бошлашни эрта деб ҳисоблаган. У Россия 1853-1856 

йиллардаги Қрим уруши яраларини ҳали даволаб бўлгани йўқ, деб 

ѐзган эди. Европа ва Яқин Шарқда мувозанатни сақлаш учун, унинг 

фикрича, Россия билан Германия ҳарбий-сиѐсий иттифоқ тузиши 

лозим эди. 

                                                 
1
 Мечников И.И. Цивилизации и великие реки. СПб,1898, с.220.270-271,443. 

      Милютин ўша вақтлари буюк Туркистон ўлкаси деб аталган 

Ўрта Осиѐнинг улкан ҳудудини Россияга қўшиб олиш 

ташаббускори ва  йўлбошловчиси бўлди. У илк навбатда Ўрта Осиѐ 

шаҳарларининг ярим ѐввойи кўчманчи қабилаларга феодал 

қарамлигига барҳам бериш лозим, деб ѐзди. Туркистондаги 

стратегик жиҳатдан муҳим аҳоли пунктларини рус қўшинлари 

томонидан босиб олиш учун Миютин махсус ҳарбий дастур 

тайѐрлади. Унинг фикрича, Британия империяси қудратининг асоси 

ҳисобланган Ҳиндистонга келажакда хавф солиш учун бу 

минтақани босиб олиш зарур эди. 

      Милютин Россиянинг Усмонийлар Туркияси билан геосиѐсий 

муносабатларини ҳам кўздан қочирмаган. У шу муносабат билан 

Туркия билан муҳим зиддиятларни бартараф этиш йўлларини 

таклиф қилди. Ҳарбий вазирнинг режаларига кўра, турклар 

тезликда бутун Европадан қувиб чиқарилиши ва Россия назорати 

остида бўлган славян халқларидан иборат Болқон конфедерацияси 

бунѐд этилиши лозим эди. Бунда Қора денгиз бўғозлари барча 

давлатларга очиқ бўлиши ва бетараф статус олиши даркор эди. 

      Милютин Эрон ва Хитойнинг инглиз аралашувига қарши 

Россия империясидан кафолат олиш истагини ҳисобга олиб ва бу 

мамлакатларни Россиянинг табиий иттифоқчилари деб билиб, улар 

билан иттифоқчилик муносабатларини авайлаб-асрашга чақирди. 

Россия генерал-фельдмаршали узоқни кўзловчи геосиѐсий 

фикрларининг мевасини Россия турклар билан 1877-1878 

йиллардаги уруш вақтидаѐқ тотиб кўрди. Ўша вақтда рус 

қўшинлари Болқонда туркларга юриш қиларкан, инглиз 

эскадрасининг ѐлғиз ҳолда фақат Дарданелл бўғозида чекланган 

қадамлар ташлашга юраги бетлади холос.  

      Шундай қилиб, Милютин Евроосиѐ, Европа, Ўрта Осиѐ ва 

Кавказдаги геосиѐсий ва геостратегик вазиятни мутлақо аниқ-

равшан тасаввур қилган, геосиѐсатга ҳарбий-стратегик ѐндашув 

асосида ҳодисаларнинг узоқ муддатли жараѐнини пухта 

режалаштирган. Содир бўлаѐтган ҳодисаларни у қатор объектив ва 

субъектив омиллар асосида изоҳлаган, шу нуқтаи назардан келиб 

чиққан ҳолда Россиянинг келажакдаги стратегик вазифаларини 

белгилаб берган. 

     Айни Милютин рус геостратегиясида ҳарбий географияни 

амалда татбиқ этган, ҳарбий географияни назарий фан, ҳарбий 

стратегиянинг таркибий қисми сифатида аниқлаб берган биринчи 

олим ва ҳарбий стратег бўлди. 

     Ҳарбий география ва ҳарбий статистика предметини тадқиқ 

этган Милютин давлатлар амал қилиши ва ривожининг умумий ва 

хусусий белгиларини, сиѐсий системаси, иқтисодий ва ҳарбий 

қудрати, ҳудуди, географик ҳолатини, қўшнилари билан 

биргаликдаги умумий топографик хусусиятларини, чегараларнинг 

аҳволини ва бошқа геостратегик масалаларни ҳам шу ерга оид этиш 

керак, деб ҳисоблаган. Ҳар хил мамлакатларнинг ҳарбий 

географиясини тадқиқ этар экан, у баъзи давлатлар янада узоқ 

масофага чўзилган ва қисмлари  сочилиб кетган, бошқалари бўлса 

доирага олинган ва ягона маконни ташкил этади; бири ўз вазиятига 

кўра тамомила қитъа давлати, бошқаси бўлса денгиз давлати; 

бирови мудофаа учун бошқасига қараганда катта қўшин сақлашга 

мажбур, биттаси қуруқликдаги қўшинларга, иккинчиси денгиз 

флотига эътибор беради, деб ѐзган эди. 

       Мана шулардан кўриниб турибдики, рус олими ҳали 1846 

йилда, инглиз-америка геосиѐсий мактабининг яратувчиларидан 

бири Макиндер дунѐга келишидан анча олдин, АҚШнинг яна бир 

геосиѐсий назариѐтчиси, “денгиз қудрати” назриясининг муаллифи 

Мэҳэн олти яшар бўлган вақтдаѐқ геостратегик макон, қирғоқ 

чизиғи ва чегараларининг,  давлатни мудофаа этишда  у ѐки бу 

қўшин турининг роли ҳақидаги фикрларни илгари сурган. 

     Ҳарбий стратеглар В.Ф.Гловачев (“Тарих асосида Россия учун 

флотнинг аҳамияти ҳақида” асарининг муаллифи), С.А.Скрегин 

(“Денгизчилик ва рус давлатининг тараққиѐтига унинг таъсири”), 

вице-адмирал, денгизчилик соҳасида йирик назариѐтчи, этнограф, 

иқтисодчи ва сиѐсатчи В.М.Головнин (“Капитан Гловниннинг 

1811, 1812, 1813 йилларда япон асирлигидаги можаролари 

тўғрисидаги қайдлари”), флот катта лейтенанти, денгиз тарихчиси 

Е.Н.Квашнин-Самарин (“Рус заминида денгиз ғояси. Ҳарбий-

денгиз нуқтаи назаридан Пѐтрга қадар Россия тарихи”) ва бошқа 

таниқли назариѐтчилар ва стратегларининг асарларини рус ҳарбий-

стратегик геосиѐсатининг манбалари сифатида кўрсатиш мумкин.   

      Е.Н.Квашнин-Самарин Милютиннинг баъзи геостратегик 

ғояларини ривожлантирди ва Россия тарихида флотнинг катта 

аҳамияти масаласини тадқиқ қилди. У Россиянинг асосий 

манфаатлари денгиз орқали рўѐбга чиқишини ҳали кўплар 

тушунмайди, ҳолбуки, флот бу манфаатларни ҳимоя этишнинг энг 

ишончли воситасидир деб ѐзган эди. 

      Квашнин-Самарин ўша давр денгиз тарихининг айрим 

геостратегик масалалари ва геосиѐсий муаммоларини батафсил 

тадқиқ этди. Унинг Россия давлатчилигининг VIII асрдан XVIII 

асргача шаклланишида флотнинг роли ва аҳамиятига бағишланган 

асарини тадқиқотчилар ҳақли равишда ўша давр геосиѐсатининг 

қўлдан тушмайдиган китоби, деб атаганлар. 

     В.М.Головниннинг геосиѐсий ва геостратегик характердаги 

асарлари ўша вақтда Россиядагина эмас, балки бутун Европада ҳам 

энг кўп ўқиладиган китоблар сирасидан эди. Унинг 1861 йилда 

Санкт-Петербургда нашр этилган “Россия флотининг 1824 йилдаги 

аҳволи ҳақида” асарида  баѐн этилган геосиѐсий ғоялар ҳозиргача 

тадқиқотчилар эътиборини жалб этиб келмоқда. 

      Милютин геосиѐсий доктринасини  тўлалигача қабул қилган 

Вандам ва Квашнин-Самарин Россиянинг асосий геосиѐсий, 

геостратегик рақиби – Англиядир, деб таъкидлашган. Уларнинг 

фикрича, бу мамлакат билан қарама-қаршилик жаҳон геостратегик 

манзарасини белгилаб беради. 

      Ҳар иккала стратег олим денгиз ва қуруқликдаги давлатларнинг 

қарама-қаршилиги ҳақида фикр юритдилар ва очиқ сўзладилар. Бу 

масала ҳақида улар ва бошқа бир қанча рус геостратеглари инглиз-

саксонларнинг жаҳон ҳукмронлиги йўлида рус халқи асосий 

рақибдир, деб ѐзишди. Уларнинг асосий мақсади – русларни Тинч 

океани қирғоқларидан Сибир ичкарисига, Россияни эса Осиѐдан 

Шимол томонга, шимолий меридианнинг 30 ва 40-даражасида 

жойлашган ерларга ҳайдашдан иборат эди. 

      Рус сиѐсатчиларига амалий тавсиялар берар экан, Вандам ѐзган 

эдики, инглиз-саксон экспансиясига қарши туриш учун 

қуруқликдаги давлатларнинг ҳарбий қудратини ошириш керак, бу 

Британия империяси кучларига, инглиз мустабидлигига қарши 

мувозанатни сақлашга кўмаклашади. Рус геосиѐсатчисининг 

фикрича, Россия, Франция ва Германия ана шундай коалиция 

тузиши мумкин. 

      Кўниб турибдики, рус стратегик ва ҳарбий-стратегик 

концепцияларида оригинал назарий ва миллий-мафкуравий 

ѐндашувлар асосида ўша вақтнинг турли геосиѐсий тафаккур 

арбоблари макон учун кураш, давлатларнинг тараққиѐти ва ҳарбий 

ҳаракатларда табиий-географик омилларнинг роли, ҳарбий 

операцияларда топография, ҳудуддаги аҳолининг таркиби, 

иқтисодиѐтнинг аҳволи, давлат тузилмаси, ҳарбий бошқарув, 

иқлим, этнология, фалсафа ва ҳатто дин ва илоҳиѐтнинг мамлакат 

геосиѐсий вазиятига таъсири масалаларини тадқиқ этдилар. 

 

                          5.3. Рус классик геосиѐсатида макон ва ҳудуд 

 масалалари 

 

       Тадқиқотчилар таниқли саѐҳатчи географларнинг асарлари ўша 

вақтдаги рус классик геосиѐсати ривожига жиддий таъсир 

кўрсатган муҳим манбалардан бири бўлган, деб ҳисоблайдилар. 

Улар орасида таниқли рус географ олими ва саѐҳатчиси 

А.И.Воейковнинг “Тинч овеани Ер куррасининг асосий денгиз йўли 

бўладими?” ва атоқли саѐҳатчи, географ ва демограф В.П.Семенов 

Тянь-Шанскийнинг “Европа халқларининг мустамлака 

ҳаракатида Россиянинг роли”  асарлари рус геосиѐсий мактабигина 

эмас, балки умуман жаҳон классик геосиѐсатининг шаклланишида 

асос ва муҳим манба бўлиб хизмат қилди. Улар геосиѐсатнинг 

марказий масалаларидан бири – давлатнинг ҳудудий ривожланиши 

назариясини ишлаб чиқдилар ва Россия мисолида унинг тавсифини 

бердилар. 

      Вениамин Петрович Семенов Тянь-Шанский (1870-1942) 

машҳур сайѐҳ, географ ва демограф Петр Петрович Семенов Тянь-

Шанскийнинг ўғли эди. Сиѐсий географияга оид ва 1915 йилда чоп 

этилган “Россияга татбиқан қудратли ҳудудий эгалик тўғрисида”  

номли асарида муаллиф кўпгина географик ва геосиѐсий 

масалаларни тадқиқ қилди. Бу масалалар ХХ аср охирида бутун 

жаҳонда катта қизиқиш уйғотди. Унинг Россиянинг табиий 

чегаралари ҳақидаги мулоҳазалари ўша давр геосиѐсий 

манзарасининг муҳим жиҳатларини акс эттирди ва тавсифлаб 

берди. Бу  ерда инсоннинг ўринлашиш ва яшаш шароитларининг 

торайиши, миграция, стихияли ўринлашиш ва фавқулодда 

кўчишлар, табиий чегаралар, Тинч океанидан ташқари майдонларда 

инсоният ривожининг асосий кўрсаткичлари ва бошқа масалалар 

баѐн этилган
1
.  

      Семенов Тянь-Шанский ўз асарида географий шарҳлар берар 

экан, кўп жиҳатдан немис геосиѐсатчиси Ратцелнинг “ҳаѐтий 

                                                 
1
 Семенов Тян-Шанский В.П. О могуўкственном территориальном владении применительно к России. Очерк 

по аолитической географии. СПб, 1915, с.32-33. 

макон” наариясига асосланди. Лекин унинг “зарурий макон ва катта 

ҳудудларнинг шакли ҳақида” илгари сурган тушунчалари  

олимнинг  оригинал ва чуқур ўйланган, тамомила янги геосиѐсий 

категориялари бўлди.  

      Инсониятнинг ибтидоий макони шарт-шароити, инсон 

ривожида музлик даврининг аҳамияти муаммоларини, Ер юзидаги 

учта ўрта денгиз ва океанга кечув системаси, сиѐсий қудратнинг 

ҳудуд омили – ҳалқасимон, денгиздан денгизгача бўлган ва тўп-тўп 

шаклдаги ҳудудлар ва улардан фойдаланишнинг натижалари ва шу 

каби географик (геосиѐсий) тушунчаларни Семенов Тянь-Шанский 

жаҳонда илк ўлароқ шарҳлаб берди. 

      У Ер юзасининг экватор ва шимолий кенгликнинг 45-даражаси 

орасидаги  зонани (бу зонада учта улкан океан қўлтиғи жойлашган)  

алоҳида ажратиб кўрсатди ва уларни тавсифлаб берди
1
. Географ 

олим бу ерда, учта ўрта денгиз атрофида ва улар орасидаги ярим 

ороллар (Ҳиндистон, Кичик Осиѐ ва Арабистон)да янада кучлироқ 

ва оригинал цивилизациялар ҳамда орий-семит, мўғул-малай, 

ацтек-инклар давлатчилиги шаклланди, деб ѐзган эди. 

Муаллифнинг фикрича, айни вақтда бошқа ҳудудларда яшаган заиф 

тоифалар ва ирқлар ҳали ҳануз неолит асрида қолган эдилар. 

      Семенов Тянь-Шанский айни ўрта денгизлар минтақасида 

цивилизация  ва диний тизим тезроқ шаклланган, деб ҳисоблади. У 

келгусида айни вақтда бу уччала денгизни назорат қила биладиган 

давлат жаҳонда ҳукмрон бўлади, деб қайд қилган. 

     Семенов Тянь-Шанский, шунингдек, сайѐравий миқѐсда 

ҳудудларни геосиѐсий назорат этишнинг тарихан шаклланган учта 

системасини ажратиб кўрсатди. Унинг фикрича, булар 

қуйидагилардир: 

      Биринчи система – ҳалқасимон – ўрта денгизларда вужудга 

келган ва қуруқликдаги давлатларни – метрополиялар таркибида 

бирлаштирган. Бу системада ҳукмрон давлатнинг қуруқликдаги 

ерлари ҳалқасимон шаклда бўлиб, ички денгиз маконини назорат 

қилиш имконига молик эди. У юнонлар, карфагенликлар, 

венецияликлар ва генуяликлар яшаган ҳудудларни денгиз ҳалқаси 

сирасига киритди.  XVII асрда шведларнинг ва XIX асрда Наполеон 

I нинг бу ҳалқаларни эгаллашга уринганини муаллиф уларнинг 

                                                 
1
 Булар Ўртаер денгизи ва Қора денгиз, Жанубий Хитой , Шарқий Хитой денгизлари ва Япон, Сариқ денгиз, 

Кариб денгизи ва Мексика кўрфази орасидаги бўғозлар  ва ҳудудлардир. 

жаҳонда ҳукмронликни қўлга киритишга интилиши билан 

изоҳлайди. 

       Иккинчи система – тўп-тўп шаклли ҳудудлар, улар  

европаликлар томонидан Буюк географик кашфиѐтлар даврида 

барпо этилган. Бандаргоҳлар, аҳоли яшаш жойлари ва ҳарбий 

базалар барча денгизлар ва океанларда энг муҳим стратегик 

ерларда жойлашган ва жиддий муҳофаза этилган. Олдинига 

португаллар, испанлар, голландлар ва французлар фойдаланган бу 

системани XIX асрда инглизлар янада ривожлантирдилар. Тўп-тўп 

шаклдаги мудофаа системасини улар буфер давлатларнинг ҳарбий 

имконлари ва муҳим мудофаа элементлари билан тўлдирдилар. ХХ 

асрда иккита улкан давлат СССР ва АҚШ уни амалга оширишга 

ҳаракат қилди. 

      Учинчи система – ҳудудлар устидан геосиѐсий назорат 

этишнинг континентал системасидир. Муаллифнинг айтишича, 

агар ҳукмрон давлатнинг ерлари “денгиздан денгизгача” узлуксиз 

давом этган бўлса, у ҳолда континентал система яратилиши 

мумкин. Бу системани яратишда руслар ва америкаликлар энг кўп 

муваффақиятга эришдилар. Семенов Тянь-Шанский рус 

континентал системасининг ижобий ва салбий жиҳатларини таҳлил 

этар экан, ҳудуднинг ҳаддан ташқари узунлиги, унинг яхши 

ривожланган марказга ва нисбатан қолоқ мустамлакага 

ажралганлиги мазкур системанинг асосий камчилигидир, деб 

ҳисоблаган. 

     Олимнинг фикрича, минтақаларни иқтисодий жиҳатдан 

мамлакат марказиникидай ривожлантириш, аҳоли зичлигини ҳам 

ўшандай даражага кўтариш мамлакатни барқарор ва давомли 

ривожлантиришнинг ягона воситасидир. Бу ишни иккита усул: 

биринчидан, марказни Екатеринбургга кўчириш, иккинчидан, 

Осиѐдаги вилоятларда жадал маданий-иқтисодий ривожлантириш 

анклавларини барпо этиш билан амалга ошириш мумкин. Олим 

Урал, Енисей губерниясининг тоғлиқ қисми билан бирга Олтойда, 

Еттисув ораси билан бирга тоғли Туркистонда, Бойкўл атрофида 

ҳам ана шундай базаларни бунѐд этиш зарур, деб ҳисоблади. 

Россиянинг иқтисодий, ижтимоий, демографик қийинчиликларини 

ҳисобга олган ҳолда, олимлар XXI аср бошида ҳам Семенов Тянь-

Шанскийнинг таклифларини тадқиқотчилар жуда юксак 

баҳоламоқдалар.      

       Россияда кенг ҳудуд соҳаларининг шакллари ҳақида ҳам жуда 

жиддий фикр юритган Семенов Тянь-Шанский “денгиздан-

денгизгача” ҳудуд системасининг камчиликларини, давлат маркази 

унинг географик марказига яқин жойлашиши кераклиги, 

Россиянинг Осиѐ ва Европа қисмларига бўлиниши хусусиятларини, 

янги ҳудудларни ўзлаштириш учун маданий-иқтисодий ва ҳарбий 

базаларнинг роли масалаларини ѐритиб берди.  

      Семенов Тянь-Шанский  1916 йилда чоп этилган 

“Инсониятнинг Евроосиѐда ерлашуви ва славянларнинг табиати 

ҳақида географик мулоҳазалар” асарида шуни қайд қилдики, Ер 

сатҳи шаклларининг географик ҳодисалари билан астрогеография 

ҳодисалари орасида ўхшашлик мавжуд. Шундан кейин у қизиқ 

фикрни ўртага ташлайди: “Инсониятнинг тадрижий яратилиши 

қабилаларнинг географик жиҳатдан кенг ҳудудларга ѐйилишини, 

хорижий истилолар бўлса уларнинг давлатларга ажралишини шарт 

қилиб қўйди”. 

      Географик маконларни ўзлаштиришнинг иккита тури: ўрнашиш 

(ѐйилиш) ва истило ҳақида сўз юритар экан, олим истилога 

қараганда ўрнашишга ҳамиша ерли аҳоли камроқ қаршилик 

кўрсатган ва у самарали бўлган, деб ѐзади. Агар истило 

ҳаракатлари вақтида халқнинг ички кучлари кўпам заифлашмаган, 

келажакда қарши туриш имкони сақланган бўлса, у ҳолда ерлашиш 

ва ҳудудда тадрижий ѐйилиш таъмин қилинади, узоқ умрли ва 

бақувват давлат яратилади, куч-қувват заифлашмайди, давлат янада 

кучаяди ва ҳудудда яшаган ерликларнинг маданиятида теран из 

қолдиришга муваффақ бўлинади. Агар ички кучлар ҳаддан зиѐд 

заифлашса, давлат тез орада қулайди. 

      Семенов Тянь-Шанскийнинг фикрича, халқларнинг тинч йўл 

билан ерлашиши (ѐйилиши) ҳудудда эмас, балки инсон ҳаѐтида, 

айниқса, унинг тили, турмуш тарзи ва машғулотларида чуқур из 

қолдиради. Географик муҳит халқларни табиат қийинчиликларига 

чидамлироқ ва чидамсизроқ этиб тақсимлаган ва бир-биридан 

фарқли қилган. Ерлашиш ўтроқ турмуш тарзига ўтиш 

тенденциясини кучайтириб, бу билан кўчманчи халқлар турмушини 

тубдан ўзгартириб юборган ва уларни аста-секин 

ассимиляциялашувга маҳкум этган. 

     Семенов Тянь-Шанский олдинги асарларида айтган фикрларини 

1928 йилда нашр этилган “Район ва мамлакат” асарида янада 

ривожлантирди. Тадқиқиотчиларнинг фикрича, Семенов Тянь-

Шанский Россиянинг ўша даврдаги географик ва геосиѐсий макон 

характеристикасининг яхлит глобал концепциясини яратди. Аммо 

у тадқиқотини географик фан тизимидаги бўшлиқни тўлдирувчи 

антропогеография сифатида тақдим этиб, унга жамиятнинг ҳудудий 

ва маънавий оламининг географияси деб қараган
1
. 

      Семенов Тянь-Шанский давлатнинг шаклланиши жараѐнида 

инсоннинг иқтисодий фаолияти ғоят муҳимлигига асосланадиган 

антропологик қарашни анъанавий географик детерминизм 

назариясига татбиқ этди. Унинг фикрича, ўз геосиѐсий аҳамиятига 

кўра қудратли ҳудуд-минтақалар табиий, географик, маданий 

омиллар ҳаракатигагина эмас, балки айни чоғда бу ҳудудда 

яшайдиган кишиларнинг иқтисодий фаолияти натижаларига ҳам 

боғлиқдир. У Россия тарихий, статистик, демографик материаллари 

асосида ҳудудий-сиѐсий қудратнинг кафолати, негизи бўлган    

 мустамлака базалари (стратегик ҳарбий базалар) ҳақидаги фаразни 

ишлаб чиқди. У шу нуқтаи назардан келиб чиқиб, ерлашиш ва 

истило учун сиѐсий-географик жиҳатдан энг фойдали ерларни 

танлашни таклиф қилган.         

      Агар геостратегик ғоялар Милютин асарларида ҳарбий 

география ва ҳарбий статистика нуқтаи назаридан ѐритилган, 

Семенов Тянь-Шанский  асарларида кўпроқ мамлакатнинг ҳудуд ва 

географик тараққиѐти масалалари тадқиқ этилган бўлса, ХХ аср 

бошларидан Россияда бутунлай ҳарбий-стратегик ва геосиѐсий 

назорат концепциясига асосланган асарлар пайдо бўла бошлади. 

Улар орасида Алексей Ефимович Вандамнинг (1867-1933) 1912 

йилда нашр этилган “Бизнинг вазиятимиз” асарини алоҳида қайд 

этиш жоиздир
2
. 

      Россиянинг Евроосиѐдаги макон характеристикасини ҳаммадан 

олдин таърифлаб берган Вандам ғоят улкан ҳудудига қарамай, рус 

халқи бошқа халқларга қараганда оғир иқлим шароитида, ҳаѐт учун 

ноқулай жойда яшайди, деб ѐзган эди. Кейинчалик бу фикрини 

янада ривожлантирган олим қайд қиладики, жаҳон савдо 

йўлларининг узоқлиги, даҳшатли қаҳратон қиш ва совуқ иқлим, 

ботқоқ йўллар Россияни камбағалликка маҳкум этади ва ўз 

корчалонлик куч-ғайратини тўла ишга солишга имкон бермайди. Бу 

ҳолатлардан Ғарбнинг мулойим иқлимли халқлари мутлақо 

бехабардир. Россиянинг иссиқ денгизларга чиқиш йўллари 

                                                 
1
 Семенов Тян-Шанский В.П. Район и страна. М., 1928, с.160-161. 

2
 Вандам А.Е. наше положение. // Геополитика и геостратегия. М., 2002, с.102. 

бўлмагани учун, у ўз маҳсулотларини чет элларга чиқариб сота 

олмайди. Бу эса, ўз навбатида, унинг саноати ва ташқи савдосини 

баттар оғирлаштиради. Шунинг учун ҳам рус халқи доимо 

ғайриихтиѐрий равишда “қуѐш ва иссиқ сувга” интилган. Бу рус 

давлатининг ҳаѐтий макон учун курашини белгилаб берган. 

      Михаил Васильевич Ломоносов (1711-1765) рус классик 

геосиѐсатининг географик макон концепцияси ва Россиянинг макон 

характеристикасига салмоқли ҳисса қўшган муҳим шахслардан 

бири эди. Унинг машҳур “Шимол денгизлари бўйлаб турли 

саѐҳатлар ҳамда Сибир океанидан Шарқий Ҳиндистонга ўтиш 

йўлининг қисқача баѐни” (1763) ва “Шимолий Сибир океанидан 

шарққа кечув йўлларини ахтарган денгиз қўмондонлиги 

зобитларига намунавий қўлланма” (1765) рисолалари чинакам 

геосиѐсий ва геостратегик йўл хариталари бўлган. 

 

  5.4. Рус геосиѐсатининг континенталь асоси: 

         “евроосиѐчилик” ва унинг асосий ғоялари 

  

      “Евроосиѐчилик” рус геосиѐсий мактабининг энг кучли ва кенг 

тарқалган йўналиши эди. Бу йўналиш вакиллари Россия давлати ва 

жамиятининг, умуман Евроосиѐ геосиѐсий маконининг мавжудлиги 

ва келажакдаги ривожи билан боғлиқ илк реалистик геосиѐсий 

концепцияларни ишлаб чиқдилар. 

      Евроосиѐчилар, шунингдек, рус классик геосиѐсатига биринчи 

бўлиб континентал Хартланд ғоясини киритдилар. Бундан ташқари, 

айни евроосиѐчилар Россияда биринчи бўлиб “геосиѐсат” 

атамасини қўлландилар, кўпдан-кўп геосиѐсий категориялар ва 

терминларни илмий истилоҳга олиб кирдилар, уларга тегишли 

изоҳлар бердилар, ўзларининг оригинал жаҳон геосиѐсий моделини 

ишлаб чиқдилар, миллий геосиѐсий вазифалар ва устувор 

вазифалар тўғрисида реалистик доктриналарни таклиф қилдилар. 

       Баъзи тадқиқотчилар Россиядаги евроосиѐчилик ғоясининг 

тарихи XV аср охирига тақалади, деб ҳисоблайдилар. 1453 йилда 

Константинополни турклар олганидан кейин жаҳон 

православиясининг маркази аста-секин Москвага ўтди. XV асрнинг 

охири – XVI асрлар янги великорус миллий онгининг шаклланиши 

даври бўлди
1
. Айни шу даврда Елизаров монастирининг роҳиби 

Филофей, юқорида айтиб ўтилганидек, ўзининг машҳур мактубини 

ѐзди. Бу мактубда у Русни “Учинчи Рим” деб атаган эди. Унинг бу 

фикри кейинчалик славянпараст ака-ука Аксаковлар, 

И.Киреевский, А.Хомяков ва бошқанинг асарларида янада 

ривожлантирилди.  Кейинги даврларда бу ғоя евроосиѐчилар 

томонидан фаол ривожлантирилди. 

     ХХ аср бошида Россияда евроосиѐчилик ҳаракатининг пайдо 

бўлиши тилшунос ва филолог, княз Н.С.Трубецкой (1890-1938), 

православ илоҳиѐтчиси ва тарихчиси Г.В.Флоровский (1893-1979), 

таниқли санъатшунос олим П.П.Сувчинский (1892-1985) номлари 

билан боғлиқдир.  Кейинги йилларда йирик тарихчи 

Г.В.Вернадский (1887-1973), таниқли файласуф, ҳуқуқшунос, 

универсал олим, катта интеллектуал И.А.Ильин, шунингдек 1917 

йилги Октябрь тўнтаришидан кейинги бошқа рус олимларини ҳам 

евроосиѐчилар қаторига қўшдилар.  

      Евроосиѐчилик назариясининг асосчиларидан ва энг йирик 

тадқиқотчиларидан бири – рус классик геосиѐсатининг ѐрқин 

намояндаси, файласуф, географ, иқтисодчи ва жамоат арбоби, катта 

ақл-идрок соҳиби Петр Николаевич Савицкий (1895-1968) эди
1
. 

Савицкий билан княз Н.С.Трубецкой 1921 йилда Софияда 

евроосиѐчилик ҳаракатини ташкил қилишди. Савицкий унинг 

асосий назариѐтчиси ва мафкурачиси эди. 

      Ўша йилдан бошлаб улар иккита: “Шарққа чиқиш.Сезиш ва 

амалга ошириш” ва “Йўлда. Евроосиѐчиларнинг фикрлари” 

тўпламни чоп эттира бошлайдилар. Бу тўпламларда босилган 

мақолаларда янги геосиѐсий ҳаракатнинг асосий назарий қоидалари 

баѐн этилди, кўпгина геосиѐсий масалаларни назарий асослаш ва 

ҳал қилиш борасида ноанъанавий ѐндашув таклиф қилинди. Бу 

мақолаларда “Евроосиѐ” атамасининг геосиѐсий макон сифатида  

                                                 
1
 “Қадимги Рус тупроқлари” ва “Буюк славян чўлларининг” бирлаштирилиши, православия ва Византия 

маданий меросини муҳофаза этиш ва шу негизда миллий-диний ғояларнинг майдонга келиши ва ѐйилиши 

великорус миллий тушунчасининг асосини ташкил этади.  
1
 П.И.Савицкий Петроград политехника институтининг иқтисод факультетини тамомлаган, ғоявий жиҳатдан 

кадетларга, сўнгра Қримда Врангель армиясида хизмат қилган легал марксчи П.В.Струвега яқинлашган. 

1917 йилгача у Россиянинг Норвегиядаги элчихонаси ходими бўлган. Врангелчиларнинг мағлубиятидан 

сўнг Савицкий Болгарияга қочган ва у ерда “Рус фикри” журналида ишлаган. Шундан кейин у 

Чехословакияга кўчиб ўтиб, у ерда 1920 йилларнинг охирига қадар яшаган, Прагадаги Рус ҳуқуқ 

факультетининг иқтисод ва статистика кафедрасида доцент вазифасида ишлаган. Прага 1945 йилда совет 

қўшинлари томонидан олингач, советларга қарши бошқа евроосиѐчилар билан биргаликда қамоққа олинган 

ва 10 йил муддатга маҳкум этилган. 1956 йилда Савицкий оқланган, Прагага қайтган ва у ерда 1968 йилда 

вафот этган. У умрининг охирига қадар истеъдодли шогирди ва издоши Лев Николаевия Гумилев билан 

ѐзишиб турган. 

изоҳланиши, рус жамиятининг пайдо бўлиши ва ўзгартирилишида 

бу маконнинг роли, Россия ва аҳолисининг ўзига хослиги 

тўғрисидаги фикрлар фақат олимларнинггина эмас, балки Ғарбдаги 

кенг ўқувчилар оммасининг диққатига сазовор бўлди. 

      СССР ташкил этилган, жаҳонда синфий кураш ва геосиѐсий 

зиддият кучайган бир даврда евроосиѐчилик ҳаракати маркази Ғарб 

расмий доираларининг қўллаб-қуватлаши билан аста-секин 

Парижга кўчиб ўтади. Кўп ўтмай у ерда “Евроосиѐ” газетаси ва 

хроникаси чоп этила бошлайди. 

     Кейинги йилларда евроосиѐчиларниг Париж марказига 

раҳбарлик рус геосиѐсатчиси Л.П.Карсавиннинг қўлига ўтади. 

Унинг совет ҳукумати билан яқинлашиш ва ҳамкорлик йўли 1930 

йилда евроосиѐчиларнинг инқирозга учрашига сабаб бўлди. 

Карсавин ва унинг тарафдорларининг бундай йўлини 

евроосиѐчиликнинг етакчи назариѐтчилари маъқулламадилар ва 

1930 йилларда бу геосиѐсий ҳаракат йўқ бўлди. 

       Евросиѐчиларнинг кўпчилиги, шу жумладан Савицкийнинг 

дунѐқараши славянпарастларнинг асарлари таъсирида шаклланди. 

Уларнинг қарашлари шаклланишига Н.Я.Данилевский ва 

К.Н.Леонтьевнинг (1831-1879)  асарлари, айниқса, катта таъсир 

кўрсатди. Евроосиѐчилар Леонтьевнинг “славянчилик бор, славизм 

йўқдир” деган машҳур тезисини қувватладилар. У славян 

халқларининг этник ва тил жиҳатдан яқинлиги уларнинг маданий 

ва характер бирлиги ҳақида сўзлаш учун етарли асос бўлолмайди, 

деган эди. 

     Славянпарастлар каби, евроосиѐчиларнинг асосий ғояси рус 

тарихи, анъаналари ва маданиятининг ўзига хослигини тасдиқлаш 

ва муҳофазасини таъминлаш заруриятидан иборат эди. Бу ҳаракат 

тарафдорларини алоҳида дунѐ-цивилизация соҳиби бўлган Россия 

ғояси бирлаштирар эди. Уларнинг нуқтаи назарига кўра, айни мана 

шу Евроосиѐ минтақаси ҳозирги жаҳон тараққиѐтининг ҳал 

қилувчи омилидир. 

     Евроосиѐчилар славянпарастларнинг ғояларини шунчаки қабул 

қилиб қўя қолишмаган. Улар славянпарастлар “великоросслар”нинг 

маданий бирлигини энг аввало халқнинг диний ва этник 

хусусиятлари (гап православия дини ва славянларга мансублик 

устида бормоқда) билан боғлаганларида ҳақ эдилар, деб 

ҳисоблашган. Бироқ, уларнинг фикрича, IX – XX асрлар славян 

маданиятини рус маданияти билан айни деб бўлмайди ва барча 

славянларни “великоросс” дейиш тўғри эмас. Савицкий алоҳида 

таъкидлаган эдики, славян дунѐси, славян маданиятини рус 

маданияти, деб гапириш учун асос йўқ. Рус маданияти ўзига хос: 

унда Европа ва Осиѐ элементлари бирлашиб кетган. Унинг кучли 

томони ҳам шунда. Византияни мисол келтирар экан, Савицкий 

ѐзган эдики, Византия Шарқ ва Ғарб маданий элементларини 

бирлаштирган бўлса-да,унинг маданияти бутунлай Евроосиѐ 

маданияти бўлган
1
.  

    Бундан ташқари, евроосиѐчилар, славянпарастлардан фарқли 

ўлароқ, диний-маданий яқинликнинг этник бирликдан устун 

эканлигини тасдиқлаганлар, шунингдек тарихий бирликнинг этник 

бирликдан устуворлигини тан олганлар. Рус маданиятининг 

шарқий илдизлари масаласига биринчи бўлиб мурожаат қилган    

Леонтьевнинг юқорида айтилган тезисини улар шу тарзда 

тушунганлар. 

      Геосиѐсат фанида “евроосиѐчилар” Россия ва жаҳон тарихи ва 

ривожига, бу ҳудудларда яшовчи халқларнинг характерига жуда 

ўзига хос ѐндашганлар. Уларнинг концепциясига мувофиқ, Россия 

Ғарб ва Шарқ, Европа ва Осиѐ ўртасидаги “Ҳартланд”да марказий 

ўрин эгаллайдиган алоҳида этнографик ва маданий дунѐдир.  

      Кўриняптики, евроосиѐчиларнинг Россиянинг жаҳон 

геосиѐсатидаги ўрни ва роли билан боғлиқ концепцияси кўп 

жиҳатдан славянпарастларнинг ва Ф.М.Достоевскийнинг рус 

миллий ғоялари таъсири остида шаклланган. 

     Евроосиѐчилар бу ғояларни ривожлантириб, “такрорланмас 

тараққиѐт ери” (“такрорланмас географик муҳит”) деб аталган янги 

геосиѐсий атамани жорий этдилар. Бу атамага континенталь 

“Ҳартланд”ни қўшдилар ва бу ҳудудларда алоҳида индивидлар ва 

йирик жамоаларнинг майдонга келиши ва тараққиѐтининг 

характерли хусусиятларини ўз назарий ѐндашувлари асосида 

изоҳлаб бердилар. 

      Евроосиѐнинг географик олами ва “тараққиѐт ери” 

концепцияси: Савицкий Евроосиѐ маконини “тараққиѐт ери” ѐки 

“такрорланмас географик муҳит” деб атади. У Евроосиѐда ички 

“ижтимоий-тарихий борлиқ”нинг хорижий “географик муҳитга” 

мослашуви, уларнинг бутунлиги бу маконда уйғунлик ва 

                                                 
1
 Савицкий П.Н. Географические и геополитические основы евразийства // Континент Евразия. М., 1997, 

с.39-42. 

барқарорликка суянадиган “тараққиѐт ери” вужудга келтиришини 

таъкидлаган эди. 

      Евроосиѐчиларнинг Евроосиѐнинг географик дунѐси ва 

ҳудудига оид фикрлари ҳам ўзига хос эди. Эски Дунѐда иккита 

эмас, балки учта қитъа борлигини биринчи марта профессор 

В.И.Паманский 1892 йилда айтган ва унинг ҳудудларини 

тасвирлашга ҳаракат қилган. Лекин П.И.Савицкий ва унинг 

издошларигина учинчи қитъага ном бердилар. Улар “Евроосиѐ” деб 

ном қўйган бу қитъанинг чегаралари асосан Россия империяси 

ҳудудларига тўғри келади, деб тасдиқдилар. Шу муносабат билан 

Савицкий ѐзган эдики, “жаҳоннинг ўртасида жойлашган давлат” 

деб аталишга Хитойдан кўра Россия кўпроқ лойиқдир. Европада 

жойлашган Германияни “ўртадаги давлат” деб атайдилар, ҳолбуки 

Европанинг ўзи Евроосиѐнинг “ғарбий бурни”да жойлашган, у 

ҳолда Россия бутун сайѐрада марказий ўринни эгаллайди, деб аниқ-

равшан айтиш мумкин. Россия – Европанинг бир қисми ҳам, 

Осиѐнинг давоми ҳам эмас. У Евроосиѐ деб аталган мустақил 

дунѐдир
1
. 

      П.Н.Савицкий Евроосиѐни жаҳоннинг алоҳида қисми ва бошқа 

географик шартларга кўра, ѐпиқ ва типик қитъа каби тавсифлаган. 

У Шарқий Европа текислигини, Шимолда тундра соҳасини, 

Жанубда Ғарбий Сибирь ва Туркистон чўлларини, тоғлар билан 

тўсилган Шарқ, Жануби-Шарқ ва Жануб ерларини, “Эски 

Дунѐ”нинг океанга чиқиш имкони оз бўлган, денгизга бирлашган 

бошқа ерларини – Карпатдан Хинганга қадар бўлган маконни 

Евроосиѐ ҳудудига киритган. 

      Европага хос бўлган хўжалик мақсадларида океандан 

фойдаланиш  Евроосиѐ учун амалда мумкин эмас, у ўзининг 

такрорланмас муҳити ва ўз иқтисодий ривожланиш йўлига эгадир. 

Савицкий бундай деб ѐзган эди: “Унинг ҳамма дарѐлари 

меридианлар йўналишида оқади, ўтиш мушкул бўлган кенг 

чўллари Ғарбни Шарқ билан бирлаштиради. Чўл соҳаси – унинг 

тарихининг ўзагидир. Гарчи айни сув йўллари Евроосиѐда 

маданиятни юксак тараққиѐт чўққисига кўтаришга кўмаклашган 

бўлса-да,  у ѐки бу дарѐ ҳавзасида пайдо бўлган ѐки ўша ерда 

қолган биронта давлат Евроосиѐни бирлаштира олмаган. Ҳар 

қандай дарѐ давлатига ҳамиша чўл хавф солиб турган. Аксинча, 

чўлга эга бўлган киши бутун Евроосиѐни сиѐсий жиҳатдан 

                                                 
1
 Савицкий П.Н. Ўша асар, 224-226-бетлар. 

осонгина  бирлаштирган. Айни буюк қудратга молик бўлган чўл 

Евроосиѐнинг бирлигини шарт қилиб қўяди”
2
. 

      Евроосиѐчилар Европа деганда “Ғарбий Европа”ни кўзда тутар 

ва унинг географик шароитини океанга боғлиқ деб билардилар. 

Континенталь иқлимга эга “Шарқий Европа” бўлса, уларнинг 

наздида Европанинг бир қисми эмас, балки Шарқий Европа, Ғарбий 

Сибирь ва Туркистон текисликлари билан бирга олганда 

Евроосиѐнинг бир бўлагидир. Савицкий бундай деб ѐзган эди: 

“Эски Дунѐнинг ўрта қисмини (Евроосиѐни) Жвнубда тоғ 

силсиласи ва ундан Шимолда жойлашган ўрмон ва тундра зонаси 

районлари билан бирга Карпатдан Хингангача узанган узлуксиз чўл 

ва саҳро минтақаси сифатида белгилаш мумкин. Бу дунѐни 

евроосиѐчилар сўзнинг том маъносида Евроосиѐ деб атайдилар”. 

      Шундай қилиб, Савицкий ва унинг тарафдорлари учун 

Евроосиѐ – Европа ва Осиѐни ажратадиган ҳамда ўз табиий-

географик муҳити ва тарихий-маданий хусусиятлари билан 

ажралиб турадиган “ҳаѐтий макон”дир. Бу ерда Евроосиѐ (яъни 

Россия империяси) Эски Дунѐнинг маркази сифатида майдонга 

чиқади. Айтиш мумкинки, Савицкий бу ерда муайян маънода 

Ф.Ратцелнинг “Raum” атамасини янги макон – Евроосиѐга татбиқ 

қилади. 

      Савицкий назариясида “тараққиѐт ери” (макони) у ерда 

яшайдиган халқлар (цивилизация эгалари)нинг таъсири остида бу 

халқларнинг фаолиятига уйғун шаклга киради. Инсоният учун 

бутун сайѐра ана шундай улкан “тараққиѐт ери”дир. Катта 

“тараққиѐт ери” (асосий ҳудуд) бир нечта кичикроқ “тараққиѐт 

ерлари”ни ўз ичига олади. П.Н.Савицкийнинг “тараққиѐт ери” 

Евроосиѐ мисолида кўпгина кичик “тараққиѐт ерлари” ва маданий 

типлар учун бирлаштирувчи шаклдир. Россияни барча ерлари, рус 

маданияти, тарихи ва давлатчилиги билан бирга Евроосиѐнинг 

боғловчи омили деб ҳисоблаган Савицкий уни Ф.Ратцелнинг 

“Raum”и, К.Шмиттнинг “Grossraum”и ва континенталь геосиѐсат 

бошқа вакилларининг асосий тушунчалари билан айни деб билади. 

Россия-Евроосиѐни Макиндернинг Ҳартланди билан бир деб 

билган Савицкий ѐзган эдики, бетакрор муҳитни шакллантирадиган 

жаҳон маданияти ва жаҳон тарихи айни шу маконда синтезлашади
1
.  

                                                 
2
 Ўша асар, 229-130-бетлар. 

1
 Савицкий П.Н. Ўша асар, 283-бет. 

       Евроосиѐ маданияти ва цивилизацияси: П.Н.Савицкийнинг 

“тараққиѐт ери” назариясида Евроосиѐ-Россиянинг маданий ва 

цивилизация асослари, унинг маданий тараққиѐтининг асосий 

характеристикаси оригинал шаклда баѐн этиб берилган эди. Бунда 

айрим тадқиқотчилар П.Н.Савицкий ва И.С.Трубецкойнинг 

Евроосиѐ ѐндашувига Н.Я.Данилевский алоҳида таъсир кўрсатгани 

яққол кўриниб туради, дейишади. Евроосиѐчиликнинг 

шаклланишига Данилевский ғояларининг таъсири, айниқса, 

Н.С.Трубецкойнинг “Европа ва инсоният” асарида кўзга яққол 

ташланади. 

      Н.Я.Данилевскийнинг “маданий-тарихий типлар” назарияси 

Европанинг универсал тарихий концепцияларига тубдан зиддир. 

Гап шундаки, Данилевскийга қадар Европа тарихида Россиянинг 

ўзининг ва Евроосиѐдаги мустамлакалари, қўшниларининг тарихи, 

генезиси, маданиятига алоҳида ўрин ажратилмасди ва бутун 

Евроосиѐ минтақасининг тарихи “Шарқ халқлари” номи остида 

Европа тарихига илова тарзида ўрганилар эди. 

      Данилевский томонидан тақдим этилган ва алоҳида 

цивилизациялар эгаси – “маданий-тарихий типлар”ни ўндан кўпроқ 

турга ажратишга асосланган маданият типларининг полицентризми 

(кўп марказлилиги) жаҳон тараққиѐти тарихининг бутун ранг-

баранглиги ва вариантларининг турли-туманлигини кўриш 

имконини берди
1
. 

      Тадқиқотчиларнинг фикрича, рус маданияти ва жаҳонда 

цивилизациялар ривожи масаласига қарашларида Данилевский 

билан евроосиѐчилар ўртасида жиддий тафовутлар бор эди. 

Чунончи, Данилевский Россия, Евроосиѐ, барча руслар ва 

славянларни ягона славян маданий-тарихий типига оид деб билган. 

Евроосиѐчилар бўлса, Россия ва русларни алоҳида ижтимоий-

маданий дунѐга оид, турли маданиятлар ва тамаддунларнинг 

уйғунлашиб кетиши натижасида майдонга келган ўзига хос ва 

бетакрор Евроосиѐ маданиятининг соҳиблари деб ҳисоблаганлар. 

Бундан ташқари, Данилевский Россия ва Европанинг сиѐсий, 

иқтисодий, ҳарбий манфаатлари, худди уларнинг маънавий 

қадриятлари сингари, бир-бирига тубдан зид, деган хулосага 

келган. У Россиянинг манфаатлари Европа манфаатларидан 

бошқача бўлибгина қолмай, балки тамоман бир-бирига зиддир, 

бинобарин, сиѐсий маънода Россия Европа  бўлмайгина қолмай, 

                                                 
1
 Данилевский Н.Я. Россия и Европа. М., 1991 // Геополитика.Антология. М., 2006, с.710-711. 

айни вақтда аксилевропадир, деган. Унинг бу аксилевропа 

тушунчасини евроосиѐчилар қисман маъқулласалар-да, аксилтурк 

қарашларини қатъиян рад қилганлар
2
. 

      Масалан, “Чўл ва ўтроқ ҳаѐт” мақоласида рус маданиятига 

“турончилик” нуқтаи назаридан қараган П.Н.Савицкий мўғул-

татарларнинг Евроосиѐ маданияти, давлатчилиги ва 

геостратегиясини ривожлантиришдаги ролини, умуман, ижобий 

баҳолаган, бу эса Данилевский давомчиларининг ва барча рус 

миллатчиларининг қаттиқ танқидига дуч келган. Бу ўз-ўзидан 

тушунарли, албатта. Савицкий мўғул-татарлар туфайли Россия ўз 

геосиѐсий мустақиллигига эришди ва агрессив роман-герман 

дунѐсидан маънавий мустақиллигини сақлаб қолди, деб ѐзган эди. 

Савицкий ўзининг “татарлар бўлмаса, Россия ҳам бўлмас эди” 

деган асосий тезисини геосиѐсий ва геостратегик маънода мўғуллар 

Евроосиѐнинг Европа қисми ўрмон минтақасида яшайдиган 

кўпдан-кўп халқлар ва жамиятларни, Евроосиѐнинг саҳро ва 

чўллардан иборат Осиѐ ҳудудларини яхлит қилиб бирлаштирди ва 

шакллантирди, деган фикр билан асослайди. Бундан ташқари, 

маконни қитъа ўлароқ ҳис этишни Ғарбий Европанининг денгизни 

ҳис этишга қарама-қарши қўйган мўғуллар минтақада 

бирлаштирувчи миссияни амалга оширдилар. Кейинчалик бу 

миссия бутунлай русларнинг қўлига ўтди. Россияни Буюк татар 

хонларнинг меросхўри деб атаган Савицкий Евроосиѐ ўрмонлари 

ва чўлларини бирлаштириш ҳаракатини Чингизхон ва Темур 

бошлади, бу ишни руслар ниҳоясига етказдилар, деб ѐзган эди
1
. 

      Кўриняптики, Евроосиѐ маданияти масаласига қарашда 

Савицкий ғояларининг Трубецкой ва Данилевский ѐндашувидан 

асосий фарқи – уларнинг бу маданиятни айрим халқлар 

маданиятининг синтези сифатида тушунишларида эди. Унинг 

фикрича, панславчилардан фақат Леонтьев рус маданиятининг 

панславизм ботқоғига чўкиб кетишига қарши чиқиш учун ўзида куч 

топа олди. Бироқ унинг сўзларига ҳам, рус маданиятини Европа ѐки 

славян маданияти билан қориштирмайдиган, Москвани  Ҳиндистон 

ва Хитойдан фарқли “Осиѐ” деб ҳисоблайдиган ажнабийларнинг 

холис кузатувларига ҳам ҳеч ким эътибор бермади. Эронликлар 

бўлса, русларни Туроннинг ворислари деб билишади. Аммо рус 

маданиятини фақат Турон маданияти билан айни деб билиш, худди 

                                                 
2
 Нартов Н.А. Ўша асар, 128-129-бетлар. 

1
 Савицкий П.Н. Степь и оседлость // Континент Евразия. М., 1997, с.232. 

уни славянпараст оқими билан айни деб билиш каби, бир 

ѐқламадир.  “Турон элементи” славян, эрон ва ҳатто европа 

элементи сингари рус маданиятининг, Евроосиѐ 

цивилизациясининг асосий таркибий қисмидир... Россия маданияти 

Европа маданияти ҳам эмас, Осиѐ маданияти ҳам ѐки уларнинг 

элементларининг механик қоришмаси ҳам эмас. У – мутлақо ўзига 

хос алоҳида маданият бўлиб, жаҳон тарихида Европа ва Осиѐ 

маданиятлариникидан кам бўлмаган қиймат ва аҳамиятга 

моликдир. Уни Ўрта Евроосиѐ маданияти сифатида Европа ва Осиѐ 

маданиятларига қарши қўйиш даркор”
1
. 

      Буюк мутафиккир маданиятлар айри-айри маданий 

элементларнинг тасодифий бирлашувидан ташкил топади, деб 

қаровчиларга қарши чиқиб, маданиятни узвий ва ўзига хос бирлик, 

жонли организм деб билди. 

     Рус-европа маданиятининг географик бутунлиги ва 

муайянлигини, “Евроосиѐ” сўзининг маҳдуд ва аниқ маъноларини 

қайд этган Савицкий Евроосиѐни Россия бошчилиги остидаги 

хусусий маданий дунѐ деб ҳисоблади. Евроосиѐ маданияти, 

албатта, кўпгина маданиятларга боғлиқ, лекин унга энг яқини ва 

жондош бўлгани – Осиѐ маданиятидир. Савийкий бундай деб ѐзган 

эди: “Осиѐ унинг ўз уйидир. Келажак учун Петр I бошлаган ишни 

давом эттирмоқ ва ниҳоясига етказмоқ, Европага юз тутишнинг 

орқасидан Осиѐга юз тутиш ишини узвий равишда амалга оширмоқ 

даркор”
2
. 

      Евроосиѐда этник геосиѐсий алоқалар концепцияси: 
Савицкий концепциясига мувофиқ, цивилизациялар орасидаги 

чегаралар қотиб қолган ва интиҳосига етган эмас – улар ҳаракатчан 

ва ўзгарувчандир, чунки бу ўринда кўпгина: ижтимоий-иқтисодий, 

маданий, сиѐсий, ҳарбий, табиий-иқлим ва ҳ.к. омиллар ҳаракат 

қилади. Евроосиѐ марказий қисмининг табиати бу ердаги маданият 

системали ва яхлит тарзда вужудга келишини белгилаб берди. Бу 

ерда яшовчи этнослар ўз хўжалик фаолиятида бир-бирига керак 

бўлганликлари боис, уларнинг маданий синтези ҳам кучлироқ 

йўсинда кечди. 

      Евроосиѐ иқтисодини ташкил этиш шакли доимо мустақил 

характерда бўлган. Савицкийнинг фикрича, Евроосиѐ – “қитъа-

океан макони” ва “алоҳида қитъа ичи дунѐси”дир. Россия ва 

                                                 
1

2
 Ўша жойда. 

Евроосиѐ қирғоқ қисмлари хўжалик ишида океандан фойдаланади. 

Евроосиѐнинг континенталь иқлими унга жаҳон иқтисодий 

хўжалигида тўлақонли шерик бўлиш имконини бермайди. У 

ҳақиқатда “жаҳон хўжалигининг орқа томорқаси”га айланиши 

мумкин холос. Бу қитъа мамлакатлари жаҳон океанидан йироқ 

жойлашгани учун ноқулай шароитда қолгани билан боғлиқ. Бу 

ноқулай шарт-шароитларни фақат мустақил иқтисодиѐт яратиш ва 

атрофдаги этнослар билан иқтисодий айрибошлашни ташкил этиш 

йўли билангина бартараф қилиш мумкин. Савицкий Россия – 

Евроосиѐнинг келажаги “бошқаларнинг сиѐсатидан нусха 

кўчиришда эмас, балки Россия континентализмини татбиқ этиш ва 

барча этносларни унга мослаштиришда” деб биларди. У кескин 

континентал иқлим, улкан масофалар, ўрмон ва чўл муаммоси ва 

бошқа омиллар Евроосиѐнинг иқтисодий бирлигини белгилаган, 

деб ҳисоблар эди
1
. 

      Савицкий Хингандан Дунайгача чўзилган катта чўл минтақаси 

қитъанинг географик ўзига хослигидир, деб ѐзган. Бу эса, ўз 

навбатида, кўпдан-кўп кўчманчи халқлар (хунлар, аланлар, 

печенеглар, мўғуллар ва ҳ.к.) учун кечув ролини ўйнабгина қолмай, 

турли геосиѐсий комбинацияларнинг яратилишига, кўз илғамас чўл 

кенгликларидан улкан тўлқинлар ҳолида кўчиб ўтаѐтган 

этносларнинг ўзаро таъсирга киришишига ҳам кўмаклашган... 

Евроосиѐ ҳудудига чет эл ҳужумлари камдан-кам рўй берган. 

Одатда, бундай хуружлар катта муваффақият келтирмаган. 

Масалан, хитойлар XVIII аср охирига қадар Буюк Хитой деворидан 

шимолга ўтиб ерлаша олмаган. VII асрда араблар Ўрта Осиѐни 

босиб олди, аммо уларнинг кўпи ўз ватанига қайтиб кетди, 

қолганлари бўлса, маҳаллий аҳоли орасида “эриб кетди”... Тарих 

энг қудратли давлатлар: скиф, хун, мўғул ва рус давлатлари 

тўғрисида кўпдан-кўп археологик ѐдгорликлар, йилномалар ва 

бошқа манбаларни қолдирган. Россия, олдинги Рус замини кенг 

маънода кўпгина этносларнинг ватанидир. Бу ҳудудда славянлар 

етакчи этнос эдилар. Улар ташаббускорроқ ва бошқа халқларнинг 

маданияти, ҳарбий санъати, давлат тузилишини ўзлаштиришга 

устароқ бўлишган. Византия маданияти ва мўғул давлатчилиги 

уларга бошқа катта этносларга қарши туриш имконини берди. Кўп 

жиҳатдан славянларнинг мана шу хусусиятлари, шунингдек улкан 

кенгликлар туфайли Евроосиѐ дунѐси доимо сиѐсий бирлашувга 

интилган. 

     Савицкий Евроосиѐнинг ўзига хослиги тўғрисида “Евроосиѐ 

тараққиѐт ери ўзининг асосий хусусиятларига кўра умумий ишга”, 

сиѐсий бирликка туртки беради, деб ѐзган эди. Шу маънода 

муаллиф Чингизхоннинг ролини алоҳида таъкидлайди. Чингизхон 

ўлчамига кўра Рим империяси ва Араб халифалигидан ҳам каттароқ 

қудратли давлат барпо этган эди. “Мўғуллар Евроосиѐнинг тарихий 

ўрни, роли ва вазифаларини шакллантирди, геосиѐсий бирлиги ва 

сиѐсий тузуми пойдеворини яратди”
1
, деб ѐзган эди Савицкий. 

       Евроосиѐчиларнинг идеократик давлат стратегияси: Рус 

геосиѐсий адабиѐтларида “идеократия” атамаси унинг амалий 

татбиқидан анча кейинроқ пайдо бўлди. Бу атама ҳам 

евроосиѐчилар ва Савицкий номи билан боғлиқдир. “Идеократия” 

тамойили Савицкийнинг евроосиѐ таълимотининг энг муҳим 

жиҳатларидан бири бўлди. 

      Савицкий Евроосиѐнинг алоҳида ҳолати бу ерда Ғарбда мавжуд 

бўлган “амалий-тижорат бошқарув режимларининг” вужудга 

келишига йўл қўймади, деб ҳисоблади. У Европа классик 

геосиѐсатчиларининг денгиз ва қуруқликнинг (либерал демократия 

ва идеократик бошқарувнинг) абадий қарама-қаршилиги ғоясини 

принципда қабул қилган ҳолда, ғарбий европаликларнинг 

Континенталь Евроосиѐни “тожир демократияси” асосида 

бирлаштириш ва бошқариш ғоясини рад қилди ва бу маконда унга 

хос “жалб этувчи ғоя ва авторитар қаҳрамон образи” режими 

шаклланиши мумкинлигини таъкидлади. Шундай қилиб, 

Савицкийнинг идеократияси диктатура, мутлақ монархия ва 

бошқарувнинг шунга ўхшаш шаклларини кўзда тутарди. 

      Савицкий Россиянинг давлатчилик ва бошқарув асослари ғояси 

“мамлакатнинг ғоявий ва маънавий раҳбарлари томонидан 

юқоридан ҳозирланиши, моддий зарурият, прагматизм, либерализм 

ва тижорий руҳдан устун туриши, аввалбошдан бирлаштирувчи, 

руҳлантирувчи ва ташаббус яратувчи бўлмоғи даркор” деб 

ҳисоблади. 

      Евроосиѐ ҳудудининг табиий-географик системаси ўрмонлар ва 

чўллардан ташкил топгани сингари, рус ва бошқа улкан этнослар 

ҳам фақат бир-бирини уйғун тарзда тугаллабгина қолмай, улар 

иқтисодий, маданий ва ҳарбий-сиѐсий яхлитликни ҳам ташкил 

қиладилар. Евроосиѐнинг сиѐсий тузилмаси кўп жиҳатдан 

географик муҳит, сиѐсий ва тарихий шарт-шароитларга боғлиқдир. 

Бу эса сиѐсий бошқарувдаги “мажбурий-давлат этатизми”ни 

ижтимоий турмушдаги “миллий ва диний сабр-тоқатлилик” билан 

уйғунлаштиришга боғлиқ. Бу ғоялар ҳам Савицкий идеократияси 

концепциясининг маҳсули эди. 

      Кўриниб турибдики, евроосиѐчилар Россияда яшаган рус ва 

чўлдаги кўчманчи ва ўтроқ улкан этносларнинг сиѐсий ҳокимияти 

фақат авторитар бўлиши мумкин, деб ҳисоблаганлар. Уларнинг 

фикрича, бу реалликни хонлар ҳам, князлар ҳам тушунганлар. 

      Юқорида қайд қилинганидек, марказлашган йирик рус 

давлатининг барпо бўлишида татарлар катта роль ўйнаганини 

евроосиѐчилар айтиб ўтишган. Трубецкой Киев Руси билан Россия 

орасида фақат “Рус” деган номгина умумийдир, географик ва 

хўжалик-сиѐсий жиҳатдан улар ҳар хил давлатлар эди ва улар 

орасида тарихий ворислик бўлмаган, деб ҳисоблайди.  

      Мўғулларнинг рус князликларини истило этиши ва уларни буюк 

мўғул давлатига қўшиб олиши рус князларига давлатчилик 

техникасини намойиш этибгина қолмади, балки уларнинг маънавий 

жиҳатдан давлатчиликни ҳис этишни ҳам ўргатди. Шундай қилиб, 

XIV аср бошига келиб Киев Русининг давлатчилик тўғрисидаги 

содда тушунчалари ўрнини кучлироқ “марказлашган кўп миллатли 

Россия давлати” ғояси эгаллади. Бу ғояни амалга оширишга ва 

барча рус ерларини бирлаштиришга киришган Иван Калита фақат 

“кучли авторитар режимни” барпо этиш орқалигина мамлакатни 

бирлаштириш, Россияни қудратли давлатга айлантириш 

мумкинлигини тушунгани шубҳасиз. Айни шунинг учун ҳам 

“идеократик” Россиянинг майдонга келишининг ибтидосини Иван 

Калита номи билан боғлашади.  

      Мазкур даврда рус геосиѐсий ва мафкуравий тафаккури 

маънавий жиҳатдан ўзига яқин бўлган Византия давлатчилигига 

мурожаат этди. У бу ерда тақлид учун намуна мавжуд эди. Бу 

мўғул ғояларининг ўзига хос тарзда руслаштирилиши ва 

православлаштирилишидан иборат бўлди. Евроосиѐчилар, айниқса, 

Савицкий Рус маънавий жиҳатдан Византияга чамбарчас боғланган 

бўлса, геосиѐсий жиҳатдан у мўғул-татарларнинг вориси эди ва 

Византия бу маънода ѐт унсур бўлиб чиқади, деб ҳисоблаган.  

Мўғул истилосидан кейин Рус тамомила мўғул давлати геосиѐсати 

доирасига боғланди. Шунинг учун ҳам евроосиѐчилар геосиѐсий 

маънода Византия эмас, балки мўғулларга ворислик тўғрисида 

гапириш ўринли, деган хулосага келдилар. “Россия – Буюк 

хонларнинг вориси, Осиѐни бирлаштирган Чингизхон ва Темур 

ишининг давомчиси...”, деган фикр ҳам Савицкийга тегишлидир. У 

мўғул-татарлар бошлаган ишни кейинчалик Москва князлари давом 

эттирдилар, улар Евроосиѐда фақат русларнигина эмас, балки барча 

татар ерларини ҳам ягона марказга бирлаштирдилар, деб ѐзган эди. 

Амалда Россия XV асрдан кейин умумевроосиѐ ролини ўйнай 

бошлади
1
.  

      Евроосиѐчи Трубецкой қайд қилган эдики, Россия-

Евроосиѐнинг барпо этилиши Ўрмон ва Чўлнинг геосиѐсий 

синтези, мўғул-татар режимига барҳам берилгандан кейин 

Москванинг барча рус ерларини бирлаштириши натижаси бўлди. 

Россия давлатчилиги мўғул давлатчилигидан кучлироқ бўлиб 

чиқди. Бу унинг мустаҳкам диний-маиший асосга таяниши, 

праволавия дини ва маиший турмушнинг ўзаро таъсирига 

асосланиши билан боғлиқ эди. Бу бутун жамиятнинг маиший 

эътиқоди эди. 

      Рус файласуфи, евроосиѐчи Иван Аленсандрович Ильин 

(1882-1954) Евроосиѐнинг геосиѐсий ва географик 

характеристикаси, ўзига хос цивилизация эгаси бўлган рус 

халқининг шаклланиши, бошқа халқлар билан ўзаро таъсир 

жараѐнида рус халқининг миллий-маънавий қадриятлари 

шаклланиши, чет дунѐ билан алоқалари сингари геосиѐсий 

масалаларни ўрганишга катта ҳисса қўшди. Унинг қарашлари 

“геосиѐсат” атамасининг яратувчиси ҳисобланган Рудольф 

Челленнинг “органик назарияси”га мос эди.  

      Ильин ўзининг машҳур “Бизнинг вазифаларимиз” геосиѐсий 

асарида ҳар бир давлат ўз аҳолиси билан биргаликда “жонли 

организм”дир, деб ѐзган эди. Муаллифнинг айтишича, Россия 

жонли организм сифатида асрлар мобайнида ҳудудларнинг 

механик йиғиндиси эмас, балки узвий бирлик сифатида таркиб 

топди. У бу бирликни шакллантиришда ер, географик муҳит ва 

ўзига хос маданият эгаси бўлган кишилар ҳал қилувчи роль 

ўйнадилар, деб ҳисоблади. Ильин бу борада ѐзган эдики, рус халқи 

мавжудлигининг илк асрларидан бошлабоқ ҳар тарафдан очиқ ва 

шартли равишда бўлинадиган текисликда яшаган. Бу текисликда 

ҳеч қандай тўсиқ йўқ эди. Россия қадим замонлардан “очиқ кечув” 

                                                 
1
 Савицкий П.Н. Степь и оседлость // Континент Евразия. М., 1997, с.334-336. 

бўлган ҳамда Шарқдан ва Жануби-Шарқдан Ғарбга кўчган халқлар 

унинг устидан ўтганлар. Шунинг учун ҳам Россия ҳамиша ўзини 

мудофаа қилишга мажбур бўлган организм эди. 

      Россиянинг географик организмини “катта дарѐлар ва йироқ 

денгизлар” сифатида тавсифлаган Ильин рус подшолари ва, 

айниқса, Петр I нинг денгизга чиқиш ва дарѐлар этагини 

эгаллашдан иборат сиѐсатини тўғри деб ҳисоблаган. 

      Ильин инсоният тараққий этгани сари унинг “ягона организми” 

таркибий висмларга парчаланади, жаҳоннинг ҳамма давлатлари ўз 

маблағи, манфаатлари, стратегик ҳисоб-китобларини янгидан пайдо 

бўлган кичик давлатларга йўналтиради ва бир-бири билан 

рақобатга киришади, стратегик муҳим ҳудудларда “таянч 

пунктлари” барпо этади, янги пайдо бўлган давлатларни 

очиқчасига ѐки хуфѐна равишда ишғол этишга киришади, деб 

ҳисоблаган. 

      Ильин Россияни парчалашга, уни ихтилофлар ва фуқаролар 

урушининг абадий манбаига, миллий-этник зиддиятлар маконига 

айлантиришга йўналтирилган хавф-хатарлар тўғрисида 

огоҳлантирди ва шу муносабат билан Германия, Англия, Япония, 

АҚШ ва Канада қандай қадамлар ташлаши мумкинлигини 

олдиндан айтиб беришга ҳаракат қилди. 

      Ильин “организмни” янги таркибий қисмларга парчалаш ҳар 

доим оғриқли жараѐн бўлган, дея қайд қилган. Унинг фикрича, 

бизнинг давримизда бундай ҳодисанинг содир бўлиши 

умумбашарий фожиага сабаб бўлиши мумкин
1
. 

      Юқорида айтилганлардан шундай хулоса чиқариш мумкинки, 

“евроосиѐчилик” Россия геосиѐсатининг жуда муҳим йўналиши 

бўлиш билан бир қаторда, айни чоғда мамлакат миқѐсида ҳам, 

минтақада ҳам, бутун жаҳонда ҳам рус тарихи, маданияти ва 

ижтимоий-сиѐсий ҳаѐтининг реал аҳволи, ташқи олам билан 

геостратегик муносабатларининг энг тўлиқ концепциясини ишлаб 

чиққан ва ўртага қўйган биринчи реалистик геосиѐсат мактаби ҳам 

эди. 

 

       5.5. ХХ асрнинг иккинчи ярми ва ҳозирги  

  даврда Россиянинг геосиѐсий назариялари ва жараѐнлари 

 

                                                 
1
 Ильин И.А. Наши задачи. Т.2. М., 1993, с.327. 

      “Янги евроосиѐчилик”: Иккинчи Жаҳон урушидан кейин ва 

“совуқ уруш” йилларида (1945-1991) Россия геосиѐсатида 

евроосиѐчилик ғояси тарих саҳнасидан буткул олиб ташланмади ва 

1960 йилларда Лев Николаевич Гумилев (1912-1992) томонидан 

янгидан кун тартибига қўйилди
2
. 

      Умуман олганда,  рус геосиѐсатида И.С.Трубецкой ва 

П.Н.Савицкийнинг евроосиѐчилик ғояларининг давомчилари, 

уларнинг назария ва концепцияларини ривожлантирган кишилар 

кўп бўлган. Аммо улар тарқоқ ва бир-бирига боғлиқ бўлмаган 

ҳолда фаолият кўрсатган. Фақат ХХ асрнинг 60-70-йилларида 

турли йўналишдаги евроосиѐчиларнинг тарқоқ оқимларига янги 

интеллектуал туртки берилди. Янги евроосиѐчилик оқими майдонга 

келди. Бу оқимнинг бошида Л.Гумилев турар эди. 

      Таниқли рус олими Г.В.Вернадский 1970 йилда Гумилевга ѐзган 

мактубида бундай деган эди: “Мен кўряпманки, сиз “этнос”, 

“ландшафт” ва бошқа тушунчаларни биосфера фонида тадқиқ этиб, 

муҳим тадқиқотларингизни умумлаштиряпсиз, кенгайтиряпсиз. 

Буларнинг ҳаммаси геосиѐсий тадқиқотларга ва янгича 

дунѐқарашга катта туртки беради”. 

     Вернадский “катта туртки” деб атаган янги геосиѐсий тафаккур 

асосида Гумилевнинг геосиѐсат фанида мутлақо янги бўлган 

“пассионаризм” ғояси туради.  

      “Пассионаризм” назарияси: Гумилевдан анча олдин ўз илмий 

фаолиятини бошлаган Савицкий ва Трубецкой ҳам, Вернадский 

ҳам бу тушунчадан бехабар эдилар. Уларнинг “евроосиѐчилик”  

концепциялари тарихий воқелик ва географик омиллар таъсирида 

(уларнинг синтези асосида) вужудга келган инсонлар бирлигини, 

жамиятни, хусусан, Евроосиѐ-Россия маданияти ва геосиѐсий 

воқелигини тадқиқ этишга йўналтирилган эди. Гумилевнинг 

доктринаси бўлса, тилга олинган евроосиѐчиларнинг тарихий-

географик ѐндашувини машҳур табиатшунос олим Вернадскийнинг 

“биосфера ва унинг биокимѐвий энергияси” назарияси билан 

бирлаштирган ва мантиқан асосланган мутлақо янги 

                                                 
2
 Россиянинг машҳур шоирлари Николай Гумилев ва Анна Аҳматованинг ўғли бўлган Лев Николаевич 

Гумилев бутун умри мобайнида турли-туман тазйиқларга гирифтор этилди, икки марта ҳибсга олинди ва 

неча йилларини қамоқда ўтказди. Фақат 1967 йилда, 55 ѐшига чиққандагина чинакам илмий иш билан 

шуғулланиш имконига эга бўлган Гумилев тақдир унга насиб қилган қолган қисқа умрида янги давр Совет 

Россияси геосиѐсати тарихида чинакам инқилоб содир этди. Баъзи тарихий маълумотларга қараганда, 

тақдири деярли ўхшаш бўлган икки олим – Гумилев ва Савицкий 1966 йилда Прагадаги халқаро 

конфераенцияда учрашган. Улар кейинги йилларда фаол ѐзишиб туришган. Бу учрашув ва ѐзишмалар 

Гумилевнинг ғоялари, айниқса, унинг евроосиѐ қарашларида ўз изини қолдирди.  

“пассионарлик” концепциясига таянган эди. Бу ҳақда Гумилев 

тарихчи сифатида Г.В.Вернадскийга ўз отасининг (академик 

В.И.Вернадскийнинг) ғоялари жуда етишмаган, деб ѐзган эди. 

Баъзи маълумотларга қараганда, Гумилевнинг бу эътирозини 

Вернадскийнинг ўзи тан олган
1
. 

      Гумилев ўша вақтгача Россияда номаълум бўлган янги фан – 

этнологияни биринчи бўлиб яратди. Гумилевдан олдин Россия 

халқларини, этник гуруҳлар ва уларнинг турмуш тарзи тарихи, 

этногенези, келиб чиқиши ва тараққиѐт босқичларини, 

маданиятларнинг ўзаро таъсирини ва шунга ўхшаш масалаларни 

асосан тарих, энг аввало, этнография фани асосан баѐнчилик 

шаклида ўрганган. Гумилевнинг этнологияси бўлса, “географик, 

тарихий ва инсон омилининг биосферадаги ўзаро таъсири ва 

алоқаларини ўрганишни” ўз олдига мақсад қилиб қўйди. Унинг 

биосфера тўғрисидаги тасаввурлари ва маълумотлари асосан 

В.И.Вернадскийнинг “Биосфера” (1926) китобида ишлаб чиқилган 

назарияга суянар эди. 

      Гумилев биосферада содир бўлаѐтган айрим ўзгаришлар, 

кимѐвий жараѐнлар, турли-туман космик нурланишлар ва бошқа 

ташқи таъсирлар сайѐрадаги ҳодисаларга пассионар туртки (буни 

инсонда янада каттароқ фаолликка алоҳида истак уйғотадиган 

табиий энергия деб тушуниш мумкин – А.Ҳ.) беради, деб 

ҳисоблаган. Бу туртки натижасида инсонлар (халқлар, этнослар) 

ташқи дунѐдан олган табиий энергияни қандайдир актив фаолиятга 

онгли равишда йўналтирадилар.  Мана шу нарса сайѐрадаги 

бунѐдкорлик жараѐнларининг ҳам, вайроналик жараѐнларининг ҳам 

асосини ташкил этади. Гумилев пассионар турткилар натижасида 

кишилар турли ғоялар йўлида ўзларини фидо этишга тайѐр 

бўладилар, яшаш жойлари, цивилизациялар ва маданиятларни 

яратадилар ѐки вайрон этадилар, деб ѐзган эди.  

      Л.Гумилев пассионар турткининг конкрет вақт ичида турли-

туман халқлар ҳаѐтида зуҳур этишини Евроосиѐ қитъасидаги 

жараѐнларнинг таҳлили натижасида ўрганиб, жуда қизиқарли ва 

ўзига хос геосиѐсий натижаларни қўлга киритди. 

      “Хаѐл балоси” мақоласида Гумилев, олдинги континенталчи 

геосиѐсатчилар сингари, халқлар, маданиятлар, жамиятлар ва 

цивилизациялар тирик организм каби туғилиш, ѐшлик, етуклик ва 

қариш босқичларини бошдан ўтказади, кейин тарих саҳнасидан 

                                                 
1
 Гумилев Л.Н. Ритмы Евразии. М., 1993, с.15-16. 

чиқиб кетади, деб ѐзади. У бу жараѐнни Евроосиѐ мисолида кўриб 

чиқиб, шундай хулосага келдики, айни “пассионар турткилар 

кўрсатилган мегақитъадаги ҳаѐт ритмини, унинг этник ва 

маданий ривожининг турли босқичлардаги у ѐки бу устувор 

вазифаларини, унинг геосиѐсий реаллик сифатида шаклланишини 

белгилаб берган”. 

     “Цивилизацион ѐндашув” геосиѐсий назариясини инкор қилар 

экан, Гумилев бир этнос иккинчисидан “ишлаб чиқариш усули, 

маданияти ѐки маълумот даражаси” билан эмас, балки “хулқ-

атвор стереотиплари”, “характерлари” билан фарқланади, бу 

хусусиятларни инсон ота-онасидан олади, сўнгра бутун умри 

мобайнида фойдаланади, деган хулоса чиқаради. Муаллифнинг 

айтишича,  ижтимоий онг этносда жамиятдан фарқли ўлароқ, 

қандайдир “англанган қарорлар”ни эмас, балки “ҳиссиѐт ва 

шартли рефлекслар”ни ҳосил қилади. Этнос ҳам, ўз этносининг 

вакили бўлган инсон ҳам “географик ва этник муҳитга” мослашади. 

Бироқ бу этнос янги муҳитга мослашиши учун, шунингдек, янги 

этносни яратиш учун “потенциал қувват, куч ва туртки” керак. Бу 

куч, туртки, Гумилекнинг фикрича, “пассионаризм”дир. 

Муаллифнинг бу хулосаси унинг янги “этногенез пассионар 

назариясининг” ўзагини ташкил этади.  В.И.Вернадскийнинг 

“биосферанинг жонли борлиқларнинг биокимѐвий энергиясини 

ютиш” қобилияти тўғрисидаги назариясини конкрет этнослар ва 

айрим индивидларга татбиқ этган Гумилев ѐзган эдики, турли 

кишиларнинг бу энергияни ютиш қобилияти ҳам турлича бўлади.      

      Мана шу белгидан келиб чиққан ҳолда у барча инсонларни уч 

типга ажратди: 

      Биринчи тип кишилар бу энергияга ўз эҳтиѐжларини қондириш 

воситаси деб қарайди. Бундайларни муаллиф  гармоник деб атаган. 

Улар фақат яшаш учун ишлайдилар ва бошқа эҳтиѐжлари йўқдир. 

     Иккинчи типдаги кишилар “экстремал энергия” эгасидирлар. 

Уларга Гумилев пассионар (passio – латинча сўз бўлиб, “эҳтирос” 

деган маънони англатади) инсонлар дея ном берган. Бундай 

кишилар ўз идеали йўлида ҳар нарсага шай турадилар ва бутун 

умри бўйича пассионар шаклда яшайдилар. 

     Учинчи тип кишилар талаб этилганидан кўра янада озроқ 

пассионарлик намойиш этадилар, улар асосан “ишламаслик учун” 

яшайдилар ва ўз эҳтиѐжларини бошқалар ҳисобига қондирадилар. 

Бундайларни муаллиф субпассионар, тушкун гуруҳга киритган. 

     Гумилевнинг фикрича, ҳар бир халқ ва этноснинг таркибида 

юқоридаги типларнинг нисбати вақт ўтиши билан ўзгариб боради. 

“Индивидларнинг пассионарлиги кенг ѐйилган халқларда 

пассионарлик турткиси майдонга келадики, бу унинг миллий 

ташаббускорлигини анча кучайтиради. Агар халқнинг кўпчилиги 

пассионар туртки эгаси бўлса ва табиий кўпайиш натижасида 

унинг сони тобора ортса, у ҳолда этноснинг хатти-ҳаракати 

ўзгаради, ташаббускорлиги ва фаоллиги кескин кучаяди. Кундан-

кунга ортган ошиқча пассионар энергия нимагадир сарфланиши 

лозим. Бу қувват қандайдир бунѐдкорлик мақсадларига ҳам, 

вайроналик мақсадларига ҳам сарфланиши мумкин”. 

      Муаллифнинг айтишича, халқ биокимѐвий энергияни норма 

даражасида олса ва асосан насл давом эттириш мақсадида яшаса, бу 

этнос тажовузкор бўлмайди ва ўз ҳаѐтидан мамнун яшайди. Этнос 

нормадан ошиқча энергия олса ва пассионарлар сони кўп бўлса, 

этник фаоллик кучаяди ва кишилар ҳар нарсага тайѐр бўладилар. 

     Бундай фаоллик гоҳо шунга олиб борадики, раҳнамо-

пассионарлар, кейин бўлса, уларнинг авлодлари (урушда, 

инквизиция гулханида, ўзаро қирғинларда) йўқ бўлиб кетади. 

Шундан кейин этноснинг бу гуруҳи яна биринчи гуруҳ ҳолига 

қайтади ва фақат “ўз ҳаѐтини давом эттиришга ҳаракат қиладиган 

ва ўз ҳаѐтидан мамнун халққа” айланади. 

       Пассионар туртки лаҳзасидан (сокин кўпайиш даврида илк 

пассионарларнинг пайдо бўлишидан) янги мувозанат ҳолигача 

қайтишгача бўлган даврни Гумилев гомеостаз деб атайди. Бу давр 

тахминан 1200-1500 йил вақтни қамраб олади. Бу вақт ичида 

пассионарлик кескин ўсади ва кўтарилиш босқичи бошланади. 

Этник система тузилмаси доимий равишда мураккаблашиб боради 

ва тарқоқ субъектлардан (табақалардан) ягона янги этнос вужудга 

келади. Пассионарлик чўққисига етган вақтда айрим-айрим, хулқ-

атвори ва маданияти бир-бирига яқин этнослардан ташкил топган 

ягона этник дунѐ – улкан этнос вужудга келади. Кейинги этник 

тарихда тескари жараѐн юз беради – пассионарликнинг чўкиши 

натижасида вужудга келган улкан этнос емирилади. 

      Этник пассионарликнинг чўкиши шу билан боғлиқки, авлоддан 

авлодга ўтган сари жўшқин пассионар кишилар тобора камайиб 

боради, улар томонидан барпо этилган ижтимоий система 

тараққиѐтдан орқада қолади, чунки унинг фаолияти табиий муҳитга 

қараганда янада сустлашади. Этнос борган сари ларзага тушади, 

янада оғир шартларга мослашиш, доим ўзгариш мажбуриятига 

гирифтор бўлади ва бунга кўникади. Агар бу жараѐн яхшилик 

билан тугаса, этнос этногенезнинг кейинги – инерцион босқичигача 

яшаш имконига эга бўлади. Бу босқичда пассионарлик аста-секин 

сўнади ва кишилар фақат моддий ва маданий неъматлардан 

завқланиб яшайдилар холос. Лекин пассионарлик танг нуқтадан 

пастга тушадиган бўлса, инсонларнинг моддий неъматлардан ҳис 

қилаѐтган алдамчи беҳбудлиги ўз пассионарлари томонидан йўқ 

қилинади ва этнос воқелик сифатида йўқ бўлади, омон қолган баъзи 

кишилар бўлса, ѐ ассимиляцияга дучор бўлиб, янги этносга 

айланади, ѐки умрининг охирига қадар этник қолдиқ сифатида 

мавжуд бўлади. 

      Гумиливнинг айтишича, этногенез босқичларининг алманишуви 

ѐки ўтиш босқичлари этнос ҳаѐтида энг оғир лаҳзалардир. Ўтиш 

босқичи – пассионарлик даражасининг ўзгариши, янги босқичга 

мослашиш учун хулқ-атвор ақидаларининг психологик жиҳатдан 

кескин ўзгариши билан боғлиқ бўҳрондир. 

      Тадқиқотчилар Гумилев назариясининг айрим масалалари 

баҳсли характерда бўлса-да, умуман унинг великороссларнинг 

этногенези ва давлатчилиги шаклланиши масалаларига ѐндашуви 

мутлақо тўғри деб ҳисоблайдилар. Гумилевнинг фикрича, 

“великоросслар пассионарликнинг  буюк турткиси остида турк-

славян бирлиги асосида майдонга келган алоҳида этносдир”. Бу 

тезиси билан у турк этнослари яшайдиган ерлар устидан рус 

назорати ўрнатишни ўзига хос тарзда амалда асослаб берди. 

     Гумилев у ѐки бу ландшафт, табиий шарт-шароитнинг этнос 

шаклланишига таъсирини, этнослараро алоқаларнинг шакллари ва 

ўзига хос хусусиятларини ҳам изоҳлаб берди.У бундай 

алоқаларнинг учта асосий турини ажратиб кўрсатди: 

      Симбиоз – этносларнинг қўшилиши. Бунда ҳар бир этнос ўз 

экологик ҳудудини, ўз ландшафтини эгаллаб туриши билан бир 

чоғда миллий ўзига хослигини ҳам тўла сақлаб қолади. Симбиозда 

этнослар ўзаро алоқада бўлади ва бир-бирини бойитади. У 

халқларнинг ҳаѐтий имкониятларини кўпайтиради, мамлакатни 

қудратли қилади. 

     Ксения – мослашиш, уйғунлашиш. Бунда “меҳмон” этнос 

бошқасининг ҳудудида яшайди. “Меҳмон” ажратилган ҳолда 

яшайди, “хўжайин”нинг этник системасини бузмайди. Ксениянинг 

борлиги уни қабул қилган этнос учун бетаҳликадир. Аммо 

“меҳмон” яккаланиш қобиғидан чиқадиган бўлса, у ҳолда у 

химерага айланади. 

      Химера – бирлаштириб бўлмайдиган нарсани бирлаштиришдан 

иборат. У улкан этносларга мансуб икки этнос ягона маконда 

аралашиб яшаган ва қадриятлари бир-бирига уйғун келмаган 

тақдирда майдонга чиқади. Бундай ҳолларда қон тўкилиши, 

вайронгарчилик, бу этнослардан бирининг ѐки иккаласининг ҳам 

ҳалокати муқаррардир. Этносларнинг бўлиниб кетиш жараѐни 150-

200 йил ва ундан кўроқ давом этиши мумкин
1
. 

      Л.Н.Гумилевнинг “Евроосиѐ ритмлари”: “Евроосиѐ 

ритмлари” Л.Н.Гумилевнинг охирги асаридир. У бу асарни 

ниҳоясига етказа олмаган. Муаллиф бу китобида ўзининг этногенез 

назариясидан келиб чиққан ҳолда, Евроосиѐда юз берган геосиѐсий 

жараѐнлар ва тарихий ҳодисаларнинг кенг манзарасини яратиш, 

турли даврларда қитъанинг интеграциясида иштирок этган халқлар 

– турк, хун, мўғул, татар ва русларнинг тарихини ѐритишни ўз 

олдига мақсад қилиб қўйди. 

     Бошқа евроосиѐчилар сингари, Гумилев ҳам Евроосиѐга турли 

халқлар ва этник гуруҳларнинг, динлар ва миллий тамаддунларнинг 

синтези натижасида шаклланган, ривожланиб умумий 

хусусиятларга ва ўзига хос жамиятга эга бўлган оригинал яшаш 

макони, унинг аҳолисига такрорланмас цивилизация соҳиби бўлган 

улкан этнос сифатида қараган. У Евроосиѐ Шарқ, Ғарбнинг 

иловаси, вилояти ва ҳоказо деган қарашларни рад этиб, бу маконни 

мустақил ва жўшқин этногенез, маданият, ижтимоий-сиѐсий, 

давлатчилик ва технологик тараққиѐт маркази сифатида баҳолади. 

Гумилевнинг фикрича, минтақавий ва ғайриминтақавий 

ландшафтлар уйғун бўлган Евроосиѐнинг иқтисодий-географик 

бирлиги яхлит цивилизация системасини яратиш заруриятини 

белгилаб берган. Евроосиѐда табиат ва жамият, этнослар ва 

инсонлар бир-бирига қарши турмайди, аксинча, бири-бирини 

тўлдиради. 

       Л.Гумилев ўз салафлари бўлган евроосиѐчиларнинг 

славянларнинг этногенези, уларнинг маданияти ва тамаддуни 

тўғрисидаги ғояларини ривожлантириб ва тўлдириб, шундай 

ишончли хулосага келдики, ўзига хос маданий ва ижтимоий 

характеристикага эга бўлган “великоросслар” Савицкий ва 

Трубецкой айтганидек, шарқий славянларнинг шунчаки бир қаноти 

                                                 
1
 умилевЛ.Н. Ритмы Евразии, с.178-179. 

эмас, балки турк-славянларнинг қўшилиши негизида шаклланган 

“алоҳида этнос”дир. У мўғул-татарларни рус ерларини ғасб этувчи 

сифатида тавсиф этганларга қатъиян қарши чиқиб, аксинча, 

уларнинг “рус давлатини Европанинг католиклари тажовузларидан 

қутқарган халоскор” бўлганини исботлаб берган. 

     Гумилев Евроосиѐ мегақитъаси чегараларини қуйидагича 

белгилаган: Ғарбий Европа Евроосиѐ ҳудудидан январь ойининг 

манфий изотермаси билан ажралади (бу чегаранинг шарқий 

қисмида январь ойининг ўртача ҳарорати манфий бўлади). 

Евроосиѐ Жанубдан Кавказ, Кўпеттоғ, Помир, Тян-Шань тоғ 

тизмалари, Шимолдан кенг Тайга, Шарқдан Буюк Хитой девори 

билан чегараланган. У Евроосиѐни учта минтақага бўлган: 

биринчиси, Юксак Осиѐ – Мўғулистон, Тува ва Бойкўлорти. Бу 

ернинг иқлими анча қуруқ, лекин тоғларда намлик етарли 

даражада; иккинчиси, Жануб райони – Қозоғистон ва Ўрта Осиѐ; 

учинчиси, Ғарб райони анча рутубатли. У Шарқий Европани ҳам 

шу минтақага қўшган. Бу минтақа қоратупроқли ва ўрмон-

чўллардан иборат. 

     Евроосиѐнинг шарқий қисмида монголоидлар (қадимда – 

турклар, XIII асрдан – мўғуллар), жанубий қисмида мўғуллар, 

турклар ва форслар аралашмаси, ғарбий қисмида славянлар ва угор-

финлар ерлашган. Санаб ўтилган халқларнинг ҳаммасини 

Евроосиѐнинг тубжой аҳолиси деб ҳисоблаш керак, чунки уларнинг 

кўчиши ўзининг ѐки ўзиникига ўхшаш этноландшафт ҳудудига 

ерлашишдан иборат бўлган. Чет элликлар (хитойлар, араблар, 

яҳудийлар, немислар, шведлар, поляклар ва б.) бу ҳудудга камдан-

кам ҳолларда бостириб кирган, аммо улар пировардида 

муваффақият қозонмаган
1
. 

    Гумилев жаҳон геосиѐсий харитасининг, сайѐрадаги 

чегараларнинг у ѐки бу халқ фойдасига ѐхуд зарарига ўзгаришини, 

бирон этнос, давлатнинг йўқ бўлиб кетиши ва янгиларининг пайдо 

бўлиши ва шунга боғлиқ геосиѐсий жараѐнларни пассионарликнинг 

юксалиши ва, аксинча, пасайиши ва шундан келиб чиқадиган ҳар 

қандай этнос ҳаѐтининг даврийлиги билан изоҳлаган. 

     Мазкур назарияни Евроосиѐ Россиясига татбиқ этган Гумилев 

шундай хулосага келдики, XII асрда Рус ўзаро урушлар натижасида 

қонуний равишда алоҳида князликларга бўлиниб кетди. Ана шу 

вақтда руслар бошдан ўтказаѐтган пассионар давр ниҳоясига етди 

                                                 
1

ва Киев Русининг қарийб 200 йил давом этган пасайиш даври 

бошланди. Шундан кейин кўп ўтмай русларга янги пассионар 

туртки берилди ва бу бутун Евроосиѐ бўйлаб ҳаракат пайдо этди 

ҳамда Москва князлигининг юксалишига сабаб бўлди. 

      Агар пассионаризмнинг биринчи босқичида у католик дини ва 

Византия таъсири остида бўлса, иккинчи босқичида мўғул-татарлар 

таъсири устун бўлди. Гумилевнинг фикрича, пассионар туртки 

олган (1200 йилга яқин) мўғул-татарлар руслар билан бирлашиб, 

янги улкан этнос – “великросслар”ни майдонга келтирди. Шу билан 

Евроосиѐда пассионаризмнинг янги босқичи байроғи 

великороссларнинг қўлига ўтди. 

      Гумилев татарлар ва уларнинг Византияга қарши юришларини 

Россияни қутқарган туртки, Россиянинг халоскори деб тушунгани 

шубҳасиздир. Гумилев рус князи Александр Невскийнинг, буюк 

Литва князи Миндовгнинг ва Усмоний турк давлатининг асосчиси 

Усмоннинг тахминан бир вақтда туғилганликларини далил 

сифатида келтирган. Бу буюк шахслар ўз мамлакатларини чет эл 

тажовузларидан қутқардилар ҳамда мамлакатлари ва халқларининг 

обрў-эътиборини юқори кўтардилар. Чунончи, Александр 

Невскийнинг ташқи босқинчиларга қарши курашида Ботухон ва 

бошқа мўғул хонлари ѐрдам берган. Шунинг учун ҳам Гумилевнинг 

айтишича, мўғул қўшинларининг Евроосиѐдаги, шу жумладан 

Россия ҳудудидаги юришлари умуман ишғол этишдан иборат 

бўлган эмас. Бунинг устига у хунларнинг кўпчилигини “христиан 

ва великороссларнинг аждодларининг бир қаноти” деб ҳисоблаган. 

      Геосиѐсатчи олим Н.А.Нартов “Геосиѐсат” (2004) китобида 

Л.Н.Гумилевнинг Евроосиѐ назариясини атрофлича таҳлил этиб, 

унинг этногенез, пассионарлик ва геосиѐсат тўғрисидаги ғояларига 

юксак баҳо берган
1
. 

       Ҳозирги евроосиѐчилар: Кўриняптики, Л.Гумилевнинг 

уринишлари билан евроосиѐчилик назарияси СССР даврида ҳам, 

эндиги Россия даврида ҳам ҳозирги замон геосиѐсатининг асосий 

йўналишларидан бирига айланди. Кейинги йилларда бу мамлакатда 

ўтказилган кўпдан-кўп тадқиқотлар, ѐзилган китоблар, журнал ва 

газеталарда босилган мақолалар шундан далолат беради. Энг 

асосийси – тарихчи, этнограф ва географ Л.Н.Гумилев 

асарларининг янгидан кўплаб ададларда нашр этилаѐтгани, очиқ 

тарқатилаѐтгани унинг геосиѐсий назариясига ва умуман 

евроосиѐчиликка қизиқиш ошганини кўрсатади. 

       Л.Н.Гумилевнинг илмий асарларига, биринчи рус 

евроосиѐчиларининг ғояларига Россия кенг китобхонлар 

оммасининг қизиқиши ортгани шунга ҳам олиб келдики, кенг 

жамоатчилик ва илмий доиралар, олий ўқув юртлари ўқитувчилари 

ва талабалари  геосиѐсат фанини махсус ўргана бошладилар.  

     Евроосиѐчилик назарияси жаҳоннинг бошқа мамлакатларида 

ҳам қизиқиш уйғотмоқда. Тадқиқот марказлари, геосиѐсатчилар, 

сиѐсатшунослар, президентларнинг маслаҳатчилари бу соҳага 

қизиқиш билан қарамоқдалар. ХХ асрнинг 90-йилларида Евроосиѐ, 

Россия, советлардан кейинги макон ҳудудлари, аҳолиси, табиий-

географик ҳолати, Россия ва Европа, Европа ва Осиѐ орасидаги 

муносабатлар масалаларига оид кўпдан-кўп таҳлилий материаллар 

чоп этилди. 

      Асли рус бўлган ѐки советлардан чиққан америкалик олимлар 

А.Рязановский ва А.Янов, америкалик геосиѐсатчи М.Вассин, 

шунингдек АҚШнинг собиқ президенти Ж.Картернинг миллий 

хавфсизлик масалалари бўйича маслаҳатчиси, сиѐсатшунос 

З.Бжезинский ва бошқалар евроосиѐчи мутахассислар сирасига 

киради. 

     Тадқиқотчилар қайд қилишадики, Россия тарихининг барча 

босқичларида унинг тақдири Осиѐ, Евроосиѐнинг шимоли, Турон 

ва туркий халқлар билан чамбарчас боғлиқ бўлган. 

Евроосиѐчиларнинг издошлари ўз салафларининг меросидан 

геосиѐсий хулосалар чиарибгина қолмай, балки фанда бутун бир 

йўналишни шакллантирдилар. Бу оқим “янги евроосиѐчилик” 

номини олди. 

      1990 йиллардан бошлаб “День” газетаси ва “Элементы” 

журнали атрофида уюшган евроосиѐчилар бу геосиѐсий ғоянинг 

энг кенг тарқалган оқими вакиллари ҳисобланадилар. Улар 

евроосиѐчилик шиори остида миллатчилик ғояларини тарғиб 

қилмоқдалар. 

     Гумилевнинг пассионар назариясини ўз мақсадлари ва 

дунѐқарашига мослаштириб олган ҳозирги евроосиѐчилар 

жаҳондаги ҳозирги ҳолатни Ғарбнинг чўкиши, инқирози ва 

таназзули деб баҳолаб, янги “великорус” сиѐсатини ўртага 

ташладилар, жамиятда етарлича тарафдор тўпладилар ва ҳатто 

амалий сиѐсатда иштирок қила бошладилар. 

     Янги евроосиѐчиларнинг бошқа бир қаноти СССР даврига хос 

“совуқ уруш” ва мафкуравий қарши туриш ақидаларидан халос 

бўлиб, бирлашган Европа Иттифоқини қитъа куч-қудрати деб қабул 

қилдилар ва у билан ҳамда Савицкий, Вернадский, Трубецкой 

замонида ҳали жаҳоннинг энг улкан давлатига айланмаган АҚШ 

билан ўзаро муносабатларни ҳамкорликнинг янги шакллари 

асосига қуришни таклиф этмоқдалар. Янги евроосиѐчиларнинг бу 

оқими Россияни қитъа оламининг “Катта макони” деб атаб, ўз 

қарашларига мувофиқ Европа социализми ғояларини 

оммалаштиришга ҳаракат қилмоқда,  Ғарб либерал ғоялари ва 

этник миллатчиликка қарши чиқмоқда. 

     Аксилғарб нуқтаи газаридан чиқаѐтган янги евроосиѐчиларнинг 

бошқа оқими бўлса, континентал Россия-Эрон иттифоқини тарғиб 

этмоқда.  Уларнинг фикрича, Россиянинг ислом мамлкатларини, 

энг аввало, Эрон ва Ироқни ўзининг стратегик иттифоқчиси ўлароқ 

танлаши Евроосиѐнинг жануби-ғарбида аксилатлантик стратегияга 

асос солади ва кейинчалик ўз режаларини амалга оширишга ѐрдам 

бериши мумкин. Туркий халқлар ва руслар, ислом ва православия 

ижобий комплиментарликка эга, уларнинг иқтисодий, сиѐсий 

манфаатлари, маънавий қадриятлари бир-бирига мос тушади. 

Мазкур оқим вакиллари Европа геосиѐсатчиларининг атлантизмини 

ҳам, мондиализми ва континентализмини ҳам қабул қилишмайди.    

      Кўриняптики, XXI асрнинг бошида ҳам янги евроосиѐчиликка 

қизиқиш сўнмади. Бунинг устига евроосиѐчилик ғоялари 

тарафдорлари 2001 йилда ўз қурултойида “Евроосиѐ” умумроссия 

сиѐсий жамоатчилик ҳаракатини ташкил этдилар. Қурултойда 

қабул қилинган Баѐнотда ҳозирги геосиѐсат янги евроосиѐчилик 

фалсафасига илмий аслаҳа, оқилона ва ҳаракатчан методология, 

долзарблик ва реал сиѐсатга қўллаш имконини берди, деб қайд 

қилинган. Бу оқим тарафдорлари у фақат фалсафий ғоя бўлибгина 

қолмай, балки стратегик режалаштириш қуроли ҳам деган нуқтаи 

назардан келиб чиққан ҳолда, Россиянинг “евроосиѐчилик ѐки 

атлантизм”дан бирини танлаши муаммосини биринчиси фойдасига 

ҳал қиладилар. 

      Гумилевнинг давомчилари учун евроосиѐчилик “турли-туман 

давлатлар ва халқларнинг миллий-диний ҳаѐтидаги энг нозик 

жиҳатларни идрок этиш ва англаш имконини берувчи тарихий-

диний аппаратдир”. 

     Россияда янги евроосиѐчиларнинг кўпгина фикр-мулоҳазалари  

турли миллат ва динга мансуб кишиларга мақбул тушмоқда. Улар 

“гуллаѐтган мураккаблик” ғоясини евроосиѐчилик ҳаракатининг 

асосий тамойили ўлароқ қабул қилишган. Буни Россияда яшаѐтган 

барча халқлар ва элатлар вакилларига Евроосиѐ осмонида жой бор, 

деб тушуниш даркор. Янги евроосиѐчилар сиѐсий жиҳатдан сиѐсий 

марказчилик нуқтаи назарида турадилар. Рус сиѐсий ва мафкуравий 

ҳаѐтида янги евроосиѐчилик атлантизмга очиқдан-очиқ қарши 

чиқмоқда. 

      Геосиѐсатчи олим Александр Дугин Россияда янги 

евроосиѐчиликнинг таниқли вакилларидан биридир. У 

университетни тамомлаганидан кейин узоқ вақт турли газета-

журналларга раҳбарлик қилди, “Элементы” геосиѐсий журналининг 

ва “Евразийское обозрение” газетасининг бош муҳаррири бўлиб 

ишлади. У геосиѐсатга оид “Геосиѐсат асослари” (1997), “Бизнинг 

йўлимиз” (1999), “Евроосиѐчилик асослари” (2002) каби ўнлаб 

йирик асарлар ва рисолалар муаллифидир. Дугин аксилғарбчи, 

аксиллиберал, консерватор сифатида ўзини кўрсатган, у ўз 

қарашларига кўра, ўнг миллатчи бўлиб, ҳамиша ҳукмрон режимга 

мухолифатда туради. Кейинги йилларда у ўзини марказчи қилиб 

кўрсатишга уринаѐтган бўлса-да, асосан ўнгчи ва миллатчилигича 

қолмоқда.  

      “Цивилизацион ѐндашув” Дугин геосиѐсий фалсафасининг 

асосида туради. У ўз асарларида О.Шпенглер, К.Шмитт, 

Европанинг “янги ўнглари” ғояларини тадқиқ қилган. Дугин, худди 

европалик “янги ўнглар” сингари, Ғарб жамияти ва капитализмнинг 

бозор муносабатларини танқид қилган ҳолда, уларнинг ўрнини 

босиши мумкин бўлган қандайдир учинчи йўлни топишни таклиф 

этмоқда. Бу йўл капитализмга ҳам, коммунизмга ҳам олиб 

бормайди. Афтидан, Дугин янги йўлни “Катта макон”дан – 

денгизлари, савдо йўллари ва кенг ҳудуди бўлган улкан Евроосиѐ 

маконидан излаш керак деган фикрда. 

      Дугиннинг евроосиѐчилиги унинг ўз дунѐқараши ақидаларига 

асосланади. Масалан, у Гумилевнинг евроосиѐчилигини таҳлил 

этиб, тўртта геосиѐсий хулоса чиқарган. Дугиннинг айтишича, 

Гумилевнинг евроосиѐчилигидан қуйидаги геосиѐсий хулосаларни 

чиқариш мумкин: 

      1. Барча хусусиятларига, аввало, этногенези ва маданий 

генезига кўра, Евроосиѐ алоҳида “тарақққиѐт ери”дир. Бинобарин, 

жаҳонни тушуниш маъносида “Ғарб ва бошқалар” деган атлантик 

тезис рад этилиши даркор, жаҳоннинг кўп қутблилиги тан олиниши 

керак. Бу ўринда Евроосиѐ цивилизацияси бу қутблардан бирини 

ташкил этади. 

     2. Ўрмон ва Чўл геосиѐсий синтези асосида шундай хулоса 

чиқариладики, великорус давлатчилиги ва унинг реал маданий-

стратегик механизмлари Осиѐ ва Шарқий Европа устидан 

назоратни амалга ошиириш имконини беради. Бу эса Шарқ ва Ғарб 

ўртасида уйғун мувозанат ўрнатиш, Шарқ маданиятини жаҳон 

даражасига кўтариш имконини беради.  

     3. Ғарб цивилизацияси ўз этногенезининг энг қуйи поғонасида 

турибди ва бу минтақада “химерик” этнослар кўпчиликни ташкил 

этади. Бинобарин, тараққиѐт маркази аста-секин ѐш халқлар, шу 

жумладан Евроосиѐ томонга ўтиб бораѐтир.       

     4. Яқин келажакда ҳеч ким кўзламаган ва режалаштирмаган 

қандайдир пассионар туртки содир бўлиши эҳтимоли бор. У 

сайѐранинг сиѐсий ва маданий харитасини кескин ўзгартириб 

юборади, натижада ҳозирги ҳукмрон этнослар сафдан чиқади. 

     Кўриниб турибдики, Дудин Гумилевнинг евроосиѐ назариясидан 

фақат ўз дунѐқарашига мос тушадиган хулосаларни чиқарган. 

Дудиннинг Россия билан боғлиқ геосиѐсий ғоялари асосида бешта 

асосий тезис мавжуд: 

     К.Шмиттнинг тарихни “томир отган, органик ер” деб тушуниши 

ва миллий ироданинг борлиги. 

     Россия жамияти қутблашмасининг аниқлашуви – “дўстлар” ва 

“душманлар”нинг аниқ бўлиши. 

     Қандайдир “истисно шароитларининг” тан олиниши ва қарорлар 

қабул қилиш зарурияти. 

    Россиянинг душманлари АҚШ ва Англия эканини аниқ-равшан 

тушуниб олиш. 

     Партизан ҳаракатларининг зарурлиги қабул қилиниши, немис 

миллатчи-социализми ғояларига ўхшаш ғоялар теварагида рус 

жамиятининг ғайриихтиѐрий қарши туриш ҳаракатининг 

кучайиши
1
.  

     Кўряпмизки, Дугин асарларида евроосиѐчилик 

аксилғарбчиликка асосланади ва  у “Денгиз ва Қуруқлик 

цивилизациялари орасидаги қарама-қаршилик геосиѐсатини” 

ҳозирги Евроосиѐга татбиқ этишга йўналтирилгандир. 

                                                 
1
 Дугин А.Г. Консервативная революция. М., 1994, с.67-68. 

     Дудиннинг айтишича, евроосиѐчилик ҳаракатининг сиѐсий 

платформаси бир қанча тушунчалар билан белгиланади: 

      Биринчиси – идеократия.У Евроосиѐда ҳар бир фуқаро ва 

давлат олий мақсадларга хизмат қилиши учун евроосиѐчиликни 

уларнинг мафкурасига ва олий маънавий миссиясига айлантириш 

керак, деб ҳисоблайди. 

     Иккинчиси – евроосиѐчилик ҳаракати Евроосиѐ танлови деб 

аталадиган ҳаракатни шакллантириши лозим. Бу Евроосиѐнинг 

алоҳида “ландшафт шароити”дан келиб чиқади ва коллектив 

масъулият, ўзаро беғараз ѐрдам, кучли ирода, аскетизм, сабр-чидам, 

бошлиқларга сўзсиз бўйсуниш сингари хислатларни ўз ичига 

олувчи алоҳида ахлоқни талаб қилади. 

     Учинчиси – демотия. Бу евроосиѐчиликнинг ҳуқуқий   

платформаси негизида турадиган тушунчадир. У қадимги юнон ва 

инглиз демократиясидан фарқли ўлароқ, тамоман янги демократик 

норма бўлиши керак. У либерал демократиядан нусха 

кўчирмаслиги ѐки Россиянинг ўтмишдаги деҳқонча ўз-ўзини 

бошқарув ва ер кенгашлари системасига ўхшамаслиги даркор. 

Демотия евроосиѐча ўзига хос авторитаризмга ва иерархик 

бошқарув системасига таяниши керак. 

     Дугиннинг фикрича, Россия Шарқдан ҳам, Ғарбдан ҳам фарқ 

қиладиган ўзига хос маданият эгасидир. Бу маданият негизида 

Евроосиѐ Ғарби ва Евроосиѐ Осиѐсининг қадриятлари туриши 

лозим. Ўз миллатчилик геосиѐсий қарашларидан келиб чиққан 

Дугин Россияни “тарихнинг ўқи” деб эълон қилади, барча жаҳон 

цивилизациялари бу ўқ атрофида айланар эмиш. 

     Шунинг учун, деб даъво қилади Дугин, евроосиѐчилар фақат 

мана шу мамлакат аҳолисига суянибгина қитъа устидан тўла 

назорат ўрнатишлари мумкин. 

      Россиянинг янги геосиѐсий йўналишлари орасида Дугин 

қарашларидан фарқли ғояларни ўртага қўяѐтган оқимлар ҳам бор. 

Масалан, геосиѐсатчи Р.Ф.Туровский классик геосиѐсатчиларнинг 

Қуруқлик ва Денгиз орасида абадий кураш бориши тўғрисидаги 

қарашлари эндиги шароитларга тўғри келмай қолди, чунки бугунги 

кунда давлатларнинг ижтимоий, сиѐсий, маданий ҳаѐтида, уларнинг 

тузилмасида иккита маданият элементлари бирлашиб кетган, 

шунинг учун бундай курашнинг давом этиши мумкин бўлмай 

қолди, деб қайд қилади. Тарих шуни кўрсатадики, бугунги кунда 

давлатларни қуруқлик ѐки денгиз мамлакати дея аниқ тавсифлаш 

мумкин эмас, чунки қуруқлик давлатларининг денгизга чиқиш 

йўлига эга бўлиш ѐки денгиз давлатларининг қуруқликка эҳтиѐжи 

трансмиллий характерга эга бўлиб қолди
1
.    

      Россия коммунистларининг раҳнамоси Г.А.Зюганов янги 

евроосиѐчиларнинг ғояларига яқин қарашларни намоѐн этаѐтган 

геосиѐсатчилардан биридир. У советлардан кейинги маконда Катта 

Евроосиѐ давлати (бирлашмаси)ни барпо этиш билан Россия 

Болқон мамлкатлари, Араб дунѐси ва аксиламерика кайфиятидаги 

бошқа яқин ўлкаларни бирлаштириши ва бу билан реал ва 

жозибали геосиѐсий омилни барпо этиши мумкин, деб ҳисоблайди. 

“Мувозанатлашган дунѐ” тезисидан келиб чиққан ҳолда, Зюганов 

ўзини Катта Ҳудуд омили асосида “жаҳон куч марказлари”нинг 

геосиѐсий мувозанатини сақлаш ҳамда жаҳон халқлари  

манфаатларини баравар таъминлаш йўлини топиш тарафдори 

сифатида кўрсатди. У Россия ўз давлатчилигини бўҳрондан 

чиқариш, янги тамойиллар ва технологиялар асосида олдинги 

маънавий чегараларини барпо этиш йўли билан АҚШга қарши янги 

геостратегик куч – қутб шакллантириши мумкин, деб ҳисоблайди. 

Бу жаҳонда сиѐсий ва ҳарбий мувозанатни сақлаш учун етарли 

бўлади
2
. 

      Қозоғистон президенти Нурсултон Назарбоев томонидан 

илгари сурилган собиқ СССРнинг республикалари ва Жануби-

Шарқий Осиѐнинг бир  қанча давлатлари кириши мумкин бўлган 

“Евроосиѐ Иқтисодий Иттифоқи” ғояси янги евроосиѐчиликнинг 

яна бир оқими бўлди.  Бу ғояни рўѐбга чиқариш геоиқтисодий 

нуқтаи назардан кўрсатилган давлатларнинг ўзаро иқтисодий  

таъсирини янада кучайтириши, шунингдек ҳамкорликда 

трансмиллий иқтисодий, нақлиѐт, коммуникация ва бошқа 

лойиҳаларни амалга ошириш йўли билан “иқтисодий 

евроосиѐчилик” сиѐсатини ўтказишга кўмаклашиши мумкин.  

      Янги евроосиѐчиларнинг бошқа бир гуруҳи кўпроқ “миллатчи 

евроосиѐчилик ғоялари” билан чиқиб, илк рус 

евроосиѐчиларининг меросини ўрганишга, уни Россиянинг ҳозирги 

ҳаѐтига татбиқ этишга чорламоқдалар, асосан буюртма шаклидаги 

миллатчи-шовинистик характердаги тезисларни ўртага 

ташламоқдалар, рус ва туркий халқларнинг, бу минтақада яшовчи 

барча аҳолининг этномиллий ҳис-туйғуларини қитиқламоқдалар. 

                                                 
1
 Туровский Р.Ф. Политическая география. М., 1999, с.36. 

2
 Зюганов Г.А. Россия – Родина моя. М., 1998, с.158. 

Россия либерал-демократик партиясининг раиси 

В.В.Жириновский бу оқимнинг раҳнамосидир. У “Жанубга сўнгги 

ҳужум” (Москва, 1994) ва бошқа кўпгина китоблари ҳамда 

мақолаларида Россиянинг ҳозирги геосиѐсий вазияти ва келажак 

режаларини ўзига хос тарзда изоҳламоқда
1
.  

      АҚШ, Япония ва Хитой каби буюк давлатлар билан Россияни 

қиѐслар экан, Жириновский Россия бу давлатлардан жуда кучли ва 

улардан олдинда турибди, дея даъво қилади. Ўз миллатчилик 

қарашларидан келиб чиққан ҳолда у ҳозирги босқичда Россиянинг 

асосий геосиѐсий вазифаси унга хавф солаѐтган миллий-диний, 

маданий-тарихий ва бошқа хатарли тенденцияларни йўқ қилишдир, 

деган хулосага келади. Унинг фикрича, гўѐ СССР қулагандан кейин 

бу таҳдидлар янада кучайган, натижада Туркия ва Эрон 

советлардан кейинги маконга кўпроқ аралашадиган бўлиб қолган 

ва Ўрта Осиѐ ва Кавказортининг мусулмон аҳолиси орасида 

аксилроссия фаоллиги ошган эмиш. 

      Жириновский Россияга СССР вақтида барпо этилган барча 

нақлиѐт коммуникациялари ва ташқи дунѐга ўтиш йўлларини 

зўрлик йўли билан ўз назорати остига қайтаришни, Болтиқ денгизи 

ва Қора денгиз йўналишидаги ўз ташқи сиѐсатини 

фаоллаштиришни  таклиф қилади. 

      Жириновскийнинг рус сиѐсатига ѐндашуви “буюк 

давлатчилик”, великорус миллатчи-шовинистик ғояларга 

асосланади. У шу ғоялар асосида МДҲ мамлакатлари, Афғонистон, 

Покистон, Ҳиндистон ва Ҳинди-Хитой океани ҳудудларини ишғол 

этиш таклифини илгари суради.  

     Россия геосиѐсатида евроосиѐ-миллатчилик геосиѐсат 

оқимининг Жириновскийдан бошқа намояндалари ҳам бор.Улардан 

айримлари “Учинчи Рим”, “Рус геосиѐсий тўплами”, “Бизнинг 

замондошимиз” каби журналлар билан ҳамкорлик қилишади. Улар 

ўз геосиѐсий мақолаларида моҳият эътибори билан миллатчилик 

шиорларини илгари сурмоқдалар. Бошқалари бўлса, кўпроқ 

аксилтурк ва аксилмусулмон тезисларига асосланган ҳолда, 

Россияда мусулмонлар ва туркийлар сони  кўпаяѐтганидан 

ташвишга тушаѐтганини юрак оғриғи билан баѐн этмоқдалар ва  

уларни ҳайдаб чиқаришни, ҳар қандай йўллар билан 

сиқиштиришни, сонини чеклашни ва шу йўналишдаги бошқа 

чоралар кўришни таклиф этмоқдалар. Улар Россия Евроосиѐда ўз 

                                                 
1
 Қаранг: Жириновский В.В. Очерки по геополитике. Псков, 1997. 

ҳукмронлигини сақлаб қолиш учун туркий-мусулмон 

цивилизацияси ривожига турли йўллар билан тўсқинлик қилиши, 

славян-православ-ғарб цивилизациясининг юксалиши учун қулай 

шароитлар яратиш керак, деб ҳисобламоқдалар. Бу мафкуранинг 

асосий жарчиси И.Кузьменконинг фикрича, барча русларни ягона 

ҳудудда бирлаштириш ва рус ерларида аҳолининг доимо кўпайиб 

боришини таъминлаш даркор. Бунинг учун Россия чегараларида 

жойлашган ғайрирус вилоятларини сўзсиз равишда Россия 

таркибидан чиқариш ва этник жиҳатдан соф рус давлатини барпо 

этиш, Шимолий ва Жанубий Кавказ ва бошқа ҳудудларни 

руслаштиришни кучайтириш лозим эмиш.   

      Бундан ташқари, Кузьменко кейинги асргача Россия ҳудудини 

Украина ва Белоруснинг Европага, Қозоғистоннинг Россияга 

қўшни районларини, Евроосиѐда руслар жойлашган бошқа катта 

аҳоли пунктларини, Европа ва Хитой чегараларига қадар бўлган 

кенг ерларни бирлаштириш ҳисобига Россия империясининг 1917 

йилги чегаралари даражасига етказишни ҳам таклиф қилади
1
. 

    Бу миллатчилик йўналишининг бошқа вакиллари – В.Аксючиц 

ва Н.Павлов, шунингдек баъзи диний арбоблар янада 

авантюристик геосиѐсий ғояларни илгари сурган. Улар келиб 

чиқиши славян ва православ динига оид бўлган аҳоли яшайдиган 

барча ҳудудларни ягона рус миллий давлатига бирлаштиришни,  

унга Украина ва Белоруссияни қўшиб олишни, Россиянинг Кавказ 

ва Марказий Осиѐдан чиқиб кетишини, Киев Руси замонасидаги 

ҳудудий ва мафкуравий тамойилларни қайта тиклашни, XIX аср 

охири – XX аср бошидаги панславян ва панправослав ғояларини 

қарор топтиришни таклиф этмоқдалар. 

     Ҳозирги ғарбчиликка асосланган ва Россия Федерациясининг 

1990 йиллардаги ташқи ишлар вазири А.Козирев номидан келиб 

чиққан ҳолда  “Козирев доктринаси” деб аталган оқим Россия 

геосиѐсатининг яна бир йўналишидир. Ўша вақтлари бу 

йўналишнинг геосиѐсий ғоялари Россиянинг расмий давлат сиѐсати 

даражасига кўтарилган эди.   

     Козиревчилар Ғарб қадриятларини тарғиб қилиб, Ғарб 

тавсияларига амал қилиш, сиѐсий бошқарув, иқтисодий ва маданий 

тараққиѐт даражасини Ғарб стандартлари даражасига 

мувофиқлаштириш ва Ғарбга қаратилган шу каби ғояларга риоя 

этишни ўз сиѐсий платформасининг асоси қилиб олган эдилар. 

                                                 
1
 Кузьменко И. Геополитика Святой Руси. // Третий мир.1994, №1, с.11. 

Ҳозирги вақтда Россияда козиревчиларнинг издошлари “Ўнг 

кучлар иттифоқи” блоки ва қисман “Яблоко” партияси атрофида 

бирлашган либерал фикрловчи сиѐстчилардан иборат. А.Чубайс 

томонидан баѐн этилган “Либерал империя” лойиҳасини ҳам 

козиревчилар ғояси сирасидан деса бўлади. 

      Россиянинг айтиб ўтилган геосиѐсий назариялари орасида 

В.Л.Цимбургскийнинг қарашлари ажралиб туради. У “Россия 

ороли. Россия геосиѐсатининг истиқболлари” мақоласида 

Россиянинг олдинги геосиѐсий кодини ўзгартириш вазифасини 

асослаб берган. Цимбургский Россия ХХ аср охирида ўзининг 

олдинги империячилик геосиѐсий кодини ўзи “орол” деб атаган 

янги геосиѐсий кодга алмаштириши керак, деб ҳисоблаган. 

Цимбургскийнинг “орол” концепцияси Х.Макиндернинг 

“Ҳартланди”га ҳам, евроосиѐчиларнинг империячилик 

назарияларига ҳам ҳеч қандай алоқаси йўқ. 

      Цимбургскийнинг “Орол-Россия”си – океанлар билан қуршаб 

олинган, алоҳида жойлашган бир қуруқликдир. У Европадан 

“бўғозлар”, яъни алоҳида (лимитроф) деб аталадиган ҳудудлар – 

Болтиқбўйи ва Шарқий Европа мамлакатлари билан ажратилган. Бу 

назарияда Россия геосиѐсий объект сифатида доимий ҳаракатда 

бўлган учта аломат билан тавсифланади: 

      Биринчиси, рус этносининг геосиѐсий бутунлиги, роман-

герман этномаданий платформасидан Шарқда, Европа ва Хитой 

орасида жойлашуви.  

      Иккинчиси, Россиянинг катта ҳудудларга, Сибирь ва Узоқ 

Шарқнинг ўзлаштирилмаган ҳудудларига эгалиги ва бу ерлар 

воситасида Шарқдан келиши мумкин бўлган таҳдидлардан 

сақланиш имконияти. 

     Учинчиси, Россия ҳудудининг роман-герман Европасидан буюк 

халқлар ва ҳудудлар, Шарқий Европа славянлари билан 

ажралганлиги. 

      Цимбургскийнинг айтишича, “Россия ороли”  фақат геосиѐсий 

ўзига хослиги билангина эмас, айни чоғда келажакдаги тараққиѐт 

истиқболлари ва геосиѐсий статуси билан Ғарб мамлакатлари ва 

бошқа қўшнилар билан муносабатларни белгилаш имконига эгадир. 

Цимбургскийнинг фикрича, “орол геосиѐсий доктринаси” Россия 

учун буюк империячиликдан тўла воз кечишни, барча куч-

ғайратларни “Россия ороли”нинг ичдан жадал ривожланишига 

йўналтиришни, Урал ортидаги ҳудудларни ўзлаштириш ва бу 

ерларга аҳолини ерлаштиришни ҳам билдиради. Унинг қайд 

қилишича, Россия геосиѐсати улкан устувор вазифалар ўрнига 

ички, минтақавий вазифаларни қўймоғи даркор. Олим большевик 

давлатчилиги билан бирга Россия тарихининг 280 йиллик улуғ 

империячилик босқичи ҳам барҳам топди, деб ҳисоблайди
1
.  

      Цимбургский ўз тадқиқотлари соҳасини “цивилизацион 

геосиѐсат” деб атайди. Бироқ мазкур назария америкалик 

геосиѐсатчи Ҳантингтоннинг “цивилизацион ѐндашув”идан анча 

фарқ қилади. Асосий фарқ шундаки, Ҳантингтондан фарқли 

ўлароқ, Цимбургский доктринаси сайѐравий характерда эмас ва 

асосан Россияга татбиқ этилгандир. Бундан ташқари, унинг 

америка цивилизацион ѐндашувидан яна бир фарқи – Россия 

геосиѐсатчиси  янги цивилизация айни Евроосиѐ маконида 

шаклланади, дейди. У Ғарбий Европанинг роман-герман, Яқин ва 

Ўрта Шарқнинг араб-эрон ҳамда Россия, Хитой, Ҳинд 

цивилизацияларини ажратиб кўрсатган. Цимбургскийнинг 

айтишича, СССР қулаганидан кейин бу цивилизациялар ўртасида 

суверен ҳудудларнинг “оралиқ белбоғи” вужудга келган. Бу 

“белбоғ” Евроосиѐ қитъасидан бошланиб, Польша, Болтиқбўйидан 

Помир ва Тянь-Шангача узаниб, бутун Шарқий Европани, 

Болқонни, Кавказ ва Марказий Осиѐни ўраб олган. Евроосиѐнинг 

барча цивилизацияларини боғловчи роль ўйнайдиган бу “белбоғни” 

Цимбургский “Буюк Лимитроф” деб атаган. Евроосиѐчилардан 

фарқли ўлароқ, Цимбургский Россия Евроосиѐнинг бунѐдкори 

эмас, балки вайрон этувчисидир, деган.  Буюк Лимитроф – аввалги 

Евроосиѐнинг омон қолган ягона цивилизация бирлашмасидир ва 

келажакда жаҳон сиѐсатининг ва геосиѐсатининг иккинчи қутби 

айни шу ерда яратилиши мумкин
2
. 

       Кўряпмизки, Цимбургский Россияни Европа Иттифоқи ва 

Осиѐ-Тинч океани минтақаси ўртасида боғловчи “геосиѐсий ўқ” деб 

ҳисоблаган, унинг келажакда бу буюк ҳудудлар ва маданиятларни 

бирлаштириб, янги ҳарбий-сиѐсий ва геостратегик омилга айлана 

олишини тахмин қилган. 

       Цимбургскийнинг геостратегик доктринаси муайян маънода 

америкалик геосиѐсатчи З.Бжезинскийнинг Евроосиѐ геосиѐсий 

доктринасининг альтернативасидир. Бжезинский ҳам келажакда 

жаҳонга раҳбарлик қиладиган давлат ѐки куч биринчи навбатда 

                                                 
1
 Цымбургский В.Л. Остров Россия. Перспективы российской геополитики. // Полис, 1993, « 5, с.3. 

2
 Цымбургский В.Л. Земля за великим Лимитрофом // Бизнес и политика. 1995, № 9. 

Евроосиѐни (Бжезинскийнинг Евроосиѐ харитаси 

Цимбургскийнинг харитасига мос тушади) эгаллаши, унинг чиқиш 

йўллари, нақлиѐт-коммуникация,энергетика ва бошқа стратегик 

пунктларини, шунингдек Шарқ ва Ғарбни боғловчи йўлакларни 

назорат этиши керак, деб ҳисоблайди. 

      Шундай қилиб, Россиянинг ҳозирги геосиѐсатида геосиѐсат 

фанига маълум барча йўналишларни: ғарбчилар ва аксилғарбчилар, 

евроосиѐчилар ва аксилевроосиѐчилар, миллатчилар ва 

байналмилалчилар, динчилар ва миллатчи-социалистлар ва шу 

кабиларни учратиш мумкин. 

                  VI БОБ 
 

ТУРКЛАРНИНГ ГЕОСИЁСИЙ ҚАРАШЛАРИ ВА 

НАЗАРИЯЛАРИ 

 

 
     Геосиѐсий адабиѐтларда ҳозирги Туркия Республикаси қадимги 

ва ўрта асрларда турли давлатлар ва империялар барпо этган 

туркийларнинг, хусусан Усмонийлар империясининг вориси 

сифатида тақдим этилгани боис тадқиқотчилар туркийларнинг ХХ 

асрга қадар бўлган геосиѐсий назарияларини ҳам асосан 

Усмонийларга оид манбалардан излайдилар. Туркларнинг 

исломдан аввалги ерлашуви ва исломдан кейин амалга оширган 

ишғолчилик геосиѐсати, сўнгра Усмонийлар империясини барпо 

этишлари, бу давлатнинг ўрта асрлардаги ҳарбий-сиѐсий қадамлари 

ва атрофдаги олам билан геосиѐсий муносабатлари, Европада 

марказлашган давлат бунѐд этишлари ва мустамлакачилик 

ҳаракатлари  давридаги мақсадлари ва геостратегик фаолияти 

ҳақидаги маълумотлар ҳали яқин ўтмишда жаҳон ижтимоий 

фикрига қоида тарзида фақат Ғарб ва рус тадқиқотчилари 

томонидан тақдим этилган эди. Бу эса, ўз навбатида, турклар ва 

улар яратган давлатлар, юргизган сиѐсат, атрофдаги мамлакатлар 

билан йўлга қўйган геосиѐсий алоқалар ва ҳоказолар тўғрисида 

жаҳон ижтимоий фикрига кўпроқ салбий маънодаги материаллар, 

бирѐқлама шарҳлар ва фикр-мулоҳазалар етказилишига, тарихда 

жуда муҳим роль ўйнаган бу халқ ҳақида воқеликка тўғри 

келмайдиган тасаввурларнинг шаклланишига сабабчи бўлгандир. 

 

        6.1. Усмоний туркларнинг геосиѐсий қарашлари 

 

     Мазкур китобни ѐзиш учун материал тўплар эканмиз, 

туркларнинг тарихи, Усмоний султонларининг Отатуркка ва 

Жумҳуриятга қадар бўлган макон ва геосиѐсий тушунчалари ҳақида 

қадимги ва ўрта асрларда ѐзилган қандайдир адабиѐт ѐки ѐзма 

манбаларни топа олмадик. Тадқиқотчилар туркларнинг геосиѐсий 

фаолиятининг барча даврларига (кейинги бир неча йилни истисно 

қилганда) оид жиддий таҳлилий материаллар умуман йўқлигини 

қайд қиладилар. Уларнинг фикрича, туркларнинг амалий фаолияти 

билан назарий фикр-мулоҳазалари бир-бирига мос тушмаслиги 

геостратегик ѐндашув ва режалаштиришни шакллантириш, 

собитқадам геосиѐсий фаолият, давлат ва армияни барпо этиш, кенг 

географик ҳудудларни қўлга киритиш ва бошқариш соҳасида 

туркларнинг энг катта камчилиги бўлган. Албатта, бу турклар 

умуман ўз фаолиятини ҳечам таҳлил қилмаган, жаҳонни кўр-кўрона 

ишғол этган, 600 йил давомида халқлар ва улкан ҳудудларни 

“бўлганича бўлар” тарзида бошқарган деган маънони билдирмайди. 

Аксинча, манбалар шундан далолат берадики, турклар қадимги 

даврнинг турли босқичларида мавжуд бўлган, диний ва бошқа 

асосларда барпо этилган империяларнинг фаолияти, бошқарув 

тизими тўғрисида фақат зарур маълумотларга эга бўлибгина 

қолмай, балки атрофдаги ҳудудларнинг географик ва ҳарбий-

стратегик характеристикаси, у ерда яшайдиган халқларнинг ҳарбий, 

иқтисодий кучи, дини, анъаналари ва бошқа цивилизацион 

маълумотлардан ҳам яхшигина хабардор бўлганлар. Уларнинг 

ишғол этилган ҳудудлардаги фаолияти ҳам турк саркардалари ва 

уларни йўллаган “марказ”лар атрофдаги олам тўғрисида жиддий 

геосиѐсий маълумотларга эга бўлгани ва турли геостратегик ва 

геосиѐсий режалар доирасида ҳаракат қилганидан далолат беради. 

Бироқ турк султонлари, бошқа олий раҳбарлари ѐки уларнинг 

теварагидаги назариѐтчи стратегларнинг улар фаолият кўрсатган 

даврга ҳамда кейинги йилларга оид геосиѐсий фикр-мулоҳазалари 

баѐн этилган қандайдир очиқ ѐзма манбалар маълум эмас. Эҳтимол, 

туркларнинг сиѐсий ва стратегик фаолияти, геосиѐсий тафаккури 

акс этган ва жаҳон геостратегик фанини бойитиши мумкин бўлган 

бундай материаллар ҳозиргача қандайдир маҳаллий ва чет эл 

архивларида чанг босиб ѐтган бўлса керак. Бироқ, афсуски, улар ѐ 

нашр этилмаган, ѐки кенг китобхон оммасига ѐпиқ. Шу боисдан 

туркларнинг геосиѐсий қарашлари ва назарияларини аниқлаш учун 

уларнинг бу соҳадаги бутун фаолиятини кўздан кечириб чиқиш, 

улар қабул қилган геосиѐсий қарорларни, босиб олган ҳудудларида 

маҳаллий аҳолига муомаласини ҳамда бошқа масалаларни ўрганиш 

ва таҳлил этиш лозим бўлади. 

      Турклар томонидан бунѐд этилган Усмонийлар давлати ўрта 

асрларда, қадимги дунѐнинг диний ва бошқа империялари 

ҳалокатга учраган ҳамда миллий ва марказлашган давлатлар оѐққа 

тураѐтган бир даврда сайѐранинг геосиѐсий муносабатлари 

саҳнасига чиқди. 500 йилдан кўпроқ вақт давомида жаҳондаги 

асосий ҳодисалар марказида турган бу империя ХХ аср бошларида 

Европада капиталистик муносабатларнинг ривожи, мустамлакачи 

империялар орасидага зиддиятлар кескинлашуви натижасида 

бошланган Биринчи Жаҳон уруши охирларида қулади. Турклар 

Европада халқларнинг бирлашувига, марказлашган ва миллий 

давлатларнинг вужудга келишига – мазкур даврда жаҳон 

миқѐсидаги  энг муҳим геосиѐсий ҳодиса ҳисобланувчи жараѐнга 

жиддий туртки бердилар. Усмоний туркларнинг энг кучли  ва 

самарали тараққиѐт босқичи улар энг муҳим геосиѐсий ва 

геостратегик маконларни эгаллаган, барча қитъаларни 

бирлаштирган ва жаҳон давлатларининг савдо йўлларини назорат 

қилган (XV аср бошидан XVII аср охиригача бўлган) даврга тўғри 

келади. 

      Европада марказлашган давлатлар ва буржуазиянинг ташкил 

топиши, капиталистик муносабатларнинг гуркираб ривожланиши 

XVI асрнинг охири – XVII асрнинг бошларида маҳаллий халқлар ва 

давлатларнинг Усмонийлар империясига қаршилиги кучайишига, 

Европанинг бирлашган кучлари олдида бу империянинг аста-секин 

заифлашувига, ўз геосиѐсий мавқеини бирин-кетин бой беришига 

ва, ниҳоят, жаҳоннинг янги мустамлакачи империялари босими 

остида тўла ҳалокатга учрашига олиб келди. 

      Тўғри, Усмонийлар империяси анча кейинги даврларгача, яъни 

XVIII–XIX асрларда ҳам геосиѐсий кучга ва қулай позицияларга эга 

бўлган, муайян денгизлар, қирғоқ минтақалари ва қитъа 

маконларини назорат қилган давлат бўлиб қолаверди. Бироқ, шунга 

қарамай, жаҳонда мустамлакачилик ҳаракати аста-секин кучайган, 

Буюк Британиянинг Атлантикадан (атлантизм), Франция ва 

Австрия-Венгриянинг Европадан (континентализм), Россиянинг 

Евроосиѐдан (евроосиѐчилик) тазйиқлари тобора кучайган бир 

шароитда Усмонийлар империяси ўзини деворга тақалган ҳис 

қилди ва юзага келган аҳволдан қутулиш йўлларини зўр бериб 

излади. Аслида Усмонийларнинг ХХ аср бошларида юқорида тилга 

олинган геосиѐсий кучлар қаршисида тахминан у билан айни 

вазиятда бўлган Германия билан яқинлашуви ва унинг тарафдори 

сифатида Биринчи жаҳон урушига қўшилиши мажбурий қадам 

бўлиб, туркларнинг мавжуд “статус кво”ни ҳимоя этишларидан 

бошқа йўли ҳам йўқ эди. 

       Маълумки, Германия бошчилик қилган ҳарбий блокнинг 

урушда мағлубиятга учраши кейинги даврда бу мамлакатнинг 

мустамлакачилик орзуларига ва бу борада амалга оширмоқчи 

бўлган сиѐсатига, айни чоғда Усмонийлар империясининг 

геосиѐсий борлиғига чек қўйди ва уларнинг икковини ҳам 

жаҳоннинг икккинчи даражали давлатлари қаторига улоқтирди. 

Биринчи Жаҳон урушига қадар тарих саҳнасида муҳим роль 

ўйнаган ва ўз сўзини ўтказган турклар энг оғир аҳволга гирифтор 

бўлдилар. Шу вақтдан бошлаб Европа ва жаҳоннинг саккизта 

асосий империясидан (Британия, Франция, Автрия-Венгрия, Хитой, 

Япония, Германия ва Россия) бири бўлган Усмонийлар империяси 

жаҳон геосиѐсий кураши майдонидан чиқиб кетди. Қарийб беш юз 

йилдан кўпроқ вақт мобайнида сайѐрани ларзага солган 

Усмонийлар сулоласи ҳокимиятига ҳам нуқта қўйилди. 

      Кўпгина тадқиқотчилар Усмонийларнинг геосиѐсий 

муаммосини асосан уларнинг янги-янги ҳудудларни ишғол этиши 

ва ўз географик яхлитлигини тез-тез бузиб, геомакон, ҳарбий-

стратегик-сарҳад унсурларини ўзгартиришга мажбур бўлиши, янги 

давлатлар, халқлар ва жамиятлар билан кураш ва алоқа 

муаммоларини ҳал этиш, қўшничилик ва чегара хавфсизлиги 

масаласини ҳал этиш мажбуриятига дуч келиши, буюк кўчишлар ва 

ерлашувлар натижасида юзага келган мушкилотлар, араблардан 

мерос олган мусулмон-христиан-яҳудий қарама-қаршилигини 

давом эттириши ва XI-XX асрлар орасида жаҳонда исломни ҳимоя 

этиш ва ѐйиш вазифасини ижро этишни таъминлашга ҳаракат 

қилиши, Европа марказига кириб борган сари у ердаги халқлар ва 

давлатларнинг қаршилиги кучайиши ва шу кабилар билан 

боғлайдилар
1
.  

     Бошқа тадқиқотчилар бўлса, ўша даврдаги ҳукмрон табақада 

глобал геосиѐсий ва геостратегик дунѐқарашнинг заиф бўлгани, 

Усмоний султонларда назарий ва амалий жиҳатдан қандайдир 

жиддий ҳаракат дастури бўлмагани, ҳарбий юришлар ва ишғол 

этилган ҳудудларни бошқариш бирмунча стихияли характерда 

бўлгани, ўтказилаѐтган геосиѐсатнинг эҳтимол тутилган 

оқибатлари тахмин этилмагани сингарилар Усмонийлар 

империясининг ҳалокатининг асосий сабабларидан бўлди, деб 

кўрсатадилар. Яна бошқача ѐндашувларга кўра, ўша вақтда 

Усмонийлар империясининг ҳукмрон доиралари билан илғор 

                                                 
1
 Suat İ. Türklerin jeopolitiği ve avrasyaçılık. Ankara: 2005: s.66.  

геосиѐсий тафаккур намояндалари ўртасидаги алоқалар ѐ заиф 

бўлгани ѐки умуман йўқлиги натижасида бу давлат ҳалокатга 

учраган. Чунончи, Усмоний султонлар французларнинг Бодени ва 

Монтескьеси, инглизларнинг Макиндери, америкаликларнинг 

Мэҳени, Спайкмени, немисларнинг Риттери, Ҳаусҳофери, 

италияликларнинг Макиавеллиси, русларнинг Данилевскийси, 

Мечникови, Милютини даражасида туриши мумкин бўлган ўз 

геосиѐсатчи ва геостратегларини тайѐрлашнинг уддасидан 

чиқмадилар ва ҳ.к.   Бу назариѐтчилар ўз мамлакатлари ва 

халқларининг тарихини, қўшни давлатлар билан муносабатларнинг 

аҳволи ва мақсадларини таҳлил этиб, давлатнинг келажакдаги 

қадамларини назарий жиҳатдан асослаб берган ва бу йўналишда 

давлатнинг расмий арбобларига зарурий тавсияларни берган 

эдилар.Усмонийлар империясининг бутун тарихи мобайнида 

бундай геосиѐсий тафаккур намуналари учрамайди
1
.  

     Тадқиқотчилар XVIII аср охиридан бошлаб юқорида 

кўрсатилган сабаблар оқибатида бу давлат бошқа мустамлакаачи 

империялардан фарқли равишда мустамлакачилик ва босқинчилик 

сиѐсати ўтказишдан воз кечгани, асосан мавжуд геосиѐсий 

мавқеини асрашга, ички сарой фитналарини бартараф этиш билан 

шуғуллангани, империянинг ички яхлитлиги ва геостратегик 

хавфсизлиги билан жиддий шуғулланмаганини Усмонийлар 

империяси ҳалокатининг иккинчи сабаби сифатида кўрсатадилар. 

Тадқиқотчиларнинг фикрича, Усмонийлар империяси ўз 

чегараларида фақат мудофаа истеҳкомларини яратган, бошқа 

стратегик тадбирлардан фойдаланмаган. Усмонийлар, масалан, 

руслар кенг тарзда фойдаланган геосиѐсий таъсир зоналарини 

яратиш, чегара атрофидаги аҳоли ўртасида керакли иш олиб бориш, 

собитқадамлик билан ерлаштириш ва аҳолини кўчириш ва шу каби 

тадбирларни ишлатмаган. Бу эса шунга мувофиқ тарзда кенг 

ҳудудларга ѐйилган усмонийлар қўшинлари ва мамлакатнинг 

асосий чегаралари, чегара яқинидаги ҳудудлар билан марказнинг 

раҳбар тузилмалари ўртасида алоқалар заиф бўлишига сабабчи 

бўлган
2
. 

     Бундан ташқари, усмонийлар ўзлари ишғол этган ҳудудларда 

маҳаллий урф-одат, анъаналарни, узоқ йиллар мобайнида 

шаклланган ижтимоий муносабатларни йўқ қилмаганлар, аксинча, 

                                                 
1
 Қаранг: Davutoğlu A. Stratejik Derinlik. Türkiyenin uluslararası konumu. Ankara, Küre, 2008 (27.baskı), s.45-51. 

2
 Davutoğlu A. Stratejik Derinlik. Türkiyenin uluslararası konumu. s.53. 

одатда, муҳофаза қилганлар. Умуман, Усмонийлар империясининг 

геосиѐсатини характерлайдиган асосий жиҳатлардан бири ҳам 

унинг ҳаддан ташқари катта географик ҳудудларни ва 

цивилизацияларни ҳимоя этишидан иборат эди. Империя яртилган 

илк йилларда уни идора қилганлар амалиѐтчи ҳарбий раҳбарлар 

бўлган ва уларнинг нуфузи “янада кўпроқ географик ҳудудларни 

фатҳ этишига боғлиқ” эди. Бу эса муваффақиятли ҳарбий 

юришларни тақозо этарди. Аммо Усмонийлар давлати қўлга 

киритган ҳудудларда фақат бошқарувни ўз қўлида тутар, маҳаллий 

аҳолини хирож тўлашга мажбур қиларди холос. Турклар бошқа 

геосиѐсий, геостратегик фаолият дастурларидан, чунончи руслар 

юритган этник-диний масканлар яратиш, маҳаллий аҳолини тил, 

дин ва миллий томондан ассимиляцияга гирифтор этиш, ўзига 

қарам ҳолга келтириш, махфий шаклдаги узоқ муддатли геосиѐсий 

таъсир механизмларини яратиш каби усуллардан 

фойдаланмаганлар. Туркларнинг геосиѐсий шиори “ѐ маконга том 

ҳоким бўлиш, ѐки ҳудудни тарк этмоқ” сиѐсатидан келиб чиққан. 

Тадқиқотчилар буни ҳам Усмонийлар империясининг мағлубияти 

сабабларидан бири сифатида кўрсатадилар
1
. 

       Биринчи Жаҳон урушидаги мағлубиятидан сўнг – 1919-1920 

йиллардан бошлаб турклар фақат бошқа қитъалардагина эмс, балки 

ўзлари яшаган Онадўли заминида ҳам мушкул ва машаққатли 

геосиѐсий жараѐнга дуч келдилар. Бу эса Мустафо Камол Отатурк 

ва унинг қуролдошларини оѐққа қалқишга, миллатни сафарбар 

этиб, қўлларига қурол олишга, туркларнинг миллий ҳис-

туйғуларини, давлатчилиги ва мамлакатнинг бир бутунлигини 

ҳимоя этишга сафарбар қилди. 

 

   6.2. Туркия Республикасининг асосчиси 

        Отатуркнинг геосиѐсий қарашлари   

 

      Тадқиқотчилар Иккинчи жаҳон урушининг охирига қадар 

бўлган даврни (1919-1945) туркларнинг аввалги империячилик 

даъволаридан тамомила маҳрум бўлиши, турк халқининг Отатурк 

раҳбарлигида ҳозирги Туркия Республикасини барпо этишга 

сафарбар этилиши ва бу давлатнинг янги статусда жаҳон ва 

                                                 
1
 Davutoğlu A. Stratejik Derinlik. Türkiyenin uluslararası konumu. s.51-52. 

 



 205 

минтақа геосиѐсий ҳаѐтида иштирок этиши даври сифатида 

тавсифлайдилар.    

     Айни янги Туркиянинг асосчиси Отатурк турк ижтимоий-сиѐсий 

ва давлат арбоблари орасида “геосиѐсат” атамасини биринчи бўлиб 

ишлатган ва бу йўналишда ўз фикрларини очиқ-ойдин баѐн этган 

биринчи киши бўлди. У Туркия давлатининг геосиѐсий маконини  

унинг атрофида жойлашган  ҳудудлар билан бирга “Евроосиѐ” деб 

атади ва мамлакатининг ўзаро алоқаларини айни шу географик 

макондаги давлатлар ва халқлар билан ўрнатишга ҳаракат қилди.  

      “Евроосиѐчилик” атамаси турк геосиѐсатида Отатуркдан олдин 

ҳам ишлатилган. Бу ибора турк геосиѐсатига биринчи бўлиб 

“турончилик”нинг мумтоз мафкурачиси Зиѐ Кўкалп томонидан 

1908 йилда киритилган эди
1
.  

     Кейинги йилларда бу атамага геосиѐсий макон маъноси берилди 

ва Туркия расмий ташқи сиѐсатининг воситаси сифатида вақт-вақти 

билан фақат муайян тарихий саналарда қўлланилди. 

     Евроосиѐдаги иккита наҳанг – Россия ва Усмонийлар 

империяларининг қулашидан кейин Туркияда ҳам, Россияда ҳам 

“евроосиѐчилик”ни янги республикаларнинг давлат стратегияси 

даражасига кўтариб, уни инглиз-саксон атлантизми ва Европа 

континентализмига қарши қўйишга ҳаракат қилинди. 1919 – 1922 

йилларда ва Иккинчи жаҳон урушига қадар  Совет Россиясида 

Ленин ва Туркия Республикасида Отатурк, уларнинг сафдошлари 

ва давомчилари евроосиѐчилик сиѐсатини юргизиб, бир-бири ва 

минтақадаги бошқа мамлакатлар билан геосиѐсий алоқаларни 

қўллаб-қувватладилар. Отатурк Россия билан муносабатларга, 

айниқса, катта аҳамият берган. Иш ҳатто шунга ҳам бориб етдики, 

Ғарб блокининг Совет Россиясига, кейинроқ СССРга қарши 

ўтказаѐтган душманларча муносабатга жавоб тарзида Туркия анча 

узоқ вақт Миллатлар Лигасига аъзо бўлишдан бош тортди. 

      Лекин Отатурк ўша даврда Россия билан геомаконда ҳамкорлик 

қилиш, минтақавий муносабатлар ва бошқа геосиѐсий алоқаларни 

қўллаб-қувватлаш билан бирга, ўз мамлакатини советлаштиришни 

қатъиян рад қилди.  Ўша вақтда унинг замондошларининг 

                                                 
1
 Ундан кейинги йилларда “евроосиѐчилик – турончилик” ғояси Усмонийлар давлатининг Евроосиѐни 

эгаллаш учун Россияга қарши курашида турк миллатчилигининг кучайишига хизмат қилди.  Турк 

геосиѐсатининг Юсуф Оқчура, Ниҳол Отсиз, Ризо Ўғуз Туркқон сингари намояндалари Республиканинг 

биринчи кунларидан бошлабоқ “евроосиѐчилик”ни Туркиянинг янги давлат стратегияси даражасига 

кўтаришга ҳаракат қилдилар. 1920-1930 йилларда Туркия Республикасининг биринчи президенти Отатурк 

ўзига хос ѐндашув билан бу ғояни Туркия ташқи сиѐсатида жорий эта бошлади ва ундан  ўз мамлакатининг 

минтақадаги геосиѐсий алоқаларини ўрнатишда моҳирона фойдаланди. 

кўпчилиги Отатуркнинг Ленин билан “илиқ муносабатлари”ни 

рўкач қилиб,  Туркиянинг “усмоний имижи” билан видолашиб, 

социализм йўлидан кетиш ва байналмилалчи  давлат яратишдан 

бошқа йўли йўқ, деб ҳисоблаган бир вақтда Отатурк мутлақо 

бошқача йўл танлади. У Туркияни “туркларнинг миллий борлиғини 

акс эттирадиган ва ривожланирадиган”, “ўрта йўлни танлаган 

бетараф давлат” сифатида ривожлантиришга қарор қилди. 

Шубҳасизки, Лениннинг “пролетариатнинг ватани йўқ, умумий 

мақсадлари бор холос” деган шиори Отатуркнинг “ҳар бир турк 

учун ватандан азиз неъмат йўқдир” деган шиори асло бир-бирига 

мос тушмас эди. 

      Сиѐсий-мафкуравий нуқтаи назардан ўша даврда бир-бирига 

зид икки система ўртасида геосиѐсий маневр қилиш ва ўз 

мамлакатининг миллий манфаатларига суянган ҳолда “бетарафлик 

миссияси”ни ҳаѐтга жорий этиш осон бўлмаган. Бироқ, 

замонасининг энг кучли миллий ғоясини ўз фаолиятининг  

марказига қўйган, метиндек ирода ва узоқни кўриш қобилиятини 

намоѐн қилган, мувозанатлашган сиѐсат юритган Отатурк бу оғир 

вазифани муваффақиятли бажарди. 

     Отатурк Туркияни замонавий цивилизация қадриятлари асосида 

яшайдиган, ўша вақтда Европа ижтимоий-сиѐсий ва маданий 

системаларига хос фуқаролик жамияти бошқарув режими ва 

муассасаларига эга бўлган, лекин ўз миллий ва маънавий 

қадриятларини сақлаб қолган, социализмга ҳам, атлантизмга ҳам 

ўхшамайдиган мустақил – учинчи тараққиѐт йўлидан борадиган 

мамлакат сифатида тасаввур қиларди. У Европа ва Россия 

геосиѐсатчиларининг инсоният цивилизациясини турларга 

бўлишдан иборат қарашларини қабул қилмаган ва цивилизацияни 

“ягона инсоний қадрият” деб ҳисоблаган эди. Замонавий, дунѐвий 

Турк давлатини барпо этиш муносабати билан Отатурк бундай 

деган эди: “Мамлакатлар кўп, лекин цивилизация биттадир. 

Миллатнинг тараққиѐти унинг ягона дунѐ цивилизациясига 

мансублигига боғлиқ...  Усмонийлар империяси  Ғарб устидан 

қозонган ғалабалари натижасида қўлга киритган устунлигидан 

тўғри фойдалана олмаган ва Европа билан барча маданий 

алоқаларини йўқотган чоғдагина унинг ҳалокати бошланди. Биз бу 

хатони такрорламаймиз. Бизнинг анъаналаримиз, сиѐсатимиз, барча 

хатти-ҳаракатларимиз Туркияни Европа мамлакати, аниқроғи, Ғарб 

йўлидан борадиган мамлакат сифатида қарор топтиришга 

йўналтирилган. Биз мамлакатни замонавийлаштиришни хоҳлаймиз 

ва бизнинг асосий сиѐсатимиз европача ҳокимият асосларни барпо 

этишга йўналтирилгандир”. 

      Отатуркнинг геосиѐсати амалийлиги билан ҳам ажралиб туради. 

Бу, биринчи навбатда, шу билан боғлиқ эдики, ўша вақтдаги 

Туркияда, Европа давлатларидан фарқли ўлароқ, мустақил 

давлатчилик ва янги бошқарув муносабатларини шакллантириш 

ғоясини “учинчи табақа” ѐки миллий буржуазия эмас, балки асосан 

Отатурк бошчилигидаги ҳарбий-фуқаро бюрократияси амалга 

ошираѐтганди.  

      Отатурк ҳозирги Туркиянинг ташқи сиѐсатини мамлакатнинг 

ички ижтимоий-сиѐсий ва ижтимоий-иқтисодий вазияти билан 

чамбарчас боғлаган эди. У томонидан ўтказилган туб ислоҳотлар 

Туркияни замонавийлаштиришга, уни жаҳонда тараққиѐтнинг 

ғарбча йўлини танлаган мамлакат сифатида тан олинишига сабаб 

бўлди. Бироқ ўша вақтлари Ғарбнинг бир қанча давлатлари, шу 

жумладан АҚШ Туркиянинг Европага интеграциялашувидан 

унчалик манфаатдор эмасди. Бу мамлакатларда туркларни тарихий 

ватани – Осиѐга “қайтариш” ғояси устун эди. Шу нуқтаи назарда 

турган олимлар ва геосиѐсатчилар Усмонийлар давлатининг Европа 

давлатлари билан кўп асрлик тарихини тафтиш қилиш билан банд 

бўлдилар. Отатуркнинг Ленин билан яқинлашувига жиддий туртки 

берган жиддий омиллардан бири ҳам Ғарбнинг бу иккала 

мамлакатга душманона муносабати бўлди. На Отатурк ўтмишдаги 

Усмонийлар империяси учун, на Ленин аввалги чор режими учун 

жавобгарликни ўз бўйнига олмоқчи эмасди. 

      Ўз миллатларининг иродасига суянган бу икки раҳнамо ўз 

мамлакатларининг ва халқларининг келажак ҳаѐтини ўз геосиѐсий 

тасаввурларига мос ҳолда барпо этишга киришдилар ва 

давлатларини халқаро муносабатлар тизимининг тўла ҳуқуқли 

аъзосига айлантиришни орзу қилдилар. 

     Отатурк Усмонийлар империясидан мерос қолган кўпдан-кўп 

муаммоларни ҳал қилишга, жаҳоннинг Буюк Британия, Франция, 

АҚШ сингари буюк давлатлари билан яқинлашишга, бунда бу 

мамлакатлар томонидан ўтказилаѐтган атлантизм сиѐсатига қарам 

ҳолга тушиб қолмасликка интилди. Мазкур даврда Туркиянинг 

Босфор бўғози ва Мосулга эгалик тўғрисида инглизлар билан ҳар 

хил геосиѐсий ва геостратегик муаммолари, Қора, Эгей ва Ўртаер 

денгизлари минтақаларидаги масалалар юзасидан французлар, 

греклар, автрия-венгерлар билан турли ихтилофлари бор эди. 

Айтиш мумкинки, ХХ асрнинг 20-30-йиллари мобайнида бу 

масалаларни ҳамма манфаатдор томонларнинг умумий 

манфаатларини ҳисобга олган ҳолда, тинч йўл билан ҳал этиш 

Отатуркнинг диққат марказида турди. 

      Мазкур даврда Туркиядан ташқаридаги – Яқин Шарқ, Африка, 

Осиѐда ва СССРнинг мусулмон минтақаларидаги туркий-мусулмон 

халқлари билан муносабат ўрнатиш Отатурк геосиѐсий 

фаолиятининг энг заиф бўғинларидан бўлди.  Усмонийлар 

империяси қулагандан кейин Туркия бу геосиѐсий макондан сиқиб 

чиқарилган, баъзи истисноларни ҳисобга олмаганда Иккинчи 

Жаҳон урушининг охирига қадар, айтиш мумкинки, мусулмон 

халқлар билан ҳеч қандай жиддий геосиѐсий муносабатлар 

ўрнатмаган, уларнинг миллий ҳаракатларига кўмаклашмаган ва бу 

йўналишда бирон-бир фаол геосиѐсат олиб бормаган эди.  Шунга 

мувофиқ равишда бу мазкур давлатлар ва халқларнинг ўзга 

геосиѐсий кучлар таъсирига тушишига сабаб бўлди ва туркий-

мусулмон дунѐнинг заифлашуви учун шароит яратди.  

      Ўз геосиѐсий фаолияти ва ташқи сиѐсатида асосий эътиборини 

Туркия Республикасини мустаҳкамлашга ва Совет Иттифоқи ва 

Европа давлатлари билан муносабатлар ўрнатишга қаратган 

Отатурк, айтиш мумкинки, Туркияни Яқин Шарқ ва мусулмон 

дунѐси муаммоларини ҳал қилишдан четда тутди.  Моҳият 

эътибори билан, Усмонийлар империяси авваллари ўтказган 

босқинчилик сиѐсатидан воз кечган Туркия бу минтақага бўлган 

барча даъволаридан кечиш билан бирга жаҳоннинг энг муҳим 

геосиѐсий ва геостратегик минтақаларидан бири – Яқин ва Ўрта 

Шарқ, араб ҳудудларидан ўз ихтиѐри билан ажралиб қолди. 

Ҳолбуки, янги Республиканинг ҳукумати интиқом олиш 

режаларидан воз кечганини эълон қилгани Туркия ва араб 

давлатлари орасида яхши қўшничилик алоқаларини ўрнатиш учун 

яхши имкониятларни вужудга келтирган эди. Лекин 1926 йилда 

Ироқ-Туркия чегаралари ва икки давлат орасида яхши қўшничилик 

муносабатларига оид Буюк Британия, Ироқ ва Туркия орасида 

тузилган, 1926 йилда Яман билан тузилган, 1937 йилда эса Миср 

билан имзоланган дўстлик ҳақидаги битимларни истисно этганда, 

Туркия араб давлатлари билан ҳеч қандай жиддий геосиѐсий 

алоқалар ўрнатмади.  Бу эса Яқин ва Ўрта Шарқда Туркия 

геосиѐсати ҳаддан ташқари заиф бўлганини кўрсатади. 

      Отатуркнинг ўзининг баъзи муҳим геосиѐсий қарашларини 

амалга ошириши Иккинчи Жаҳон уруши арафасида Европада ва 

жаҳонда геосиѐсий ва геостратегик кучларнинг гуруҳларга 

бирлашуви ва урушга тайѐрланиши даврига тўғри келди.  

Фашистлар Италиясининг Германиянинг қувватлаши натижасида 

30-йилларда Ўртаер денгизи ҳавзасида назоратни ўз қўлига олиш 

истаги Туркиянинг бу минтақадаги геосиѐсий манфаатларини яна 

таҳлика остига қўйди. 1931 йил март ойида Муссолини Катта 

Фашист Кенгаши мажлисида Осиѐ ва Африканинг бир қанча 

ҳудудларини босиб олишни кўзда тутган “ҳаѐтий макон” 

дастурининг мақсадларини очиқлади ва бу дастурни тез орада 

амалга оширишга киришиш ниятида эканини эълон қилди. Италия 

бу режа Туркияга қарши қаратилмаганини таъкидлаган бўлса-да, 

Отатурк ҳукумати ҳақли равишда ташвишга тушди ва баъзи олдини 

олувчи тадбирларни амалга ошира бошлади. Чунончи, Туркия 

Совет Иттифоқи раҳбариятига “ўзаро ѐрдам ҳақида” битим 

тузишни таклиф этди, лекин рад жавоби олди. Ўша даврда СССР 

раҳбарияти ўзининг баъзи геосиѐсий маневрларини амалга 

ошираѐтган эди. Сталин “боьшевиклаштиришдан бош тортаѐтган 

турклар”, ўтмишда руслар “Царьград” деб атаган Истанбул, Қора 

денгиз бўғозларига доир ўз геостратегик мақсадларини ҳозирча сир 

тутаѐтганди. Шунингдек, Москва ўша вақтда Гитлер ва унинг 

иттифоқчилари биринчи бўлиб кимга ҳужум қилишини ҳали 

аниқлай олмаганди. Мана шундан келиб чиққан Сталин юзага 

келган вазиятда бундай битим фақат Туркияга фойдали бўлади, деб 

ҳисоблади. Шунинг учун ҳам 1931-1932 йилларда Туркия битим 

тузиш масаласини бир неча бор ўртага қўйган бўлса-да, Совет 

Иттифоқи бу мурожаатларни жавобсиз қолдирди. СССР Туркия 

тарафида туриб Италияга қарши урушишдан аниқ-равшан бош 

тортди. Бунга жавобан Туркия ҳам Германияга қарши урушида 

Совет Иттифоқини қўлламади. 1932 йилда Туркия ва СССРнинг 

геосиѐсий манфаатлари ва йўллари бир-биридан узил-кесил айро 

тушди. 1932 йил июлда Туркия Миллатлар Лигасига мурожаат этди 

ва унинг аъзосига айланди. 

      Отатурк 1938 йил 10 ноябрда вафот этганидан кейин ҳам 

Туркия Ғарб ва Шарқ ўртасида мувозанатлаштирилган йўл тутишда 

давом этди. Отатурк томонидан асоси қўйилган “ўзига хос 

евроосиѐчилик”  геосиѐсий йўли ва мамлакатнинг миллий 

хавфсизлик мақсадларини ўзгартириш йўналишида унинг 

вафотидан сўнгги йилларда ҳеч қандай жиддий қадамлар 

ташланмади.  

       Тадқиқотчиларнинг фикрича, Германия ва СССР ўртасида 

уруш эҳтимолининг кучайиши ўша даврда Туркиядан ҳар иккала 

мамлакат билан муносабатларда ўта эҳтиѐткорона йўл тутишни ва 

мувозанатлаштирилган сиѐсат ўтказишини тақозо этди.  

Туркиянинг расмий равишда “бетараф мамлакат” статусини қабул 

қилиб, урушдан четда туришни афзал кўрганини улар ўша вақтда 

мамлакат учун энг муваффақиятли ва энг тўғри қадам бўлган, 

дейдилар. Ўша даврда яқинлашиб келаѐтган ҳарбий тажовузни даф 

этиш бу мамлакатдан ишончли мудофаа системасини яратишни ва 

уни халқаро шартномалар воситасида мустаҳкамлашни талаб қилар 

эди. Туркия бу геосиѐсий вазифани муваффақият билан амалга 

оширди. 

      Туркиянинг тахминан 1940 йиллардан ташлай бошлаган 

кейинги қадамлари уни социалистик Совет Иттифоқидан  тобора 

узоқлаштирди ва капиталистик Ғарбга, хусусан атлантизмга (ўша 

вақтлари бу йўналиш кўпроқ инглиз-америка манфаатларининг 

ифодачиси бўлган) яқинлаштирди. Натижада урушдан кейинги 

мафкуравий қарама-қаршилик геосиѐсати даврида (1945-1991 

йиллар) Туркия НАТО таркибига кириб, Евроосиѐда асосий 

аксилсовет марказларидан бирига айланди. 

 

   6.3. Туркия “совуқ уруш” йилларида: 

      геосиѐсий мақсадлар ва назариялар 

         

      Иккинчи Жаҳон урушидан кейин Туркия яна жиддий ва жуда 

мураккаб геосиѐсий танловга рўпара келди. Германиянинг узил-

кесил тор-мор этилган, жаҳон ва Европа синфий-мафкуравий 

қадриятларга кўра иккита қарама-қарши лагерга бўлиниб кетган 

бир шароитда, айтиш мумкинки, ниҳоятда муҳим геостратегик 

маконда жойлашган Туркия энди “бетараф” бўлиб қолиши мумкин 

эмасди. Урушнинг ўрталаридан бошлаб, Сталиннинг Туркия билан 

боғлиқ зиддиятли ва муайян маънода аксилтурк сиѐсати 

Туркиянинг ҳудудий яхлитлигига таҳдид сола бошлагандан кейин 

Анқарани уруш охирида ўз “евроосиѐчилик” доктринасидан воз 

кечиш, Евроатлантика блокига қўшилишини ва АҚШ билан 

стратегик муносабатлар ўрнатишини шарт қилиб қўйди. 

      Туркиянинг бу йўлни танлашининг муайян сиѐсий ва тарихий 

сабаблари бор. Энг аввало, уруш давомида АҚШнинг Европада 

ўтказаѐтган геосиѐсати билан Туркиянинг халқаро манфаатлари 

ўртасида муайян алоқалар борлиги маълум бўлди. Иккинчидан, 

Туркиянинг ички аксилкоммунизм сиѐсати ва уруш охирида у 

билан СССР ўртасида ҳудуд масаласида баъзи муаммолар пайдо 

бўлгани АҚШни бу минтақада Туркияни ўзининг стратегик шериги 

деб қарашга руҳлантирди. 

       Бутун “совуқ уруш” йиллари мобайнида Туркия жаҳонда ҳамда 

Яқин ва Ўрта Шарқда, Кавказ ва Ўрта Осиѐда содир бўлаѐтган 

геосиѐсий жараѐнларга фақат атлантизм нуқтаи назаридан 

ѐндашди.  АҚШ билан ҳарбий-сиѐсий ҳамкорликни сақлаш ва 

кенгайтириш Туркия ташқи сиѐсатининг энг муҳим устувор 

вазифаларидан бири бўлди. Туркиянинг мавжуд сиѐсий партиялари 

мамлакат ташқи сиѐсати масалаларига турлича ѐндашган бўлсалар-

да, уларнинг кўпчилиги АҚШ билан стратегик ҳамкорликни 

сақлашдан манфаатдор эдилар. Ҳокимият тепасига келган кучлар 

истисносиз равишда АҚШнинг Яқин ва Ўрта Шарқдаги 

геосиѐсатини қўллаб-қувватладилар, СССРнинг бу минтақага 

таъсирини заифлаштиришга ҳаракат қилдилар. 

       Туркиянинг НАТО билан ҳамкорлик қилиши ва бу ташкилотга 

аъзо бўлишга интилиши ўша вақтда ягона тўғри геосиѐсий қарор 

эди. Бу шу билан боғлиқ эдики, мазкур даврда Туркиянинг 

геосиѐсий хавфсизлигини ишончли равишда таъминлайдиган 

шунга ўхшаш бошқа тузилма ѐки мамлакат бўлмаган. 

      НАТОга аъзо бўлиб кирганидан кейин Туркиянинг геосиѐсий 

мавқеи ҳам, ҳарбий-иқтисодий вазияти ҳам анча яхшиланди. 

Аввало, турк ҳукумати НАТОнинг баъзи инфраструктураларининг 

жойлаштирилиши, қўшинларнинг таъминоти, ҳарбий ташувлар ва 

шу сингари таъминот дастурлари доирасида Ғарб мамлакатларидан 

хусусий ѐрдам олишга муваффақ бўлди, бошқа томондан,  Туркия 

Яқин ва Ўрта Шарқда геосиѐсий мавқеини мустаҳкамлаш учун 

АҚШнинг истаги билан яратилиши кўзда тутилган НАТОнинг 

“Ўрта Шарқ Қўмондонлиги” номли ҳарбий иттифоқида етакчи ўрин 

тутишга эришди. Мазкур даврда Аднан Мендерес ҳукуматининг бу 

йўлда кўрсатган фаоллиги АҚШ томонидан жавобсиз қолмади ва 

АҚШ Давлат Департаменти Туркиянинг 1952 йилда янги ҳарбий 

пактни яратиш режасига қўшилишини “озод дунѐнинг мудофаа 

системасида стратегик мавқе” деб баҳолади. Бу режага кўра АҚШ 

СССРнинг жанубий чегараларида жойлашган барча давлатларнинг 

биргаликдаги мудофаа системасини яратишни кўзда тутган эди. Бу 

системанинг Бош қароргоҳи Туркияда жойлашиши 

режалаштирилди. Шу даврда АҚШнинг ҳукмрон доиралари Туркия 

ва Исроил Яқин Шарқда АҚШ тўла ишониши мумкин бўлган ягона 

мамлакатлардир, дея  қатъий ишонч билдирган эдилар. 

 

   6.4. Ҳозирги Туркиянинг геосиѐсий 

          назариялари ва оқимлари  

 

     АҚШ ва Евроатлантика блокига қарши курашда СССР ва жаҳон 

социалистик системасининг 1991 йилда мағлубиятга учраши жаҳон 

геосиѐсий вазиятида муҳим ўзгаришлар содир бўлишига олиб 

келди. Тадқиқотчиларнинг фикрича, Денгиз цивилизацияси 

(талассократия) бўлган АҚШ ва унинг НАТОдаги иттифоқчилари 

ўз геосиѐсий рақиби бўлган Қуруқлик цивилизацияси 

(теллурократия) – жаҳон социализм системаси устидан тарихда 

биринчи марта жиддий устунликка эришди ва ғолиб чиқди.  Шу 

ҳодисадан сўнг жаҳон сиѐсатининг асосий ва ҳал қилувчи субъекти 

сифатида чиқа бошлаган атлантизм (АҚШ ва Европа Иттифоқи) 

“янги дунѐ тартиботи”нинг геосиѐсий тузилмасини бошқаришга, 

давлатлар ва халқлар ўртасидаги муносабатларни шакллантиришга 

жиддий таъсир ўтказа бошлади. “Совуқ уруш” даврининг асосий 

ўйинчилари ҳам, уларнинг функциялари ҳам ўзгарди.  Олдинлари 

“Ғарб” атамаси билан аталган атлантчилар таркибида ҳам муайян 

табақалашув юз берди. Шарқий Европа мамлакатларининг НАТОга 

қабул қилиниши билан унинг таркибида АҚШ, Ғарбий ва Шарқий 

Европа, айрича Туркиянинг  хулқ-атвори ва геосиѐсий 

манфаатларидаги тафовутлар ошкора намоѐн бўла бошлади ва ҳ.к
1
.  

      Cобиқ CCCР ҳудуди, советлардан кейинги мамлакатлар ва 

Туркиянинг ўзи жойлашган Европа ва Осиѐ қитъалари орасидаги 

улкан макон энди ҳеч қандай “мафкуравий ранг” берилмаган ҳолда 

“Евроосиѐ” деб атала бошланди. Ўзини СССРнинг вориси деб 

эълон этган Россия Федерацияси энди Евроосиѐ субминтақасида 

янги геосиѐсий вазифа ва мақсадлар (евроосиѐчилик) билан ўртага 

чиқди ва бу минтақада “етакчи давлат”га айланишга даъвогарлик 

қилиб, ўз геосиѐсатини амалга оширишга киришди. 

                                                 
1
 Қаранг: Дугин А. Евразийская стратегия Турции // www.evrazia.org. 

      Евроосиѐнинг йирик ва кучли давлатларидан бири бўлган 

Туркия мафкуравий қарама-қаршилик тугаганидан, Россия ва 

олдинги социалистик давлатлар билан ҳамкорлик қилиш 

борасидаги тақиқлар олиб ташланганидан фойдаланиб, янги 

шароитда ўз геосиѐсий вазиятини яна қайта кўриб чиқа бошлади. 

Бу даврда турк сиѐсатчилари ва геосиѐсати намояндаларининг бир 

гуруҳи “янги дунѐ тартиботи” деб аталган бир қутбли жаҳон 

сиѐсатида мамлакатнинг ўрни, роли ва статусини белгилашга 

ҳаракат қилган бир пайтда, бошқа гуруҳи юзага келган қулай 

вазиятдан фойдаланиб, Туркияни яна аксилсовет фаолияти ва 

мафкуравий қаршилик давридан олдинги геосиѐсий ҳолатига 

қайтариш, ўз геосиѐсий вазиятини қайта кўриб чиқиш, Ғарб ва 

Россия ўртасида мувозанатлашган позицияни топиш асосида  

сиѐсат юритишга даъват қилдилар, мамлакат фаолиятини 

евроосиѐчилар ва атлантизм тарафдорларининг геосиѐсий 

манфаатларини уйғунлаштириш йўналишида олиб бориш 

заруриятини асослаб бердилар.  

     1991 йилдан кейин ўтган давр мобайнида Туркиянинг расмий 

геосиѐсий фаолиятида ҳам, ҳокимият тепасига келган кучларнинг 

ва ҳокимият учун курашаѐтган мухолифатнинг баѐнотларида ҳам, 

илмий ва ижтимоий фикр вакилларида ҳам мамлакатнинг 

келгусидаги геосиѐсий фаолиятига ѐндашувлар  анча ранг-баранг 

экани кўзга ташланади. Юқорида айтиб ўтилганидек, уларнинг 

баъзилари Туркиянинг ғарб дунѐси билан муносабатларни 

яхшилаш ва Европага қўшилиш йўлини яна давом эттиришни 

қатъий туриб талаб қилмоқдалар, бошқа гуруҳлар бўлса, Туркияга 

Европа ва Ғарбдан Евроосиѐ томонга юз ўгириб, Россия, Хитой, 

Эрон, Ҳиндистон ва бошқа катта давлатлар билан жаҳоннинг янги 

кучини барпо этишни, интеграциянинг Европа Иттифоқининг 

ўрнини босадиган моделини, масалан, Шанхай Ҳамкорлик 

Ташкилотини ривожлантиришни таклиф этмоқдалар. Турк 

жамиятининг анчагина қисмини ташкил этадиган миллатчи кучлар 

“Туркиянинг Адриатика денгизидан Хитойга қадар бўлган барча 

туркий ерларни, туркий-мусулмон халқларни ўз атрофида 

бирлаштиришини, шу асосда мамлакатни XXI асрнинг дунѐ кучига 

айлантиришини” таклиф этмоқдалар. 

      Кўриняптики, мамлакатнинг геосиѐсий миссияси, унинг 

жаҳондаги мавқеи ва роли, жаҳон сиѐсатига таъсир кучи ва 

имкониятлари, миллий манфаатлари ва уларни таъминлаш йўллари 

ва ҳ.к.лар тўғрисида турк жамиятида ҳозирча ягона фикр 

шакллангани йўқ ва кенг баҳс-мунозаларалар олиб борилмоқда. 

Туркиянинг геосиѐсий вазияти ва асосий мақсадлари, жаҳонда 

унинг ролининг ошиши ва бошқа геосиѐсий масалаларини, Россия, 

Хитой, Эрон, Яқин Шарқ мамлакатлари билан муносабатларини 

баҳолаш ва ҳ.к.лар борасида турли-туман фикрлар, турлича 

ѐндашувлар ва ҳатто бир-бирига зид ѐндашувлар мавжуд. 

Туркиянинг ташқи ишлар вазири (ҳозирда Бош вазири – тарж.)  

А.Довутўғлининг фикрича,  ХХ асрнинг 90-йилларидан то 2000 

йилларнинг бошига қадар Туркиянинг, одатда, партиявий 

манфаатларга суянган коалицион ҳукуматларининг ташқи сиѐсат 

тактикаси ва маневрлари ягона ва узоқ муддатли стратегик ташқи 

сиѐсат концепциясига эмас, балки кўпроқ анъанавий, таваккалдан 

холи фаолият амалиѐтига асосланган. Ҳокимият фаолиятида ҳамма 

нарса, энг аввало, мамлакатнинг Европа Иттифоқига аъзо бўлишига 

қаратилган эди. Сиѐсий доираларнинг аксарияти Туркия эртами, 

кечми бу тузилмага аъзо бўлади дея қатъий ишонч билдирар, айни 

чоғда “Адриатикадан Хитойгача Туркиядир” шиори остидаги 

даъводан альтернатива сифатида фойдаланар эдилар. 

Тадқиқотчилар бу ҳукуматларни Ўрта Осиѐ в Яқин Шарқнинг 

туркий-мусулмон халқларини ўз атрофида бирлаштира 

олмаганликда, ислом қардошлиги ва маданий бирлиги байроғи 

остида аслида “айрим қўшни мусулмон давлатлари билан 

муносабатларни бузишда, Ғарб билан интеграция шиори остида 

Туркияни жаҳонда учинчи даражали мамлакат даражасига 

туширишда” ва ҳоказоларда айблайдилар
1
. 

      А.Довутўғли Туркиянинг кейинги йиллардаги геосиѐсий 

муваффақиятсизликлари сабабини колицион ҳукуматлар юритган 

ташқи сиѐсатнинг теран стратегик назария ва таҳлилларга, қатъий 

ва изчил сиѐсий иродага, ягона стратегик йўл, режалаштириш ва 

концепцияга асосланмагани билан боғлайди. Унинг фикрича, қисқа 

муддатли натижага мўлжалланган ташқи сиѐсат охир-оқибат 

муваффақиятсизликка учрайди. Бу ерда ҳамма нарса  собит ва узоқ 

муддатли тарихий даврга, географик, маданий ва аҳоли 

омилларига, ягона геосиѐсий ѐндашувга, сиѐсий элита, бюрократик 

маъмурият ва аҳоли ўртасида манфаатлар муштараклигига, жиддий 

табақалашувга барҳам беришга таяниши керак. Жамият аъзолари 

                                                 
1
 Қаранг: Davutoğlu A. Stratejik Derinlik. Türkiyenin uluslararası konumu. s.45-46. 

ўртасида манфаатлар соҳасининг тез-тез ўзгариши, унинг бир 

қатлами учун ҳаѐтий аҳамиятга эга бўлган қадриятларнинг 

бошқалари учун маъносиз борлиққа айланиши мамлакатни ичдан 

нуратибгина қолмайди, балки уни хорижий дунѐ билан 

муносабатларда ҳам кучсиз ҳолга тушириб қўяди. Муаллифнинг 

фикрича, турк геосиѐсатида узоқ муддатли барқарор бошқарув, 

собит ѐндашув ва умумий тактиканинг йўқлиги ташқи сиѐсий 

стратегия ва бошқарувда туркларнинг этник ва уйғун 

тартиботининг бузилишига сабабчи бўлган
1
. 

      Кейинги ўн йил ичида Туркия давлат, жумладан ташқи 

сиѐсатида муайян геосиѐсий ўзгаришлар кузатилмоқда. Хусусан, 

АКП ( Адолат ва Тараққиѐт партияси) ҳокимият тепасига 

келганидан кейин Туркия жаҳон ва минтақада олдингидан бироз 

фарқли, анча мустақил геосиѐсий йўлни ўтказишга ҳаракат 

қилмоқда, ўз миллий манфаатларини таъминлашга, чет давлатлар, 

халқаро геосиѐсий акторлар билан ўзаро муносабатларини, ўзининг 

у ѐки бу сиѐсий мақсадларини аввалги йилларда бўлгани каби 

“НАТО ва АҚШнинг интизомли ва итоаткор ҳамкори” сифатида 

эмас, балки янги сифатда – “мустақил дунѐ давлати” статусида 

амалга оширишга интилмоқда. Асосида “жаҳон ва минтақа 

мамлакатлари билан ҳеч қандай муаммо бўлмаслиги, аксинча, 

иложи борича кўпроқ интеграциялашиш”, “Туркиянинг Европа 

Иттифоқига эҳтиѐжи – унинг Туркияга бўлган эҳтиѐжидан катта 

эмас”, “Қаерда бир турк бор бўлса, у ерда Туркиянинг миллий 

манфаатлари бордир”, “Туркиянинг НАТО ва АҚШ билан бирга 

умумий манфаатлари бўлгани каби, бошқа мамлакатлар билан ҳам 

умумий манфаатлари бордир”, “Туркия жаҳон мусулмон халқлари 

ва давлатларининг ҳимоячисидир” сингари стратегик ѐндашувлар 

турган бу геосиѐсий йўлнинг муайян натижалари кўзга ташлана 

бошлади. Бизнинг фикримизча, агар бу янги йўл жаҳондаги барча 

туркларнинг миллий иродасига айланса ҳамда тўғри ва изчил 

амалга оширилса, у ҳолда Туркияни АҚШни истисно этганда, 

жаҳоннинг 10 буюк давлати (Англия, Франция, Германия, Япония, 

Россия, Хитой ва б.) қаторига олиб чиқиши мумкин. Бунинг учун 

Туркиянинг ҳозирги геосиѐсий фикр марказлари ва назариѐтчилари 

жиддий ишлаши, турк жамиятида оммавий геосиѐсий онг ва 

иродани ривожлантирадиган, ҳоким табақалар, сиѐсий ва ижтимоий 

доиралар учун жиддий геостратегик тавсиялар берадиган янги-янги 

                                                 
1
 Ўша асар, 47-бет. 

тадқиқотлар беришлари лозим. Бироқ бугунги кунда бир-бирига 

зид бўлган ва мутлақо зид йўналишларга қаратилган бир нечта 

китобни ҳисобга олмаганда, турк геосиѐсатида жиддий ва асосли 

геосиѐсий назарий адабиѐт мавжуд эмас. 

      Тадқиқотчилар узоқ муддат давомида туркларнинг геосиѐсий 

тадқиқот ва тарғибот маркази бўлмагани, жаҳон ва мамлакат 

ичидаги геосиѐсий масалаларни ва мамлакатнинг вазиятини 

мустақил тарзда тадқиқ этмагани натижасида бу халқ ҳам ўтган 

икки юз йилда жаҳонда тамомила фарқли имижда “танилган”, ҳам 

ҳозирги Туркия давлати жаҳон тартиботи тез суръатлар билан 

ўзгарган ХХ аср 90-йилларининг янги геосиѐсий талабларига ўз 

вақтида жавоб бера олмаган, деб ҳисоблашади. Бу эса, шунга 

мувофиқ равишда, мамлакатнинг Ғарб учун олдин муҳим геосиѐсий 

аҳамиятга эга бўлган омиллардан тадрижий равишда маҳрум 

бўлишига, минтақада юзага келган жуда жиддий ва қулай 

шароитдан керагича фойдаланган ҳолда, иқтисодий, сиѐсий, 

ижтимоий, миллий в диний устунликлари, таъсир кўрсатиш 

имкониятларини амалга оширишга қодир бўлмаслигига ва 

натижада муҳим геостратегик ва геосиѐсий мавқеини бой беришига 

сабабчи бўлган. Айтишларига қараганда, ҳатто Биринчи Кўрфаз 

уруши даврида (гап Ироқнинг Қувайтни ишғол этиши ва АҚШнинг 

Форс кўрфазига қўшин киритиши устида бораѐтир) на Отатурк 

Маданият, Тил, Тарих Юксак Жамияти, на бошқа расмий ташкилот 

Туркиянинг 9-президенти Турғут Ўзалга “Мосул вилоятининг 

мансублигини белгилаб берган 1918-1922 ва 1926 йиллардиги 

ҳодисалар ва кейинги йилларда мазкур масала теварагида жаҳон 

кучлари амалга оширган геосиѐсат ҳақида” маълумотнома тақдим 

эта олмаган
1
. Ўша вақтдан бошлаб президент Ўзалнинг саъй-

ҳаракати билан Стратегик Тадқиқотлар Институти, расмий ва 

ноҳукумат геосиѐсий тадқиқот марказлари барпо этила бошланди. 

Ўтказилган таҳлиллар натижасида маълум бўлдики, муҳим 

геосиѐсий вазиятга эга бўлган Туркия каби мамлакатнинг олий 

ҳарбий ва олий ўқув юртларида ҳозиргача геосиѐсий тадқиқотлар 

ўтказилмагани устига, ҳатто “геосиѐсат” фани ўқитилмаган ҳам. 

Ҳатто, Туркия Миллий хавфсизлик академиясида “Туркия 

геосиѐсати” фани фақат 1995 йилдан бошлаб ўқитила бошланди 

холос
1
. 

                                                 
1
 Қаранг: Suat İ. Ўша асар, 11-бет. 

1
 Ўша жойда. 

       Юқорида айтилганидек, асосан 2000 йиллардан бошлаб Туркия 

Республикасида амалга оширилган расмий ва норасмий тадбирлар 

натижасида қатор турк олимлари томонидан юзага келган 

бўшлиқни тўлдириш, туркларнинг миллий ўзига хослиги, қадим ва 

ўрта асрларда уларнинг тафаккури, Усмонийлар империясининг 

ҳақиқий тарихи, туркларнинг Осиѐ, Европа ва Африка 

қитъаларидаги фаолиятининг чинакам характеристикаси ва шу каби 

масалаларни тадқиқ этиш, уларнинг объектив манзарасини яратиш, 

жаҳон жамоатчилигига етказиш ва ҳ.к.  мақсадларда илмий асарлар 

нашр этилди
2
. 

      Бироқ фақат мавжуд бўшлиқни тўлдириш, узоқ тарихий давр 

мобайнида турклар томонидан ўтказилган куч геосиѐсати (ҳарбий 

кучнинг қимматига берилган аҳамиятнинг таҳлили, халқларни 

бирлаштириш, давлатларнинг барпо этилиши ва қулашидаги роли 

ва ҳ.к.), сайѐранинг ўтмиш маданияти ва цивилизация геосиѐсатида 

уларнинг ўрни ва роли, ХХ асрнинг синфий-мафкуравий 

геосиѐсатидаги иштироки, глобал сиѐсий-иқтисодий ва транмиллий 

геосиѐсий “тартиб”даги манфаатлари доирасини ва мақсадларини 

кенг тадқиқ этиш – буларнинг ҳаммаси Туркиянинг реалликларини 

жаҳон ва ўз мамлакати жамоатчилигига етказиш учун энди етарли 

эмасди. Турк жамиятини зарурий геосиѐсий билим билан 

таъминлаш, оммавий геостратегик тафаккурни шакллантириш ва 

йўналтиришни ҳозирги турк геосиѐсатчилари олдида турган муҳим 

вазифалардан деб ҳисоблаш мумкин.  

      Бошқа муаллифлар турк геосиѐсатида узоқ вақт давом этиб 

келаѐтган Европа Иттифоқига кириш интилишларини, шунингдек 

бу йўналишдаги расмий ҳаракатларни танқид қилмоқдалар. Улар 

Туркия ЕИга қабул қилинган тақдирда ўз геосиѐсий 

мустақиллигини йўқотади, ягона Европанинг сиѐсий доирасида 

мустақил сиѐсат юргиза олмайди, мажбурий тартибда қўшни 

мамлакатлар, Евроосиѐ ва Ўрта Шарқнинг турк-мусулмон халқлари 

билан муносабатларини чегаралашга мажбур бўлади, дейишмоқда 

ва шунинг учун турк сиѐсатчиларини Ғарбдан Евроосиѐга юз 

                                                 
2
 Gurun K. Türkler ve Türk devletleri. İstanbul, 1981; Suat İ. Türklerin Jeopolitik konumu ve Türk Dünyası. 

Ankara, 1999; Suat İ. Türklerin jeopolitiği ve avrasiyaçılık. Ankara, 2005; Güvenc B. Avrupa ve Türkiye 

ilişkilerinin tarihi kaynakları. Gelişmesi ve bugünki sorunları. Ankara, 1999; Türkdoğan O. Türk Tarihinin 

Sosiolojisi. İstanbul, 2003; Yavuz G. “Büyük Ortadoğu”, İstanbul, 2004; Mert B. Avrasiya Enerji savaşları. İstanbul, 

2005; Kaynak M.Büyük. Ortadoğu projesi ve Türkiye üzerine stratejik analizler.İstanbul, 2005; Arslan B. Küresel 

Haçlı Seferi. Ankara, 2005; 21 Yüzyılında dünya düzeni ve yönetişim. İstanbul,2005; Davutoğlu A. Stratejik 

Derinlik. Türkiyenin uluslararası konumu. Ankara,2008; Bugünden yarına Türk dünyasında Stratejik barış. İstanbul, 

2008;  Avrasyada Türk jeopolitiği. Ankara, 2009; Celalettin Y. Jeopolitik ve Strateji // http: www.turksam. Org; ve 

s. 

буришга, “евроосиѐчилик” геосиѐсий йўлини ўтказишга даъват 

қилмоқдалар
1
. 

      Умуман, турк геосиѐстида, хусусан, унинг назария 

марказларида мамлакатнинг ғарбчи геосиѐсий йўлини қўллаб 

қувватлайдиганлар билан бир қаторда янги евроосиѐчилик йўли 

тарафдорлари ҳам кўпайиб бормоқда. Кейингиларни турлича 

тасниф қилишади. Умуман олганда, турк евроосиѐчиларини икки 

гуруҳга  – “турк-марказчи евроосиѐчилар” ва “турк-славян 

евроосиѐчилиги” тарафдорларига ажратиш мумкин.  

      Кейинги вақтларда, айниқса, 2003 йилда Ироққа АҚШ 

қўшинлари киритилганидан, Европа Иттифоқи Қибрис муаммосида 

аксилтурк мавқе тутиши ва турли баҳоналар остида Туркияни бу 

тузилмага қабул қилмаѐтганидан сўнг мамлакатда “евроосиѐчилик” 

йўли янада кучайди. Туркиянинг баъзи миллатчи, сўл ва бошқа 

кучлари – “Ülkücüluk” ҳаракати, халқчи сўл гуруҳлар, Ишчи 

Партияси тарафдорлари ва бошқалар бирлашиб, “Қизил Олма 

бирлашмаси”ни ташкил этдилар ва мамлакатнинг Европа 

Иттифоқига аъзолик масаласига барҳам беришни, бутунлай 

Евроосиѐ томонга юз буришни ва ҳ.к.ларни талаб қилмоқдалар. 

Полиция ва армиянинг собиқ зобитлари, баъзи партиялари, кўпгина 

ноҳукумат ташкилотларини ўз сафида бирлаштирган бу ташкилот 

Туркиянинг Европа Иттифоқи шартлари “Туркиянинг 

парчаланиши, миллий ўзига хослиги барбод бўлиши” хавфини 

туғдиради деган фикрда бу шартларни бажо келтиришига қарши 

чиқиб, ўзлари ишлаб чиққан “минтақачилик” дастурини ўтказишни 

таклиф этмоқдалар. “Минтақачилик” геосиѐсий йўлининг асосий 

моҳияти – Европа Иттифоқига альтернатива тарзида Россия, Хитой, 

Эрон ва минтақадаги бошқа давлатларни ҳам ўз ичига оладиган 

“Евроосиѐ Иттифоқи”ни барпо этишдан иборат
2
. 

      Тадқиқотчиларнинг фикрича, СССРнинг қулаши, Евроосиѐнинг 

қўшни мамлакатлари билан геосиѐсий алоқалар борасидаги 

тақиқларнинг олиб ташланиши ва Туркиянинг рўпарасида 

Евроосиѐда янги имкониятларнинг очилиши – буларнинг ҳаммаси  

бу мамлакатнинг ҳам амалий, ҳам назарий геосиѐсат 

намояндаларини фаоллаштирди ва ҳаракатга келтирди. Бироқ, 

бошқа мамлакатларда бўлгани сингари, Туркияда ҳам олдинги 

сиѐсий таъсирлардан тўла халос бўлган геосиѐсат фани, шу 

                                                 
1
 Қаранг:Suat İ. Ўша асар, s.19; Ali K. Altüst olan Stratejik öngörüler ve Türkiye. Ankara, 2007, s.3 ve b. 

2
 Қаранг: Fatih A. Rusya ve Türkiyede Avrasyaçılık. İstanbul,2009, s.162-163. 

жумладан евроосиѐчилик билан шуғулланаѐтган геосиѐсий 

марказлар мамлакатнинг асосий манфаатларини кўриб чиқилаѐтган 

йўналишда таҳлил қилиш ўрнига бу фандан турли-туман 

йўналишдаги ижтимоий-сиѐсий доираларнинг дунѐқараши ва 

сиѐсий йўлига мос тарзда фойдаланмоқдалар. Масалан, бир гуруҳ 

евроосиѐчиликни Туркиянинг Ғарбга эмас, кўпроқ Европа ва Осиѐ 

орасидаги (Евроосиѐдаги) давлатлар ва халқлар томонга юз буриши 

ҳамда мамлакатнинг келажакдаги тараққиѐтини минтақанинг турк-

славян бирлигига боғлиқ йўсинда тасаввур қилса, бошқа гуруҳ 

ўтмишдаги “Турончилик” ғоясини яна жонлантириб, минтақадаги 

турк-мусулмон халқларни Туркия атрофида бирлаштириш, ХХI  

асрни “турк асри”га айлантириш каби миллатчилик шиорларини 

ўртага ташламоқда
1
. 

       Тадқиқотчиларнинг фикрича, турк евроосиѐчилигининг асосий 

фарқли хусусиятларидан бири шундаки, геосиѐсий таҳлил ва 

назариялардан кенг илмий тадқиқотларда, чуқур назарий 

мулоҳаларда эмас, балки кенг зиѐли қатламларини эмас, асосан 

эмоционал шиор ва даъватларни ишга солиб, камбағал халқ 

оммасини ўз атрофида бирлаштириш мақсадида  

фойдаланилмоқда
2
. Шуни ҳам таъкидлаш керакки, бу фикр ҳозирги 

Россия евроосиѐчиларининг кўпчилигига ҳам тааллуқли дейиш 

мумкин. Масалан, ҳам Россия, ҳам Туркияда “евроосиѐчилик” номи 

остида фаолият кўрсатаѐтган кўпгина геосиѐсий марказлар ва 

гуруҳлар бу субминтақа мамлакатлари ва халқлари, этнодиний  ва 

маданият жамиятларининг цивилизация чегараларини, минтақа 

мамлакатлари орасидаги геосиѐсий, геоиқтисодий ва геостратегик 

муносабатлар тарихини, уларнинг асосий мақсад ва вазифаларини, 

миллий манфаат доираларининг фарқли ва умумий томонларини 

охирига қадар тўғри тадқиқ этмайдилар, уларнинг геосиѐсий фикр-

мулоҳазалари, чиқарган хулосалари ҳам жиддий танқидга 

арзимайди.  Туркияда тез-тез такрорланиб турадиган 

“Адриатикадан Хитойгача турк давлатлари ва халқлари” каби 

ибораларнинг географик ва геосиѐсий маъноси, Туркия–Хитой, 

Россия–Туркия муносабатларининг миллий-маданий ва географик-

геостратегик соҳаларининг таҳлили каби геосиѐсий тадқиқот 

соҳалари ҳануз ўз тадқиқотчиларини кутиб турибди. 

                                                 
1
 Бу ҳақда батафсилроқ маълумот олиш учун қаранг: Necati G. Turançılık Tarihinin kaynakları.İstanbul, 1999; 

Fatih A. Ўша асар ва бошқалар. 
2
 Қаранг: Mehmet E. Küresel güç mücadelesinde Avrasya Jeopolitiği vf Avrasyaçılık // Stratejik analiz, 2005 aprel.  

№ 60, s.79.  

     Фотиҳ Оқгул турк евроосиѐчилигидаги учта асосий йўналишни 

ажратиб кўрсатган. Булар, мувофиқ тарзда: муҳофазакорлар, 

миллатчилар ва сўз социалистик қарашдаги евроосиѐчилардир
1
.  

      Муаллифнинг айтишича, муҳофазакор евроосиѐчилик йўли 

Туркия ташқи ишлар вазири (ҳозирда Бош вазир – тарж.) 

А.Довутўғли раҳбарлиги остида амалга оширилаѐтган расмий 

ташқи сиѐсат концепциясида ўз аксини топган. Бу йўналиш “янги 

усмонийлик” геосиѐсий концепцияси асосида Туркия 

Республикасининг геосиѐсий статусини халқаро майдонда 

“жаҳоний давлат” даражасига кўтариш, жаҳонда содир бўлаѐтган 

муҳим ҳодисаларда унинг иштирокини таъминлашдан иборат. 

Довутўғлининг концепциясига мувофиқ, Туркия ЕИ билан 

ҳамкорлик ва АҚШ билан стратегик иттифоқчилик алоқаларидан 

фойдаланиб, Россия минтақада юритаѐтган славян-православ 

евроосиѐчилигига (Греция, Жанубий Қибрис, Арманистон ва Эрон 

билан амалга оширган геосиѐсий иттифоқи) қарши Туркияга яқин 

жойлашган давлатларда геосиѐсий евроосиѐчиликни 

шакллантириши ва шу билан минтақада  “янги геосиѐсий куч”ни 

вужудга келтириши даркор. Муҳофазакор евроосиѐчилар фаол 

жаҳон сиѐсати юргизиш, минтақадаги барча мамлакатлар билан 

“муаммо йўқ – имкон борича интеграция” сиѐсатини ўтказиш, 

Туркия ва турк диаспорасининг ҳозирги иқтисодий қудратидан 

фойдаланиш  орқали Туркиянинг янги геосиѐсий статусига 

эришишга ҳамда халқаро майдонда мавжуд глобал геосиѐсатга 

“жаҳонда турк борлиғини ҳимоя қилиш ва кучайтириш” йўли билан 

жавоб қайтаришни истамоқдалар
2
.   

      Бу гуруҳ Евроосиѐ макони доирасида турк-мусулмон 

жамиятлари билан ҳам, шунингдек бошқа мамлакатлар билан ҳам 

ҳамкорликни кучайтириш, минтақада Россия билан геосиѐсий 

мувозанат вужудга келтириш, Туркиянинг қўшни давлатлар билан 

мавжуд муаммоларини ҳал қилиш йўналишида фаолият олиб 

бормоқда. 

       Миллатчилик қарашида бўлган евроосиѐчилар “евроосиѐ 

турончилиги” ғоявий нуқтаи назаридан келиб чиққан ҳолда, 

миллий мансублигига кўра туркий халқларни бирлаштириш, 

пантуркизм – ҳозирги турк бирлиги ғоясини тиклашни 

хоҳламоқдалар. Шуни ҳам таъкидлаш керакки, миллатчи гуруҳлар 

                                                 
1
 Қаранг: Fatih A. Ўша асар, 164-бет. 

2
 Ўша жойда. 

минтақада Россия билан иттифоқ бўлган ҳолда сиѐсат юргизишга 

ҳечам қарши чиқаѐтганлари йўқ. Улар жаҳоннинг Евроатлантика 

кучлари қаршисида “рус-славян бирлиги” билан “турк 

бирлиги”нинг геосиѐсий иттифоқи энг кучли ва улкан геосиѐсий 

воқеликка айлантириш эҳтимолига ҳечам хомхаѐл деб 

қарамайдилар.  

     Сўл социалистик қарашда бўлган кучлар ва стратегик марказлар, 

журнал, газета ва бошқа нашрларда бу қарашларни тарғиб этаѐтган 

кишилар евроосиѐчиларнинг учинчи асосий гуруҳи ҳисобланади. 

Бу гуруҳнинг намояндалари  ўзларини энг собит отатуркчи 

сифатида кўрсатиб,  Евроосиѐ географиясида “халқ давлати” 

ғоясини амалга оширишни, бу минтақадаги барча халқлар ва 

давлатларнинг умумий манфаатларини бирлаштирган ҳолда “тинч 

ва фаровон” Евроосиѐ Иттифоқини бунѐд этиш мақсадини 

кўзламоқдалар. “Ойдинлик” журнали ва “Улусал” телеканали ҳамда 

Ишчи Партияси атрофига уюшган турк сўл евроосиѐчилари 

аксилатлантизм ва Россия, Хитой, Ўрта Осиѐ ва бошқа мамлакатлар 

билан “сўл қарашли халқ иттифоқи” ғоясини тарқатиб, Туркияни 

Атлантика иттифоқи ўрнига Евроосиѐ иттифоқига ўтиш ва шу йўл 

билан  бутун минтақада фаровонликка эришишга чақирмоқдалар. 

      Турк геосиѐсатида евроосиѐчиларни янада кенгроқ тарзда 

тасниф этишга уринишлар ҳам бор. Чунончи, Маҳмат Ача 

Туркиядаги барча евроосиѐчиларни олтита гуруҳга бўлган. Булар: 

Султон Галиевнинг
1
 “Турон социалистик давлати” назарияси 

издошлари, геосиѐсатчи олим Атилла Илханнинг “Камолчи 

евроосиѐчилик”, Ишчи Партияси ва Доғу Паринчак томонидан 

мудофаа этилаѐтган евроосиѐчилик, “Улусал” ва “Янги Евроосиѐ” 

журналлари атрофига уюшган “миллатчи евроосиѐчилар” ASAM – 

Туркия стратегик тадқиқотлар маркази томонидан 

йўналтириладиган “евроосиѐчилик” ва, ниҳоят, “Замон” газетаси 

атрофида уюшган ва унинг гуруҳига кирган Ф.Гуленчиларнинг 

“Евроосиѐ Диалоги платформаси”нинг “муҳофазакор 

евроосиѐчилари”дир
2
.  

      Бошқа турк тадқиқотчилари Суот ва Атилла Илхан 

евроосиѐчиларни иккита катта гуруҳга бўлган: улар Россиянинг 
                                                 
1
 Султон Галиев татарларнинг раҳнамоси, СССРда энг олий бошқарув даражасига кўтарилган социал-

демократ бўлган, у Ўрта Осиѐ, Жанубий Кавказ ва Онадўлининг туркий халқларини ягона социализм 

байроғи остида бирлаштириш ғоясини амалга оширишга ҳаракат қилган. У Россияда турк миллатчиси, 

Туркияда бўлса русларнинг тарафдори сифатида танилган. 
2
 Қаранг: Mehmet A. Avrasyaçı Taklaşımın Türkiye Çeşitlemeleri ve Türk dünyasının Geleceği. Bağımsızlıklarının 

Onuncu Yılında Türk Cumhuriyetleri. İstanbul, 2002, s.161-162. 

Дугин ва Жириновский каби геосиѐсат арбобларининг ғояларини 

қўллаган, “рус-турк” геосиѐсий иттифоқини ҳимоя этадиган ва 

амалга оширишга интилаѐтган кишиларни (Туркия Ишчи Партияси, 

“Ойдинлик” журнали, “Улусал” телеканали ва унга яқин  TUSIAD - 

“Туркия саноат корчалонлари тўгараги” шулар жумласидан) 

биринчи гуруҳга, иккинчи гуруҳга бўлса – “туркистон-марказчи 

евроосиѐ йўли”ни киритишган. Муаллифлар ўзларини, Анил 

Чеченни, Номиқ Камол Зейбекнинг “Yeni Çağ” тадқиқот гуруҳини, 

ASAM ва Евроосиѐ телевидениесини мана шу гуруҳга оид деб 

биладилар. Муаллифларнинг айтишича, ҳар иккала гуруҳни 

бирлаштирувчи характерли хусусият – уларнинг отатуркча 

тафаккур намойиш этиши, Ғарбга қарши чиқиши, Туркиянинг 

Европа Иттифоқига кириш ҳаракатларини фаол Евроосиѐ сиѐсатига 

алмаштиришни таклиф қилишларидир
2
. 

      Ҳозирги турк евроосиѐчилари орасида Мармара Стратегик 

тадқиқотлар вақфи ва унинг раиси Аққан Сувэр “миллатчилик 

евроосиѐчилиги”га яқин геосиѐсий пини намойиш этмоқда. 

Уларнинг ѐндашувига кўра, гарчи Евроосиѐ географик томондан 

иккита алоҳида қитъанинг бирлашувидан ташкил топган бўлса-да, 

геомакон сифатида у ҳар иккала қитъанинг миллий-маънавий ва 

ижтимоий атвор нормаларини, тушунча ва қадриятларини яратган, 

шакллантирган ва миллий чегаралардан ошиб ўтиб “глобал 

геосиѐсий бирлик” моҳияти касб этган субминтақадир. Аққан 

Сувэр ва Мармара гуруҳи неча йиллардан буѐн икки қитъа 

халқлари ва давлатларининг “Евроосиѐ Иттифоқи” ғоясини 

тарқатмоқда, уларнинг расмий ва норасмий намояндалари 

иштирокида ҳар йили Истанбулда йиғилишлар уюштирмоқда ва 

Хитойдан Адриатика денгизига қадар бўлган улкан геосиѐсий 

маконда Европа Иттифоқига ўхшаш янги “Евроосиѐ Иттифоқи”ни 

барпо этиш ғоясини тарғиб этмоқда
3
.  

       Туркиянинг ҳамма евроосиѐчи оқимлари ўз геосиѐсий 

ѐндашувларини Отатуркнинг ғоялари ва қарашлари билан 

асослашга ҳаракат қилишади. Уларнинг барчаси - ҳатто ”янги 

усмонийлик” тафаккурига таянадиган муҳофазакорлардан тортиб 

то ўнг миллатчи кучларгача ўз геосиѐсий ғояларини Отатурк 

ғоялари билан боғлайдилар. Чунончи, ҳозирги ҳокимият 

намояндалари қачондир Отатурк Евроосиѐ минтақасида Ленин 

                                                 
2
 Қаранг: Suat İ. Türklerin jeopolitiği ve avrasiyaçılık. Ankara, 2005, s.212-213. 

3
 Қаранг: Avrasiya Ekonomi Zirvesi. 5-7 Mayıs, İstanbul, 2010. 

билан бирга амалга оширган ҳамкорликни кўпинча бугунги кунда 

Адолат ва Тараққиѐт Партияси ҳукумати билан Путин-Медведев 

ҳукумати орасида шаклланган геосиѐсий ҳамкорликка ўхшатишади. 

      Муҳофазакор евроосиѐчилик оқими ҳам ҳозирги минтақавий 

сиѐсатни Отатурк билан боғлайди ва Отатурк Туркия 

Республикасини барпо этар экан,  пантуркизм ва туроничиликдан 

анча чекинди, Туркиядан ташқарида қолган туркларга анча 

эҳтиѐткорона ѐндашди, империалистик сиѐсатдан воз кечиб, 

Республика ҳудудида маданий миллий давлат бунѐд этди, деб 

ҳисоблайди. “Мамлакатда сулҳ - жаҳонда сулҳ” шиоридан келиб 

чиққан ҳолда Отатурк барча давлатлар ва халқлар билан умумий 

манфаатлар доирасида маданий муносабатлар ўрнатишга муваффақ 

бўлди, реакцион миллатчилик ғояларидан буткул воз кечиб, 

байналмилал минтақа сиѐсатини юргизди. 

      Улардан фарқли равишда, ўнг миллатчи-шовинистлар Отатурк 

замонида юритилган сиѐсатнинг илдизлари турк бирлигидан сув 

ичган дейишади ва ўзларининг евроосиѐчилик турончилигини шу 

йўл билан асослашга уринишади. Улар Отатуркнинг озодлик 

курашида ва унинг кейинги Евроосиѐ сиѐсатида пантуркизм ҳам, 

турончилик ҳам бўлган, деб ҳисоблашади. Уларнинг айтишича, 

Отатурк СССРнинг қачондир қулашига, Ўрта Осиѐ ва Кавказнинг 

туркий халқлари бирлашишига ҳамда жаҳон туркларининг 

бирлашишига ишонган ва Туркияни бунга тайѐр туришга чақирган. 

       Туркиянинг сўл евроосиѐчилари ўз геосиѐсий ғояларини 

асослаш учун Отатурк томонидан бошланган “Онадўлининг 

эзилган халқларига намуна бўлган аксилимпериалистик кураш ва 

сиѐсатни”, кейинчалик у томонидан барпо этилган  дунѐвий 

“миллий” давлатнинг чет эл ишғоли остида инграган Евроосиѐнинг 

барча халқларига намуна бўлганини мисол келтирадилар. 

      Юқорида айтилганлардан кўриниб турибдики, ҳозирги турк 

геосиѐсатчиларининг дунѐқарашида Отатуркнинг геосиѐсий 

қарашлари у ѐки бу даражада ўз аксини топмоқда ва улар 

томонидан ўз назариялари ва фаолиятида фаол фойдаланилмоқда. 

      Бироқ Туркияда Отатуркнинг евроосиѐчилиги унинг ҳозирги 

оқимларидан, айниқса, миллатчилик оқимидан жиддий фарқ 

қилади, деган фикрлар ҳам бор. Бу нуқтаи назар тарафдорлари 

ҳозирги миллатчилардан фарқли ўлароқ, Отатуркнинг геосиѐсий 

ѐндашувида “миллат” ҳеч қачон “айирувчи” элемент бўлган эмас, 

деб ҳисоблашади.  Унинг негизида “биргаликдаги турмуш, 

географик тақдирларнинг ўхшашлиги, юз йиллар мобайнида 

шаклланган умумий тарих ва маданиятни ҳимоя этиш орзуси, 

шовинистик, этник ѐки диний камситиш ва айирувчи 

миллатчиликдан узоқ туриш истаги” турган
1
. 

        Ҳамза Эрўғлининг фикрича, Отатурк турк миллатчилигини 

манфий маънода тушунишларнинг олдини олиш мақсадида 

умрининг охирига қадар “миллатчилик” атамаси ўрнига 

“улусчилик” атамасини ишлатган. Ҳозирги вақтда Россия ва 

Туркия евроосиѐчилари ҳам “ягона минтақага мансублик” 

маъносида “евроосиѐлик” атамасини қўлланмоқдалар. Ёки 

Отатуркнинг ватанга муҳаббат тўғрисидаги фикри русчада 

“патриот” (ватанпарвар) маъносида ифода қилинади. 

 

 

 

 

 

 

 

 

 

 

 

 

 

 

 

 

 

 

 

 

       

 

 

 

 

                                                 
1
 Қаранг: Hamze E. Türk inkilab tarihi. Ankara, 1990, s.391-392. 

 VII БОБ 
 

ГЕОСИЁСАТ ФАНИНИНГ ПАЙДО БЎЛИШИ 

ВА РИВОЖЛАНИШИ (тушунчаси, объекти ва предмети, 

категориялари, қонунлари, функциялари, методологияси 

ва методлари) 

 

   7.1. Геосиѐсат тушунчаси 

 

     Мана юз йилдирки, жаҳон сиѐсатшунослигида “геосиѐсат фани” 

атамаси ишлатиб келинмоқда. Мана шу юз йил давомида 

геосиѐсатнинг фан сифатидаги моҳияти ва чегаралари, объекти ва 

предметига доир баҳс-мунозаралар давом этмоқда. 

      Геосиѐсат қанчалик ѐш бўлса, шунчалик жўшқин фандир – у 

инсоният сиѐсий тафаккур тарзидаги ўзгаришларга мос равишда 

ўзгаради ва ривожланади. 

     Классик геосиѐсатда ҳам, ҳазирги геосиѐсатда ҳам “геосиѐсат” 

тушунчасининг универсал формуласи йўқ. Моҳият эътибри билан, 

бу ҳолат шаклланиш ва ривожланиш жараѐнини бошдан 

ўтказаѐтган барча ижтимоий фанларга хос хусусиятдир. 

     Геосиѐсат ХIX аср охирларидан бошлаб фан сифатида шакллана 

бошлади ва сиѐсий география предмети соҳасидан баъзи 

нарсаларни қабул қилган ҳолда ривожланди. Бу жараѐн тахминан 

1950 йилларда интиҳосига етди. 

      Гап шундаки, Буюк географик кашфиѐтлар даврида асос 

солинган сиѐсий географиядан инсонлар ўша вақтлари мутлақо 

бошқача вазифаларни ҳал қилиб беришини кутган эдилар. Буюк 

географик кашфиѐтлар натижасида олинган кўпдан-кўп 

маълумотларни умумлаштириш, янги географик ва сиѐсий 

алоқалар, мақсадларни системалаштириш, эски ва янги 

дунѐларнинг географик харитасини янгидан  тузиш ва ҳоказолар, 

айниқса, долзарб эди.  

      Буларнинг ҳаммаси географлардан жиддий ҳаракат ва меҳнат 

талаб қилар эди. Айни шунинг учун ҳам кўпгина тадқиқотчилар 

“сиѐсий география” “геосиѐсат”дан олдин пайдо бўлган ва асосан 

“қайд этувчи” вазифасини бажарган, деб ҳисоблайдилар. 

      Классик геосиѐсатчилар бу фанга биринчи навбатда янги 

ҳудудлар ва янги геосиѐсий шароит хусусида давлатнинг “қарор 

қабул қилиш” ҳамда “буюриш” функциясини амалга ошириш 

соҳаси деб қараганлар. 

     “Сиѐсий география”га немис олими Фридрих Ратцель (1844-

1904) 1897 йилда ѐзган “Сиѐсий география” асарида асос солган, 

“геосиѐсат” тушунчасини бўлса, тахминан йигирма йилдан сўнг 

асли швед бўлган германшунос олим Рудольф Челлен (1864-1922) 

илмий адабиѐтга киритган, деб ҳисоблашади. 

      Рудольф Челлен ўзининг “Давлат ҳаѐтнинг шакли сифатида” 

асарида геосиѐсатни “конкрет маконда жойлашган, доим 

кенгаядиган  ва ривожланадиган, географик ва биологик организм –  

давлат ҳақидаги таълимот” сифатида таърифлаган.  

     Ратцелнинг айтишича,  геосиѐсат давлатнинг ўз атрофига, 

қўшниларига, биринчи навбатда, жойлашган маконига 

муносабатини ўрганади ва географик макон муносабатларидан 

(атрофдаги оламдан) келиб чиқадиган масалаларни ҳал этишни ўз 

олдига мақсад қилиб қўяди. 

      Шунингдек, Ратцель геосиѐсатни географик жиҳатдан 

изоҳланган сиѐсат, ўз мустақил тадқиқот соҳаси бўлмаган оралиқ 

илм сифатида баҳолаган, уни кўпроқ сиѐсатга яқин бўлган,  сиѐсий 

шароитларга, унинг географик жиҳатларининг таҳлилига ва 

географик шарҳига йўналтирилган соҳа деб ҳисоблаган. 

      Собиқ СССР ва бошқа социалистик мамлкатларда 

геосиѐсатнинг тарихий ўтмиши жуда қизик ва мураккаб бўлган. 

1917 йилгача рус геосиѐсий мактаби жаҳонда етакчи ва 

илғорлардан бири ҳисобланган бўлишига қарамай, инқилобий 

тўнтаришдан сўнг давлат тепасига келган большевиклар амалда бу 

фанни тақиқлаб қўйдилар. Шунинг учун ҳам бу мамлакатларда 

геосиѐсат хийла узоқ вақт – ХХ асрнинг 80-йилларигача 

империалистик давлатларнинг ҳудудий босқинчилигини 

оқлайдиган сохта буржуа фани ҳисобланган ва бу фаннинг асосий 

тадқиқ объектлари ва предметини ўрганиш асосан “иқтисодий ва 

сиѐсий география” зиммасига юклатилган эди. 

      ХХ асрнинг 80-йилларидан бошлаб бутун социалистик дунѐда, 

шу жумладан СССРда илмий тафаккурнинг бу йўналиши қайта 

баҳоланди. Олдинги ѐндашувлардан аста-секин воз кечилди, 

“геосиѐсат фани”га салбий буржуа назарияси деган ѐрлиқлар энди 

осилмай қўйди. Энди бу фанни давлатларнинг сиѐсати, айниқса, 

ташқи сиѐсатини асосан турли географик омиллар: макон 

жойлашуви, муайян табиий заҳираларнинг бор-йўқлиги, иқлими, 

аҳоли зичлиги ва унинг ривожланиш суръати каби омиллар билан 

аниқлайдиган ғарб сиѐсий концепцияси сифатида таърифлай 

бошладилар.  

      Шуни қайд қилиш керакки, гарчи 1917-1991 йилларда СССРда 

геосиѐсий мактаб деб номланган илмий тадқиқот марказлари 

бўлмаса-да, баъзи институтлар ва ҳарбий академияларда Совет 

Иттифоқи Коммунистик партияси Марказий Қўмитаси Сиѐсий 

бюросининг аъзолари учун махсус махфий докладлар, 

тадқиқотчилардан пинҳон тутилган турли-туман материаллар 

тайѐрланган. Ҳақиқатда мамлакатнинг ташқи сиѐсати, унинг у ѐки 

бу давлат билан стратегик муносабатлари илмий тадқиқот 

натижаларига ва умуман, давлатдаги геосиѐсий илм-фанга суянган 

ҳолда, унинг стратегик манфаатларини акс эттирган. Олий ўқув 

юртларида “геосиѐсат” фани ўқитилмаганига қарамай, талабаларга 

сиѐсий география, топография, ҳарбий стратегия ва бошқа фанлар 

доирасида умумий геосиѐсий маълумот берилган.   

      СССР қулаганидан кейин бутун жаҳонда ҳам, советлардан 

кейинги мамлакатларда ҳам геосиѐсий тадқиқотлар янада кучайди, 

унинг категория ва объектлари анча кенгайтирилди ва бойитилди 

ҳамда конкрет-татбиқий мазмунга эга бўлди, ҳозирги вақтда 

жаҳонда юз бераѐтган ўзгаришларни англаш ва уларга таъсир 

кўрсатишнинг реал воситасига айланди. Шубҳасизки, булар 

геосиѐсатнинг кўпгина соҳалари илмий асосларининг кенгайгани 

меваси бўлди.   

      Асосан давлатнинг ҳудуди ва аҳолиси, халқларнинг этник 

хусусиятлари, макон ва цивилизация характеристикаси, 

мамлакатнинг ҳарбий куч-қудрати, хавфсизлиги ва  ҳудуд 

экспанцияси ва ҳ.к. геосиѐсий ва геостратегик масалаларни 

тадқиқот объекти қилиб олган классик гесосиѐсатдан фарқли 

ўлароқ, ҳозирги геосиѐсат кўпроқ халқаро оламда давлатнинг 

иқтисодий-сиѐсий, технология, молия, инновация ва энергия (шу 

жумладан ҳарбий) имкониятлари ва кучи, жаҳондаги мусбат 

имижи, халқаро жараѐнларга таъсири, цивилизация мезонлари 

(маданий тараққиѐти, глобал ахборот ва коммуникация 

технологияларига чиқиши, виртуал таъсир соҳалари ва б.) билан 

шуғулланадиган илмий йўналишга айланди. 

       Бу айланиш, моҳият эътибори билан, геосиѐсатнинг фан 

сифатидаги тадқиқот объектига алоқадор бўлибгина қолмай, жаҳон 

тартиботининг барча асосларини тубдан ўзгартирди, ўзгарган 

давлатнинг ҳозирги кучини стратегик ва сиѐсий баҳолаш меъѐри 

катта макон ва ҳарбий қудрат эмас, кўпроқ юқорида қайд этилган 

омиллар ва воситалар билан ўлчанишини исбот қилиб берди. 

      Тадқиқотчилар бугунги кунда давлатнинг қудрати, унинг 

жаҳондаги таъсир доиралари, халқаро имижи, ХХ аср бошидаги 

сингари, мамлакат маконининг катта-кичиклиги, аҳолисининг сони, 

табиий бойликларининг кўплиги ва ҳарбий кучи эмас (улар ўзининг 

алоҳида аҳамиятини йўқотмаганига қарамай), балки кўпроқ 

геоиқтисодий мезонлар ва юқорида айтилган омиллар билан 

ўлчанади, деб ҳисоблашади. 

      Ҳозирги геосиѐсатда ишлатиладиган, кўпинча иқтисодий ва 

цивилизацион ѐндашувларга суянадиган ғоялар ва назариялар 

унинг академик фанга ва сиѐсий амалиѐтга айланишини (амалий 

геосиѐсат ѐки геостратегияга) борган сари шарт қилиб қўймоқда. 

      Ҳозирги босқичда академик геосиѐсат жаҳон геосиѐсати 

циклларини ўрганиш ва қайта баҳолаш воситасида жаҳон 

тартиботи ва унинг тузилмаларининг ўзгаришини, давлатларнинг 

геосиѐсий коди ва векторларини, буюк давлатларнинг қулаши ва 

тарқаб кетиши сабабларини тадқиқ этади ва тегишли хулосалар 

асосида илмий башоратлар беради. 

      Бундай тадқиқотларга, биринчи навбатда, тарихий ва замонавий 

геосиѐсий қонуниятларни ўрганиш ва умумлаштириш, сиѐсий ва 

миллий-диний устунликка, географик иқтисодий детерминизмга 

асосланган кўпстандартли назарий-методологик ѐндашувлардан воз 

кечиш ва бошқа хусусиятлар хосдир. 

     Тадқиқотчилар ҳозирги босқичда амалий геосиѐсатда иккита – 

прагматизм ва идеализм оқимини ажратиб кўрсатишади.  

      Классик геосиѐсий ғоялар ва назарияларга асосланган 

прагматиклар кўпроқ давлатлараро ва давлатларнинг ички 

зиддиятларини баҳолаш, халқаро муносабатларни ўрнатиш, давлат 

бошқаруви тизими, уларнинг фарқи ва жаҳон сиѐсатига, ҳозирги 

халқаро тартиботга таъсири, унинг характеристикаси ва сайѐранинг 

конфликтли минтақаларига таъсири, куч ишлатиш вариантларини 

(ҳарбий-иқтисодий таъсир кўрсатиш ва б.)  баҳолаш ва ҳал қилиш 

билан шуғулланадилар. 

      Халқаро ҳуқуқ нормаларининг устуворлигидан келиб чиқадиган 

идеалист геосиѐсатчилар бўлса, халқаро муносабатларда адолатли 

ва инсоний давлатлараро муносабатларни қарор топтириш, либерал 

жаҳон муҳити ғоясини тарғиб этишади. 

      Ҳар иккала геосиѐсий йўналишни тадқиқ этиш ва амлга 

оширишда сиѐсий географиянинг, айниқса, унинг давлатшунослик, 

сиѐсий минтақашунослик, минтақавий сиѐсат ва элеторал 

география соҳаларининг ролини алоҳида таъкидлаш лозим. 

      Шундай қилиб, XXI асрнинг ва учинчи минг йилликнинг глобал 

даъватлари, давлатлараро муносабатлар ва жаҳон тартиботининг 

мавжуд вазияти билим системаси сифатидаги геосиѐсат мазмуни, 

объекти ва предметига ҳам таъсир ўтказади, унинг 

категорияларининг кенгайиши ва бир шаклдан иккинчи шаклга 

ўтишини шарт қилиб қўяди. 

     Жаҳон ҳамжамиятининг, бутун инсониятнинг келажакдаги 

тақдири ва эҳтиѐжлари бугунги кунда геосиѐсатчилар олдига 

классик геосиѐсатнинг асос тамойиллари, баҳолаш мезонлари, 

геосиѐсий билим ва қоидаларини тубдан қайта баҳолаш ва ҳозирги 

замон талабларига уйғунлаштириш вазифасини қўйди. 

     Россиялик тадқиқотчи Э.А.Поздняковнинг фикрича, геосиѐсат 

географик муҳитнинг сиѐсий омилларидан фойдаланиш йўли билан 

унга таъсир  кўрсатиш имкониятларини юзага чиқаришга, уларни 

ўрганишга, давлатнинг иқтисодий, экологик, ҳарбий-стратегик 

хавфсизлиги таъмин этилишига хизмат қилади. Амалий геосиѐсат 

давлатнинг ҳудуд муаммолари, сарҳадлари, аҳолиси билан бирга, у  

молик бўлган стратегик заҳираларнинг жойлаштирилиши ва 

фойдаланилишига оид барча нарсаларни ўрганади. Шундай қилиб, 

Поздняковнинг фикрича, геосиѐсат – макон устидан назорат 

ҳақидаги билимлар тизимини ўрганадиган фандир. 

      Баъзи тадқиқочилар геосиѐсат илми маконга табиий маънода 

эмас, кўпроқ сиѐсий-стратегик, давлатларнинг субъектив нуқтаи 

назаридан ѐндашади, деб ҳисоблайдилар. 

      Ҳозирги вақтда  геосиѐсат фақат жаҳон тартиботининг 

ўзгартирилишида асосий ғоя ва қурол эмас, етакчи 

мамлакатларнинг стратегик сиѐсатини ва инсониятнинг 

келажакдаги қисматини башорат этишда калит ролини ўйнайди. 

     Геосиѐсат давлатга ўз макони ва бу маконда яшаган аҳолисини 

юзага келиши мумкин бўлган ҳар қандай таҳликалардан ҳимоя 

қилиш ҳақида маълумотлар етказиб беради. 

      Бугунги сиѐсатшунослар жаҳоннинг ҳозирги сиѐсий бўлиниши 

билан географик ва иқтисодий минтақавий бўлиниш орасида 

уйғунлик йўқлигини геосиѐсатнинг ўзига хос характеристикаси 

сифатида тақдим этаѐтирлар. Шунингдек, давлатларнинг сиѐсий 

чегаралари билан жаҳоннинг маданий-ахборот бўлиниши бир-

бирига қатъиян мос келмаяпти.  Замон геосиѐсат классикларининг 

геосиѐсатнинг асослари, предмети, субъекти ва объекти билан 

боғлиқ баъзи тушунчалари фан-техника тараққиѐтининг бугунги 

даражаси доирасида янгидан баҳолашни тақозо этмоқда. 

     Шундай қилиб, умумий хулоса чиқарадиган бўлсак, ҳозирги 

даврда геосиѐсатни мақсадли ва субъектив, илмий ва мафкуравий, 

назарий ва амалий фаолият соҳаси сифатида сайѐранинг (қитъа, 

минтақа, мамлакат, қуруқлик, денгиз, ҳаво, ҳарбий, космик ва шу 

каби маконларнинг) вазиятини, бу вазиятга таъсир кўрсатувчи 

(географик, тарихий, сиѐсий, мафкуравий, демографик, ахборот, 

мудофаа, диний-маданий, ижтимоий-иқтисодий, коммуникация ва 

б.) омилларни, мамлакатлар ва мамлакатлар бирлашмаларининг 

геостратегик ривожини ҳаракатлантирувчи кучларни ва фаолияти 

асосларини ўрганувчи фан сифатида таърифласа бўлади. 

      АҚШнинг “Американа” геосиѐсий қомусида геосиѐсат 

географик, тарихий, сиѐсий ва бошқа омилларнинг биргаликдаги 

таъсирини тадқиқ этиш билан давлатнинг стратегик куч-қудратини 

ўрганувчи фан сифатида таърифланган. 

      Америкалик олим Ж.Геддиснинг фикрича, геосиѐсат 

пировардида давлатларнинг геосиѐсий кодларининг ҳозирланишига 

хизмат қилади. 

      Геосиѐсий код ҳар бир мамлакатнинг ўзи, қўшнилари, дўстлари 

ва рақиблари ҳақида илмий институтлар томонидан тайѐрланган 

тушунчаларни, ташқи сиѐсатнинг вазифа ва мақсадларини, 

геостратегик ва хавфсизлик доктриналарини аниқлаб берадиган 

қонунлар ва фаолиятлар тўпламидир
1
.  

      Геосиѐсат жаҳонда юз берган халқаро, минтақавий ва 

давлатлараро сиѐсий жараѐнларни бевосита ўрганмайди (буни 

“халқаро муносабатлар” фани ўрганади), фақат уларга ҳавола 

қилади ва тегишли муносабат билдиради. 

 

    

 

   7.2. Геосиѐсатнинг объекти ва предмети 

 

     Геосиѐсатнинг объекти ва предмети хусусида сиѐсатшунослар 

орасида қарийб юз йилдан буѐн баҳс олиб борилмоқда. Бу баҳс-

                                                 
1
 Колосов В.А.. Мироненко Н.С. Ўша асар, 26-бет. 

мунозаралар ҳар доим ҳам ижобий натижа бераѐтгани йўқ, баъзан 

бўлса, геосиѐсатни ҳар қандай илмий соҳага хос тавсифлардан 

умуман маҳрум қилади, унинг чегараларини жуда номуайян ва 

ноаниқ белгилайди, геосиѐсатнинг тадқиқот объектларини бошқа 

илмий соҳалар: иқтисодиѐт, сиѐсат, география, ҳарбий стратегия, 

табиий ресурслар, экология, халқаро муносабатлар, ташқи сиѐсат ва 

ҳоказо соҳалар билан аралаштириб юборади. Собиқ СССР ва бошқа 

социалистик мамлакатларнинг илмий-тадқиқот марказлари 

фаолиятига узоқ вақт мобайнида ана шундай хусусият хос бўлган 

эди. 

      Масалан, “сиѐсий география” ва “геосиѐсат” пайдо бўлган 

вақтдан то бугунги кунгача уларнинг предмети, функциялари ва 

қонуниятлари тўғрисидаги узоқ мунозаралар давом этмоқда. 

Айтиш мумкинки, геосиѐсат билан шуғулланадиган ҳар бир 

тадқиқотчи бу илмий соҳаларнинг объектлари ва предметлари, 

умумий хусусиятлари ва тафовутлари тўғрисида ўз қараши ва ўз 

мулоҳазаларини илгари сурмоқда. 

      Бироқ геосиѐсатнинг асосий вазифаси уни бошқа фанлар билан 

таққослашда эмас, балки уни тушунишнинг ҳамма томонидан 

қабул қилинадиган шаклини топишда, объекти, предмети ва 

тадқиқот методолгиясини аниқ таърифлашдадир. Мана бир қарийб 

асрдирки, сиѐсатшунослар “Геосиѐсат нима, у нимани тадқиқ 

этиши керак?” деган асосий саволларга қайсидир жиҳати билан 

ўхшаш, қайсидир жиҳати билан эса тамомила бир-биирига зид 

жавоблар беришмоқда. 

      Бу масалада, юқорида қайд қилганимиздек, геосиѐсатчилар аниқ 

икки гуруҳга бўлинади. Булар – классик геосиѐсатчилар (1990 

йилларга қадар бошқа геосиѐсий мактабларнинг вакилларини ҳам 

шу тоифага киритишган) ва ҳозирги цивилизация геосиѐсати 

тарафдорларидир. 

      Классик муаллифлар орасида Ф.Ратцель ва Р.Челлен 

геосиѐсатнинг вазифалари, объекти ва предметини энг тўла шаклда 

баѐн этиб беришган. 

      Ф.Ратцелнинг айтишига кўра, геосиѐсат сиѐсий омилларнинг 

макон билан ўзаро муносабатларининг мамлакат ҳудуди, аҳолиси 

ва субъектларининг маданий хатти-ҳаракатига таъсирини  

ўрганади. 

      Р.Челлен бўлса, геосиѐсатнинг тадқиқот объектлари ва 

таркибини уч қисмга бўлиб, бундай тақдим қилган: 

     Моносиѐсат – конкрет давлатнинг сиѐсий муҳофазасини, ташқи 

оламнинг ва сиѐсий иттифоқчиларининг унга кўрсатадиган таъсири 

ва тазйиқини ўрганади; 

     Морфосиѐсат – давлат ерининг шакли, ўлчамларини ўрганади; 

     Физиосиѐсат – давлат ерининг геостратегик мазмун ва 

характеристикасини, физик-географик ҳолатлари ва ҳоказоларни 

ўрганади. 

     Челлен давлат ҳаѐтининг турли жиҳатлаини ўрганган бешта фан 

соҳасини махсус қайд қилган. Булар – геосиѐсат, экосиѐсат, 

демосиѐсат, социосиѐсат, кратосиѐсатдан иборатдир. Муаллиф улар 

ичида айни геосиѐсатни биринчи ўринда қўйган. Челлен 

геосиѐсатнинг асосий вазифаси бир организм сифатидаги 

давлатнинг катталашиш ва кенгайишга бўлган эҳтиѐжини, жаҳон 

ерларининг бўлишиб олиниши ҳисобига бу эҳтиѐжнинг 

қондирилиши лозимлигини асослаб беришдан иборат эканини қайд 

қилган. 

      Челлен буюк давлатлар аҳолининг ўсиб бораѐтган 

эҳтиѐжларини таъминлаш учун  ўз “ҳаѐтий макони”ни режали 

тарзда кенгайтириш билан шуғулланишлари даркор, деб 

ҳисоблаган. Бу вазифани ҳал қилишда геосиѐсат давлат қўлида 

асосий қурол ролини ўйнайди. 

     Немис классик геосиѐсатчиси К.Ҳаусҳофер геосиѐсатни 

“давлатнинг географик тафаккури” деб таърифлаган. Ҳаусҳофер 

давлатнинг геостратегик макон ва ҳудуд характеристикасининг 

тўғри баҳоланиши, тўғри сиѐсий қарорлар берилиши ва асосли 

амалий фаолият олиб бориши бутун ғалабаларнинг асосини ташкил 

қилади, деб ҳисоблаган. Бу маънода у геосиѐсатни “амалий сиѐсий 

раҳбарлик санъати” дея баҳолаган. 

      АҚШ классик геосиѐсатининг яратувчиларидан бири бўлган 

Н.Спайкмен геосиѐсатнинг асосий вазифаси “давлатнинг 

географик жойлашув характеристикасига боғлиқ бўлган 

хавфсизлиги асосларини ўрганишдан иборат” деган хулосага 

келган. 

      Шундай қилиб, классик геосиѐсатчиларнинг қарашларини 

умумлаштирадиган бўлсак, геосиѐсатнинг объекти ва предмети 

қуйидагилардан иборат: 

1) сайѐравий макон – қуруқлик, сув (денгиз ва океанлар, 

дарѐлар ва кўллар), Ер куррасини ўраб олган ҳаво қатлами, 

денгиз ва қуруқлик, ҳаво ва ер ўртасида минг йиллардан бери 

мавжуд қарама-қаршилик, цивилизациялар ва жамиятлар 

орасидаги алоқалар, чегаралар, табиий заҳиралар ва 

бойликлар устида давлатлар орасида бораѐтган кураш; 

2)  жаҳон геосиѐсий тузилмасининг шаклланишига ва уни яна 

ўзгартиришга сабаб бўладиган геосиѐсий жараѐнлар ва 

ҳодисалар: 

3) амалий геосиѐсий фаолият. Давлатлар ва халқлар, уларнинг 

сифат характеристикалари ва ўзаро муносабатлари бу 

жараѐнга жалб этилгандир; 

4) конкрет тарихий шароитдаги тафаккур (билиш), миллий 

руҳ, ижтимоий фаоллик ва психологик муҳит.  

      Тадқиқотчилар тарих мобайнида геосиѐсий ўзгаришларнинг у 

ѐки бу омилининг ўзи муҳим ўзгаришларга дуч келади, деган 

фикрда якдилдирлар. Масалан, агар бундан икки юз йил аввал 

умуман географик олам, табиий-географик, иқлим, макон ва ҳарбий 

омиллар, ҳудудларнинг ишғол этилиши ва ишлаб чиқарувчи 

кучларнинг ривожланиш манфаатлари ўз аҳамиятига кўра биринчи 

ўринда турган бўлса, ҳозирги босқичда алоҳида давлатлар ва 

давлатлар иттифоқининг жаҳон стратегик хом ашѐ заҳиралари, 

энергетика ва коммуникация маконларига таъсир соҳаларини бўлиб 

олиш ва қайта бўлиб олиш учун кураши қонуниятларини ўрганиш 

геосиѐсатнинг диққат марказида турибди. 

      Уларнинг фикрича, классик (анъанавий) геосиѐсатдан фарқли 

ўлароқ, ҳозирги геосиѐсатнинг асосини анча кўпроқ даражада 

геоиқтисодиѐт ташкил этади. Агар классик геосиѐсат 

намояндалари фундаментал дуализм назариясини  геосиѐсий 

қонуниятларнинг асоси деб билган бўлсалар, ҳозирги 

геосиѐсатчилар кўпроқ цивилизация геосиѐсатининг 

устуворлигидан келиб чиқишади. 

      Жаҳон тартиботининг XXI асрда постиндустриал моделдан 

глобал моделга ўтиши геосиѐсий вазиятни ҳам ўзгартирди, уни 

шунга мувофиқ равишда янги хусусиятлар билан бойитди. 150-200 

йил олдинги даврга таққослаганда ҳозирги геосиѐсий фаолиятда 

кўпгина янги омиллар олдинги қаторга чиқди. 

     География, тарих, иқтисодиѐт, демография, этнография, 

диншунослик, эеология, ҳарбий иш ва стратегия, мафкура, 

социология, сиѐсатшунослик каби кўпгина илмий соҳаларга 

таянган геосиѐсат сифат жиҳатидан тамомила янги илмий 

хулосалар бермоқда. 

      Геосиѐсатнинг трансформацияси унинг тадқиқ объектлари 

чегараларини ҳам жиддий тарзда ўзгартирди ва кенгайтирди. 

      Ҳозирги геосиѐсат анъанавий тадқиқот объектлари билан 

бирга, алоҳида давлатлар ва давлатлар бирлашмаларининг 

жаҳоннинг кўп тармоқли трансмиллий нақлиѐт-коммуникация 

тизимлари, қулай маконлар, моддий ва маънавий ресурслари 

устидан назорат қилиш ва таъсир кўрсатиш даражаси ва 

имкониятларини, ҳаѐтий муҳим соҳаларда давлатнинг 

хавфсизлиги, унинг миллий манфаатлари ва бошқа масалаларни 

ҳам тадқиқ қила бошлади. 

     “Социал дарвинизм”, “цивилизациявий тафовутлар”, “қуруқлик 

ва денгизнинг абадий кураши”, “катта макон”, “ҳартланд”, 

“римланд”, “жаҳон гегемонияси”, “жаҳон тартиботи” ва бошқа 

кўпгина геосиѐсий ғояларга суянган классик геосиѐсат, гарчи 

давлатнинг геосиѐсий ва геостратегик қадамларини 

режалаштиришни, ҳарбий-сиѐсий, иқтисодий ва маданий таъсир 

кўрсатиш мақсадларини куч воситасида амалга оширишни 

асослашга уринган бўлса-да, янги даврда бу назарияларга борган 

сари “хомхаѐл” деб қарала бошланди ва улар ҳозирги 

геосиѐсатчиларнинг тадқиқ объекти бўлмай қолди. 

       Бугунги кунда, ядро қуроли ташийдиган стратегик, тактик, 

баллистик ва шу каби ракеталар сони Иккинчи Жаҳон уруши 

вақтида ишлатилган жами жанговар самолѐтлар сонига яқинлашиб  

қолган бир шароитда ҳарбий-сиѐсий маконларни қандайдир 

табиий-географик омиллар билан ҳимоя этиш тўғрисидаги барча 

мулоҳазалар ўз долзарблигини аллақачон йўқотиб бўлди. 

       Ёки қуруқлик ва денгизнинг доимий қарама-қаршилиги 

(геосиѐсий дуализмнинг классик назарияси) ҳозирги жаҳон тарихий 

тараққиѐтининг ҳаракатга келтирувчи кучи экани тўғрисидаги ғоя 

бугун илмий жамоатчилик томонидан рад қилинмоқда. Бошқа 

анъанавий ва классик геосиѐсий назария ва ғоялар ҳақида ҳам 

шундай деса бўлади. 

      Буларнинг ҳаммаси анъанавий классик геосиѐсий назария ва 

ғояларнинг инсоният ҳаѐтидаги ролини инкор этмайди, албатта. 

Бироқ бошқа шунга ўхшаш соҳалар сингари, геосиѐсат илмий-

академик, сиѐсий-реалистик, конкрет-тарихий ва амалий фандир. 

Нимани ва қандай ўрганиши кераклиги илмий-назарий эҳтиѐжлар 

ва инсониятнинг амалий талаблари билан белгиланиши лозим. 

      XXI асрда ҳарбий ва молиявий ахборот оқими, ахборот 

технологиялари ва янгиликлари, маънавий-маданий эҳтиѐжлар ва 

бошқа омиллар биринчи қаторга чиқди. Буларнинг ҳаммаси давлат, 

унинг ҳарбий тизими, иқтисодий бошқарув глобал компьютер 

системаларида ишлатиладиган ахборот-компьютер 

технологияларига юқори даражада боғлиқ бўлиб қолганини 

билдиради.  

    Ўтмишда ҳам, ҳозирги вақтда ҳам, одатда, жаҳон ва минтақа 

муаммоларини ҳал этишда геосиѐсий субъектларнинг ўзаро 

муносабатларини ҳам геосиѐсат предмети сирасига киритишади. 

      Ҳозирги босқичда, шунингдек, ахборот уруши, субъектлараро 

ахборот-психологик таъсир, жамоатчилик фикрини 

шакллантириш ва бошқа масалаларни ҳам геосиѐсат предмети 

қаторига киритиш лозим бўлади. 

     Кўряпмизки, геосиѐсат предмети доимо ўзгараѐтган бўлса-да, 

унинг объекти муайян маънода барқарорлигича қолмоқда. 

      Жаҳон сиѐсати глобал, кўп қутбли, кўп ўлчамли ва кўп 

даражали характер касб этгани муносабати билан бугунги кунда 

исталган бир давлатнинг “реал статуси” фақат унинг макони 

катталиги ва аҳолисининг кўплиги билан белгиланиши энди 

мумкин бўлмай қолди. Бу “статусни” аниқлаш учун геосиѐсат 

комплекс ва кўп даражали тадқиқот олиб бориши лозим. 

      Ҳозирги геосиѐсат, шунингдек, давлатнинг узоқ муддатли 

миллий манфаатлари, унинг макон характеристикаси билан шу 

асосда ўтказадиган сиѐсатининг ўзаро боғлиқлигини тадқиқ 

этиши билан ҳам шуғулланиши керак.  

      Давлатнинг миллий манфаатлари ва шу асосда ўтказадиган 

сиѐсати тушунчаси умуман субъектив характерда бўлиб, одатда, 

давлатлар раҳнамоларининг характери, уларнинг дунѐқараши, 

атрофдаги оламга муносабати, ўз мамлакати манфаатлари ва 

имкониятларини қандай баҳолаши, қайси стратегик доктринага 

мойиллиги билан белгиланади. 

      ХХ асрнинг ўрталаридан бошлаб илмий-техника инқилоби 

натижасида техник-иқтисодий жараѐнларни ҳам геосиѐсат 

предметининг янги элементлари қаторига қўшишди. Ўтган аср 

охирларида фан-техника тараққиѐти, табиий қазилмаларни қазиб 

олиш ва қайта ишлаш, чиқиндиларни йўқ қилиш, экология 

масалалари, меҳнатнинг ижтимоий тақсимоти, унинг меҳнат 

бозорида сотилиши, иқтисодий жараѐнларнинг глобаллашувининг 

жаҳонда шаклланаѐтган геосиѐсий вазиятга таъсири янада кучайди. 

      Халқаро савдо, капитал ва инвестицияларнинг давлатларо 

ҳаракати, ишчи кучи ва валютанинг жойлаштирилиши, ахборот 

оқимининг фаоллашуви ва шунга ўхшаш бошқа жараѐнларда ҳам 

глобаллашув юз бераѐтгани яққол кўриниб турибди. 

     Кўрсатилган жараѐнлар халқаро ҳаѐтнинг барча соҳаларига 

борган сари кўп ўзгаришлар киритмоқда. Бугуннинг ўзидаѐқ 

тахмин қилиб айтиш мумкинки, XXI асрда иқтисодий омиллар 

кишилар ҳаѐтига борган сари каттароқ таъсир кўрсатади, 

давлатлараро зиддиятлар орасида иқтисодий зиддиятлар биринчи 

ўринни мустаҳкам эгаллайди. Бунда кўрсатилган иқтисодий 

зиддиятларни ҳал этиш учун ҳарбий ва ҳарбий-сиѐсий кучдан 

фойдаланиш ҳеч ҳам истисно қилинмайди. Бу эса, ўз навбатида, 

мамлакат иқтисодиѐтига боғлиқ бўлади. 

      Иқтисодий жараѐнлар, фан-техника тараққиѐти асрлар 

мобайнида шаклланган геосиѐсий ва геостратегик қадриятлар, 

тушунчалар ва мақсадларни ўзгартирибгина қолмай, балки айни 

чоғда атроф муҳитга, экологик вазият, инсоннинг ўзи ва умуман 

жамиятга (ижтимоий вазиятнинг ўзгариши, табиий ресурслар, 

ишлаб чиқаришнинг жойлаштирилиши, ишчи кучидан 

фойдаланиш, янги шаҳарлар қурилиши ва ҳ.к.) борган сари 

каттароқ таъсир кўрсата бошлайди. Шунинг учун ҳам ҳозирги 

вақтда геосиѐсий тадқиқотлар ва амалий тавсиялар беришда 

геосиѐсий вазиятнинг иқтисодий омилларини ҳамиша ҳисобга 

олиш лозим. 

     Геосиѐсатнинг миллий хавфсизлик сингари асос тушунчаси 

билан бирга иқтисодий манфаатлар барча даражадаги ва шаклдаги 

халқаро муносабатлар ўрнатишда биринчи қаторга чиқади. 

Сайѐрада юз бераѐтган глобал иқтисодий жараѐнларнинг юқори 

даражада ўзгарувчанлиги ҳозирги геосиѐсий вазиятнинг 

беқарорлигига сабабчи бўлади. 

     Ҳозирги геосиѐсатда мамлакатларнинг географик ва 

геостратегик фаолияти ҳам муҳим ўрин эгаллайди. 

     Бироқ ҳозирги жаҳоннинг геосиѐсий аҳволини, давлатлар ва 

халқлар ўртасидаги муносабатларни, жаҳон муносабатлари ва 

жаҳон сиѐсатида мамлакат ѐки мамлакатлар гуруҳининг ўрнини 

фақат санаб ўтилган омиллар билангина батафсил тавсифлаш, узил-

кесил белгилаш мумкин эмас. 

     Замонамиз геосиѐсатига катта таъсир кўрсатадиган ва унинг 

тадқиқ объекти бўлиб хизмат қиладиган бошқа бир қанча жиддий 

омиллар ҳам мавжуд. Буларни тадқиқотчилар қуйидаги гуруҳларга 

бўладилар: 

     Жаҳон аҳолисининг маълумот ва маданият даражасининг тобора 

юксалиб бораѐтгани; янги технологияларни амалда оммавий 

қўлланиш, глобал иқтисодиѐт, фан, ҳарбий саноатнинг 

трансмиллийлашиб бораѐтгани ва ҳ.к.; 

      Маданиятлар даражасининг жиддий юксалиши ва 

цивилизациялар тараққиѐтининг жаҳон динларининг аҳволига 

жиддий таъсир кўрсатаѐтгани, синфий ва “совуқ уруш” тугаганидан 

кейин жаҳон динларининг халқаро оламнинг геосиѐсий 

мувозанатига таъсири тобора ошаѐтгани; 

     Давлат сиѐсий режимининг фаолияти самарали бўлишининг, 

фуқароларнинг тафаккур ва ҳукмрон табақа омилкорлик 

даражасининг, жамият томонидан қонунлар ва ижтимоий 

нормаларни ҳурмат қилиш анъанасининг геосиѐсий вазиятга 

таъсири кучайиши; 

     Фан-техника тараққиѐти ривожи натижасида ўтган асрларда 

асосий бўлган айрим-айрим геостратегик ва географик мудофаа 

элементларининг: катта ҳудуд, чегарларни қўриқлашда океан, 

денгиз, тоғ, дарѐ, ўрмон ва тепаликларнинг роли масаласи ҳозирги 

даврда ўз долзарблигини йўқотгани; 

      Электрон ва рақамли алоқа воситаларининг ривожи натижасида 

кўпгина анъанавий коммуникацияларнинг аҳамияти жиддий 

равишда пасайиши, бунинг ўрнига энергия заҳираларини ташишда 

қувурлар, кемачилик, танкерлар, темир ва ҳаво йўлларининг роли 

хийла ошгани; 

     Халқаро майдонда эндиликда катта мамлакатлар эмас, балки 

жиддий илмий, ахборот ва инновация қудратига, ривожланган 

технология ва кенг молиявий воситаларга эга бўлган мамлакатлар 

муҳим роль ўйнаѐтгани; 

     Геосиѐсий ва минтақавий масалаларни ҳал қилишда кейинги 

даврда ҳарбий кучни ишлатиш, “маҳаллий урушлар” сонининг 

кўпайиши, жаҳонда қуролланиш пойгасининг кучайиши, замонавий 

қуролли кучларга, уларнинг таълими, таъминоти ва бошқарувига 

талабнинг янада ошиши
1
; 

                                                 
1
 Бу ерда гап Фаластин-Исроил зиддияти, Ироқ, Югославия, Чеченистон, Қорабоғ урушлари, Россия-Грузия, 

Абхазия, Жанубий Осетия ва бошқа зиддиятлар устида бормоқда. Таҳлиллар шуни кўрсатмоқдаки, 

     Ядро қуролига эга бўлган давлатларнинг кўпаяѐтгани 

инсониятнинг ҳозирги вақтдаги асосий ташвишига айлангани; 

      Борган сари халқаро ҳакам ролини ва ҳуқуқини ўзиники қилиб 

олаѐтган НАТОнинг аста-секин Шарққа томон кенгайиши ва 

бунинг натижасида Евроосиѐдаги айрим мамлакатлар (Россия, 

Хитой ва б.)нинг буни ўзларига таҳдид деб билиб, хавфсизликни 

таъминлашнинг янги чораларини кўраѐтганликлари; Жануби-

Шарқий Осиѐ мамлакатларидаги демографик вазиятнинг ўзгариши 

(аҳолининг тез суръатлар билан кўпайиши) натижасида  бу 

минтақада иқтисодий, ижтимоий, ҳарбий, экологик ва бошқа 

муаммоларнинг чуқурлашуви ва буларнинг “буюк кучлар”нинг 

жаҳондаги геосиѐсий мувозанатига жиддий таъсир кўрсатиши ва 

ҳоказо
2
.   

 

   7.3.Геосиѐсатнинг категориялари 

 

      Ҳар қандай илм соҳаси каби, геосиѐсатнинг мазмуни унинг 

илмий тушунчалари – категорияларида ўз аксини топади. 

      Геосиѐсат сиѐсий институтлар, биринчи навбатда, давлатлар ва 

давлатлар иттифоқларининг макон устидан назорати асослари, 

имкониятлари, механизмлари ва шаклларини ўрганади. Бу фаннинг 

категориялари геосиѐсий макон характеристикасининг турли 

жиҳатларини, тузилмаси ва жўшқин ривожланишини акс эттириб, 

тадқиқотчилар учун мушкул ва жуда мураккаб геосиѐсий 

муаммоларни тушунишда ҳал қилувчи роль ўйнайди. 

     Классик геосиѐсатда “категория” тушунчаси ҳеч қачон махсус 

тадқиқот объекти бўлган эмас. Шунинг учун ҳам геосиѐсатчилар 

географик омилларнинг жамиятнинг сиѐсий ва ижтимоий вазиятига 

таъсирини ўрганиш, сиѐсат ва макон, бошқа географик омиллар 

(табиий заҳиралар, аҳоли, ишлаб чиқарувчи кучларни 

жойлаштириш ва б.) орасидаги алоқаларни очиш учун 

геосиѐсатнинг ўз категориялари билан бирга, бошқа фанларнинг, 

масалан, география (геомакон ва унинг характеристикаси, 

географик муҳит, масофа ва б.), ҳарбий фанлар (кучлар мувозанати, 

таъсир доиралари, оралиқ зона, хавфсизлик минтақаси ва ҳ.к.), 

фалсафа (миллий манфаат, миллий ғоя, цивилизация ва б.) ва илмий 

                                                                                                                                                             
зиддиятлар минтақасида ҳарбий куч борган сари тез-тез ишлатилмоқда.  Бу шу билан боғлиқки, бутун 

сайѐрада  замонамизнинг асосий қарама-қаршиликлари: хом ашѐ манбалари учун кураш, иқтисодий 

зиддиятлар, сотиш бозорлари учун кураш тобора кучайиб бормоқда. 
2
 Маринченко А.И. Геополитика. М., 2009, с.7-8. 

билимнинг бошқа соҳалари категорияларидан фаол 

фойдаланганлар. 

      Кейинги дврларда классик геосиѐсат фан сифатида 

ривожлангани сари унинг категория ва тушунчалари ҳам тўхтовсиз 

кенгайиб, мазмунан бойиб борди. Масалан, баъзи классик 

геосиѐсатчилар мазкур фаннинг ҳарбий жиҳатларини белгилаш 

учун “геостратегия” атамасини ишлатишга ўтдилар. Бундан 

ташқари, анъанавий равишда “геостратегия”ники ҳисобланган 

“қуруқлик”, “денгиз”, “ҳаво макони”, “ҳаво кучолари” сингари 

атамалари геосиѐсат тилига киритилди. 

      Қатор геосиѐсий тушунчаларнинг илмий истилоҳга киритилиши 

инглиз-саксон ва континентал европа классик геосиѐсат 

асосчиларининг ижоди билан боғлиқдир. Чунончи, Макиндер 

“Ҳартланд”, “жаҳон сиѐсатининг ўқи”, Спаймен “Римланд”, “соҳил 

минтақаси”, Шмитт “денгиз ва қитъа кучлари”, “талассократия ва 

теллурократия”, Мэҳен, Данилевский, Милютин ва бошқалар 

“атлантизм”, “евроосиѐчилик”, Ҳаусҳофер “қитъа блоки” 

атамаларини киритди ва ҳ.к. 

      Геосиѐсий тафаккурнинг кейинги ўзгаришлари ва ҳозирги 

тараққиѐти фонида унинг намояндалари бу фан тушунчалари ва 

категорияларини кенгайтириш ва бойитишга алоҳида аҳамият 

беришмоқда. 

      Ҳозирги жаҳон геосиѐсий тузилмасининг асослари ва 

характеристикасини, глобаллашаѐтган ва трансмиллийлашган 

дунѐда давлатлараро геосиѐсий муносабатларни бошқаришни, 

миллий ва давлат манфаатларининг мувозанати, тартибот ва 

динамизми, халқаро ва минтақавий интеграция жараѐнларининг 

йўналишларини фақат геосиѐсий тушунчалар ва категорияларни 

аниқ-равшан, атрофлича тушуниш ва тасниф қилиш йўли 

билангина амалга ошириш мумкин.         

     Тадқиқотчилар геосиѐсат фан сифатида шаклланган ва 

ривожланган барча босқичларда геосиѐсий макон ва шу асосда 

илгари сурилган макон устидан назорат имкониятлари 

тўғрисидаги турли концепциялар геосиѐсатнинг асосий категорияси 

сифатида қабул қилинган, деб ҳисоблайдилар. 

     Геосиѐсий макон: давлат ѐки давлатлар иттифоқи томонидан 

назорат этиладиган, лекин ташқи дунѐдан конкрет чегаралар билан 

ажратилмаган географик, иқтисодий, сиѐсий, маъмурий-ҳуқуқий, 

маданий, ахборот, хавфсизлик ва бошқа соҳалар мажмуини қамраб 

оладиган ҳудудлардан иборат. 

     Ўз статусига кўра геосиѐсий макон турли гуруҳларга бўлинади. 

Булар қуйидагилардан иборат: 

     1. Давлатга қарашли табиий-физик ва географик ҳудудлар. 

Булар ҳар бир давлатнинг суверенитети остидаги: 

      а) қуруқликдаги ҳудудлар (қуруқликдаги энг катта ҳудудлар 

Россия (17), Канада (9,9), Хитой (9,6), АҚШ (9,4), Бразилия (8,5), 

Автралия 97,7), Ҳиндистон (3,3), Аргентина (2,8), Қозоғистонга (2,7 

млн.км.кв.), энг кичик ҳудудлар – Ватикан (44 гектар) ва Монакога 

(1,96 км.кв.) қарашлидир) оиддир. Геосиѐсий омил сифатида 

қуруқлик макони характеристикаси давлат ҳудуди ўлчамлари, 

денгизларга чиқиш имкониятлари, иқлими, ер унумдорлиги, 

фойдали қазилмаларга бойлиги, сув заҳиралари, энергиянинг 

тикланадиган манбаларини яратиш имкониятлари ва ҳ.к.лар билан 

ўлчанади; 

     б) сув маконлари; улар, ўз навбатида, қуйидагиларга бўлинади: 

1) миллий (ички) сув ҳавзалари – соҳиллари давлатга тўла қарашли 

бўлган ва ҳар бирининг кенглиги 24 денгиз милидан катта бўлмаган  

бандаргоҳ, қўлтиқлар, кўрфазлар ва б.лар; 2) ҳудудий сув 

маконлари – давлатнинг қирғоқ ҳудудига ѐки ички сув ҳавзаларига 

бириккан, кенглиги 12 денгиз милидан кам бўлган сув маконлари. 

      Қирғоқдан 200 денгиз мили масофадаги сув юзаси ва туби 

мамлакатнинг суверен ҳудудий сув макони ҳисобланади. Бу 

ҳудудда ҳар бир соҳил давлатининг балиқ овлаш ҳуқуқи 

устувордир. Гесосиѐсий омил сифатида сув ҳудуди мавжуд 

қуруқлик билан коммуникация алоқаларининг, ороллар, қирғоқ, сув 

заҳиралари ва сув ости бойликларининг, балиқчилик хўжалиги ва 

озиқ-овқат саноатининг бошқа маҳсулотларининг аҳволи, 

кемачилик имкониятлари, денгиз саноати ва тижоратининг вазияти 

билан ўлчанади ва ҳ.к.; 

     в) ҳаво макони (қуруқлик ва денгиз макони устидан космосга 

томон 110 км баландликдаги ҳаво маконидан иборат. Албатта, 

ҳозирги техник имкониятларни ҳисобга олганда, кўрсатилган 

масофа шартли характерга эгадир. Бу шу билан боғлиқки, ҳатто энг 

мукаммал ҳаво ҳужумидан мудофаа системаларига эга бўлган 

давлатлар ҳам 40-50 км дан баланд ҳаво маконини назорат қила 

олмайди). Шунинг учун баландлик бўйича ҳаво чегаралари бу 

маконни реал назорат этиш имкониятлари доирасида бўлади. 

      Геосиѐсий ва геостратегик тушунча нуқтаи назаридан ҳаво 

маконининг аҳамияти бу макондан ҳарбий ва тинчлик 

мақсадларида фойдаланиш имкониятлари билан белгиланади. 

Кейинги ўн йилликларда жаҳон технологик ва илмий ривожи 

натижасида ҳарбий макондангина эмас, балки космик фазодан 

инсоният эҳтиѐжлари йўлида фойдаланишда чинакам инқилобий 

сакраш юз берди. Бугунги кунда космос геостратегик назорат 

нуқтаи назаридан инсониятга энг самарали механизмларни барпо 

этиш имкониятларини бермоқда. 

      2.Арктика ҳудуди (Шимолий Муз океанининг Норвегия, 

Дания, Канада, АҚШ ва Россия чегараларига ѐндош ва улар 

орасида бешта қутб секторига бўлиб олинган музлик ҳудуди кўзда 

тутилади). 

      3.Халқаро ҳудудлар (бу бирон-бир давлат суверенитети остида 

бўлмаган макондан иборат. Анъанавий тарзда бу ерга очиқ 

денгизлар ва уларнинг ҳаво макони, давлатларнинг 

юрисдикциясидан ташқаридаги денгиз ва океанлар туби, 

Антарктида, космик фазо, Ой ва бошқа сайѐралар киритилади).   

      4.Аралаш режимли ерлар (иқтисодий зоналар ва қитъа шелфи 

шу гуруҳга оиддир. Соҳил давлатлари бу ерда фойдали қазилма 

бойликларини излаш ва фойдаланиш ҳуқуқига эгадир). 

     5.Муваққат режимга эга ҳудудлар (бу ҳудудлар статуси ҳам 

халқаро ҳуқуқ билан аниқланади. Хусусий мандатга эга бўлган, 

статуси аниқланмаган ва ҳеч кимга қарашли бўлмаган ерлар, икки 

томонлама тобеликдаги ерлар (кондоминиум), қарам ўлкалар, 

протекторатлар, мустамлакалар). 

     6. Давлат ҳудудининг қисми ҳисобланадиган мухтор 

маъмурий маконлар (ички бошқарув ҳуқуқига эга бўлган 

федератив  тузилмалар, масалан, Россия Федерациясининг 

субъектлари, француз коммуналари ва департаментлари шулар 

жумласидандир). 

    7. Назорат этилмайдиган ерлар
1
.  

                                                 
1
 СССРнинг тарқалиши ва ҳозирги жаҳон зиддиятлари реалликлари натижасида “назоратсиз макон” номли 

янги ер нави майдонга келди. Бу ерлар на халқаро ҳуқуқ, на конкрет давлатнинг суверен  бошқаруви 

таъсири доирасидадир. Масалан, сепаратист режимлар  фаолият юритаѐтган Тоғли Қорабоғ, Абхазия, 

Приднестровье ҳудудлари ҳуқуқий томондан Озарбайжон, Грузия, Молдавияга қарашли бўлса-да, амалда 

ҳеч кимга тобе эмас ѐки бу ҳудудлар халқаро ҳуқуқ тан олмаган ўз режимларининг назорати остидадир. Ёки 

Фаластин давлати, Шимолий Қибрис Турк Республикаси, Афғонистоннинг толиблар, Колумбиянинг 

наркобаронлар қўли остидаги вилоятлари, Дудаев даврининг Чеченистони ва б. ерларнинг статуси аниқ 

бўлмагани учун улар назоратсиз ерлар сирасига киради.  

     Дастлабки тўртта ҳудуднинг статуси халқаро ҳуқуқ нормалари 

билан тартибга солинади, бешинчи турдаги ерлар бўлса, кўпроқ 

мамлакат ички ҳаѐтининг конституциявий-маъмурий тузилишига 

оид статусга эгадир. Охирги турдаги ҳудудлар, номидан кўриниб 

тургани сингари, ҳеч қандай ҳуқуқий статусга эга бўлмаган 

назоратсиз ерлар ҳисобланади ва айрим ғайриқонуний режимлар, 

этник-сепаратчи гуруҳлар ѐки қуролли тўдалар томонидан 

бошқарилади. 

     Геосиѐсий маконни характери, баъзи бошқа геосиѐсий 

кўрсаткичлари ва қадриятларига кўра ҳам гуруҳлаштиришади. 

Чунончи, геосиѐсий маконни қуйидагича тасниф қилишади: 

      Ҳудудий-географик кўрсаткичларига кўра (ҳудуднинг, денгиз 

ѐки қуруқлик майдонининг ўлчамлари, рельеф, аҳоли сони ва унинг 

миллий таркиби, табиий заҳираларнинг характери, иқлим 

хусусиятлари); 

     Ҳаво-космик характеристикасига кўра (ҳаво чегаралари ва 

уларни назорат этиш имкониятлари, ҳаво йўлларини ўзлаштириш 

ва улардан фойдаланиш, космик фазодан фойдаланиш салоҳияти, 

ҳаво ва космик нақлиѐт воситаларининг бор-йўқлиги, ер атрофи ва 

космосни ҳамда сайѐралараро ҳарбий тажовузларни назорат қилиш 

имкониятлари); 

       Сиѐсий характеристикасига кўра (давлатнинг сиѐсий 

чегаралари ва аҳолиси устидан маъмурий назорат қилиш 

имкониятлари); 

      Иқтисодий характеристикасига кўра (давлатнинг яқин 

қўшнилари, минтақа ва умуман жаҳонга иқтисодий таъсир 

кўрсатиш, чет мамлакатлар иқтисодий ҳаѐтида қатнашиш 

имкониятлари, миллий валютанинг конвертацияси ва унинг таъсир 

зоналари,чет эл сармоясини киритиш ва унинг акциялардаги 

ҳиссаси ва шу кабилар); 

     Маданий-ахборот характеристикасига кўра (ўз фуқаролари ва 

чет эл жамоатчилиги наздида давлатнинг ҳақиқий имижи, мамлакат 

ичида миллий тилдан фойдаланишнинг даражаси ва унинг жаҳон 

миқѐсида тарқалиши, мамлакат ижтимоий фикрини ташқи дунѐга 

етказиш, хориж ахборот маконида қатнашиш, жаҳон ахборот 

маконига чиқиш, ташқи ахборотнинг салбий таъсирларидан 

мамлакатни ҳимоя қилиш имкониятлари, давлат бошқаруви 

институтларининг виртуал интернет маконда тақдим этилиши). 

      Тадқиқотчиларнинг фикрига кўра, ҳар бир давлат мавжуд 

маконининг юқорида санаб ўтилган барча характеристикаларини 

ўрганмай туриб бу маконни бошқариш функциясини тўла, 

самарали ва суверен тарзда амалга ошириши амри маҳол
1
. 

      Геосиѐсий ѐндашувга мувофиқ, давлатлараро ўзаро таъсир 

соҳаси сифатида макон категорияси кўпгина географик, иқтисодий, 

ҳарбий, демографик, сиѐсий, маданий-диний, этник омиллар 

таъсири остида бўлади. 

     Геосиѐсий майдон: Бу геосиѐсий категория давлат ѐки 

давлатлар иттифоқининг конкрет макон устидан назоратини акс 

эттиради. Россиялик олим К.В.Плешаков геосиѐсий майдон 

борасида ўзининг таснифини таклиф қилган. Бу таснифга кўра, 

геосиѐсий майдонни қуйидагича тақсимлаш мумкин: 

     Эндемик  майдон: (юнонча endemos – маҳаллий) – бу давомли 

муддат ичида давлат томонидан назорат этилаѐтган макон. Бу 

ҳудуднинг  мазкур давлатга ѐки миллатга қарашли эканини 

қўшниларнинг аксарияти тан олади. 

     Чегара макони: бу макон давлат назорати остида, лекин 

демографик, этнодемографик, иқтисодий, сиѐсий жиҳатдан давлат 

томонидан етарли даражада ўзлаштирилмаган характерда бўлади. 

Бу маконда кўпинча миллий озчиликни ташкил этувчи халқлар 

яшайди. Чегарадош давлатлар мазкур ҳудуднинг ўша давлатга 

қарашли эканини тез-тез шубҳа остига олсалар-да, уни ўзиники деб 

қарамайдилар (масалан, Россиянинг Шимоли-Шарқий, Узоқ Шарқ, 

Кавказ минтақалари, шунингдек Калининград вилояти, Карелия, 

Волга бўйидаги мусулмон-турк ҳудудлари ва бошқа ҳудудлар). 

      Кесишув майдони: бу маконга бир нечта чегарадош давлат 

даъвогарлик қилади. 

      Геосиёсий таянч нуқтаси: тотал соҳадан четда жойлашган ва 

қайсидир бир давлат томонидан назорат этиладиган ҳудуд. Бироқ 

бу ҳудуддаги коммуникацияларни бошқа давлатлар назорат 

қиладилар. 

     Тотал майдон: миллий бирлик назорати остида бўлган макон. 

     Метамайдон: бир вақтнинг ўзида бир нечта мамлакат ѐки 

давлатлар томонидан ўзлаштирилаѐтган макон. Бундай  

 

                                                 
1
 Қаранг: Тузиков А.Р. Основы геополитики. М., 2004, с.7-16. 

ўзлаштириш кўпинча ташқи геосиѐсий босим остида юз беради
1
.  

      Геосиѐсий майдон устидан назорат: Бу категория давлат 

томонидан муайян ҳудудлар, уларни бошқариш ва ўзлаштириш, шу 

жумладан мазкур ҳудуднинг ташқи дунѐ билн алоқалари ривожи 

устидан назорати даражаси билан тавсифланади. Геосиѐсий майдон 

устидан назоратнинг турли шакллари мавжуд. Ҳарбий, сиѐсий, 

иқтисодий, демографик, коммуникация, диний ва шу каби назорат 

шакллари қадимги даврлардан буѐн маълумдир. 

      ХХ аср охирларидан бошлаб геосиѐсий дунѐда назоратнинг 

янги – ахборот-мафкуравий, технологик, маданий-цивилизациявий 

турларининг роли ошиб бораѐтгани ҳақида бемлол гапириш 

мумкин. 

      Умуман, тадқиқотчилар макон устидан назорат механизмлари 

ва шаклларини тадқиқ қилишни ўзларининг асосий вазифаси деб 

ҳисоблайдилар ва макон устидан назорат механизмлари ва 

шакллари тарихий даврнинг у ѐки бу босқичига боғлиқ ҳолда 

ўзгариб боради, деб билишади. Улар буни қуйидагича изоҳлашади: 

      - биринчидан, макон устидан ѐппасига назорат концепцияси 

аввалги “метрополия – мустамлака” системасига хос эди; бугунги 

кунда у “геосиѐсий чизиқлар”, яъни коммуникациялар, моддий-

техника ва савдо айланмаси, ахборот оқимлари, геосиѐсий базалар 

ва ҳоказоларга ўз ўрнини бўшатиб берди; 

     - иккинчидан, илгари чексиз ҳукмрон бўлган ҳарбий назорат 

борган сари иккинчи ўринга тушиб бормоқда ва иқтисодий назорат 

биринчи ўринга чиқмоқда ҳамда буюк давлатларнинг иқтисодий 

манфатлари улар таъсир доирасининг, геосиѐсий ва геостратегик 

қудратининг асосий кўрсаткичига айланмоқда.  

     ХXI аср бошидан қатор тадқиқотчилар халқаро 

муносабатларнинг геосиѐсий парадигмасидан (баҳолаш схемаси) 

геоиқтисодий парадигмасига тўла ўтиши ғоясини 

ривожлантирмоқдалар. Америка олими Э.Люттвак, итальян 

олимлари К.Жак ва П.Савон, россиялик тадқиқотчи Э.Г.Кочетов 

кабиларнинг фикрича, ҳозирги дунѐ аллақачондан бери эски 

геосиѐсий қонунлар эмас, балки янги – геоиқтисодий қонунлар 

асосида яшай бошлаган. Улар буни шу билан изоҳлайдиларки, 

ҳозирги давлатлараро конфликтларнинг илдизлари асосан макон ва 

ҳарбий хавфсизлик манфаатлари соҳасида эмас, балки у 

                                                 
1
 Қаранг: Плешаков К.В. Геополитика в свете глобальных перемен // Международная жизнь. М., 1994, № 10, 

с.32-34. 

иқтисодиѐт, бизнес, тижорий манфаатлар, моддий қадриятлар, 

ѐқилғи, энергетика ва хом ашѐ, технологиялар ва инновациялар 

соҳасига тез ўтиб бормоқда. Буларнинг ҳаммаси геоиқтисодиѐт 

предметини ташкил қилади. 

     Геосиѐсий йўналиш: Бу категория геосиѐсий майдонни ташкил 

этишнинг тузилма ҳосил қилувчи муҳим омили ҳисобланади. 

Қуруқлик, денгиз ва ҳаво коммуникацияларини бирлаштирадиган 

стратегик даҳлизлар, юк оқимининг энг муҳим йўналишлари ва хом 

ашѐни ташиш йўллари мана шу категория билан белгиланади. 

Геосиѐсий йўналишлар ҳамиша буюк давлатларнинг ошкора ѐки 

яширин кураши объекти бўлган ва шундай бўлиб қолмоқда. 

      Жаҳон системаси: Ер куррасидаги давлатлар ва халқларнинг 

глобал ўзаро таъсири имкониятлари, кучлар ва манфаатларнинг 

уйғунлаштирилган ўзаро фаолияти доираси геосиѐсатнинг мана шу 

категорияси билан белгиланади. 

     Жаҳон системаси мустақил давлатларнинг бирлигидан иборат, 

улар ўз давлат тузилиши характерини ва шаклларини ўзлари 

мустақил равишда белгилайдилар ва ўз суверенитети устидан ҳеч 

қандай ташқи ҳокимият ва аралашувларни тан олмайдилар. 

Система ўз қатнашчиси бўлган давлатларнинг иқтисодий, ҳарбий, 

сиѐсий, мафкуравий ва бошқа кучларини ҳисобга олади, уларнинг 

ўртоқ негизида фаолият кўрсатади ва бу ҳамма соҳалар устидан 

давлатаро ўзаро фаолиятини уйғунлаштириш ва 

мувофиқлаштиришни амалга оширади. 

     Ҳозирги жаҳон системасида унинг акторлари орасидаги 

муносабатлар мажмуининг уч турини ажратиб кўрсатишади: 

- давлатлараро (давлат – давлат орасидаги); 

- давлат – корпорация (давлатнинг бошқа акторлар билан 

муносабатлари); 

- корпорациялар орасидаги муносабатлар. 

     Жаҳон системасининг характерини уни ташкил этувчи барча 

акторларнинг – империялар, миллий давлатлар ва уларнинг 

уюшмалари, давлатларусти ва давлатлараро ташкилотларнинг кучи 

ва тури белгилаб беради. Муайян тарихий давр доирасида ҳар бир 

давлат ѐки давлатлар бирлашмасининг ҳукмронлиги вақт ўтиши 

билан ўзгаради ва бошқа акторларнинг устунлигига алмашади. 

Қадимги юнон шаҳар-давлатлари ҳукмронлиги системасидан то 

АҚШ гегемонлиги остида вужудга келтирилаѐтган ҳозирги “янги 

дунѐ тартиботи”га қадар система ичидаги мувозанат доимо 

босқичма-босқич ўзгариб турди, бу эса бир турдаги система ўрнига 

бошқаси келишига сабаб бўлди. 

      Ҳозирги жаҳон системасининг расмий бошқарув органи 

Бирлашган Миллатлар Ташкилотидир. 

       Геостратегик минтақа: геостратегик минтақа дейилганда ўз 

географик жойлашувининг алоҳида хусусиятлари, савдо алоқалари 

ва маданий-мафкуравий алоқаларнинг интенсивлиги билан 

характерланадиган жаҳон сиѐсий маконининг катта, трансмиллий 

қисмлари тушунилади. 

     Геосиѐсий минтақа: бу геостратегик маконнинг қисми бўлиб, 

ўлчамларининг кичикроқлиги ва сиѐсий, иқтисодий ва савдо 

алоқаларининг ҳаддан ташқари зичлиги билан фарқланади 

(масалан, Европа, АҚШ, Хитой, Россия, Жануби-Шарқий Осиѐ ва 

б.).  Ўз навбатида, геосиѐсий минтақа сиѐсий районларга бўлинади. 

Уларнинг чегаралари давлатларнинг чегараларига тўғри келади. 

Унинг ички тузилмаси марказ, “марказ-минтақа” алоқа тармоғи ва 

геосиѐсий нуқтаи назардан унинг чегараларини белгилаб берадиган 

кўрсаткичлардан иборат. 

      Давлат: бошқа кўпгина фанлар каби, геосиѐсат ҳам “давлат” 

тушунчасини тадқиқ қилади. Геосиѐсат давлатни халқаро 

муносабатларнинг асосий субъекти сифатида, айни чоғда унинг 

мазмунини ташкил этувчи баъзи категориявий жиҳатларини 

ўрганади. Геосиѐсий актор сифатида давлат тўғрисида биз келгуси 

бўлимларда батафсил сўз юритамиз, шу боисдан бу ўринда мазкур 

категориянинг мазмунига эътибор қаратамиз. 

     Ижтимоий ташкилот ва сиѐсий тузилма бўлган давлат муайян 

ҳудудда марказий ҳокимият институтидир. Жамиятни бошқариш 

системаси сифатида давлат ўз ички тузилмасига ва тегишли ижроия 

органларига эгадир. Бу ижроия органлари унинг функцияларини 

амалга оширади. Давлат жамиятни ташкил этади, уни йўналтиради 

ва бошқаради, фуқаролар, ички ташкилотларнинг бир-бири билан 

ўзаро муносабатларини тартибга солади, қонунлар ва ижтимоий 

юриш-туриш қоидаларига риоя этилиши устидан назоратни амалга 

оширади. 

      Давлатнинг учта асосий функцияси бор: 

      Ташкилий: жамиятнинг бирлиги ва ички бошқарувни сақлаш ва 

ҳимоя этишни таъминлайди, фуқароларнинг қонунлар ва умумий 

турмуш нормаларига риоя этишлари устидан назорат қилади; 



 247 

      Махсус: миллий манфаатлар ва давлат сиѐсатини таъмин этишга 

мажбур қилади; 

      Ҳуқуқий: мамлакат ягона ҳуқуқ тизимини барпо этиш ва 

бошқаришни, давлат аппаратини шакллантиришни ва 

ҳокимиятнинг тақсимланишини, ҳокимият соҳалари орасида 

мувозанатни сақлашни таъминлайди. 

     Давлатнинг бу функциялари икки қисмга бўлинади: 

- ички функциялар (чегаралар ва мазкур жамият доирасида); 

- ташқи функциялар (чегарадан ташқарида, давлатлараро 

муносабатларда). 

     Давлатлараро блок: жаҳон ѐки минтақа мамлакатларининг бир 

гуруҳининг сиѐсий, ҳарбий, иқтисодий, маданий, диний, миллий ва 

шу каби омиллар ва манфаатлардан келиб чиқиб яратган, ягона ѐки 

келишилган сиѐсат юргизадиган ва марказлашган собитқадам 

фаолият олиб борадиган ташкилот. 

     Улкан давлат: геосиѐсий адабиѐтларда айтилишича, ягона куч 

маркази сифатида жаҳоннинг исталган бир нуқтасидаги иқтисодий, 

ҳарбий, маданий ҳодисаларга таъсир кўрсатишга ва турли йўллар 

билан ўз манфаатларини таъминлашга қодир алоҳида олинган 

қандайдир буюк давлат ѐки давлатлараро бирлашма. 

     Агар юқорида кўрсатилган ҳаракатларни давлат бир ѐки бир 

нечта минтақада амалга оширишга қодир бўлса, у минтақавий 

давлат деб аталади. 

      Ҳозирги вақтда АҚШ улкан давлат статусига эга. Ягона сиѐсат 

ўтказиш нуқтаи назаридан Европа Иттифоқи, Хитой ва Россия 

улкан давлат бўлишга даъвогарлик қилмоқда. Бироқ кейинги икки 

давлат, ўз геостратегик ўлчамларига кўра, фақат минтақавий давлат 

статусига тўғри келади. 

      Геостратегия: бу категория давлатларнинг геосиѐсий 

вазифаларни ва миллий хавфсизлик доктриналарини амалга 

оширишини акс эттиради. Мамлакат геосиѐсий вазиятини 

баҳолашга асосланган геостратегия давлатнинг ташқи сиѐсий 

фаолиятини йўналтириш жиҳатидан қуйидагича тасниф этилади: 

- миқѐсларига кўра (глобал, минтақавий ва мамлакатлараро); 

- макон омилларига кўра (қуруқлик, денгиз, ҳаво ва космик 

геостратегия). 

     Геостратегия субъектив характерга эга бўлади, чунки у 

ҳокимият ва жамиятнинг мамлакатнинг жаҳондаги ўрни ва ролини, 

геосиѐсий вазиятини, миллий манфаатлари ва устувор 

вазифаларини, миллий хавфсизликка ташқи таҳдидларни қандай 

тушунишига боғлиқ бўлади. 

    Айрим-айрим мамлакатларга муносабатларда ҳар бир давлат 

геостратегияси, шунингдек, қуйидагича: 

- тарихан шаклланган ва ҳозирги муносабатларни – стратегик 

шериклик, дўстона, бетараф ѐки душманона муносабатларни 

ҳисобга олган ҳолда; 

- ташқи акторларни ўз методологияси асосида миллий, диний, 

синфий фанатизм ва ҳ.к. ларга қараб гуруҳлаштириш 

йўсинида бўлиши мумкин. 

     Геоиқтисодиѐт: Жаҳоннинг яхлит иқтисодий системаси 

шаклланишига ѐрдам берган халқаро муносабатларнинг 

глобаллашуви жараѐни давлатлар ва давлатлараро бирлашмалар 

иқтисодиѐтининг ўзаро боғлиқлик даражаси тобора ошишига олиб 

келди. Хорижий ва трансмиллий инвестициялар асосида юксак 

технологияли ишлаб чиқариш жараѐнлари ва алоқаларининг 

байналмилаллашиши, миқѐсига кўра глобал ва иш режимига кўра 

узлуксиз бўлган молия ва хом ашѐ бозорларни шакллантириш 

жаҳон иқтисодий ҳаѐтини тўла глобаллаштирди. Жаҳонда 

иқтисодий манфаатлар учун кураш, иқтисодий рақобат, иқтисодий 

ҳамкорлик ва шерикчилик дея характерланадиган ҳозирги 

геоиқтисодий жараѐнларига айрим-айрим давлатлар ва уларга хос 

корпорациялар, миллий ва трансмиллий тижорат тузилмалари, 

расмий ва ғайрирасмий халқаро, минтақавий ва маҳаллий 

иқтисодий ташкилотлар қўшилди. 

     Иқтисодий глобаллашув халқаро меҳнат тақсимотини 

чуқурлаштиради ва унинг ривожланиш тенденцияларини белгилаб 

беради. Инсонларнинг эркин ҳаракати миллий чегараларни ошиб 

ўтиб, бозор сегментлари мезонларини ўзгартирди. Буларнинг 

ҳаммаси ва бошқа глобал иқтисодий жараѐнлар “янги геоиқтисодий 

маконлар” тушунчасини ва шунга мос муносабатларни вужудга 

келтирди. Булар китобнинг бошқа бўлимида таҳлил этилган.  

Бугунги кунда бу жиҳатлар геосиѐсатнинг геоиқтисодиѐт 

категориясига оид деб ҳисобланади. 

      Италиялик олимлар Ж.Карло ва П.Савона геоиқтисодиѐтнинг 

ҳозирги характеристикасини ҳамда геосиѐсат ва геоиқтисодиѐт 

ўртасидаги асосий тафовутларни қуйидагича изоҳлаганлар.  Асосий 

вазифаси давлатнинг макон устидан таъсири ва назоратини, 

маконни ҳимоя этиш ва кенгайтиришни ўрганишдан иборат бўлган 

геосиѐсатдан фарқли ўлароқ, геоиқтисодиѐт фақат давлат эмас, 

балки хусусий мулк эгалари, трансмиллий ширкатлар, халқаро ва 

маҳаллий акторларнинг иқтисодий манфаатларини таъминлашни 

назарда тутади. Бундан ташқари, агар геосиѐсатда давлат ўз 

имкониятларини тўла назорат этса, уларнинг кучли ва заиф 

томонларини билса, геоиқтисодиѐтда давлат назорати тўла ва 

очиқ шаклда эмас, балки турли-туман бавосита йўллар билан 

амалга оширилади. Бу ўринда таъсир кўрсатиш ва қарор қабул 

қилиш кўп марказли характерга эга бўлади ва баъзан давлат 

манфаатлари бошқа субъектларнинг  (масалан, трансмиллий 

корпорацияларнинг) манфаатларига нисбатан бир неча баробар 

озроқ таъминланади. 

       Бошқа томондан, сиѐсий-стратегик рақобатга асосланувчи 

геосиѐсий вазифалардан фарқли ўлароқ, геоиқтисодиѐт давлатдан 

миллий иқтисодиѐтнинг халқаро майдонда рақобатбардош 

бўлишини, унинг тараққиѐт омили бўлган таълим, илм-фан, 

инфраструктура ривожини рағбатларнтиришини талаб қилади
1
. 

       Сиѐсий макон ва чегаралар: Геосиѐсатда қуйидаги 

категориялар энг муҳим ҳисобланади: 

- сиѐсий макон: давлатнинг асосий белгиларидан бири бўлиб, 

унинг ташқи оламдан чегаралар билан ажратилган, 

суверенитетини ҳеч қандай чекловларсиз амалга оширадиган 

ҳудудини англатади. 

- чегаралар: бу соҳа асосан сиѐсий географиянинг тадқиқот 

объекти бўлса-да, айни чоғда геосиѐсий категория 

ҳисобланади. Геосиѐсий категория сифатида чегаралар мазкур 

сиѐсий маконнинг ижтимоий ва ҳарбий хавфсизлигини 

таъминлашда муҳим роль ўйнайди, ташқи дунѐ билан макон 

муносабатлари чегараларини аниқлаб беради ва ҳудудни чет 

эл хуружларидан ҳимоя қилади. 

Чегарларнинг асосий геосиѐсий функциялари қуйидагилардир:  

     - миллий суверенитетнинг таъсир доирасини ажратиш; 

   - давлат мудофааси ва хавфсизлигининг олдинги марраларини   

ҳимоя қилиш;   

   - чегарадош давлатлар ѐки бошқа чет мамлакатлардан бўладиган 

ноқонуний миграциянинг олдини олиш, номатлуб шахсларнинг 

кириб-чиқишига моне бўлиш; 

   - жиноятчиларни қўлга олиш; 

                                                 
1
 Қаранг: Карло Ж., Савона П.Геоэкономик. М., 1997, с.34-35. 

   - киритилаѐтган ѐки чиқарилаѐтган моллардан солиқ ундириш; 

   - киритилаѐтган молларни назорат қилиш; валюта айланмаси ва    

учишлар устидан назоратни амалга ошириш, санитария 

хавфсизлиги ва ҳ.к. 

       Давлат чегараси – давлат тузуми, мамлакат миллий-маданий 

хусусиятлари, божхона-чегара назорати, ташқи тижорат нормалари 

ва б. меъѐрларга боғлиқ ҳолда мамлакатнинг лимитланган сиѐсий 

ва иқтисодий ҳудуди.  

     Чегаралар ва чегара минтақалари давлатнинг ташқи олам билан 

алоқа нуқталари бўлиб, алоҳида ҳуқуқий ва геосиѐсий статусга 

эгадир. 

     Сиѐсий маконни назорат этиш, қўшиб олиш ва ўзлаштириш учун 

кураш бошланган вақтда доимо чегара геосиѐсий муаммоси келиб 

чиқади. Геосиѐсат классикларидан Ф.Ратцель мана шу хусусиятга 

эътибор қаратган. У чегара давлат – жонли организмнинг вилоят 

органи ҳисоблаб, давлатнинг юксалиши, кучи ва заифлиги, 

шунингдек ўзгаришларидан далолат беради, деб қайд қилган. 

      Немис геосиѐсатида чегара масаласини Альберт Ҳаусҳофер 

махсус тадқиқ қилган. У халқда миллий онг ва руҳни 

шакллантиришда геосиѐсий “ҳислар”ни таҳлил қилиш билан бирга, 

давлат чегараларининг халққа кўрсатадиган таъсирини ҳам 

ўрганган. Бунда у чегараларни “қотиб қолган бир борлиқ” деб 

қараш керак эмас, улар “инсон организмининг тери ва бошқа 

мудофаа органлари каби” ташқи олам таъсири остида доим 

ўзгаради (кенгаяди ва тораяди), деб таъкидлаган. 

     Британия лорди Ж.Н.Керзон (1859-1925) чегара геосиѐсий 

масаласини биринчи бўлиб тадқиқ этган кишилардан бўлди. 

Англиянинг мустамлакаси Ҳиндистонда вице-қирол бўлган Керзон 

Осиѐнинг кўпгина халқларининг чегара борасидаги тажрибасини 

ўрганган ва бу халқларнинг кўпи чегараларни қатъий белгилашдан 

қочади, бу уларнинг кўчманчилик турмуш тарзи ва тартибга 

солувчи ҳар қандай кўрсатмаларни қабул қилмасликлари 

натижасидир, деб қайд қилган.  

      Муаллиф “қатъий белгиланган чизиқ” сифатида чегара биринчи 

навбатда ва энг кўп даражада Европада тарқалган, деб ҳисоблаган. 

      Керзон давлатлар орасидаги чегара баҳс-мунозаларини ҳал 

этиш учун оралиқ зона яратишни тавсия қилган. 

      Манфаатлар (миллий, давлат, коалиция ва б.): “геосиѐсий 

манфаат” бу фаннинг асосий категорияларидан бири ҳисобланади. 

Давлатнинг ҳар бир бошлиғи (ѐки давлатнинг олий сиѐсий 

ташкилоти) “миллий манфаатлар доираси”ни аниқлайди ва амалга 

оширади. Ҳар бир давлатнинг миллий манфаатлари 

жисмоний мавжудлик,  мамлакатнинг сиѐсий мустақиллиги, 

чегараларнинг дахлсизлиги, фуқароларнинг хавфсизлиги ва 

фаровонлигини таъминлаш, суверен ҳуқуқларини ва мустақил  

бошқарувини ҳимоя этишдан иборатдир. 

      Ўз миллий манфаатлари нималардан иборатлигини билган 

давлат турли жаҳон маконларида (жаҳон, минтақа ва мамлакат 

доирасида) мамлакатнинг геосиѐсий, геостратегик ва геоиқтисодий 

мавеини кучайтиришга, манфаатларини ҳимоя қилиш ва 

кенгайтиришга йўналтирилган умумий ташқи ва ички стратегик 

йўлини аниқлайди.  

     Миллий манфаат – умуминсоний манфаатлар системасининг 

(миллий, диний, ижтимоий, синфий ва бошқа турдаги манфаатлар 

шу системага киради) таркибий қисми сифатида миллат-давлат 

томонидан англаб олинган, ташқи дунѐнинг мавжуд талабларига 

мувофиқ собитқадамлик билан амалга ошириладиган мақсадлардан 

иборатдир. Миллий манфаатлар давлат манфаатлари билан айни ва 

барча жиҳатдан ўхшашдир. Баъзи тадқиқотчилар мана шундан 

келиб чиққан ҳолда миллий манфаатларни миллат-давлат 

манфаатлари деб кўрсатадилар. Миллий манфаатлар мамлакат ва 

халқларнинг ҳаѐтини, давлатнинг ташқи дунѐ билан 

муносабатларини белгилаб беради ва йўналтиради, деб 

ҳисоблашади. Бу фаолият жуда турли-туман: ҳимоя ѐки ҳужум, 

босиб олиш ѐки озод қилиш характерида бўлиши мумкин. 

     Ҳозирги шароитларда миллий манфаатлар тўғрисида 

гапирилганда биринчи навбатда иқтисодий, сиѐсий, илмий-техник, 

маданий, ҳарбий ривожланиш йўли билан давлатнинг геосиѐсий 

куч-қудрати ва таъсирни кучайтириши, миллий хавфсизлик, 

жамиятнинг иқтисодий, маънавий ва интеллектуал салоҳиятини 

ошириши кўзда тутилади.  

     Ҳар бир мамлакат учун миллий манфаатларни таъминлаш:  

     - ички омилларга; табиий-географик муҳитнинг ўзига хослиги, 

ижтимоий-иқтисодий ва сиѐсий бошқарувнинг самарадорлиги, 

халқнинг миллий-маданий ва цивилизация қадриятларнинг 

даражасига; 

      - ташқи омилларга; давлатлараро муносабатларнинг ҳолати ва 

ташқи сиѐсатнинг муваффақиятли амалга оширилишига боғлиқ. 

     Миллий манфаатларнинг чекланиши қуйидагиларга боғлиқ: 

     - табиий (объектив) сабабларга – заҳира етишмаган ва бошқа 

давлатлар манфаатларига ўзаро риоя қилинмаган ҳолларга; 

     - субъектив сабабларга – турли сабабларга боғлиқ равишда 

мамлакат миллий манфаатларини уйғунлаштиришда нисбатнинг 

бузилишига, конкрет сиѐсий режим, мамлакат раҳбарларининг 

характери, турли диний-миллий дунѐқарашлар, стратегик вазиятлар 

ва ҳ.к. шартлардан келиб чиқадиган ѐн беришларга. 

        Амалиѐт шуни кўрсатадики, бироз субъектив характерга эга 

бўлган миллий манфаатларни белгилаш ва ҳимоя қилиш, биринчи 

навбатда, ҳар бир мамлакатнинг халқаро ҳуқуқ нормалари ва 

тамойилларига риоя этишига боғлиқ. Моҳият эътибори билан, куч 

билан эришиладиган амалий манфаатлар ва уларни таъмин этиш 

ҳозирги геосиѐсий муносабатлар негизида туради. Фарқ фақат 

шундаки, қатор қудратли давлатлар ѐки давлатлар гуруҳи жаҳон 

моддий ва маънавий бойликларига бирданига ва дарҳол, бошқалари 

бўлса, аста-аста ва тадрижий эга бўлишни хоҳламоқдалар. Бу 

давлатларнинг баъзилари ўз манфаатларига фаол – экспансия, 

бошқалари бўлса, бавосита йўллар билан эришишга ҳаракат 

қилмоқда. 

     Миллий манфаатларни таъминлаш методлари жаҳонда асрлар 

мобайнида вужудга келди ва ўзгариб, такомиллашиб борди. Айрим 

давлатлар ҳозирги вақтда ўз миллий геосиѐсий куч-қудратини 

ошириш (АҚШ, Хитой, Россия, Япония ва б.), бошқалари бўлса, 

коалиция барпо этиш (НАТО, Европа Иттифоқи ва б.) йўлидан 

бориб, аллақачон “ўзлаштирилган” маконларда ҳам, жаҳоннинг ҳал 

қилувчи минтақаларида, масалан, Болқон, Хазар-Қора денгиз 

ҳавзаси, Кавказ, Яқин Шарқда ва бошқа маконларда ҳам 

раҳнамоликни қўлга киритиш мақсадида доимий равишда яширин 

ва ошкора кураш олиб бормоқдалар. 

      Ҳозирги вақтда жаҳонда миллий манфаатлар ва “глобаллашув” 

ўртасида қаттиқ кураш бормоқда. Халқаро ҳаѐтнинг тобора 

глобаллашуви халқларни бошқаришда ўз миллий қадриятларига 

таянадиган институтларнинг мустақиллигини тадрижий равишда 

чеклаб бораѐтир. Бу эса ўз навбатида уларни ўз манфаатларини, ўз 

этник, диний ва ижтимоий борлиқларини мудофаа этиш учун 

курашга отлантирмоқда.  Шунинг учун  глобаллашув, бир 

томондан, миллий чегараларни йўқ қилиб, замонавий цивилизация, 

технология ва инновация қадриятларига асосланган трансмиллий 

умуминсоний жамият муҳитини яратади, иккинчи томондан, этник 

озчиликларни бирлаштиришга, миллий-этник сепаратизмни 

фаоллаштиришга, фундаментализмнинг кучайишига ва буларнинг 

натижасида тўқнашувлар сонининг кўпайишига сабаб бўлади. 

      Бундан ташқари, глобаллашув баъзан қадимий тарихга эга 

бўлган миллатларни ҳам табақалаштиради, уларни буюк моноэтник 

мухторият, этник тозалик каби ҳаракатларга йўллайди. Натижада 

сайѐрада “қайнаѐтган этник вулқонлар” майдонга келади. Ашаддий 

миллатчилик, этник тозалаш, иғвогарона ва босқинчилик сиѐсати 

юргизаѐтган давлатлар минтақа ва давлатлараро геосиѐсий 

манфаатларга жиддий хавф туғдиради. 

      Ҳозирги вақтда Ер куррасидаги давлатларнинг бор-йўғи 20 

фойизга яқинигина этник жиҳатдан гомоген (бир миллатли)дир. 

Лекин ҳатто бундай давлатларда ҳам “юқоридагилар” билан 

“қуйидагилар” орасида норозилик, янада тўғрироғи, синфий 

зиддият, мамлакат турли минтақалари аҳолиси манфаатлари 

орасида ихтилофлар мавжуд. 

      Гоҳо турли давлатларда яшовчи бир миллат вакилларининг 

манфаатлари ҳам бир-бирига мос тушмаслиги мумкин. Собиқ 

иккита немис давлати, ҳозирги Шимолий ва Жанубий Корея 

давлатлари ва бошқалар ана шундайлар жумласидандир. 

      Турли давлатларнинг миллий манфаатларини келиштиришда 

БМТнинг Устави, ЕХҲТ тамойиллари ва халқаро ҳуқуқ нормалари 

ва тамойиллари акс эттирилган бошқа давлатлараро ҳужжатлар 

муҳим роль ўйнайди. 

     Халқаро ҳуқуқнинг асосий талаби, биринчи навбатда, –

мамлакатлар суверенлиги ва сиѐсий мустақиллигининг ҳимоя 

этилиши, уларнинг жисмоний мавжудлигига, давлатнинг ички 

ишларига ташқаридан аралашувларга йўл қўймаслик ва давлатнинг 

тан олинган чегараларининг дахлсизлиги ҳуқуқини таъмин 

этишдан иборатдир. 

      Давлатнинг қудрати: Тарихан бу категория биринчи навбатда 

мамлакатнинг ҳарбий қудрати сифатида тушунилган ва намоѐн 

бўлган. Кўпгина тарихий манбалардан аѐн бўлганидек, армияси 

яхши қуролланган ва таълим олган, саркардалари қобилиятлироқ ва 

интизомлироқ, раҳбарлари – подшолари, қироллари иродали ва 

қатъиятли бўлган давлатлар урушларда ҳамиша ғолиб чиққан.  

      Мамлакатнинг географик параметрларини ҳам ўз ичига олган 

ҳарбий қудрат бевосита фан-техника тараққиѐтига, миллий руҳ ва 

ҳарбий тафаккурнинг аҳволига бевосита боғлиқдир. Давлатнинг 

кучайиши ѐки чўкиши юқоридаги омиллар билан бирга, бевосита 

унинг молиявий, иқтисодий ва интеллектуал қудратига ҳам 

боғлиқдир. 

      Бироқ, сиѐсатшунослар айтаѐтганидек, ХХ асрнинг иккинчи 

ярмидан бошлаб жаҳонни бўлиб олиш учун кураш фақат ҳарбий 

куч ишлатиш эмас, балки иқтисодий, молиявий, маданий-

мафкуравий экспансияни татбиқ қилиш орқали ҳам олиб 

борилмоқда. 

     Ҳозирги геосиѐсатчиларнинг кўпчилиги давлатнинг қудрати – 

ўзаро таъсирда бўлган омилларнинг комплекс кўрсаткичидир, у 

қандайдир бирликлар билан ўлчанадиган мутлақ катталик эмас, 

балки халқаро муносабатларда давлатларнинг интерактив 

жараѐнида намоѐн бўладиган ва уларнинг натижасига кўра 

баҳоланадиган нисбий катталик, деган фикрдадир. Муайян маънода 

давлат қудратининг кўрсатилган элементлари ўзаро алмашинади. 

      Геосиѐсий рақобат: бу категория давлатлараро қарама-

қаршиликни ва уларнинг бир-бирига зид манфаатлари 

тўқнашувини акс эттиради. Геосиѐсий рақобат ѐнлама (горизонтал), 

тик (вертикал) ѐки алоҳида ўчоқ характерида бўлиши мумкин. 

Ёнлама рақобат қуруқлик ва денгиз юзасида, тик рақобат ҳаво ва 

космик макондаги қуролланиш пойгаси натижасида содир бўлади. 

Ўчоқ рақобати бўлса, “катта кучлар”нинг манфаатлари тўқнашган 

маконларда (масалан, 1962 йилда Кубада, 1960-1970 йилларда Яқин 

Шарқда, 1979 йилда Афғонистонда ва ҳ.к.) намоѐн бўлади. 

      Геосиѐсий зиддиятлар кўпинча жаҳонни бўлиб олиш ѐки 

янгидан бўлиб олиш, баҳсли ҳудудлар устидаги ва таъсир 

доираларини кучайтириш борасидаги курашда юзага келади. 

      Кучлар нисбати: Геосиѐсатнинг асосий категорияларидан бири 

бўлиб, синфий ѐки бошқа (миллий, диний, ижтимоий, 

цивилизациявий тафовутлар, миссионерлик ва б.) негизда бир-

бирига қарши турган ва жаҳон сиѐсатининг ҳал қилувчи омилига 

айланган (алоҳида давлатлар ѐки давлат бирлашмаларининг)  

кучлар мавжудлигини билдиради. 

     Сайѐрада кучлар нисбати тарихан ўзгарувчан бўлиб келган. 

Қадимги дунѐ ва ўрта асрлардаги империялар, ХХ асрда синфий 

қарама-қаршилик ѐки бетарафлик асосида вужудга келган давлат 

блокларини (1917-1991 йилларда СССР ва АҚШ, унинг 

иттифоқчилари, бетараф мамлакатлар томонидан яратилган икки 

қутбли кучлар системасини – А.Ҳ.), ҳозирги даврда – НАТО (АҚШ 

ва Европа Иттифоқи), Коллектив Хавфсизлик Шартномасини 

(Россия ва МДҲнинг айрим давлатлари), алоҳида олганда Хитойни 

ва бошқа мамлакатлар  бунга мисол бўлиб хизмат қилади.  

       СССР тарқалгандан кейин жаҳонда кучлар нисбати тубдан 

ўзгарди. Икки қутбли система йўқ бўлди ва юзага келган шароитда 

Ғарб бир қутбли “янги дунѐ тартиботи”ни бунѐд этишга ҳаракат 

қилмоқда. 

      Экспансия: Геосиѐсатда тез-тез қўлланадиган бу категория 

бирон-бир давлат ҳудудининг истило этилиши – қўлга киритилиши 

ѐки ҳарбий-сиѐсир таъсир доирасига олинишини билдиради. 

      Тажриба шуни кўрсатадики, моддий бойликларнинг асосий 

манбаи бўлган ҳудудларни босиб олиш ҳамиша ўз долзарблигини 

сақлаб қолишига қарамай, экспания фақат ҳарбий эмас, балки 

иқтисодий (савдо, молиявий), маданий-мафкуравий, ахборот ва ҳ.к. 

тарзда ҳам амалга оширилиши мумкин. 

     XIX – ХХ асрларда янгидан-янги “ҳаѐт маконлари”ни қўлга 

киритиш мақсадида қуруқлик ва денгизларни, хом ашѐ 

манбаларини ҳарбий йўл билан босиб олиш экспансиянинг асосий 

тури бўлган эди. Ҳозирги экспансия инсоний, илмий, технологик, 

инновация, хом ашѐ, ахборот, маданий ва бошқа ресурслар, 

бошқача қилиб айтганда, Ер куррасидаги моддий ва маънавий 

бойликлар учун кураш тарзида олиб борилмоқда. 

      Ғарб: географик маънода ер номи, макон – қутб, ярим курра, 

геосиѐсий маънода – категория ҳисобланади. Геосиѐсий категория 

сифатида “Ғарб” тушунчаси кўпинча демократик қадриятлар, 

яҳудий-христиан урф-одатлари ва қадимги Рим анъаналари асосида 

яшайдиган ва бошқариладиган “энг мукаммал” жамиятни; 

фуқароларнинг ички бирлиги, давлатлараро маданий яшаш 

системаси барқарор бўлган, геостратегик куч маркази 

ҳисобланадиган Европа Иттифоқи мамлакатларини, АҚШ, Канада, 

Янги Зеландия ва Австралияни назарда тутади. 

      Геосиѐсий маънода “Ғарб” атамаси христианларнинг географик 

ва диний бирлиги сифатида биринчи марта XIII – XV асрларда 

мусулмонларга ва Византияга қарши курашга даъватлар бошланган 

вақтдан ишлатила бошлади. “Ғарб” атамаси ўша замондан бери 

“католицизм” ва “христианлик”нинг ягона маркази сифатида 

тушуниладиган бўлди.  

      “Шарқ”: Худди Ғарб сингари, “Шарқ” атамасининг ҳам 

географик, ҳам геосиѐсий маънолари бор. Қадимги дунѐ тарихида 

“Шарқ” деганда Миср, Бобил, Эрон, Хитой ва Ҳиндистон 

тамаддунлари назарда тутилган. Уларнинг ҳаммасини Осиѐга 

мансублиги, ишлаб чиқариш муносабатлари, аҳоли томонидан 

барпо этилган суғорма деҳқончилик тизими ва бир-бирига ўхшаш 

бошқа жиҳатлар бирлаштиради. 

      Шарқ мамлакатларининг кўпчилигида сиѐсий бошқарув 

мустабидчиликка асосланган, барча ҳокимият бир шахснинг (шоҳ, 

фиръавн, подшоҳ, император ва ҳ.к.) қўлида ва диний характерга 

эга бўлган, чунки бу шахсни “Парвардигорнинг ердаги сояси” деб 

ҳисоблашган. 

      Бугунги кунда геосиѐсий маънода Шарқ деганда Осиѐ ва 

Африканинг ижтимоий-иқтисодий ва сиѐсий замонавийлаштириш 

босқичидан ўтган, аммо жамиятни ташкил этиш ва бошқаришда 

ўтмишга хос кўпгина хусусиятларни сақлаб қолган (масалан, Араб 

дунѐси) давлатлари тушунилади. Баъзан Шарқ деганда фақат 

мусулмон дунѐси тушунилади. Бадиий ва публицистик 

адабиѐтларда Шарқ кўпинча йўқсиллик, ички зиддиятлар, 

терроризм, давлатлараро урушлар макони сифатида тасвирланади. 

      Геосиѐсатнинг юқорида таҳлил этилган ва китоб охиридаги 

луғатда берилган бошқа категорияларидан ташқари, геосиѐсий 

тадқиқотларда унга яқин кўпгина фанлар – халқаро муносабатлар 

назарияси, ҳарбий назария кабиларнинг айрим категориялари ҳам 

фаол ишлатилади. Чунончи, “тажовуз”, “ҳарбий куч”, “куч 

воситасида урушдан тийиш”, “ядро мувозанати ва тенглиги”, “ядро 

урушидан тийиш” кабилар шулар жумласидандир. Бу ва шунга 

ўхшаш тушунчаларни китоб охиридаги луғатдан билиб олиш 

мумкин. 

 

   7.4. Геосиѐсатнинг асосий қонунлари 

 

      Жамият ва табиат ҳақидаги бошқа фанлар каби, геосиѐсат ҳам 

ижтимоий, иқтисодий, географик, сиѐсий, ҳарбий ва бошқа 

системаларнинг геосиѐсий жиҳатларини ўз қонуниятлари асосида 

ўрганади. Ҳар қандай илмий соҳа сингари, геосиѐсат ҳам ўз 

қонунларига эгадир. 

     Классик геосиѐсатнинг биринчи ва асосий қонуни сайѐранинг 

географик тузилмаси ва цивилизацияларнинг тарихий 

типологиясида намоѐн бўладиган “фундаментал дуализм” 

қонунидир. Айтиш мумкинки, Ғарб классик геосиѐсатининг деярли 

барча олимлари – Р.Челлен, А.Мэҳен, Х.Макиндер, К.Ҳаусҳофер, 

рус тадқиқотчилари – Н.Я.Данилевский, В.П.Семенов Тянь-

Шанский, П.Н.Савицкий, Л.Н.Гумилев ва бошқалар у ѐки бу 

шаклда бу қонунга мурожаат қилган ва уларнинг ҳар бири буни ўз 

далиллари билан асослашга ҳаракат қилган. 

      “Фундаментал дуализм” қонунига мувофиқ,  барча давлатлар ва 

халқлар ўз ҳудудий-географик характеристикасига кўра иккита 

катта гуруҳга – қуруқлик (теллурократия) ва денгизга 

(талассократия) бўлинади ва инсониятнинг бутун тараққиѐт тарихи 

мобайнида улар орасида доимий зиддият бўлган ва кураш борган. 

Бу назария тарафдорларининг фикрича, Қадимги Спарта, Рим 

империяси қуруқлик қудрати давлатларига, Қадимги Афина ва 

Карфаген денгиз қудрати давлатларига оиддир. Геосиѐсий макон 

устида ўша вақтлари бошланган кураш ҳозирда ҳам давом этмоқда 

ва, афтидан, Ғарбнинг денгиз давлатлари ва Евроосиѐнинг 

қуруқлик давлатлари орасида яна давом этади шекилли. 

      Геосиѐсат асосчилари бўлган А.Мэҳен ва Х.Макиндернинг 

фикрича, қуруқлик ва денгиз кучлари ўртасидаги муросасиз 

адоватнинг чуқур сабаблари бор. Улар буни бу кучларнинг сиѐсий 

ва ҳарбий негизида азалдан бир-бирини истисно этувчи иккита – 

суюқ-оқувчи (денгиз) ва қаттиқ-доимий (қуруқлик) элемент ҳамда 

уларга мос, тамоман турлича бўлган иккита маданий-тарихий 

цивилизация – демократия ва идеократия туриши билан изоҳлаган 

эдилар. 

      Кўряпмизки, фундаментал дуализм қуруқлик кучларини ҳарбий-

автократик ва идеократик цивилизация эгаси, денгиз кучлари 

бирлигини савдо цивилизацияси ва демократияга оид деб билади. 

Қуруқлик аниқ белгиланган чегаралари ва макони, аҳолисининг 

муҳофазакор тафаккури ва ўтроқ турмуш тарзи, қатъий хулқ-атвор 

нормалари ва тартиб-интизоми билан ажралиб туради, деб 

ҳисобланади. 

      Қуруқлик доимо барқарор ва мустаҳкам ҳисобланади. Бу 

мустаҳкамлик қонунлар, урф-одатлар, анъаналар ва ижтимоий 

онгда намоѐн бўлади ва авлоддан авлодга мерос бўлиб ўтади. 

Қуруқликда яшовчи халқлар, этник гуруҳларга ўтроқ турмуш тарзи, 

индивидуализмдан узоқлиги, коллектив хулқ-атвор нормаларига 

риоя этиш тенденцияси хосдир. Қуруқликда қаттиқ бошқарув ва 

хулқ-атвор иерархияси мавжуддир. 

     Денгиз қудрати (талассократия), классик геосиѐсатчиларнинг 

фикрича, буткул тескари типдаги цивилизациядир. Савдо 

цивилизацияси деб ҳам аталадиган бу мамлакатлар гуруҳи анча 

ҳаракатчанроқ ва техник тараққиѐтга мойил бўлиб, хусусий 

тадбиркорликни устувор деб билади. Бу жамиятда шахс ва 

гуруҳнинг асосий хусусиятларини денгиз белгилайди. 

Ташаббускорлик ва ностандарт қарорларга қобил шахс олий 

қадрият ифодачисидир. Бундай цивилизацияда маънавий ва 

ҳуқуқий норма, тамойил, қонунлар нисбийдир. Теллурократияга 

қараганда цивилизациянинг денгиз тури фаолроқ ривожланади, 

маънавий ва маданий қадриятларни осонликча ўзгартиради, 

истиқбол, янги кашфиѐтлар, можаролар сари илдам қадам 

ташлайди. 

      Жаҳонда денгиз кучи Буюк кашфиѐтлар давридан ривожлана 

бошлади, деб ҳисобланади. Унинг куч-қудрати ХХ аср охирида, 

инглиз-саксон капитализми ва индустриализм ягона мажмуа бўлиб 

шаклланган даврда ўз чўққисига чиқди. ХХ аср ўрталаридан АҚШ 

талассократиянинг асосий таянчига айланди. 

     ХХ аср ўрталарида капитализм ва социализмнинг қарама-

қаршилиги зўрайган ва “совуқ уруш” бошланган бир шароитда 

жаҳоннинг геосиѐсий дуализми янада кучайди. Бу даврда СССР 

қуруқлик, АҚШ бўлса денгиз кучларининг бошига ўтиб, геосиѐсий 

дуализмни юқори даражага кўтардилар. 

      “Макон омили” классик геосиѐсатнинг иккинчи қонуни 

ҳисобланади. Бу қонун инсоният тараққиѐтида атроф муҳитнинг 

алоҳида роль ўйнашини ифодалайди. 

      Америкалик олим А.Мэҳен ижтимоий тараққиѐтда макон 

омилининг ролини геосиѐсатнинг иккинчи қонуни сифатида илгари 

сурган эди. Кейинги даврларда бошқа геосиѐсатчилар бу қонунни 

ривожлантирдилар. 

     Мэҳен “Денгиз кучининг тарихга таъсири” асарида давлатлар 

ва халқлар ҳаѐтида, ривожида маконнинг роли айрим шахслар, 

кишилар ва халқларнинг ролидан кам эмаслигини исботлашга 

ҳаракат қилди. Унинг фикрича, характери ва ҳукмрон бошқарув 

системасидан қатъий назар, давлатлар ва халқлар қулай табиий-

географик шароитда (макон омили) анча жадалроқ 

ривожланадилар. Олим ўз фикрини Англиянинг XIX асрдаги 

тараққиѐти билан далиллайди ва унинг ривожи асосида “эга бўлган 

макони”, яъни денгизнинг  устунлиги туради, деб ҳисоблайди. 

       Россиянинг ҳозирги баъзи геосиѐсатчилари яна бир геосиѐсий 

воқелик – “қуруқлик ва денгизнинг синтези”ни бу фаннинг 

учинчи қонуни сифатида илгари сурди. 

   А.Дугин, Н.А.Нартов ва  россиялик бошқа олимлар геосиѐсатнинг 

қуруқлик ва денгиз категориясидан ташқари уларнинг ҳар 

иккаласининг аломатлари ва афзалликларини ўзида бирлаштирган 

“соҳил зонаси” макони ҳам мавжуд, деб ҳисоблайдилар. Уларнинг 

фикрича, бу “зона” ҳар иккала макон элементларини 

бирлаштиргани сабабли бир маконли давлатлардан устунроқ бўлиб, 

фаолроқ ривожланади. Бироқ, шуни айтиш керакки, Россия илмий 

марказларидан бошқа жойда деярли ҳеч қайси олим бу ғояни 

геосиѐсатнинг учинчи қонуни сифатида тан олган эмас. 

     Классик геосиѐсатда жаҳон геосиѐсий ривожи, давлатларнинг 

жаҳоний кучи, уларнинг дунѐдаги таъсир доираларини 

эгаллашларининг асоси сифатида қараладиган геосиѐсий қонунлар 

ҳозирги амалий геосиѐсатда мутлақо ишлатилмаяпти, деб айтиш 

мумкин. Бу қонунлар бугунги кунда фақат илмий геосиѐсатда 

жаҳоннинг геосиѐсий ривожи, унинг асосий босқичлари ва умумий 

қонуниятларини тадқиқ этишда қўлланмоқда.  

 

   7.5. Геосиѐсатнинг функциялари 

 

     Ўз тадқиқот объекти ва предмети бўлган алоҳида фан соҳаси 

сифатида геосиѐсат давлатлараро ва блоклараро геосиѐсий 

муносабатларни, жаҳонда юз бераѐтган геоиқтисодий ва 

геостратегик жараѐнларни турли методлар ѐрдамида ўрганади ва 

булар юзасидан ўз амалий тавсияларини ишлаб чиқади. Ўз назарий 

ва амалий тавсиялари ҳамда вазифалари геосиѐсатга давлат ичида 

ҳам, жаҳонда ҳам муайян функцияларни бажариш имконини 

беради. 

      Бошқарув функцияси: геосиѐсатнинг асосий функцияларидан 

бири шуки, у татбиқий ва амалий (бошқарув) характерга эга илм 

соҳасидир. Бу функция, энг аввало, эмпирик ахборотни йиғиш ва 

таҳлил этиши, бошқарувга оид конкрет қарор ва тавсиялар ишлаб 

чиқишида намоѐн бўлади. 

      Сиѐсий йўлбошчилар ва ҳарбий раҳбарлар, одатда, ахборот 

олмасдан, уни геосиѐсий таҳлил этмасдан, олинган хулосаларни 

ҳисобга олмасдан туриб, конкрет ижтимоий, сиѐсий, молиявий-

иқтисодий соҳага амалий раҳбарлик қила олмайдилар. Ҳар қандай 

фаолиятни бошқариш билан боғлиқ қарорлар тайѐрлаш, муаммоли 

вазиятни таҳлил қилиш, турли геосиѐсий кучлар, сиѐсий, 

иқтисодий, ҳарбий ва бошқа омилларни тўғри баҳолаш, юз 

бераѐтган ҳодисаларга ҳамма субъектларнинг таъсир даражасини 

ўрганишда сиѐсий, ҳарбий, ижтимоий, иқтисодий, экологик ва ҳ.к. 

таваккалчилик даражасини аниқ белгилаш, мухолиф кучларга 

қарши туришнинг конкрет чораларини белгилаш жуда муҳимдир.  

      Шундай қилиб, бошқарув функцияси геосиѐсий ҳодисаларни 

бошқаришда, сиѐсий ғоялар, қарашлар ва йўналишларни 

шакллантиришда, кишилар, ташкилотлар ва жамият учун 

раҳбарликни амалга ошириш борасида амалий тавсиялар ишлаб 

чиқишда конкрет равишда намоѐн бўлади. 

     Геосиѐсатда амалий тавсиялар бу тавсияларнинг характери, 

олинган маълумотининг типи ва манбаига боғлиқ равишда икки: 

объектив ва субъектив гуруҳга бўлинади. 

      Идрок функцияси: геосиѐсат фақат амалийгина эмас, айни 

чоғда геосиѐсий жараѐнларни ўрганиш, умумлаштириш, баҳолаш 

ва башорат қилиш воситаси бўлган илмий фандир. Бу фан пайдо 

бўлган кунидан буѐн инсониятга жиддий умумлашмалар ва сабаб-

оқибат алоқаларини таҳлил этишга асосланган кўпдан-кўп 

геосиѐсий ва геостратегик қонунлар, назариялар ва 

концепцияларни, илмий тавсияларни берди.  

      Илмий фан сифатида геосиѐсат давлатлар, минтақалар, 

давлатлараро бирлашмалар сиѐсатининг стратегик томонларини, 

уларнинг ошкора ва яширин мақсадларини, геосиѐсий режаларини, 

давлатлар ва халқлар тараққиѐтининг табиий-географик, 

ижтимоий-маданий ва тарихий-геосиѐсий жиҳатларини ўрганади 

идрок этади ҳамда баҳолайди. 

      Тадқиқотчилар мамлакатлар ва халқларнинг геосиѐсий ривожи, 

уларнинг миллий характери ва анъаналарининг шаклланиши турли-

туман ҳодисалар, жараѐнларнинг ўзгаришига боғлиқ, деб 

ҳисоблашади. Бу ҳодисаларни қиѐсий таҳлил этиш йўли билан 

геосиѐсий идрок этиш, кенг эмпирик тадқиқотлардан фойдаланиш 

геосиѐсий воқеликнинг кенг манзарасини яратиш имконини беради, 

геосиѐсий жараѐнлар борасида эмпирик тадқиқотларга асосланган 

янги маълумотларнинг устуворлигини таъминлайди. Бу эса, ўз 

навбатида, жаҳон геосиѐсий харитасидаги глобал ва минтақавий 

силжишларни идрок этиш ва тушунтириш учун муҳим омил бўлиб 

хизмат қилади. Албатта, бундай идрокни амалга ошириш учун 

геосиѐсат бошқа умуммантиқий методлар: таҳлил ва 

умумлаштириш, индукция ва дедукция кабилардан ҳам 

фойдаланади ва ҳ.к. Бу конкрет геосиѐсий ҳодисалар, фактлар ва 

жараѐнлар тўғрисидаги катта ҳажмдаги ахборотни умумлаштириш 

ва қайта ишлаш зарурияти билан боғлиқдир. 

      Тадқиқотчи учун сиѐсий ҳодисаларнинг иштирокчилари, 

уларнинг ижтимоий-маънавий мақсадлари, талаблари ва 

манфаатлари, ҳатто, яхши кўрадиган машғулоти ҳамда давлатлар ва 

халқларнинг маданий даражаси, мотивлари, ҳақиқий ва вербал 

ҳаракат фактлари ҳақидаги маълумотлар ҳам зарурийдир. 

      Башорат функцияси: давлатнинг ўз ҳудуди ва атрофида содир 

бўлаѐтган ҳодисаларни билиб олишига ѐрдам беришга 

йўналтирилган геосиѐсат шу билан бирга эҳтимол тутилган хавф-

хатарларни башорат ҳам қилади ва уларнинг олдини олиш 

юзасидан амалий тавсиялар ҳам беради. 

     Башорат функцияси идрок функциясидан келиб чиқади ва у 

билан чамбарчас боғлиқдир. Геосиѐсий башорат геосиѐсий кучлар, 

майдонлар ривожи қандай бўлишини олдиндан айтиб бериш,  

уларнинг ўзаро муносабатларини аниқлаш, мамлакатлар ѐки 

иттифоқларнинг ўрнини, уларнинг халқаро ва этнослараро 

муносабатлар ривожига таъсирини ойдинлаштириш, эҳтимол 

тутилган маҳаллий конфликтларнинг олдини олиш ѐки бу 

зиддиятларни бартараф этиш юзасидан тавсиялар ишлаб чиқиш 

мақсадида амалга оширилади.  

     Ҳар қандай геосиѐсий башоратнинг қиммати фуқаро, мамлакат, 

минтақа ва умуман башарият манфаатлари йўлида ижобий 

геосиѐсий ўзгаришларни амалга оширишга кўмаклашувчи ранг-

баранг геосиѐсий жараѐнлар тенденцияларини қанчалик асосли ва 

аниқ акс эттиришидадир. 

      Минтақавий ва глобал характердаги геосиѐсий ўзгаришлар 

билан боғлиқ қисқа муддатли ва узоққа мўлжалланган 

башоратларни тайѐрлаш турли сўровлар ва мониторинглар 

ўтказишни, юз бераѐтган ҳодисаларни узоқ муддат давомида 

кузатиб боришни талаб қилади. Бу ҳолда қиѐслаш, муқояса ва 

бошқа методларни татбиқ этиш геосиѐсий ҳодисалар тўғрисида 

олдиндан огоҳлантириш имконини беради. 

      Мафкуравий функция: Геосиѐсат назарий ва амалий илм 

соҳаси бўлиш билан бирга, айни чоғда давлат учун ташқи 

мафкуравий таъсир ўтказиш воситаси вазифасини ҳам бажаради. 

Геосиѐсатнинг мафкуравий функцияси, юқоридаги функциялари 

сингари, кўп қиррали характердадир. 

      Тадқиқотчилар мамлакатлар ва блокларнинг ўн йиллаб давом 

этган синфий ва мафкуравий қарама-қаршилиги, халқаро ва 

минтақавий адоватнинг асосида айни геосиѐсий мафкура турган, 

деб ҳисоблайдилар. Ўша даврда синфий лагерлардан бирига 

раҳбарлик қилган СССРда Ғарбнинг классик геосиѐсий назария ва 

таълимотларига “империализмнинг босқинчилик сиѐсати”, 

“фашизм мафкураси”, “юксак ривожланган мамлакатларнинг 

жаҳонга гегемонлик қилишга интилиши”, “тажовузкорлик 

уринишлари” ва ҳоказо ѐрлиқлар ѐпиштирилган, геосиѐсатнинг ўзи 

эса буржуазиянинг сохта фани деб эълон қилинган эди. 

      Ўз навбатида, Ғарб геосиѐсатчилари СССРни “сунъий”, 

“мунофиқ”, “табиий тараққиѐтга таянмайдиган” тузум сифатида 

тасвирлаб, унинг барча назарий ва амалий қадамларини шубҳа 

остига олганлар. Бу маънода “Кучлининг олдида кучсиз доим 

гуноҳкордир” деган ибора геосиѐсий мафкурага жуда мос тушади. 

Шунинг учун ҳам ҳамма даврларда халқаро майдонда ва маҳаллий 

ҳамжамиятларда мафкуравий қурол вазифасини бажариб келган 

геосиѐсат амалиѐтда жаҳоннинг кучли давлатларининг вакили 

сифатида чиқмоқда. 

 

     7.6. Геосиѐсатнинг методологик парадигмалари 

 

      Геосиѐсат геосиѐсий воқелик ва жараѐнларни ўрганиш учун 

турли-туман илмий-назарий ѐндашувлар, таҳлилий моделлар, 

методлар ва билиш воситаларидан фойдаланади. 

Сиѐсатшуносликда буларнинг ҳаммаси илмий методология деб 

аталади. Геосиѐсат, шунингдек, сиѐсий география, тарих, 

социология, сиѐсатшунослик ва бошқа илмий фанларда ишлаб 

чиқилган ва қўлланадиган воситалардан – масалан, системали 

ѐндашув, қиѐсий таҳлил, тарихий, норматив-қиймат, функционал 

ѐндашув ва бошқалардан фойдаланади. 

       Булар билан бирга, ижтимоий-сиѐсий жараѐнлар ва халқаро 

муносабатларни геосиѐсий баҳолашда уларни билишнинг бошқа 

метод ва воситалари – масалан, тузилма-функция таҳлили, 

институциявий, антропологик, умуминсоний, эмпирик тадқиқотлар 

кабилар ҳам қўланилади. 

      Тадқиқотчилар, бошқа илмий соҳалар каби, геосиѐсат фанининг 

ривожи, характери ва парадигмалари доимо конкрет замон ва 

макондаги тегишли ўзгаришлар билан чамбарчас боғлиқ бўлган, 

деб ҳисоблайдилар
1
.   

      Буларнинг ҳаммаси замоннинг ҳар бир конкрет босқичида 

геосиѐсий жараѐнлар табиати ва динамикасини идрок этиш, 

шаклланаѐтган муносабатларнинг, халқлар ва давлатлар ўртасидаги 

зиддиятларнинг теран манбалари ва сабабларини системали таҳлил 

қилиш, ҳеч шубҳасиз,  геосиѐсий “идрок этиш модели”ни  ва илмий 

парадигмани тўғри танлашга боғлиқлигини кўрсатади. 

     Ҳозирги сиѐсатшунослар илмий парадигмаларнинг алмашинуви 

ѐки уларнинг жой бўшатиши айрим муаллифларнинг илмий 

дунѐқарашидаги ўзгаришларга боғлиқ равишда юз беради, деган 

фикрга қўшилмайдилар. Уларнинг фикрича, илмий парадигмалар, 

аксинча, тарихий жараѐнларнинг трансформацияси ва сиѐсий тарих 

ривожининг янги босқичининг бошланиши билан ўзгаради, бу эса 

муаллифларнинг дунѐқарашига ўз таъсирини ўтказади. 

     Ҳар бир конкрет тарихий даврнинг айни сиѐсий талаблари 

тадқиқот объектлари ва методларини танлашнинг сабабчиси 

бўлади, унинг мақсадлари, вазифалари ва ѐндашувларни белгилаб, 

кўриб чиқилаѐтган масалалар юзасидан нуқтаи назарларни 

таърифлаб беради, гоҳо тадқиқот предметини тамоман ўзгартириб 

юборади. 

      Геосиѐсатда тадқиқ, давлатлараро макон муносабатларини 

таҳлил қилиш ва баҳолаш, у ѐки бу ѐндашувнинг устуворлиги, 

муайян омиллар ва уларни муайян тарихий босқичга оид этишга 

боғлиқ равишда макон характеристикани мазмунан тўртта 

геосиѐсий парадигмага бўлишади: 

- миллий-давлат; 

- синфий-мафкуравий; 

- цивилизациявий; 

- ахборот. 

    Миллий-давлат ѐки ҳуқуқий парадигма: геосиѐсат фан 

сифатида гуркираб ривожланган ХХ асрнинг иккинчи ярмидан 

бошлаб барча классик геосиѐсий назарияларда уларни баҳолаш 

                                                 
1
 Парадигма (мисол, намуна) – конкрет макон ва замон доирасида жамият ва табиат ҳодисаларини 

тушунтириш ва ҳал қилиб беришга концептуал илмий-назарий ѐндашувнинг асос моделидир. 

мезонлари, назарий ѐндашувлар, кўплаб тадқиқотлар асосида айни 

миллий давлат масаласи, унинг пайдо бўлиши ва ривожи омиллари 

(табиий, инсоний, цивилизациявий ва ҳ.к.), миллий давлатларнинг 

ҳуқуқи ва б.лар асосий ўринда турди. Мазкур назарий-методологик 

асосни тадқиқотчилар геосиѐсатнинг биринчи парадигмаси 

сифатида тавсифладилар. 

     Миллий-давлат парадигмасига мувофиқ, жаҳон ва халқаро 

муносабатлар системаси геосиѐсий тузилмасининг асосида буюк 

миллатлар-давлатлар томонидан барпо этилган ва улар томонидан 

амалга оширилаѐтган ҳуқуқий нормалар ҳали узоқ вақт сақланиб 

қолади. Бу парадигма тарафдорлари инсоният тарихида қадим 

даврлардан бошлаб ҳозирги вақтгача унинг макон-замон 

муаммоларини, биргаликда яшашнинг бўлғуси нормаларини ҳал 

қилишда миллий-давлат институтлари – геосиѐсий назарияларнинг 

мантиқан энг мукаммал шакли ва асоси бўлган ягона омилдир 

деган тезисни мутлақ ҳақиқат деб биладилар. 

     Миллий-давлат институтларининг моҳияти характеристикаси 

масаласига келадиган бўлсак, мазкур парадигма вакиллари шундан 

келиб чиқишадики, миллий ѐки кўпмиллатли ҳамжамият 

томонидан муайян ҳудудда бунѐд этилган давлатларгина тарихда 

доимийдир, у ерда сиѐсий элита ва амал қилаѐтган ҳокимият 

тузилмалари кўмагида муайян ижтимоий тартиб қўллаб-қувватлаб 

турилади. 

     Муайян ўзгаришларга учраган миллий-давлат парадигмаси 

халқаро геосиѐсий муносабатларда ҳозирги вақтда ҳам етакчи 

парадигма бўлиб қолмоқда.  

      Мафкуравий парадигма: Россиядаги 1917 йилги октябрь 

тўнтариши инсоният тараққиѐтида “мафкуравий қарама-қаршилик” 

ва халқаро синфий кураш босқичини бошлаб берди ва геосиѐсатда 

миллий-давлат ва ҳуқуқий парадигмани сифат жиҳатидан 

ўзгартирди. Халқаро геосиѐсий муносабатларда янги (мафкуравий) 

парадигманинг “синфий кураш” ва “синфий манфаат” қонун-

қоидаларигина эмас, балки СССР деб ном олган реал номиллий ва 

аксилкапиталистик режимнинг пайдо бўлиши  геосиѐсатчиларни 

ғафлатда қолдирди. “Жаҳон коммунистик инқилобини” амалга 

ошириш, “жаҳон миқѐсида пролетариат диктатурасини ўрнатиш”, 

“капиталистик дунѐга мозор қазиш”, “буржуа жамияти ва миллий 

давлатларни йўқ қилиш” сингари ақлга сиғмайдиган геосиѐсий 

вазифаларни ўз олдига мақсад қилиб қўйган бу режим ҳукмрон 

геосиѐсий парадигмани ўзгартирибгина қолмади, балки классик 

геосиѐсатчиларни довдиратиб ҳам қўйди. 

      1917-1991 йиллардаги мафкуравий ихтилоф жаҳоннинг барча 

геосиѐсий назариялари, илмий тадқиқотлари, куч тузилмаларини 

ўзида акс эттирган қарама-қаршилик чизиғининг асосий ва ҳал 

қилувчи омилига айланди. 

     Бу давр геосиѐсий муносабатларининг марказий масаласи – 

синфий манфаат ва синфий кураш мафкурасига таянган ҳолда, “ким 

кимни енгади” курашида ғолиб чиқишдан иборат эди. Шунинг учун 

ҳам ҳар иккала томон жаҳонда рўй бераѐтган бутун халқаро, 

минтақавий ва мамлакатларнинг ички ҳодисаларини дарҳол синфий 

манфаат нуқтаи назардан баҳолаб, рақибини халқаро жамоатчилик 

олдида қоралашга интиларди. 

       Синфий ва мафкуравий қарама-қаршиликнинг биринчи 

босқичида СССР мафкуравий устунликка эга бўлди. Марксизм 

классиклари томонидан батафсил ишлаб чиқилган мафкура, 

жозибадор социалистик ғоялар ва “инсонларга тинчлик, халқларга 

озодлик” деган сохта шиорлар билан қуролланган ҳолда, уларни 

инсониятнинг Биринчи Жаҳон уруши даҳшатларини бошдан 

кечирган, эзилган ва йўқсил қатламлари орасида ѐйиш ва шу билан 

“утопик тенглик” мафкураси атрофига кўпдан-кўп тарафдор 

тўплаш унчалик қийин иш эмас эди. Айни шунинг учун ҳам 

социализм мафкурачилари қисқа муддат ичида Африка, Осиѐ ва 

ЛатинАмерикасининг ҳамма мамлакатларида ўз тарафдорларининг 

кучли геосиѐсий лагерини бунѐд этишга муваффақ бўлдилар.  

Шубҳасиз, Ғарб ҳам социалистик лагернинг мафкуравий 

чақириқларига жавоб беришга уринди, бунда ўзининг “инсон 

ҳуқуқларини ҳимоя қилиш”, “эркин дунѐ чегараларини 

кенгайтириш”, “хусусий мулкни ҳимоя этиш” ва шу каби 

мафкуравий қуролларини ишга солди. ХХ асрнинг 20-йилларидан 

бошлаб АҚШ бошчилигидаги ғарб давлатлари етарли даражада тез 

ҳаракат қилиб, СССРга қарши аксилсовет блокини ташкил этди. Бу 

эса мафкуравий курашнинг янада авж олишига сабабчи бўлди, 

албатта. 

      Иккинчи Жаҳон уруши ва урушдан кейинги даврда ҳар иккала 

лагер ўз атрофига турли мамлакатлар ва халқларни тўплаб, сўнгги 

50 йил давомида бутун инсониятга таҳдид солган мафкуравий уруш 

олиб борди. 

      “Совуқ уруш” деб ном олган бу даврда геосиѐсий макон 

тушунчаси ва шу асосга қурилган давлатлараро муносабатларга 

ҳам, инсониятнинг келажак истиқболлари, мафкуравий 

зиддиятларнинг кескинлашуи тенденциясига ҳам фақат 

мафкуравий парадигма нуқтаи назаридан қаралди, давлатнинг ички 

ҳаѐтидага жараѐнлар халқаро муаммо даражасига кўтарилди ва 

рақибга қарши курашда фойдаланилди. 

      Цивилизациявий парадигма: социализм ва капитализмнинг 

қарши туриши жараѐнида 1991 йилда жаҳон социалистик 

системасининг қулаши ва СССРнинг чўкиши натижасида жаҳон 

миқѐсида геосиѐсатнинг аввалги мафкуравий парадигмаси ўрнини 

тамоман янги ѐндашув олди.  

     Янги даврнинг бу янги парадигмаси фанда “цивилизациявий 

ѐндашув” номини олди. Инсониятга хавф туғдираѐтган глобал 

табиий ва ижтимоий муаммоларни биргаликда ҳал қилиш ғояси 

айрим европалик олимлар томонидан ҳали 1970-1980 йиллардаѐқ 

илгари сурилган эди. Шу ғоя янги ѐндашувнинг методологик асоси 

бўлиб хизмат қилди. У халқаро ҳуқуққа асосланган давлатлараро 

муносабатлар, инсон омилига, унинг манфаатларига, кишиларнинг 

эркин ҳаракати ғоясига таянган “цивилизациявий дунѐ тартиботи” 

концепциясида ўз ифодасини топди.  

      Кўриниб турганидек, тенг ҳуқуқли, адолатли давлатлараро 

муносабатлар, барча муаммоларни иснсонийлик нуқтаи назаридан 

баҳолаш, кишиларни маънавий янгилаш ва маърифатли қилиш 

тўғрисида ҳали XVIII мутафаккирлари томонидан асослаб берилган 

ғоялар икки юз йил давом этган макон ва мафкуравий зиддият 

давридан кейин яна инсоният учун долзарб бўлиб қолди ва янги 

геосиѐсий парадигма кўринишида таърифлаб берилди. 

      Моҳият эътибори билан, “янги дунѐ тартиботи” деган умумий 

ном олган геосиѐсий назарияларнинг асосида цивилизациявий 

парадигма туради. Олдинги даврда, айниқса, классик геосиѐсат 

даврида инсониятнинг тарихий тараққиѐти асосида фақат бир неча 

катта халқлар ва давлатлар туради деб ҳисоблашган бўлса, 1991 

йилдан кейин тадқиқотчиларнинг катта гуруҳи дунѐ ранг-баранг ва 

ҳозирги инсониятнинг цивилизациявий ривожига туртки берадиган 

кўпдан-кўп халқлар ва давлатлар цивилизация ижодкоридир, деган 

хулосага келди.  Бу ѐндашув тарафдорлари бугунги дунѐнинг барча 

ижтимоий, сиѐсий, иқтисодий, маданий жараѐнлари, умуминсоний 

қадриятлар йўналишининг ўзи бешта асосий  жаҳон 

цивилизациясини белгилаб беради, деган фикрни билдиришади
1
. 

      Тўғри, ҳозирги даврда ҳам С.Хантингтонга ўхшаш қатор 

тадқиқотчилар тамаддунларни бир-бирига қарши қўйишади, улар 

ўртасида абадий ва муросасиз кураш боради, келгусидаги 

геосиѐсий муносабатлар айни цивилизациялараро курашга 

асосланади деб ўйлашади (бу ҳақда китобнинг кейинги бобида сўз 

юритамиз). Лекин асосий масала шундаки, геосиѐсат ривожининг 

бу босқичида унинг олдинги қиймат кўрсаткичлари ва системалари 

ўз ўрнини янги – цивилизациявий ѐндашувга бўшатиб берди. 

      Геоиқтисодий ва ахборот парадигмаси: Инсониятнинг 

ҳозирги ривожига талаблар ва таҳдидлар, глобал масалалар ва 

уларга жавоб излаш, аввалги постиндустриал миллий 

жамиятлардан янги трансмиллий ва ахборот жамиятларига ўтиш ва 

XXI аср бошида юз берган бошқа инқилобий ўзгаришлар жаҳон 

геосиѐсий харитаси ва характеристикасининг ўзгаришига ҳам, 

геосиѐсат фани олдида турган тадқиқот вазифаларини, геосиѐсий 

категориялар мазумунини қайта кўришга ѐки уларни янгидан 

изоҳлашга ҳам сабаб бўлди. Янги геосиѐсий шароитда бу тегишли 

равишда мутлақо янги – геоиқтисодий ва ахборот 

парадигмаларининг пайдо бўлишига, уларнинг мазкур фаннинг 

етакчи кўрсаткичларидан ва баҳолаш мезонларидан бирига 

айланишига олиб келди. 

      Мазкур парадигмаларга мувофиқ, ҳозирги геосиѐсий 

муносабатларнинг асосини энди буюк давлатларнинг қулай 

географик маконлар ва ҳарбий-сиѐсий ҳудудлар учун кураши эмас, 

балки асосан трансмиллий геоиқтисодий ва ахборот омиллар (бу 

омиллар китобнинг тегишли бўлимларида кенгроқ очиб берилган), 

иқтисодий, бизнес ва ахборот манфаатларини ҳимоя этиш ва 

таъминлаш ташкил этади. Мазкур ѐндашув муаллифлари 

жаҳоннинг ҳозирги геосиѐсий ривожланиши тенденциялари ва 

динамикасини айни шунга асосланган ҳолда таърифлаб 

бермоқдалар. 

      Асосий геоиқтисодий ва ахборот ресурсларини ишлаб чиқиш, 

сотиш ва назорат қилишни бугунги кунда амалда жаҳон макони 

устидан назорат қилишга тенглаштиришмоқда. Бунинг устига, 

                                                 
1
 Гап Ғарбий Европанинг католик христианлиги, Шарқий Европадаги рус-православ хритсианлиги, ислом 

дунѐси – Африка ва Ўрта Шарқдан Хитойгача узанган улкан ҳудуддаги ислом тамаддуни, тропик 

субконтиненталь Ҳиндистон ва ҳиндлар ва, ниҳоят, Осиѐ-Тинч океани минтақасидаги буддавий-конфуцийчи 

тамаддун устида бормоқда.  

макон тушунчасининг ўзи уни чегара билан ўраб олинган биқиқ 

ҳудуд деб тасаввур қилишдан аста-секин йироқлашиб, тобора 

виртуаль характер касб этиб бормоқда. Бу эса давлатнинг 

анъанавий равишда ўзининг асосий вазифаларидан бири деб билган 

“сиѐсий макон” устидан миллий назорат қилиш ва “макон 

доирасида суверен бошқариш” ишини бажаришини табиий 

равишда хийла мушкуллаштирмоқда. Кенг ахборот, матбуот, 

реклама ва интернет тармоғига эга бўлган трансмиллий кучлар (шу 

жумладан давлатлар) бошқа давлатлар ҳудуди устидан ахборот, 

реклама ва ижтимоий-сиѐсий назорат ўрнатишда бу 

имкониятлардан унумли фойдаланмоқдалар.  

      Давлатларнинг геосиѐсий кучи кўрсаткичлари ва уларни 

баҳолаш мезонлари ўзгариши билан аввалги ҳарбий-сиѐсий 

омиллар янгисига – таъсир кўрсатишнинг иқтисодий-технологик ва 

ахборот механизмларига алмашина боради. Геосиѐсий тадқиқотлар 

ўз ўрнини аста-секин геоиқтисодий ва геоахборот тадқиқотларига 

бўшатиб беради, анъанавий назария, оқим, илмий категория, 

тушунча ва қарашлар ҳам мазмунан, ҳам йўналишига кўра 

янгиларига алмашина бошлайди.  Олдинги сиѐсий ва ҳарбий-

империя тасаввурлари “жаҳон-иқтисодиѐт”, “иқтисодий 

гегемония”, “минтақавий иқтисодиѐт”, “минтақавий иқтисодий 

ҳамжамият”, “минтақавий иқтисодий манфаатлар”, “жаҳон 

Интернет макони ва унинг устидан назорат” сингари янги илмий 

категориялар билан анча бойийди. 

      Иқтисодий тараққиѐт ва ахборот технологиялари таъсири 

остида жаҳонда геосиѐсий кураш шаклларигина эмас, балки айни 

чоғда, анъанавий геосиѐсий ҳукмронлик, геосиѐсий макон ва замон 

ривожи ва ҳоказо тушунчалар ва методлари ҳам ўзгариб боради. 

Виртуаль ахборот макони ва илғор ахборот технологиялари 

геостратегик курашнинг янги-янги шакллари пайдо бўлиши учун 

шароит яратиб беради. 

      Масалан, ҳозирги ахборот парадигмалари жаҳон геосиѐсий 

динамикасининг асосий мақсадларини амалга ошириш йўналишида 

бир қанча асосий вазифаларни: 

     - жаҳонда юз бераѐтган геосиѐсий трансформацияларни таҳлил 

ва тасниф этиши ва уларнинг ривожланиш истиқболларини 

кўрсатиб бериши, шунингдек бу жараѐнларни бошқариш 

шаклларини таклиф қилиши; 

     - Бу трансформацияларнинг сабабларини тушунтириб ва 

уларнинг эҳтимол тутилган оқибатларини олдиндан айтиб бериши; 

     - ҳозирги геосиѐсий муносабатларнинг сабаб-оқибат алоқалари 

ва динамикасини яхлит концептуаль назария доирасида системали 

тушунтиришни таклиф этиши керак.  

     Жаҳондаги ҳозирги геосиѐсий, геоиқтисодий ва геостратегик 

вазият ниҳоятда мураккаблиги, кўп вариантлилиги ва ранг-

баранглиги билан ажралиб туради. Бу эса жаҳоннинг шаклланган 

манзарасини ахборот парадигмаси доирасида баҳолашда янги 

“геосиѐсий чалкашлик” категорияси қўлланишига олиб келди. 

      Юқорида айтилганлардан равшанки, ҳар бир давлатнинг 

ҳозирги босқичдаги ички ва ташқи сиѐсати унинг геоиқтисодий ва 

ахборот парадигмадан қанчалик самарали фойдаланишига бевосита 

боғлиқ бўлиб қолди. 

 

       7.7. Геосиѐсатнинг тадқиқот методлари 

 

     Геосиѐсий тадқиқотларда сиѐсий география, тарих, социология, 

сиѐсатшунослик, фалсафа сингари бошқа фанларнинг 

методларидан ҳам фойдаланилади. 

     Системали ѐндашув методи: бу методга мурожаат қилар экан, 

геосиѐсий тадқиқотчилар социология ва сиѐсатшуносликда кенг 

қўлланадиган “объектга  яхлит организм каби том ва системали 

ѐндашув” тамойилидан келиб чиқиб иш кўрадилар. Унинг моҳияти 

ижтимоий ҳаѐт, фаннинг исталган бир соҳаси, шу жумладан 

геосиѐсий дунѐни унга “атрофидаги олам билан биргаликда 

фаолиятда ва бевосита ўзаро алоқада бўлган, ягона, мураккаб ва 

том шаклда ташкил этилган ҳамда ўзини ўзи бошқарган организм 

каби қараган ҳолда” тадқиқ этишдан иборат.  

     Бу методга мувофиқ, ҳар қандай ижтимоий, шу жумладан 

геосиѐсий система ўзини ўзи сақлашга, кенгайишга ва 

ривожланишга интилади. Бунда мазкур система муайян 

вазифаларни ҳам бажаради. “Сайѐранинг моддий, маънавий 

бойликлари ва табиий заҳираларини бўлиб олиш ва улардан 

фойдаланиш билан боғлиқ” муайян қарорларни фуқароларнинг 

қабул қилиши “мажбурий”лиги геосиѐсий маънода улар орасида 

энг муҳимларидандир. 

      Фаолият методи: сиѐсатшунослик, психология ва 

социологияда бу метод психологик ѐки ижтимоий-психологик 



 270 

метод деб аталади. Бу методдан янада йирикроқ, кенгроқ ва глобал  

жамиятга ўтиш вақтида шахслар, миллатлар, синфлар ва омманинг 

айрим тарзда ва гуруҳлар ҳолидаги фаолиятининг психологик 

жиҳатларини ўрганишда фойдаланилади. 

     Геосиѐсатда фаолият методидан, одатда, геосиѐсий 

жараѐнларнинг ўзгариш суръатини ўрганиш ва таҳлил қилишда 

фойдаланилади. 

      Фаолият методи геосиѐсий жараѐнларга конкрет босқичлар ва 

даражалардан ўтадиган фаолиятнинг ўзига хос, жонли ва босқичли 

тури деб ѐндашувни тақозо этади. 

     Геосиѐсий фаолият мақсадларини аниқлаш механизмларини 

яратиш ва қарорлар қабул қилиш: 

     - танланган мақсадларни амалга ошириш учун оммани ташкил 

этиш ва заҳираларни сафарбар этиш; 

     - гуруҳлар ва омма фаолиятини тартибга солиш; 

     - қўйилган мақсадларга эришиш йўлларини таҳлил этиш ва 

фаолият натижаларини назорат қилиш; 

     -  янги мақсадлар ва улар юзасидан ўртага қўйилган вазифаларни 

асослаб бериш кабилар фаолият методининг методологик базасини 

ташкил этади. 

     Кўпгина олимлар махсус тараққиѐт ва фаолият ѐндашувини 

конкретлаштириш учун “танқидий-диалектик метод”дан 

фойдаланилади, деб ҳисоблашади. Танқидий таҳлилга суянадиган  

бу метод, ўз навбатида, жамият ривожининг манбаи, иқтисодий ва 

ижтимоий-сиѐсий ўзгаришларнинг асоси бўлган геосиѐсий 

йўналишлар ва зиддиятларни ўрганишга йўналтирилгандир. Бу 

методдан марксистлар, янгимарксчилар, сўл либераллар ва социал-

демократлар фаол фойдаланишган. 

      Қиѐсий метод: Бу метод тарих, социология, география, 

сиѐсатшунослик сингари кўпгина ижтимоий фанларда 

қўлланилади. Хусусан, бу методдан антик дунѐнинг Платон, 

Аристотель каби мутафаккирлари фойдаланганлар. 

     Бу методни социология фанига француз файласуфи О.Конт 

(1798-1857) киритган. Кейинги йилларда сиѐсатшунослар ва 

геосиѐсатчилар қиѐсий методни қўллана бошлаган. 

      Геосиѐсий тадқиқотларда асосан ҳаѐтнинг бир типли ва собит 

ҳодисаларини, уларнинг умумий хусусиятлари ва фарқли 

жиҳатларини ўрганишда, муаммоларни ҳал этишнинг оқилона 

қарорларини топиш керак бўлиб қолганда бу методдан 

фойдаланилади. 

     Мазкур метод амалий фаолиятда бошқа халқлар ва 

давлатларнинг геосиѐсий тажрибасидан конкрет шароит, замон ва 

макон доирасида самарали, ижодий фойдаланиш имконини беради. 

     Ижтимоий фанларда қадим замонлардан бери қўлланаѐтган 

қиѐсий тарихий метод қиѐсий методнинг бир тури ҳисобланади. 

Фалсафа, социология, тарих, сиѐсатшуносликда бўлгани сингари, 

геосиѐсий тадқиқотларда бу метод инсоният тарихий 

тараққиѐтининг барча босқичларида тўпланган тажрибани 

ўрганишда, тарихий жараѐнларнинг ўтмиши, бугунги куни ва 

келажаги орасидаги алоқаларни аниқлашда бу метод муҳим 

аҳамият касб этади. 

      Норматив-баҳолаш методи: бу метод баҳолаш йўли билан 

давлат, шахс, умуман, мамлакат ва индивидлар фаровонлиги учун у 

ѐки бу фактлар ва ҳодисаларнинг  аҳамиятини аниқлашга 

йўналтирилган. Бошқа халқларнинг миллий ҳуқуқлари ва 

эркинлигига нисбатан адолат ѐки адолатсизлик, ҳурмат ѐки унинг 

йўқлиги кабилар геосиѐсий баҳолашнинг асосий мезонлари бўлиб 

хизмат қилади.  

     Норматив-баҳолаш методига мувофиқ, қарор қабул қилишда 

сиѐсий раҳбар, давлат арбоби ўз мамлакати манфаатлари билан бир 

қаторда халқаро ахлоқ қадриятлари ва нормаларидан келиб чиққан 

ҳолда иш кўриши лозим. 

     Бу методнинг, бошқалари сингари, ҳеч шубҳасизки, кўпгина 

камчиликлари бор. Бу, биринчи навбатда, реал сиѐсат ва “сиѐсатчи” 

тушунчаси билан гуманистик ва маънавий нормалар орасида 

боғлиқлик излашда кўзга ташланади. Норматив-баҳолаш методи, 

одатда, сиѐсий раҳнамоларнинг сиѐсатини идеаллаштиради.  

Ҳолбуки, сиѐсатчилар баъзан яхши ўйланмаган қадамлар 

ташлайдилар, нотўғри қарорлар қабул қиладилар. Бу эса жаҳон 

геосиѐсий харитасининг тубдан ва салбий томонга ўзгаришига 

сабаб бўлиши мумкин. 

      Функционал метод: бу метод ижтимоий ҳаѐтнинг турли 

соҳалари орасидаги боғлиқлик ва алоқаларни, сиѐсий 

муносабатлар, ҳарбий ихтилоф ва зиддиятлар, миграция ва 

мамлакат аҳолисининг зичлиги, фуқароларнинг сиѐсий 

фаоллигининг аҳволи ва маънавий-психологик руҳининг аҳволи 

кабиларни ўрганишга кўмаклашади. 

     Функционал метод геосиѐсий қарорларнинг ахлоқий 

нормаларидан узоқ бўлиб, ижобий-прагматик қоидаларга 

асосланади. Машҳур итальян сиѐсатчиси ва мутафаккири 

Н.Макиавелли бу методдан кенг фойдаланган биринчи олимлардан 

бўлган эди. У “Ҳукмрон” китобида реал сиѐсатда диний 

ақидалардангина эмас, балки ахлоқий қадриятлардан ҳам воз кечиш 

зарурлигини асослашга ҳаракат қилган эди. У функционал 

сиѐсатнинг методологик асоси ижтимоий ҳаѐтнинг зиддиятлари 

билан боғлиқ деб билган эди. 

      Бихевиористик метод: бу шу номдаги оқим ва назария 

тарафдорлари томонидан кенг фойдаланилган илмий методдир. 

Бошқа ижтимоий фанларда ва конкрет социологик тадқиқотларда 

ҳам бу методдан фойдаланилади. 

      Бихевиористик методнинг моҳияти билим ва тажриба асосида 

очиқ-ойдин, аниқ, бир маъноли ва амалиѐтда текширувдан ўтадиган 

қарорлар таклиф қилишдан иборат. Бу методни ва унинг 

талабларини геосиѐсатга биринчи бўлиб америкалик сиѐсатшунос, 

кейинчалик АҚШнинг 28-президенти Вудро Вильсон (1856-1924)  

1880 йилда киритган. 

     Вильсон ички сиѐсатда ҳам, геосиѐсатда ҳам шахсий омилнинг 

энг аввало, йўлбошчининг ролини алоҳида таъкидлаб кўрсатган ва 

кишиларнинг хатти-ҳаракати ва уларнинг манфаатларини 

ифодалаш даражасини айни “йўлбошчининг қобилияти ва 

дунѐқараши” билан боғлаган. У кишиларнинг (халқлар, 

давлатларнинг) манфаатлари мазмунини конкрет тарихий шахс 

(раҳнамо) шакллантиради, илгари суради ва амалга оширади, деб 

ҳисоблаган эди. Бихевиористик тадқиқотнинг асосий ғояси ҳам 

айни шундан иборатки, у “кишиларнинг реал эҳтиѐжларини 

аниқлаш” ва раҳнамо (шахс) характерининг моҳиятини биргаликда 

олиб қарайди.  Бу назарияга мувофиқ, раҳнамолар томонидан қабул 

қилинган қарорлар “кишиларнинг ижтимоий эҳтиѐжларини” 

ифодаламаслиги ҳам мумкин ва уларнинг табиати кўпроқ 

субъектив, ўзига хос ва индивидуал бўлади. 

      Юқорида айтилганлардан кўриниб турибдики, бихевиористик 

метод тадқиқотчиларга давлатларнинг геосиѐсий фаолияти ва 

давлатлараро муносабатларни ўрганишда кишилар (халқлар ва 

давлатлар)нинг ижтимоий эҳтиѐжлари ролини очишга ѐрдам 

бериши билан бирга, йўлбошчиларнинг характери, фаолияти, хулқ-

атвори ва психологик аҳволининг таъсирини ҳам ҳисобга олишни 

тавсия қилади. 

      Тузилмавий-функционал таҳлил методи: бу метод доирасида 

тадқиқотчилар сиѐсий акторлар – жамият, давлат, давлатлар 

иттифоқига тузилмаси мураккаб система сифатида ѐндашадилар. 

Системанинг ҳар бир элементи ташкилот тузилмаси томонидан 

берилган муайян дастурга кўра ҳаракат қилади ва системанинг 

ўзига хос функцияларни бажаради, шунингдек унинг муайян 

эҳтиѐжлари ва умидларини рўѐбга чиқаради. Бунда акторлар 

(жамиятлар, давлатлар, иттифоқлар)нинг асосий вазифаси 

системанинг айрим элементларига таъсир кўрсатиш воситасида 

унинг мувозантини сақлаш ва ўз функцияларини бажаришдан 

иборат. 

      Институционал метод: бу метод ҳам геосиѐсий акторлар 

таркибига киритилган турли институтлар фаолиятини ўрганишда 

қўлланади. Унинг ѐрдамида асосий геосиѐсий акторлар – давлат, 

партиялар, бошқа ташкилотлар ва бирлашма институтларининг 

геосиѐсий фаолияти ва функциялари очиб берилади. ХХ аср бошига 

қадар мазкур метод сиѐсатшунослик, социология ва геосиѐсатда 

кенг қўлланган. 

      Антропологик метод: бу методни қўлланишнинг хусусияти 

шундан иборатки, бунда ижтимоий, синфий ва миллий омиллар 

эмас, балки табиий, энг аввало, инсон (шахс)нинг ҳаво, сув, озиқ-

овқат, кийим-кечак, уй-жой, хавфсизлик каби моддий эҳтиѐжлари 

геосиѐсий баҳолашга асос қилиб олинади. Мазкур метод 

тарафдорлари ирқий, географик, ижтимоий ва бошқа 

тафовутларидан қатъий назар, ҳар бир инсонни яхлит ва азалдан 

тенг ҳуқуқли мавжудот сифатида қабул қилишади, айни чоғда уни 

биологик, ижтимоий, ахлоқий ва психологик нотенглик субъектив 

омиллари билан боғлайдилар. 

     Бу методга мувофиқ, муҳим геосиѐсий қарорлар қабул қилишда 

кишиларнинг фаолияти фақат табиий-географик, моддий, 

ижтимоий, синфий, миллий ва ирқий мотивлар билан 

аниқланибгина қолмай, уларнинг  индивидуал руҳий ҳолати, 

инстинктив ҳиссиѐтлари, ақл-идроки ва хулқ-атвори билан боғлиқ 

хусусиятларини ҳисобга олиш ҳам муҳим роль ўйнайди. Шунинг 

учун ҳам мазкур метод инсон (йўлбошчи) характери ва табиатининг 

детерминацияси билан боғлиқ инстинктив, иррационал мотивларни 

очиб бериб, реал геосиѐсий манзарани ва қабул қилинган қарорлар 

характерини аниқлашда тадқиқотчига кўмаклашади. 

     Умуммантиқий методлар: бошқа гуманитар ва ижтимоий 

фанлардаги каби, таҳлил ва умумлаштириш, индукция ва дедукция, 

абстрактлаштириш ва мавҳумликдан конкретликка кўтарилиш, 

тарихий ва мантиқий таҳлилни уйғунлаштириш, тажриба, 

моделлаштиришнинг барча турлари, кибернетик, математик, 

башорат ва бошқа методлардан геосиѐсий тадқиқотларда ҳам 

фойдаланилади. Ўз моҳиятига кўра улар геосиѐсий ҳаракатлар ва 

муносабатларнинг асослари, сабаб-оқибат алоқаларини яхшироқ 

билиб олишга кўмаклашади. 

      Эмпирик метод: Бу метод геосиѐсатга социология, статистика, 

кибернетика ва бошқа фанлардан олинган. Одатда, ҳужжатларни 

ўрганиш ва таҳлил қилиш, сўровлар, тажрибалар ўтказиш, ўйин 

назарияларини ва ҳоказоларни эмпирик методга оид дейишади. 

     Конкрет макон методи: Бу бироз ѐш метод бўлиб, геосиѐсатга 

сиѐсий географиядан ўтган. Ҳозирги геосиѐсатда бу методдан 

геосиѐсий, геостратегик ва геоиқтисодий муносабатларни, 

сайѐравий, минтақавий ва давлатлараро ҳодисаларнинг макон 

характеристикасини ўрганишда фойдаланилади, шунингдек 

геосиѐсий вазиятларни изоҳлаш, давлатларнинг конкрет 

манфаатлари ва уни таъмин этишнинг глобал, минтақавий, 

субминтақавий натижаларини ўрганишда қўлланилади. 

 

        7.8. Геосиѐсатнинг акторлари       
 

     Геосиѐсат фани тадқиқотларида сиѐсий социологиянинг “актор”
1
 

тушунчасидан кенг фойдаланилади. Геосиѐсий актор – конкрет 

ҳудуд ва макон ҳақидаги ўз тасаввурлари доирасида мақсадини 

аниқлаштирадиган, уни турли шаклда, жумладан ҳар хил талаблар 

шаклида ифодалайдиган ҳамда маконга таъсир ўтказадиган, 

кишилар, ташкилотлар ва ҳудудларни ўз ичига оладиган ўзаро 

ҳаракат тармоғини тузадиган кишилар ѐки тузилмалар 

мажмуасидан иборатдир. 

     Глобаллаштириш, либераллаштириш, демократияни янада 

ривожлантириш шароитида, шунингдек геосиѐсий трансформация 

                                                 
1
 У ѐки бу мақсадни кўзлаши, уни аниқлаши, ифода этиши ва шу мақсадга мувофиқ фаолият юритиши билан 

бошқалардан ажралиб турадиган объектга – индивидга ѐки тузилмага актор дейилади. 

талаблари ва таъсири остида геосиѐсий акторлар сафига кундан-

кунга янги-янги субъектлар қўшилмоқда.  

     Жаҳон сиѐсий фанида ҳозиргача мавжуд бўлган ва бугунги 

кунда фаолият кўрсатаѐтган барча геосиѐсий акторларни 

қуйидагича тасниф этиш мумкин: 

     1. Классик ѐки анъанавий геосиѐсий акторлар. Давлат, армия, 

диний ва миллий муассасалар шулар жумласидандир. 

      2. Янги геосиѐсий акторлар. Сиѐсий партиялар, ноҳукумат 

ташкилотлари, куч ишлатадиган жангари миллатчи ва ижтимоий 

гуруҳлар, турли геоиқтисодий акторлар (асосан трансмиллий 

корпорациялар), оммавий ахборот ва коммуникация воситалари ана 

шулар сирасига киради. 

      3. Шунингдек, миллатчилик сиѐсати асосида алоҳида геосиѐсий 

лойиҳаларни илгари сурадиган ташкилотлар ва гуруҳларни ҳам 

геосиѐсий акторлар қаторига қўшишади. Улар орасида миллатчи 

партиялар, миллий-маданий уюшмалар ва миллий-радикал, 

сепаратчи ташкилотлар алоҳида ажралиб туради. 

      Геосиѐсий акторлар масаласи “ҳудудий тасаввур” 

(represantations of space) ва “макон амалиѐти” (special practices) 

тушунчалари билан боғлиқ равишда ўрганилади ва ѐритилади. 

 

  А) Классик (анъанавий) геосиѐсий акторлар 

 

     Геосиѐсатда классик акторлар деганда, энг аввало, суверен 

ҳуқуқлари халқаро ҳуқуқ нормалари билан ҳимоя қилинадиган 

халқаро муносабат субъектлари – давлат, халқ (аҳоли), армия ва 

диний муассасалар тушунилади. 

 

     Давлат 

 

      Давлат – геосиѐсатнинг марказий категорияси ва унинг асосий 

акторидир. Давлатнинг асосий тавсифи китобнинг юқоридаги 

бўлимларида кенг ѐритилгани сабабли, бу ўринда давлат мавжуд 

бўлишининг асосий учта зарурий шартига тўхталамиз. Булар – 

ҳокимият тузилмаларининг легитимлиги, жамият ва аҳоли асосий 

қисмининг тўла идора этилиши, шаклланган, назорат этиладиган, 

географик жиҳатдан яхлит ва суверен ҳудуднинг мавжудлиги. 

      Давлат тузилмаси - бошқарувнинг барча институтларининг 

мажмуидан иборатдир. Давлат жамиятни бошқариш ва унга 

раҳбарлик қилиш учун ҳукуматга, тегишли давлат хизматчилари ва 

мамлакат кирим ва чиқимларини тўғри тақсимлайдиган бюджетга 

эга бўлади. 

     Давлат структура сифатида нуфузга эга бўлади, унга аҳолини 

бошқариш учун легитим ваколатлар, жумладан куч ишлатиш 

монополияси берилади. 

     Пойтахт – давлатнинг нуфузи реаллашадиган жой, унинг нуфузи 

тимсоли бўлган атрибут, ҳокимият олий органлари жойлашган 

асосий ҳудуддир. 

     Геосиѐсий ѐндашув доирасида “нуфуз” тушунчаси яна бир 

муҳим – “суверенитет” тушунчаси билан чамбарчас боғлиқдир. 

Суверенитет нуфузнинг энг олий ифодасидир. Давлат 

суверенитетини сўзсиз таъминлаш ва мазкур ҳудудда яшовчи барча 

кишиларнинг бўйсунишини таъминлаш мамлакат нуфузининг 

асосий кўрсаткичлари орасида биринчиси ҳисобланади.  

 

   Аҳоли (халқ) ва давлат 

 

      Атоқли немис социологи М.Вебер давлат аҳоли устидан 

“институционал характердаги сиѐсий ҳукмронлик гуруҳидир”, деб 

ѐзган эди. “Ҳукмронлик гуруҳи” тушунчаси социологияда умумий 

моҳият касб этса, геосиѐсатда у ўз табиатига кўра, турли ва фарқли 

реалликларни акс эттиради. Чунончи, “давлат” тушунчаси деганда 

баъзан унинг ҳудудида яшовчи барча аҳоли назарда тутилади, бу 

эса мазкур мамлакатнинг барча ҳудуди ва фуқаролари мажмуини 

ушбу категорияга оид этади. 

      Лекин исталган бир давлатда инсонларнинг муайян гуруҳи 

давлатга, аҳолининг асосий қисмига (ҳукмрон миллат ва ҳукмрон 

гуруҳга) муносабатда маргинал вазиятда туриши мумкин. Турли 

диний, этник ва ижтимоий озчиликлар, чет эл фуқаролари ва 

фуқаролиги бўлмаган шахслар ана шундайлардандир. Баъзи 

мамлакатларда давлат ва аҳолининг асосий қисми (халқ) 

ўртасидаги алоқалар жуда заиф бўлади. Бундай ҳол ҳокимият 

муайян тор доиранинг, масалан муайян этнос, сиѐсий партия, 

минтақавий зумра, черков ѐки бошқа тузилманинг қўлида 

тўпланган вақтда юз беради. Бундай бошқарув типи мавжуд бўлган 

давлатларда, одатда, ҳокимиятнинг давлат органларининг 

легитимлиги баҳс уйғотади ва шубҳа остига олинади ҳамда унинг 

характери демократик ѐки авторитар режим сифатида тасниф 

этилади. 

       Давлат, ҳукумат ва бошқарув: геосиѐсий адабиѐтларда 

кўпинча бошқарув органлари ѐки ҳукумат ва давлатни айни деб 

қарашади. Лекин бир-бири билан чамбарчас боғлиқ бўлган бу 

тушунчалар орасида етарлича фарқ мавжуд “Давлат” тушунчаси 

ҳокимиятнинг узлуксизлигини англатади, мамлакатнинг олий ва 

бошқа қонунлари билан мустаҳкамлаб қўйилади ва ҳимоя этилади. 

Бошқарув бўлса, демократик системаларда муайян даврга 

шакллантирилади,  сайлов ѐки давлат тўнтаришлари натижасида 

тайинланади, бекор қилинади, истеъфога чиқарилади. 

      Давлат сиѐсий бошқарув институтидир, унинг ўз-ўзича ҳеч 

қандай масъулияти йўқдир. Аммо ҳукумат давлат ва 

фуқароларнинг тақдири учун муайян вақт мобайнида масъул 

бўлади, ижроия ҳокимияти сифатида давлат манфаатлари йўлида 

ҳар томонлама фаолиятни амалга оширади. Ҳукумат, гарчи давлат 

масъулиятини зиммасига олса-да, давлат  ҳокимиятини ижро қилса-

да, ҳеч қачон унинг ўрнини босмайди. Бу демократик жамиятни 

сиѐсий ташкил этиш ҳокимиятнинг ижроия, қонунчилик ва суд 

ҳокимиятларига бўлиниши тамойилига риоя этилишини кўзда 

тутиши билан боғлиқдир. 

      Назарий жиҳатдан ҳукумат давлатнинг барча аҳолисининг 

вакили, аммо амалда у сайловлар натижасида бу аҳолининг бир 

қисми томонидан барпо этилган бошқарув институтидир. Агар 

сайлов демократик тамойилларга тўла мос тарзда ўтказилган бўлса-

да, унинг натижасида кўпчилик томонидан қўллаб-қувватланган 

шахс ѐки сиѐсий куч ҳокимият тепасига келади. Бинобарин, 

ҳукумат давлатдан фарқли ўлароқ, бутун халқнинг эмас, фақат 

балки унинг бир қисмининг, сайловда ютиб чиққан кўпчиликнинг 

вакилидир холос. Ҳеч шубҳасизки, ҳукуматнинг асосий вазифаси, 

биринчи навбатда, мана шу кўпчиликнинг манфаатларини самарали 

ҳимоя этишдан иборатдир.   

      Суверенитет ва “аралашмаслик”: Давлат ўз ҳудудида мутлақ 

ва чексиз суверенитетга эга бўлган ягона актордир. Ўз чегаралари 

доирасида у бошқа ҳеч қандай ҳокимиятга бўйсунмайди. Бироқ 

ҳозирги глобал ва трансмиллий жаҳонда давлат суверенитети анча 

чеклангандир. Сиѐсат фани намояндаларининг чекланган 

суверенитет тўғрисида гапиришаѐтгани бежиз эмас
1
. 

                                                 
1
 Желтов В.В., Желтов М.В. Глобализация. Кемерово, 2007, с.61-66. 

      Моҳият эътибори билан, суверенитет бошқа ҳуқуқий 

ҳодисалардан олдин пайдо бўлади ва халқаро ҳамжамият 

томонидан тан олинган юридик принципдир. БМТ 

Низомномасининг 2-моддаси бу ташкилот аъзоси бўлган барча 

давлатларнинг тенг суверенитетини ва уларнинг ички ишига 

аралашмасликни кафолатлайди. Халқаро майдонда давлатларнинг 

миллий суверен ҳуқуқларига бундай ѐндашув биринчи марта 1648 

йилги Вестфаль сулҳ шартномаси асосида шаклланди, сўнгра 

Миллатлар Лигаси ва БМТ доирасида ривожлантирилди. 

      Бироқ суверенитет фақат мазкур давлатнинг ички бошқаруви 

билан боғлиқ юридик масала бўлиб қолмай, айни чоғда жаҳонда бу 

давлатнинг геосиѐсий имкониятлари кўрсаткичини ҳам муайян 

даражада тавсифлайди.  Баъзи давлатлар халқаро муносабатлар 

майдонида ҳаракат қилиш борасида бошқаларига қараганда анча  

каттароқ таъсир кучига ва кўпроқ имкониятларга эгадир. Бу нуқтаи 

назардан АҚШ бошчилигидаги етакчи жаҳон давлатлари кўпгина 

давлатларнинг сиѐсатига тўғридан-тўғри ѐки бавосита таъсир 

қилиш, уларнинг ички ишларига аралашиш салоҳиятига эга. 

Давлатларнинг кўпчилиги фақат ўз ҳудудида суверенитетни 

таъминлашга қодир холос. Бундай давлатларнинг халқаро майдонда 

мустақил сиѐсат юргизиши учун реал имконият йўқ. Шунинг учун 

кўпгина сиѐсатшунослар халқаро ҳаѐт акторларини “бирламчи” ва 

“иккиламчи”ларга бўлишади. Реал суверенитетга эга бўлганларни 

биринчилар қаторига, бундай суверенитети бўлмаганларни 

иккинчилар қаторига қўшишади
1
. 

      Суверенитет халқаро ҳуқуқнинг “ички ишларга аралашмаслик” 

тушунчаси билан аниқланадиган концепциясида ўз ифодасини 

топгандир. Бу концепцияга мувофиқ, биронта давлатнинг бошқа 

давлатнинг ички ишларига аралашишга ҳаққи йўқ. Аммо ҳозирги 

шароитда бу тамоийлга сўзсиз риоя этилаѐтгани кузатилмаѐтир. 

Кучли давлатлар ва бошқа геосиѐсий акторлар (диний муассасалар, 

халқаро ташкилотлар, ОАВ, трансмиллий корпорациялар, 

ҳукуматлараро ва ноҳукумат ташкилотлар, чегарасиз экологик, 

тиббий ва б. тузилмалар) давлатнинг ички сиѐстига таъсир 

кўрсатиши, ҳатто қаршилик қилиши мумкин. Буларнинг ҳаммаси 

давлатлар, ҳеч шубҳсиз, энг асосий геосиѐсий акторлар бўлсалар-

да, халқаро майдонда уларнинг монопол суверенитети қисман 

                                                 
1
 Jackson R. Quasi-States: Sovereignty, International Relations and the Third World. Cambridge University Press, 

1990, p.436. 

чекланганини кўрсатади. Бу факт ҳозирги геосиѐсатнинг очиқ 

кўриниб турган ва ѐзилмаган амалий талабларидан бирига айланди. 

       Ҳокимият макони: Назарий жиҳатдан қараганда, давлат 

суверенитети муайян географик ҳудудда, яъни ўзи жойлашган 

макон чегаралари доирасида амалга оширилади. Шунинг учун ҳам 

чегаралар ва улар воситасида ажратилган ҳокимият макони жаҳон 

ҳуқуқ системасининг муҳим элементларидан бири ҳисобланади. 

Бироқ бу давлат ўз ҳудудида мутлақ таъсир кучига эга, чегарасидан 

ташқарида бўлса, ҳеч қандай таъсир кучига эга эмас, деган гапни 

англатмайди. Кўп ҳолларда давлат ўз чегарларидан ташқарида 

қонуний асосда ҳаракат қилиши, у ерларда қандайдир вазифаларни 

амалга ошириши мумкин. Бундай фаолиятга тегишли давлатлараро 

ва ҳукуматлараро шартномалар, битимлар асосида йўл қўйилади. 

Масалан, Россия Федерацияси хавфсизлик масаласида тегишли 

шартномалар тузганидан кейин МДҲнинг айрим мамлакатлари 

ҳудудида ўз ҳарбий базаларини сақламоқда, баъзи 

мамлакатларнинг ташқи чегараларини қўриқламоқда. АҚШ, Буюк 

Британия ва Франция каби ядро қуролига эга давлатлар НАТО 

блокига кирувчи иттифоқчиларини ҳимоя этишни таъминламоқда. 

     Давлат ўз таъсирини БМТ орқали амалга оширса, бу таъсир 

жаҳон характерига эга бўлади. Ҳеч шубҳасизки, БМТ Хавфсизлик 

Кенгашининг аъзолари, айниқса, доимий аъзолари жаҳон сиѐсатига 

ана шундай таъсир ўтказмоқдалар. 

     У ѐки бу давлат ѐки давлатлар гуруҳининг бошқа давлат 

ҳудудида суверен фаолиятни амалга ошириши, уларнинг мустақил 

таъсир қудратига эга бўлиши йирик халқаро иқтисодий ва 

молиявий институтлар, шу жумладан Жаҳон Банки, Халқаро 

Валюта Жамғармаси, Жаҳон Савдо Ташкилоти имкониятларига 

таяниши мумкин. 

      Бир давлатнинг иккинчисига таъсир кучи унинг сиѐсий 

системасининг барқарорлигига, иқтисодий ва ҳарбий қудратига 

боғлиқдир. Бу маънода геосиѐсатда кучли ва кучсиз, барқарор ва 

беқарор давлатлар, жаҳонга ва минтақавий таъсир кўрсатиш 

имкониятига эга давлатлар тушунчаси фаол ишлатилади. 

 

     Армия 

 

      Назарий томондан армия мустақил геосиѐсий актор эмас, лекин 

амалда у геосиѐсатнинг классик акторларидан бири дея эътироф 

этилади. Маълумки, армия мамлакатнинг сиѐсий ҳокимиятига 

бўйсунади.  У куч тузилмаси сифатида керак бўлиб қолган 

вақтларда “легитим жисмоний куч”ни ишлатади. Одатда, бу қоида 

халқаро ҳуқуқ томонидан тан олинади. 

      Демократик мамлакатларда армия давлат хавфсизлигини 

таъминлайди ва давлатнинг олий ҳокимиятига бўйсунади. Бироқ 

баъзи истиснолар ҳам бўлиши мумкин. Чунончи, ҳозирги Туркияда 

армия сиѐсатга аралашмайди, лекин давлатнинг дунѐвий характери 

ва демократик асосларига хавф-хатар туғиладиган бўлса, бунинг 

олдини олиш учун армия сиѐсий жараѐнларга аралашиб, ўз сўзини 

ўтказади. 

       Умуман, мамлакат сиѐсий ҳаѐтида армиянинг алоҳида роль 

ўйнаши, ундан мақсадга мувофиқ фойдаланмаслик ҳоллари 

нодемократик мамлакатларга хосдир. Бундай мамлакатларда армия 

фуқаролик институтлари билан рақобатга киришиб, автоном 

фаолият кўрсатади. Айрим мамлкатларда армия бутунлай ҳокимият 

назорати остидан чиқиб кетиб, фаол, баъзан етакчи геосиѐсий 

акторга айланиши мумкин. Асосан Африка, Осиѐ ва Латин 

Америкаси мамлакатларида ана шундай ҳоллар юз бериб туради. 

Баъзи ривожланаѐтган мамлакатларда армиядан чиққан 

кишиларнинг давлат бошлиғи этиб сайланиши ва ҳукуматнинг 

ҳарбий шахслардан ташкил этилиши сиѐсий жараѐнлар ривожида 

армиянинг роли ошишига олиб келади. Сиѐсат фанида бундай 

бошқарув шаклига хунта дейилади
1
. 

      Сиѐсий ҳокимиятда ҳарбийлар ҳукмрон бўлган давлатларда, 

одатда, демократик бошқарув анъаналари ривожланмаган, 

фуқаролик жамияти ожиз, халқнинг ҳокимиятга ишончи жуда заиф 

бўлади.  

 

   Диний ташкилотлар (муассасалар) 

 

     Диний муассасалар фундаментал ижтимоий ва сиѐсий тузилма 

бўлиши билан бир қаторда, давлатлар ва жаҳоннинг ижтимоий 

ҳаѐтида жуда муҳим роль ўйновчи геосиѐсий актор ҳисобланади. 

Уларнинг геосиѐсий статусини белгиловчи асосий омилларнинг 

бири шуки, аҳолининг тақводор қатламлари номидан чиқадиган 

диний ташкилотлар ижтимоий тараққиѐт тақдирини ҳал қилувчи 

                                                 
1
 Хунта (исп. junta – йиғилиш, бирлашма) – 1) испан тилли мамлакатларда ҳарбийлардан иборат ижроия 

ҳокимияти органи; 2) Фитначилар тўдаси.   

қарорлар қабул қилинишига таъсир ўтказадилар. Бошқа томондан, 

диний муассасалар диндорларнинг қўллаб-қувватлашига эришиш 

мақсадида давлат институтлари ва сиѐсий партиялар томонидан 

жамиятнинг фаол сиѐсий ҳаѐтига тортилади. Натижада улар 

ижтимоий жараѐнлар геосиѐсий динамикасининг қоқ марказига 

тушадилар. 

       Диний ташкилотлар у ѐки бу мамлакатда ижтимоий-сиѐсий 

барқарорликка жиддий путур ҳам етказиши ѐки аксинча, уни 

мустаҳкамлашга хизмат қилиши мумкин. Гоҳо улар жамиятдаги 

норози кучларнинг фаоллигини қўллаши ва ҳатто керак бўлган 

ҳолларда норозилик ҳаракатларига бошчилик ҳам қилишлари 

мумкин. Ҳозирги вақтда жаҳонда диний озчиликлар фаолиятининг 

кенгайиши ва миграция жараѐнларининг кучайиши демократик 

давлатларнинг кўпчилигида “иккита диний фуқаролик” деб аталган 

ноѐб ҳодисанинг пайдо бўлишига сабаб бўлди. Яъни айни 

давлатнинг фуқаролари диний эътиқод жиҳатидан бошқа диний 

конфессиялар ва оқимларга мансуб бўлиб чиқадилар, турли-туман 

диний тузилмаларга бирлашдилар. Бошқача қилиб айтганда, шахс 

бир вақтнинг ўзида фуқаро сифатида давлатга бўйсунади, диний 

эътиқод нуқтаи назаридан эса ўзга конфессияга мансуб бўлади. Бу 

эса жамиятда социомаданий тафовутларнинг кучайишига, баъзи 

ҳолларда – диний-фуқаролик зиддиятларига сабаб бўлади ва ҳатто 

барқарорликка путур етказади. 

      Диний муассасанинг геосиѐсий фаолияти ва роли қамров 

доирасига кўра, халқаро, минтақа, давлатнинг ички маконида 

давлат билан келишилган шаклда ѐки унга қарши амалга 

оширилади. 

      Гарчи диний ташкилотлар турли-туманлиги билан ажралиб 

турса-да, айтиш мумкинки, уларнинг ҳаммаси иерархияли 

тузилмаган эга бўлади. Бошқа сўзлар билан айтадиган бўлсак, 

уларнинг бошқарув масалалари билан шуғулланадиган ўз 

раҳбарлари ҳамда маъмурий вазифаларни бажарадиган диний 

маъмурлари (руҳонийлар, роҳиблар, муллалар ва ҳ.к.) ва оддий 

диндорлари мавжуддир. Баъзи диний ташкилотларни биргина 

раҳбар бошқарса, бошқалари коллектив шаклда бошқарилади. 

Чунончи, католикларга Рим папаси, православ христианларни 

патриарх бошқаради. Буддавий ва ҳиндуизм диний ташкилотлари 

ҳам иерархияли тузилмага эга. Ислом дунѐсида, амалда, ягона 

диний раҳбарлик йўқ. Тарихан барча мусулмонлар расман Маккага, 

Араб халифалиги қулаганидан сўнг эса, Усмонийлар ҳукмронлиги 

даврида Истанбулда жойлашган Халифа институтига бўйсунган. Бу 

тузилма Усмонийлар империяси қулаганидан сўнг Туркия Буюк 

Миллат Мажлисининг қарорига мувофиқ 1924 йил 3 мартда 

тугатилган. Бироқ кўпгина мамлакатларда турли исломий 

йўналишлар ва оқимларга қарашли диний марказлар ва бошқа 

институтлар геосиѐсий актор сифатида фаолият юргизмоқда. 

      Руҳонийлик институти ва руҳонийларнинг ўзи жамиятнинг 

қолган бошқа қисмларидан анча фарқ қилади. Айрича бир зумра 

каби шаклланган руҳонийлар жамиятларнинг кўпчилигида муҳим 

ижтимоий, маданий ва сиѐсий вазифани бажаради. Бунда кенг 

сафарбар этиш имкониятига эга бўлган руҳонийлар фақат 

диндорларнинггина эмас, балки кўпгина фуқароларнинг сиѐсий 

мавқеига таъсир ўтказади. Бу руҳонийлик институти ҳукмронлар 

томонидан амалга оширилаѐтган геосиѐсий мақсадларга жиддий 

таъсир кўрсатишга қодир актор, деганидир. 

      Турли диний конфессияларга мансуб диндорлар диний 

қоидалар, урф-одатлар, маросимларга қатъий риоя қилади, 

руҳонийларининг нуфузига бўйсунади. Диний маросим ва 

қоидаларга қатъий риоя этилган жамиятда диний-ижтимоий 

сафарбарлик ҳам шунга мос бўлади. Бундай жамиятларда диннинг 

таъсир кучи бошқа кучларни, шу жумладан мамлакатнинг ҳоким 

кучлари ва сиѐсий партияларини ўзи билан ҳисоблашишга мажбур 

этади. 

      Дин ва давлат орасидаги ҳуқуқий ва конституцион алоқалар:  

Ўрта асрларда, айтиш мумкинки, ҳамма жойда дин билан давлат 

ўзаро чамбарчас боғлиқ бўлган. Бу давлат бошқаруви асосини 

илоҳиѐт ҳуқуқи ташкил этишида ўз ифодасини топган. 

Бошқарувнинг монархия ѐки клерикал режимлари ана 

шундайлардан бўлиб, уларда у ѐки бу дин давлат ѐки расмий дин 

деб эълон қилинган. 

       Клерикал режимларда ҳокимият ѐки давлат мазкур диннинг 

ҳукмрон бўлишини конституциявий йўл билан таъминлаган, унга 

мувофиқ равишда давлат бошлиғи ва маъмурлар айни давлат 

динига эътиқод қилиши шарт бўлган. Шу сабабли диний 

ташкилотлар ҳокимият билан халқ ўртасида воситачи ролини 

ўйнаган. Баъзи ҳолларда мамлакатда тарқалган динлардан биттаси 

расмий деб эълон этилади. “Расмий дин” тушунчаси шундан 

далолат берадики, давлат бу динни  тан олади ва мамлакатда эркин 

фаолият кўрсатишини кафолатлайди. Иккинчи ҳолат кўпгина 

дунѐвий давлатларда мавжуд бўлиб, уларда расмий дин ҳокимият 

томонидан тан олинибгина қолмай, айни чоғда, қонуний асосда 

ҳаракат қилади. 

      Жаҳонда клерикал давлатлар кўп. Уларни уч гуруҳга бўлиш 

мумкин: 

- Христиан клерикал давлатлари биринчи гуруҳга киради. 

Улар, ўз навбатида, католик динига эътиқод қилувчилар ( 

Ватикан, шунингдек Аргентина, Бельгия, Боливия, Чили, 

Колумбия, Коста-Рика, Ирландия, Эквадор, Испания, 

Гватемала, Италия, Никарагуа, Панама, Перу, Сальвадор ва 

Венесуэла), православия (Греция), лютеранчилик (Дания, 

Финляндия, Исландия ва Норвегия), англикан ва 

пресвитерианчилик (Буюк Британия). 

- Иккинчи гуруҳга ислом клерикал давлатлари киради. Уларда 

аҳолининг кўпчилигини мусулмонлар ташкил этади ва ислом 

давлат дини деб тан олинади. Баъзи ислом давлатлари 

ўзларини расмий равишда “ислом давлати” деб эълон қилган. 

Афғонистон, Эрон, Покистон, Судан ва Саудия Арабистони 

шулардандир. 

- Учинчи гуруҳга бошқа конфессияларга оид клерикал 

давлатлар: Исроил (яҳудийлик), Непал (ҳиндуизм), Мьянма, 

Бутан ва Таиланд (буддавийлик) киради. 

     Дунѐвийлик: Жаҳон давлатларининг кўпчилиги дунѐвийдир. 

Бундай давлатларда дин давлатдан ажратилган ҳамда сиѐсат ва 

давлат бошқарувига аралашмайди. Диний эътиқод ва ибодат билан 

боғлиқ масалалар фуқароларнинг хусусий ҳайтига оид 

ҳисобланади. Диний жамоалар ва ташкилотларнинг фаолияти, 

диндорлар орасида жамоатчилик ишларини олиб бориш қонунлар 

билан тартибга солинади. 

      Баъзи давлатларнинг дунѐвий характери мамлакат 

конституциясида мустаҳкамлаб қўйилган. Бу ўринда Озарбайжон, 

Франция, Австрия, Ҳиндистон, Ўзбекистон ва бошқа 

мамлакатларни мисол қиоиб кўрсатса бўлади. 

      Агиография:
1
 Кишиларнинг диний тасаввурлари баъзан ҳудуд 

номлари билан боғлиқ бўлиши мумкин. Муқаддас ѐзувлар, диний 

афсоналарда конкрет ҳудудлар, сув ҳавзалари, шаҳарларнинг 

                                                 
1
 Агиография (юнонча hagios – муқаддас, grapho – ѐзаман)  - авлиѐларнинг ҳаѐти тасвирланган диний 

адабиѐт; шиширилган, ҳақиқатдан узоқ турмуш тасвири.   

номлари тилга олинган. Буларнинг бир қисми кейинчалик диний 

арбоблар томонидан муқаддас жой сифатида тарғиб қилинган. 

Бундай жойлар ўз диний ва геосиѐсий салмоғига кўра диндорлар ва 

улар яшайдиган давлатлар учун катта аҳамият касб этади. Бундай 

муқаддас ҳудудлар ва жойлар социомаданий аҳамият касб этибгина 

қолмай, айни чоғда муҳим геосиѐсий манба ҳам ҳисобланади. 

“Муқаддас” жойлар, ҳудудлар, дин асосчилари ва атоқли дин 

арбобларининг ҳаѐтига оид маълумотлар тасвирига илмда 

агиография дейилади. Кишиларнинг у ѐки бу конкрет ҳудудга ѐки 

муқаддас жойларга муносабати айни ана шундай маълумотлар 

асосида шаклланади. 

      Ҳарбий ва клерикал доиралар: Диний ташкилотларнинг бутун 

геосиѐсий фаолияти ва лойиҳалари уларнинг муқаддас китоблари 

ва бошқа диний ѐзувлари талаблари доирасида олиб борилган деб 

бўлмайди, бу иш баъзи ҳолларда сиѐсий таъсир остида амалга 

оширилган. Тарихдан яхши маълумки, узоқ вақтлар давомида дин 

ва давлат бошқаруви бир-бирига чамбарчас боғлиқ бўлган.  

Ўтмишнинг салб юришлари, Европа мустамлакачилиги, ислом 

тажовузлари каби кўпгина геосиѐсий ҳодисаларда давлат ва дин 

фаолияти уйғун олиб борилганини кўриш мумкин  Клерикал 

турдаги давлатларнинг кўпчилигида диний ташкилотлар вақт-вақти 

билан ўзларининг муқаддас миссиясига раҳна етказиб, ўз 

давлатининг босқинчилик урушларини қўллаб-қувватлаган, ҳатто 

бунинг устига мамлакат ҳудудларини кенгайтиришни муқаддас 

диний вазифа деб эълон этган. Баъзан улар миллатчилик мавқеидан 

чиқиш қилиб, ўз давлатларининг империалистик босқинчилик 

лойиҳаларини қўллаб-қувватлаган.  

      Ёки турли диний оқимлар ва конфессиялар орасида тез-тез 

содир бўлиб турган диний тўқнашувлар вақтида динлар, моҳият 

эътибори билан, геосиѐсий омилга айланиб, бошқа халқлар ва 

давлатлар устига босқинчилик юришларини, ғайриинсоний хатти-

ҳаракатларни қўллаган. Аммо бунда давлатлар билан келишган 

ҳолда фаолият юритган диний ташкилотлар, давлатларга ўхшаб, 

тобора янги ҳудудларни бевосита эгаллаб олишни кўзламаган, 

балки бошқа мамлакатлар аҳолисига  маънавий (диний) таъсир 

ўтказиш, уни ўз диний таъсири доирасига олишни ўз олдига мақсад 

қилиб қўйган.  

 

  В) Янги геосиѐсий акторлар 

     Ҳозирги социологияда сиѐсий партиялар, ноҳукумат 

ташкилотлари, геоиқтисодий трансмиллий корпорациялар, халқаро 

молия институтлари, оммавий ахборот воситалари, давлат 

назоратидан ташқаридаги турли қуролли гуруҳлар ва бошқа 

тузилмаларни янги геосиѐсий акторлар сирасига киритишади. Янги 

акторларнинг кўпчилиги трансмиллий характерга эга ва ҳеч қандай 

давлат билан бевосита боғланмаган. 1990 йиллардан бошлаб етакчи 

трансмиллий тузилмалар фақат халқаро майдондагина эмас, балки 

давлатларнинг ўз ҳудудларида ҳам улар билан рақобатга киришди. 

Бу эса “давлат суверенитути” тушунчасининг ҳозирги мазмунини 

жиддий равишда ўзгартириб юборди. 

    

                                  Сиѐсий партиялар 

 

      Сиѐсий партиялар бошқа геосиѐсий акторлардан, энг аввало, 

олдида турган вазифалари билан фарқ қилади. Улар ўз моҳиятига 

кўра жамиятнинг сиѐсий институти бўлиб, барча даражаларда 

ҳокимият учун кураш олиб боради, альтернатив ҳокимият 

(бошқарув) қуришга интилади, жумладан геосиѐсий воқелик 

лойиҳаларни илгари суради, мамлакат фуқаролари орасида кўпдан-

кўп аъзолари ва тарафдорларига эга бўлади. 

      Сиѐсий партияларни бошқа ташкилотлардан фарқ қилдирадиган 

бошқа мезонлар шулардан иборатки, улар миллий доирада, узоқ 

муддат давомида фаолият кўрсатади (ҳатто партия асосчиси 

қандайдир сабабларга кўра, партиядан чиққан тақдирда ҳам партия 

ўз фаолиятини давом эттираверади), бутун мамлакат миқѐсида 

маҳаллий ташкилотлари мавжуд бўлади, сайловларда овоз олиш 

учун курашда иштирок этади. 

      Илмда сиѐсий партиянинг моҳиятини белгилаш учун учта 

асосий ѐндашувдан (унинг сиѐсий ва мафкуравий асосларга 

қурилиши, ягона ташкилот мавжуд экани ва конкрет ижтимоий-

синфий манфаатларни ифода этиши) фойдаланилади. 

      Сиѐсий партиялар бир хил сиѐсий эътиқодга эга бўлган, 

жамиятнинг идеал модели учун курашадиган, моддий ва бошқа 

мақсадларга, яъни шахсий манфаатларга эришиш учун биргаликда 

фаолият юритадиган шахслар (гуруҳлар)дан иборат бўлган 

барқарор ташкилотлар сифатида таърифланиши мумкин
1
. 

                                                 
1
 Санистебан Л.С. Основы политической науки. М., 1992, с.70. 

      Уларни ўз олдига ҳокимиятга ўз партияси раҳнамоларини 

келтириш йўли билан жамият устидан назорат ўрнатиш, мамлакат 

даромадларини тақсимлашни бошқариш, партия аъзоларининг 

моддий ва маънавий бойликларга, муайян имтиѐзларга эга бўлиши 

ва шу каби мақсадларни қўйган гуруҳлар сифатида характерласа 

ҳам бўлади
1
.  

     Мамлакатлар ва халқлар сиѐсий тараққиѐтининг тарихий ва 

социомаданий шароитларининг хилма-хиллиги, бир биридан 

қурилиши, функциялари, ғоявий мақсадлари, фаолиятининг 

хусусиятларига ва шу кабиларга кўра фарқ қилиши жаҳондаги 

партияларнинг жуда хилма-хил бўлишининг сабабидир. Шу 

боисдан ҳам илмий адабиѐтларда сиѐсий партияларни тасниф этиш 

учун бир-биридан фарқ қиладиган учта методологик ѐндашув 

мавжуддир. 

      Сиѐсий партияларни фарқлантирадиган асосий мезонлардан 

бири – унинг мафкурасидир. Бу жиҳатдан партиялар ўнг, сўл 

(коммунистлар, социал-демократлар), либерал, диний ва миллий 

ташкилотларга бўлинади. 

     Сиѐсий партияларни уларнинг доктриналари (сиѐсий 

дастурлари)га қўра ҳам тасниф қилишади ва тегишли равишда 

инқилобий, ислоҳотчи, консерватив ва реакцион ташкилотларга 

ажратишади. 

     Мавжуд ҳокимиятда қандай ўрин олгани ѐки ҳокимиятга 

муносабати қандай эканини аниқлаш – партияларнинг фарқини 

билишнинг яна бир асосий ва кенг тарқалган методологик 

усулидир. Бу маънода партиялар: ҳукмрон ва мухолифат, легал ва 

нолегал, раҳнамо ва орқада қолган, якка ўзи ҳукмрон ѐки коалиция 

таркибида ҳокимиятда бўлган турларга бўлинади. 

     Партияларнинг аксарияти ўз дастурлари ва баѐнотларида 

хорижий олам билан алоқалар ва геосиѐсий муносабатларга оид 

фарқли концепциялар ѐки фикрларга алоҳида ўрин ажратишади. Бу 

кўпроқ уларнинг геосиѐсий қарашлари – мамлакат чегаралари, 

қўшнилар, ҳарбий-маъмурий бошқарув, геосиѐсий вазифалар 

кабилар билан боғлиқ масалалардан иборат бўлади. Чунончи чегара 

масалалари ва уни ҳал қилиш йўллари, бўлувчилик тенденциялари 

ва унга мувофиқ режалар, мамлакатнинг бир қисмини бўлиб олиш 

ва унинг статуси, аҳолининг бир қисмида мустақилликка интилиш 

тенденциясини уйғотиш кабилар этносепаратчи партияларнинг 

                                                 
1
 Шаран П. Сравнительная политология. Ч.1-2, М., 1992, с.203-204. 

характерли хусусиятидир. Масалан, Испаниядаги Батасуна 

(басклар), Франциядаги Корсика Миллий мустақиллик ташкилоти, 

Канададаги Квебек, Туркияда террорчилик фаолиятига ўтиб кетган 

ПКК ана шундай талаблар билан чиқмоқда. 

      Умуман, сиѐсий партияларнинг геосиѐсий талабларининг 

мазмуни ва таърифи уларнинг этник, миллатчи, минтақавий ѐки 

федерал эканига боғлиқдир.  

      Этник партиялар муайян социомаданий гуруҳларга суянади. 

Улар ўзлари яшаб турган давлат таркибида ўзлари ѐки ўз вакиллари 

бўлган гуруҳларга маъмурий ва ҳудудий мухторият, солиқ 

имтиѐзлари ва маҳаллий бошқарув салоҳияти, катта бюджет 

маблағлари ва ҳоказолар берилишини талаб қиладилар. Баъзан 

этник партиялар мамлакатларининг конституция талабларини 

қўпол равишда бузган ҳолда, давлатнинг ҳудудий  яхлитлигини 

бузиш, чегараларни ўзгартириш, этник гуруҳларга суверен давлат 

барпо этиш, бошқа давлат билан бирлашиш ҳуқуқини бериш 

сингари асло қабул қилиб бўлмайдиган дастур ва режаларни илгари 

сурадилар.  

      Миллатчи партиялар асосан мамлакатнинг асосий ва катта 

миллати номидан чиқиб, миллат иродасининг ифодачиси 

эканликларини даъво қиладилар. Бундай партиялар кўпинча давлат 

ҳокимиятини марказлаштириш ва марказдан қочма тенденцияларни 

орадан кўтариш талабларини ўртага қўядилар. 

     Қатор ўта миллатчи партиялар “ҳудудий” характерга эга бўлган 

инқилобий шиорлар остида чиқишмоқда. Масалан, Унитар Россия, 

Миллий озчиликсиз Грузия, Буюк Сербия, Буюк Арманистон, Буюк 

Албания ва ҳ.к. Бундай кучлар томонидан илгари сурилаѐтган 

тажовузкор ва нореал геосиѐсий лойиҳалар мавжуд воқеликка 

уйғун келмагани учун жамиятда жиддий зиддиятлар, қарама-

қаршиликларни майдонга келтиради ва пировардида 

муваффақиятсизликка дучор бўлади. 

     Минтақавий партиялар миллий таркиби қоришиқ бўлган 

мамлакатнинг муайян минтақаси аҳолисининг иродасини 

ифодалашга интилади. Бу аҳоли миллий таркибига кўра давлатнинг 

асосий миллатига ҳам, турли миллий озчиликларга ҳам оид бўлиши 

мумкин. Айни минтақавий партиянинг этник партиядан фарқи ҳам 

айни мана шунда. 

     Кўпгина давлатларда этник ва минтақавий партияларни тузиш ва 

уларнинг фаолият кўрсатиши қонунан тақиқланган. Бу шу билан 

боғлиқки, бундай партиялар мамлакатнинг ижтимоий-сиѐсий 

барқарорлиги ва ҳудудий бутунлигига жиддий хавф туғдиради. 

      

   Ноҳукумат ташкилотлари 

      

     Ноҳукумат ташкилотларининг (НҲТ) майдонга келиши ва 

ривожи Иккинчи Жаҳон урушидан кейинги халқаро муносабатлар 

системасининг ва ҳозирги жаҳон геосиѐсий тузилмасининг  муҳим 

аломатларидан бири ҳисобланади. Баъзи маълумотларга қараганда 

ҳозирги вақтда жаҳонда юз мингдан кўпроқ НҲТ фаолият 

кўрсатмоқда. Лекин асосий масала уларнинг сонида эмас,балки 

жаҳон умумсиѐсий жараѐни ривожига уларнинг таъсири ошиб 

бораѐтганидадир. Айрим мутахассислар НҲТни ҳатто “жаҳоннинг 

янги ҳокимлари” деб атамоқда
1
. Эҳтимол, НҲТнинг ролига 

берилган бу баҳо бироз муболағали бўлиши мумкин, лекин ҳозирги 

шароитда улар муҳим геосиѐсий актор эканликлари шак-

шубҳасиздир. 

      БМТ Иқтисодий ва Ижтимоий Кенгашининг 1950 йил 27 

февралдаги 288В рақамли қарорномасида НҲТ “ҳукуматлараро 

битимлар асосида” барпо этилмаган ташкилот сифатида тасниф 

қилинган. НҲТнинг мустақиллиги уни давлат ѐки бошқа турдаги 

расмий тузилма томонидан молиялаштиришни ман этмайди. 

Жаҳонда бундай амалиѐт кенг тарқалган ва кейинги йилларда 

НҲТларнинг донорлари орасида давлат ташкилотлари ҳам тез-тез 

кўзга ташланмоқда. 

      НҲТ бошқа ташкилотлардан тубдан фарқ қилади. Уларнинг 

асосий фарқи шундаки, улар бевосита фаол сиѐсат билан эмас, 

балки кўпроқ фуқароларнинг ташаббуси сифатида бошқа 

ижтимоий, маънавий, экологик ва шу каби кенг фаолият билан 

шуғулланадилар. Уларнинг иккинчи асосий фарқи НҲТ нотижорат 

характерга эга бўлиб, фойда олишни кўзламайди, олинган 

маблағлар фақат устав мақсадларига йўналтирилади. 

      НҲТ маҳаллий (миллий) ва трансмиллий (халқаро) даражада 

ҳаракат қилади. 

     Ноҳукумат ташкилотларининг турлари: НҲТнинг табиати 

ранг-баранг бўлгани учун уни бир-икки мезон асосида тасниф 

қилиш мушкул. Социолог Дени Шартье НҲТни яратилган жойи, 

                                                 
1
 Spiro P. New Global Communities: Non-Governmental Organizations in International Decision-Making 

Institution/ Washington Quartely, Hiver, 1995, p.54-46. 

дастлабки ва ҳозирги фаолият майдони, ҳуқуқий табиати, молия 

манбалари, ташкилий ва бошқарув шакли, ўлчамларига кўра 

тасниф этишни таклиф қилди
2
. 

       Кўпгина давлатларда НҲТ ҳар хил ташкилий шаклда барпо 

этилмоқда. Улар жамоат ташкилоти, жамғарма, уюшма, нотижорат 

корпорацияси, хайрия жамияти ва ҳ.к. шаклларда бўлиши мумкин.  

      Шуни қайд қилиш керакки, НҲТнинг фаолият соҳаси уни 

тавсифловчи асосий кўрсаткичдир. Фаолият соҳасига мувофиқ 

равишда НҲТ гуманитар, иқтисодий, экологик, ҳуқуқни ҳимоя 

этувчи ва бошқа турларга ажратилади. 

     Геосиѐсий маънода НҲТнинг жамият ва жаҳонда содир 

бўлаѐтган ҳодисалардаги ўрни уларнинг таъсир кўрсатиш 

имкониятлари, шу жумладан бошқа геосиѐсий акторларга таъсир 

кўрсатиш имкониятлари билан аниқланади. НҲТ ижтимоий 

тараққиѐтга, ҳокимиятнинг маҳаллий ва олий бошқарув 

органларига, мамлакат ҳаѐтининг у ѐки бу соҳасида олиб 

борилаѐтган давлат сиѐсатига фаол таъсир кўрсатиши мумкин. 

       Таъсир кўрсатиш имкониятлари нуқтаи назаридан НҲТни 

икки: таъсир кўрсатиш кучига эга ва мамлакат ичида ҳаракат 

қиладиган ҳамда халқаро даражада фаолият кўрсатадиган ва бошқа 

давлатларда юз бераѐтган трансмиллий жараѐнлар ва масалаларга 

таъсир кўрсатадиган турларга ажратиш мумкин. 

     Халқаро даражада НҲТ кўпроқ гуманитар, ҳуқуқни ҳимоя этиш 

ва экология соҳаларида фаолият олиб боради. Масалан, Чегарасиз 

Врачлар, Чегарасиз Репортѐрлар, Amnesty International, Freedom 

Houose, Transparensy International, Greenpease ва бошқалар. 

     Буюк давлатлар кўпинча НҲТдан фаол геосиѐсий таъсир 

кўрсатиш воситаси сифатида фойдаланади. Бир қанча ноҳукумат 

ташкилотлари бошқа мамлакатларда ўз фаолиятини амалга ошириш 

учун буюк давлатлардан молиявий ва сиѐсий ѐрдам олади. 

Масалан, АҚШнинг Халқаро Тараққиѐт Агунтлиги, 

Республикачиларнинг Халқаро Институти, Миллий Демократия 

Институти, Сайлов Системалари бўйича Халқаро Жамғарма 

сингари ташкилотлар АҚШ Конгресси ва Давлат департаменти 

томонидан маблағ билан таъминланади. Буларга ўхшаш ноҳукумат 

ташкилотларини Европанинг буюк давлатлари, Россия, Хитой ва 

бошқа мамлакатлар молиялаштиради ва улардан фойдаланади.  

                                                 
2
 Желтов В.В., Желтов М.В. Геополитика: история и теория.М., 2009, с.365. 

     Ҳозирги шароитда бир давлатнинг бошқалари ишига аралашиши 

халқаро муносабатларнинг асосий тамойиллари бузилишига олиб 

келади. Шунинг учун ҳам бундай аралашувларда айни НҲТга 

устуворлик берилади. Улар кўпинча инсон ҳуқуқлари ва 

эркинликларини ҳимоя этиш, сиѐсий плюрализм баҳоналари остида 

пардаланган бўлади.  

     Моҳият эътибори билан, ҳукуматларнинг розилиги бўлмаса-да, 

давлатларнинг ички ишларига аралашиш амалиѐтининг алоҳида 

қуролига айланган НҲТ амалда халқаро муносабатларда янги 

тамойил – “ички ишларга аралашиш ҳуқуқи”ни амалга оширишни 

таъминламоқда. Масалан, БМТ нинг 1991 йилда Ироққа ва 1992 

йилда Сомалига ҳарбий ҳужум қилиш имконини берган 

қарорномаларига БМТга аъзо мамлакатлар эмас, айни ноҳукумат 

ташкилотларининг берган маълумотлари асос қилиб олингани бу 

фикрни тасдиқлайди. 

 

   Трансмиллий геоиқтисодий акторлар 

 

     Глобаллашув даврида йирик трансмиллий корпорацияларни 

(ТМК) мутлақо ҳақли равишда янги геосиѐсий акторлар сирасига 

қўшишмоқда. Жаҳондаги трансмиллий корпорацияларнинг кўпи 

Америка, Европа ва Японияникидир. Масалан, бугунги кунда 

жаҳондаги жами трансмиллий корпорацияларнинг 162 таси АҚШ, 

155 таси Европа Иттифоқи, 126 таси Япония, 13 таси Швейцария, 

13 таси Жанубий Корея, 6 таси Канада, 5 таси Бразилия, 5 таси 

Австралияникидир. Қолган мамлакатлар бор-йўғи 11 та ТМКга эга 

холос
1
.  

      Йирик ТМКларнинг кўпчилиги аллақачон миллий бизнес 

чегараларида ошиб ўтиб, жаҳон миқѐсида фаолият юргизмоқда. 

Бугунги кунда жаҳоннинг 75 мамлакатида 500 компанияси бўлган 

“Юнилевер”ни, ўз даромадининг 75 фойизини чет мамлакатлардан 

олаѐтган “Эксон”ни фақат ўта шартли равишда АҚШники деб 

айтса бўлади.  

      ТМКлар иқтисодий жиҳатдан жаҳоннинг кўпгина 

давлатларидан қудратлироқдир. Масалан, Япониянинг “Мицубиси” 

корпорацияси маҳсулот ишлаб чиқариш ҳажми бўйича жаҳоннинг 

                                                 
1
 Немова Л.А. Глобализация: некоторые аспекты воздействия на экономику Канады // США – КанадаЖ 

Экономика, политика, культура. М., 2000, № 5, с.18. 

фақат 21 мамлакатидан орқада туради. Тадқиқотчиларнинг 

маълумотларига кўра, жаҳоннинг 100та йирик иқтисодий 

субъектидан (бу ерга давлатлар ва ТМКлар оиддир)  51таси 

ТМКдир. 200та йирик ТМК жаҳон савдо ҳажмининг тахминан 25 

фойизини назорат қилади
1
. 

      Кейинги вақтларда ТМКлар орасида турли соҳаларда 

корпорацияларнинг қўшилиш жараѐни содир бўлаѐтгани, улар 

орасида ҳамкорлик кучаяѐтгани жаҳон иқтисодиѐтида уларнинг 

салмоғини янада ошириб юборди. Бу эса аста-секин, лекин етарли 

даражада жадал суръатда уларнинг ўз глобал бозори шаклланишига 

олиб бормоқда. Буларнинг ҳаммаси ТМК ни глобал геосиѐсий ва 

геостратегик ўйинчига, баъзи ҳолларда эса давлатларнинг жиддий 

рақибига айлантирмоқда. 

     ТМКларнинг амалга ошираѐтган сиѐсати бевосита уларнинг 

раҳбарияти қабул қиладиган қарорларга боғлиқдир. Бу раҳбарлар, 

одатда, кўпинча ТМКларнинг бош қароргоҳи жойлашган 

мамлакатларнинг фуқароларидир. Бу муайян маънода ТМКларнинг 

фаолияти мазкур давлат геосиѐсатининг давомидир деб айтиш 

имконини беради. Шунинг учун ҳам ТМК ва миллий давлатлар 

манфаатларининг тўқнашуви билан боғлиқ ҳолда тез-тез чиқиб 

турадиган зиддиятлар геосиѐсий аҳамият ҳам касб этади. Ҳар 

қандай ҳолда ТМКнинг қайсидир бир мамлакатга геоиқтисодий 

таъсирига тегишли идораларнинг ихтиѐрий ѐки ғайриихтиѐрий 

сиѐсий таъсири қўшилади.  

 

   Халқаро молиявий институтлар 

 

      Иккинчи Жаҳон урушидан кейин халқаро иқтисодий ва 

молиявий ҳамкорликнинг ривожи 1944 йилда АҚШ ва Европанинг 

бир гуруҳ давлатлари орасида имзоланган Бреттон-Вуд битими 

асосида шаклланган валюта ва молия институтларининг 

яратилишига олиб келди. Ўшанда иккита халқаро ташкилот – 

Халқаро Валюта Жамғармаси (ХВЖ) ва Халқаро Тиклаш ва 

Тараққиѐт Банки (ХТТБ)ни ташкил этиш тўғрисида қарор қабул 

қилинган эди. АҚШ 1971 йилда долларни эркин равишда олтинга 

алмаштиришни тўхтатгач, Бреттон-Вуд системаси барҳам топди. 

Бироқ ХВЖ ва ХТТБлар ўз фаолиятини тўхтатгани йўқ. Улар 

                                                 
1
 Перегудов С.П., Семененко И.С. Корпоративное гражданство как новая форма отношений бизнеса, 

обўества и власти.М.,2006, с.59. 

бугунги кунда ҳам ишлаб турибди ва хийла кенгайиб, глобал 

иқтисодий ташкилотларга айланди. ХТТБнинг бўлими сифатида 

1956 йилда Халқаро Молия Корпорацияси (ХМК), Халқаро 

Ривожланиш Уюшмаси (ХРУ) ва 1988 йилда Инвестиция 

Кафолатлари бўйича Кўптомонлама Агентлик (ИККА) бунѐд 

этилди. Ҳозирги даврда бу гуруҳларнинг ўзи биргаликда Жаҳон 

Банкини барпо этди. Бу беш ташкилот ўзаро чамбарчас боғланган 

ва, айтиш мумкинки, бир марказдан бошқарилади. Фақат ХВЖ 

аъзоларигина ХТТБ аъзоси, фақат ХТТБ аъзоларигина учта бўлим 

аъзоси бўлиши мумкин.  Расмий жиҳатдан бу ташкилотлар 

БМТнинг ихтисослаштирилган муассасаси статусига эга, аммо 

амалда улар АҚШнинг тегишли институтлари назорати остида 

“тўла мустақил” фаолият олиб борадилар
1
. Улар иқтисодий, 

ижтимоий, сиѐсий ва маданият соҳаларида халқаро даражада турли-

туман трансмиллий лойиҳаларни амалга ошириш ваколатига ҳам 

эгадирлар. 

      Бугунги кунда Жаҳон Банки ва ХВЖ сиѐсатига бу ташкилотлар 

акциясининг кўпига эга бўлган АҚШ, Япония, Германия, Франция 

ва Англия катта таъсир кўрсатмоқда. 

      Ҳозирги вақтда, глобаллашув кучаяѐтган бир шароитда барча 

халқаро молиявий институтлар иқтисодий либераллаштириш, бозор 

иқтисодиѐти ва эркин тижорат нормаларини стандартлаштириш 

ғояларини ҳаѐтга жорий этиш жараѐнида фаол иштирок 

қилмоқдалар.    

      Шуни айтиш керакки, Жаҳон Банки ва ХВЖ асосан миллий 

давлатларга молиявий ѐрдам бермоқда. Бироқ улар молиявий ѐрдам 

берар экан, давлатлар олдига қатор шартларни қўядилар. Бу эса, ўз 

навбатида, давлатларнинг ички ва ташқи сиѐсатига, уларнинг 

геосиѐсий мақсадларни шакллантириши ва амалга оширишига 

таъсир ўтказади, баъзи ҳолларда эса қайси йўлдан боришини ҳам 

белгилаб беради. Бир сўз билан айтганда, халқаро молия 

институтлари гарчи геосиѐсий ва геостратегик жараѐнларнинг 

бевосита иштирокчилари бўлмасалар-да, улар ўз фаолияти билан 

минтақалар ва давлатларнинг трансмиллий ва ижтимоий-сиѐсий 

ҳаѐти марказида бўладилар.   

 

      Оммавий ахборот воситалари (ОАВ) ва геосиѐсат 

       

                                                 
1
 международные отношения: теории, конфликты, движения, организации. М.,2004, с.126. 

      Оммавий ахборот воситалари нисбатан яқинда, фақат “совуқ 

уруш” давридагина муҳим геосиѐсий акторга айланди. Шуни айтиш 

керакки, ахборот ва тижорат тузилмаси бўлган ОАВ жаҳоннинг 

биронта мамлакатида геосиѐсий жараѐнларнинг мустақил 

иштирокчиси эмас. Улар асосан ўз мамлакатлари ѐки трансмиллий 

ташкилотлар манфаатларининг ифодачиси сифатида майдонга 

чиқади. ОАВ кўпинча янада кучлироқ иқтисодий ва сиѐсий 

ўйинчиларнинг буюртмаларини бажаради, уларнинг таъсири ва 

назорати остида фаолият юргизади. 

      ОАВ фаолиятида геосиѐсий элемент шундан иборатки,  улар 

воситасида жаҳонда ва айрим-айрим мамлакатлар ичида ижтимоий 

фикр шакллантирилади, у ѐки бу ғоя кишилар онгига 

сингдирилади, ижтимоий ва бошқа гуруҳлар кайфиятига таъсир 

ўтказилади, жамоатчиликни сафарбар қилиш ѐки, аксинча, бундай 

сафарбарликка путур етказиш ташкил этилади. Кўриниб 

турганидек, ОАВ кўпинча геосиѐсий акторлар қўлида жиддий 

қуролга айланади ва собитқадам шаклда фойдаланилади. 

     ОАВ геосиѐсий акторлар томонидан жорий ва истиқболдаги 

мақсадларни ҳал қилиш учун қўлланиши мумкин. Жорий нуқтаи 

назардан улар мамлакатда олиб борилаѐтган сиѐсатни тарғиб 

қилиш ва оқлаш, у ѐки бу сиѐсий қадамни изоҳлаш, заруриятини 

асослаш, сиѐсий рақиблар билан кураш ва ҳоказо ишларда 

фойдаланилади. Бундай ҳолларда ОАВ сиѐсий жараѐн 

иштирокчиси билан аҳоли орасида воситачи ролини ўйнайди. 

Истиқбол нуқтаи назаридан ОАВ кишиларда геосиѐсий 

тасаввурларни шакллантириш ва макон амалиѐтини ишлаб 

чиқишда қатнашади. 

       Асосий геосиѐсий акторлар томонидан қўйилган вазифаларга 

мувофиқ ОАВ мамлакатда сиѐсий вазиятни барқарорлаштиришга 

ѐки беқарорлаштиришга хизмат қилиши мумкин. 

      Етакчи давлатларнинг геосиѐсий манфаатларини 

ифодалайдиган жаҳоннинг асосий ОАВ орасида халқаро ва 

трансмиллий таъсир ўтказиш борасидаги рақобат жаҳон 

ҳамжамиятига таъсир ўтказишнинг асосий омилларидан биридир. 

Бу рақобат марказида, энг аввало, телевидение туради. Яқин 

Шарқдаги ҳодисаларни ѐритиш, аҳолига оператив ва тўғри ахборот 

етказиш борасида CNN ва El-Jezira телевидение каналлари 

орасидаги рақобат бунинг мисоли бўлиб хизмат қилиши мумкин.  

Ҳатто Франция каби мамлакатда бу рақобатга жавоб сифатида ва 

янада объектив ахборот олиш учун CNN нинг француз версиясини 

яратиш таклифи ўртага ташланаѐтганига ҳайратланмаса ҳам 

бўлаверади. 

     Глобаллашаѐтган жаҳонда ОАВнинг техник, айниқса, электрон 

ахборот воситалари имкониятларининг кенгайиши билан бундай 

рақобат янада кучаяди ва вақти келиб ОАВ халқаро геосиѐсий 

жараѐнларни тартибга солиш ва бошқаришнинг энг муҳим 

механизмларидан бирига айланади, деб тахмин қилса бўлади. 

Жаҳондаги асосий миллатлар, синфлар, ижтимоий гуруҳлар ва 

умуман жаҳон жамаотчилигининг геосиѐсий тасаввурлари ва 

сиѐсий дунѐқарашини шакллантириш ва бошқариш бу рақобат 

жараѐнида ОАВнинг асосий вазифасига айланишига шубҳа йўқ.  

 

    Қуролли гуруҳлар 

 

     Миллий-диний, ижтимоий, синфий-мафкуравий ѐки бошқа 

негизда пайдо бўладиган, давлат назоратидан чиққан ва унга 

бўйсунмайдиган турли-туман қуролли гуруҳлар ҳозирги вақтда 

жаҳоннинг энг фаол геосиѐсий акторларидан бирига айланди. 

       У ѐки бу мамлакатдаги айрим этник гуруҳларнинг мавжуд 

сиѐсий, иқтисодий, ижтимоий ѐки миллий-диний вазиятдан 

норозилиги, бу вазиятга қарши қуролли курашга отланиши қуролли 

гуруҳлар пайдо бўлишининг асосий сабабларидан биридир. Одатда 

бундай гуруҳлар сиѐсий партиялар ѐки бошқа ташкилотларнинг 

ташаббуси билан вужудга келади. Буюк Британияда 

ирландларнинг, Францияда корсикаликларнинг, Испанияда 

баскларнинг, Туркияда курдларнинг қуролли ҳаракатини бунга 

мисол келтириш мумкин. 

     Айрим мамлакатларда ташқи кучлар таъсирида барпо этилган 

қуролли гуруҳлардан бу мамлакатларнинг ҳудудий бутунлигини 

бузиш, этник сепаратизмни авж олдириш ва у ердаги сиѐсий 

режимни алмаштириш мақсадида фойдаланилади. Туркиядаги 

курдлар ҳаракати ѐки советлардан кейинги макондаги (Тоғли 

Қорабоғ, Абхазия, Приднестровье ва ҳ.к.)  этник-сепаратчи 

режимларнинг қуролли гуруҳлари бунга мисол бўла олади. 

      Баъзи ҳолларда қуролли гуруҳлар чет эл ишғолидан озод 

бўлиш, халқнинг оѐқ ости қилинган миллий ҳуқуқини тиклаш учун 

оммавий қаршилик ҳаракати шаклида юзага келади. Масалан, 1920 

– 1923 йилларда Туркияда Отатурк раҳбарлигида барпо этилган 

миллий қаршилик ҳаракатини ѐки Иккинчи Жаҳон уруши даврида 

немис фашизмига қарши СССР ва бутун жаҳонда ташкил этилган 

қуролли партизанлар ҳаракатини ана шундай гуруҳга киритиш 

мумкин.  

      Қуролли гуруҳлар ички соф сиѐсий мақсадлар – мавжуд 

ҳокимиятни, ички бошқарув режимини зўрлик йўли билан 

алмаштириш ниятида ҳам ташкил этилиши мумкин. Амалиѐт шуни 

кўрсатадики, демократик мамлакатларда ҳам, нодемократик 

давлатларда ҳам бундай гуруҳлар пайдо бўлиши мумкин ва яралган 

жойига боғлиқ равишда қандайдир алоҳида бошқарув режимини 

барпо этишни тақозо этади. 

      Кўпгина сиѐсатшунослар иқтисодий нуқтаи назардан қуролли 

тўдалар ва террорчилик фаолиятига, одатда, фақирлик сабаб 

бўлади, деб ҳисоблайдилар. Гарчи бу фикрда жон бўлса-да, шуни 

унутмаслик керакки, баъзан қуролли тўдаларга жамиятнинг олий 

табақалари вакиллари ва етарлича бадавлат бўлган кишилар 

бошчилик қиладилар. 

     Ҳозирги жаҳонда милитарист ҳаракатлар энг кўп сонли қуролли 

гуруҳлар ҳисобланади. Бундай ҳаракатлар (масалан, Ҳизбуллаҳ, 

Ал-Қоида, Перу ва Угандадаги христианлик ҳаракатлари) кўпинча 

муайян синфий-мафкуравий ва миллий-диний лойиҳалар ва 

қарашлар негизида пайдо бўлади ва ҳаракат қилади. Кўриниб 

турганидек, тадқиқотчилар исломчи қуролли гуруҳларни ҳам шу 

қаторга қўшадилар. Бироқ, шуни ҳисобга олиш керакки,  Фаластин, 

Ироқ, Ливан ва бошқа мамлакатлардаги қуролли гуруҳларнинг 

кўпчилиги  диний мафкурадан дин эмас, кўпроқ мустақиллик, 

озодликка эришиш, ҳудудий бутунликни таъминлаш ва миллий 

ҳуқуқларни ҳимоя этиш мақсадида фойдаланадилар. 

      Баъзи қуролли гуруҳлар, масалан Колумбияда бўлгани сингари, 

марксистик сафсаталарга суянган ҳолда қуролли кураш олиб 

боришмоқда. Анголадаги Унита, Никарагуадаги “контрас” айни 

шаклда, лекин ўзга ғоявий асосда курашяпти. 

     Жаҳонда “кўнгилли халқ дасталари” ѐки “ўзини ўзи мудофаа 

этиш отрядлари” (милиция) кўринишидаги қуролли тўдалар ҳам 

мавжуд. Улар, одатда, мунтазам армияни мустаҳкамлаш мақсадида 

жамиятнинг қуйи тузилмаларида ташкил этилади. Бундай 

дасталарни давлат эмас, балки сиѐсий партиялар (масалан, 

Ливанда), этник, диний ва бошқа ижтимоий гуруҳлар бунѐд этади. 

      Жаҳонда “хусусий қуролли бирлашмалар” деб аталган 

акторларни ҳам учратиш мумкин. Улар давлат, сиѐсий партиялар 

ѐки халқ эмас, балки алоҳида шахслар, зумралар, уруғчилик 

жамоалари, иқтисодий ва мафия гуруҳларининг тўдаларидир. 

      Баъзи давлатлар ўз қуролли кучларини барпо этиш ўрнига, 

“ѐлланма қуролли гуруҳлар” хизматидан фойдаланадилар. Бундай 

дасталар ихтисослашган хусусий жамиятлар томонидан 

шакллантирилади. Улар орасида “Executive Outcomes” ва “Sandline 

International” жуда машҳурдир. Бу ѐлланма армиялар махфий 

хизматларнинг собиқ ходимлари ва собиқ зобитлардан 

шакллантирилади. Улар ўз фаолиятида фақат молиявий манфаатни 

кўзлайдилар. 

      Африка қитъасининг айрим мамлакатларида (Либерия, Сьерра-

Леоне) мафкурага асосланмайдиган қуролли тўдалар мавжуд. 

Бундай ҳаракатларнинг мақсади ҳам сиѐсий аралашув йўли билан 

ҳокимиятга эга бўлишдан иборат. 

     Юқорида кўриб чиқилган қуролли гуруҳлар ва тўдалар сиѐсий, 

мафкуравий, миллий, диний ва бошқа геосиѐсий ва геостратегик 

мақсад ва лойиҳаларни кўзлаб, жаҳон, минтақа ва миллий 

давлатлар ҳудудида кечаѐтган жараѐнларга таъсир ўтказишга 

уринганлари учун геосиѐсий актор сифатида баҳоланиши мумкин. 

 

   Инсонлар геосиѐсий актор сифатида 

 

      Геосиѐсий ғояларни амалга ошириш ҳамиша муайян мезонлар 

ва омиллар асосида айрим-айрим гуруҳларга бирлаштирилган 

(бирлашган) инсонларнинг иштирокига боғлиқ бўлган. Геосиѐсий 

нуқтаи назардан инсон гуруҳлари орасида этнослар, ирқлар ва 

миллатлар асосий роль ўйнайди. Шак-шубҳасиз, муайян шароитда 

геосиѐсий актор сифатида майдонга чиқадиган бошқа гуруҳларнинг 

роли миллий-этник асосда бирлашган гуруҳларнинг ролидан асло 

кам эмас. Масалан, синфий негизда бирлашган кишиларнинг катта 

гуруҳи 1917 йилда Россияда “пролетар инқилоби”ни амалга 

оширди, унинг оқибатлари бутун ХХ аср мобайнида жаҳон 

геосиѐсий қарама-қаршилигининг марказида бўлди. Кейинги 

йилларда геосиѐсатда қандайдир қабилалар, зумралар ѐки шунчаки 

бандитларларнинг глобал даражада амалга оширган ҳодисалари 

тез-тез тилга олинадиган бўлиб қолди. Ёки турли омиллар атрофида 

бирлашган гуруҳлар, озчиликлар, шу жумладан муҳожир 

жамоаларнинг фаолияти бутун жаҳонда ташвиш уйғотаѐтгани кўзга 

ташланмоқда. 

     Ғарб геосиѐсатида инсон гуруҳларининг энг муҳим (актор 

сифатидаги) ижтимоий моҳияти “халқ” атамаси билан 

ифодаланади. Бу атаманинг маъноси 1990 йил февралда 

ЮНЕСКОнинг конференциясида аниқлаб берилди. Конференцияда 

қабул қилинган Умумий Баѐнотда умумий тарихий анъаналарга эга, 

ирқий ва этник томондан айни, ягона тилда гаплашадиган ва 

умумий иқтисодий ҳаѐт кечирадиган инсонлар бирлиги халқ 

сифатида таърифланган. Тадқиқотчилар қандайдир ижтимоий 

гуруҳни “ягона халқ” сифатида тан олиш учун унинг ўзи бундай 

истакда бўлиши лозим, деб ҳисоблайдилар. Уларнинг фикрича, 

агар бундай истак бўлмаса, бошқа белгиларнинг мос тушишига 

қарамай, ягона халқ тўғрисида гапиришнинг иложи йўқдир. “Халқ” 

атамасини тавсифлар экан, социологлар унинг бошқа белгиларини 

ҳам кўрсатадилар. Барқарор иқтисодий бирлик, халқаро эътироф, 

халқ иродасига бўйсунадиган ягона ҳокимият, инсон ҳуқуқларига 

ҳурмат билан қарайдиган жамият шулар жумласидандир. 

      Баъзан социологик тадқиқотларда этнос нималигини аниқлаш 

учун татбиқ этилган мезонлар халқ нималигини аниқлаш учун 

татбиқ этилган мезонлар билан деярли айни бўлади. Бу ерда гап  

айни тилда сўзлашадиган, айни динга мансуб бўлган, ўзини муайян 

ҳудуд ѐки мамлакат билан тарихан боғлиқ деб ҳисоблайдиган 

гуруҳлар устида бормоқда. Геосиѐсатда бўлса, этнос тушунчаси 

“этник озчилик” тушунчасининг бошқа шакли сифатида 

ишлатилади
1
.    

      Инсонларнинг  ирқий фарқини геосиѐсий тадқиқ этишга 

келадиган бўлсак, шуни айтиш керакки, Иккинчи жаҳон уруши 

даврида нацистларнинг мафкурачилари томонидан ирқлар борасида 

юритилган сиѐсат, улар томонидан тарғиб этилган назариялар ва ўз 

сиѐсий мақсадлари йўлида ирқчилик назарияларидан 

фойдаланишлари жаҳон жамоатчилиги наздида “ирқ” тушунчасини 

разиллаштирибгина қолмади, балки ҳатто илмий мақсадларда ҳам 

бу атамани ишлатишга заррача имкон қолдирмади. 

      Инсонларнинг геосиѐсий гуруҳлари орасида қабила алоҳида 

ажратиб кўрсатилади. Қадимги замонлардан бери умумий маданият 

(тил, дин) ва тарихан ягона яшаш ҳудудига эга кишиларнинг 

кичикроқ бирлигига қабила дейилади. Бу қадимий ва архаик 

                                                 
1
 Желтов В.В., Желтов М.В. Ўш асар, 379-бет. 

ижтимоий тузилма ҳозиргача баъзи қишлоқ жамоалари ва асосан 

чорвачилик билан шуғулланадиган кўчманчи жамиятларда 

сақланиб қолган. Этносдан фарқли ўлароқ, қабила аъзолари 

ўзларини мазкур қабилага асос солган (кўпинча афсонавий)  

шахснинг авлодлари ҳисоблайдилар. Гарчи сиѐсий жиҳатдан 

қабила мухтор тузилмага эга бўлса-да, айрим ҳолларда  у анча 

кенгроқ бирлашмаларга кириши мумкин.  Бундай қабилаларни 

Марокаш ва Саудия Арабистонида учратиш мумкин. 

       Уруғ – бу кишиларнинг қабиладан ҳам кичикроқ гуруҳидир.  

Уруғни оиланинг кенгайган шакли ҳам деса бўлади. Кўпинча уруғ 

қабиланинг таркибий қисми деб тушунилади. Бундай ижтимоий 

бирликлар араб дунѐсида тез-тез учрайди. 

     Тоифа – шахсларнинг жамият ичида вужудга келган 

бирлигидир. Муайян маънода тоифани ижтимоий синфлар ѐки 

гуруҳлар (табақалар)нинг синоними деб қараса ҳам бўлади. Тоифа 

аъзоларининг жамиятга қарашлари бир хил бўлади ва улар умумий 

бирдамлик руҳини намойиш этишлари билан ажралиб турадилар. 

Ҳозирги вақтда Ҳиндистон ва Японияда жамиятни ижтимоий 

ташкил этишда тоифалар муҳим роль ўйнайдилар. 

      Бандалар йирик шаҳарларда пайдо бўлади. Уларни қабила ѐки 

тоифаларнинг ўзига хос замонавий кўриниши деса бўлади. Бу 

ижтимоий бирлашмага кучли ички бирдамлик хосдир.  Улар йирик 

шаҳарларни кўзга ташланмайдиган шаклда ўз таъсир секторларига 

бўлиб олиб, ижтимоий жараѐнларга парда ортидан таъсир 

ўтказадилар. 

 

    Миллат 

 

     Геосиѐсий акторлар орасида “миллат” тушунчасининг етарли 

даражада узоқ тарихи бор. Бу тушунчанинг бугунги маъноси ўрта 

асрлар, янги ва энг янги даврлардаги маъносидан анча фарқ қилади. 

Ҳозирги даврда сиѐсатшунослик ва социология фанларида миллат 

билан боғлиқ бир-бирига зид иккита асосий (немис ва француз) 

концепция мавжуд. 

     Миллат тўғрисидаги немисча концепция немис мутафаккирлари 

Гердер (XVIII a.) ва Фихте (XIX a.) номи билан боғлиқ. Гердер ҳар 

қандай миллатнинг характери табиий муҳит, иқлим ва физик 

география билан аниқланади, деган. Унинг фикрича, айни шу 

омиллар кишиларнинг ҳаѐт тарзи, меҳнат одатлари, ҳаѐтий 



 299 

қадриятлари ва ижодий майлларини шакллантиради. Гердер тил 

омилини ҳаммасидан юқори қўйган ва уни миллатнинг асосий 

белгиси деб ҳисоблаган. Унинг фикрича, тил миллат 

маданиятининг энг тўла ифодаси ҳисобланиши мумкин. 

     Бундан ташқари, немис мутафаккирларининг фикрича, ҳар бир 

миллат учун қон ва ирқ айнилиги асосий хусусиятлардандир. 

Миллат бир гуруҳга мансуб кишиларнинг объектив бирлиги 

сифатида майдонга чиқади. Бошқача қилиб айтганда, кишининг 

миллий мансублиги туғилган пайтиданоқ маълум бўлади. Шунинг 

учун миллий мансубликни йўқотиш ҳам, алмаштириш ҳам, инкор 

этиш ҳам мумкин эмас. Масалан, эльзацлар Францияда яшашидан 

қатъий назар, барибир немис миллатига мансуб бўлиб қолаверади. 

Бу концепция фанда биологик ѐки маданий концепция номини 

олди. 

      Миллат тўғрисидаги французча концепция Эрнст Ренан номи 

билан боғлиқ. Бу концепцияга мувофиқ, миллат тарихий тараққиѐт 

маҳсулидир. Шунинг учун ирқ миллат тушунчасининг асоси бўла 

олмайди. Ренаннинг айтишича, биронта миллат этник жиҳатдан бир 

хил эмас, балки турли этносларнинг қоришувидан таркиб топади. 

Масалан, французлар галл, роман ва герман қабилаларининг 

қўшилиб кетиши негизида шаклланган. Тил бирлиги ҳам асос 

сифатида олиниши мумкин эмас. Гарчи тил, шак-шубҳасиз, 

бирликка даъват қилса-да, лекин бу ишга мажбурлай олмайди. 

Масалан, Буюк Британия ва АҚШ аҳолиси айни тилда сўзлашса-да, 

улар бошқа-бошқа миллатларга мансубдир. Швейцарияликлар тўрт 

тилда сўзлашадилар, лекин улар ягона швейцария миллати 

вакилларидир.  Ренаннинг айтишича, умумий география (ҳудуд 

бирлиги)  ҳам миллатнинг шаклланишида ҳал қилувчи омил бўла 

олмайди, чунки чегара сиѐсий феномендир ва улар тарихан сиѐсий 

марказларнинг рақобати натижасида юзага келган. Унинг 

концепциясига мувофиқ, миллат кишиларнинг тарихий тараққиѐти 

натижасида, уларнинг ихтиѐрий равишда танлаши асосида вужудга 

келадиган маънавий бирликдир. Ренаннинг концепцияси илмда 

тарихий танловга асосланган (электив) концепция деб аталади. 

     Ҳозирги геосиѐсатда миллат деганда геосиѐсий тасаввурлари, 

тушунчалари ва манфаатлари билан ажралиб турадиган, ўз 

геосиѐсий ривожи лойиҳасини шакллантирган, давлатчилиги 

бўлган ѐки давлатчиликка эга бўлишни хоҳлайдиган “халқ” 

тушунилади. 

     Давлат-миллат   

      

      Ҳар бир миллатнинг ўз олий мақсадлари учун тарихий кураши 

мустақил давлат барпо этиш билан якунланади. 

      Маълумки, миллий давлатларнинг (давлат-миллат) шаклланиши 

кўп жиҳатдан ҳозирги дунѐ қиѐфасини, унинг сиѐсий харитасини ва 

сайѐрада янги геосиѐсий муносабатлар характерини белгилаб 

берди.  Чунончи, Европанинг сиѐсий харитаси бу қитъада XVII - 

XIX асрларда содир бўлган миллий ҳаракатлар  ва давлатларнинг 

рақобати натижасида шаклланди.  Африка қитъасида бўлса, 

давлатларнинг аксарияти ҳали мустамлака қарамлиги вақтларида 

шаклланган халқлар ва қабилаларни тасодифий ва сунъий равишда 

бирлаштириш натижасида ташкил топди. 

      Давлат-миллат тушунчасини прагматик аниқлашни 

геосиѐсатда биринчи бўлиб Ив Лакоста таклиф қилди. Унинг 

фикрича, давлат-миллат деганда аҳолисининг аксарияти айни 

миллатга мансуб бўлган давлатлар тушунилади. Бундай давлат-

миллатларнинг кўпчилиги Европада жойлашган. Жаҳоннинг қолган 

қисми халқлари учун давлат-миллат – эришилиши керак бўлган 

орзудан иборат холос. 

 

      Халқларнинг ҳуқуқлари ва  ўз тақдирини  

       ўзи белгилаш тамойили 

 

      Ўз тақдирини ўзи белгилаш ҳуқуқи халқаро ҳуқуқнинг асосий 

тамойилларидан бири бўлиб, ҳар бир халқ (миллат)нинг ўз ҳаѐтини 

эркин қуриш ҳуқуқи ва истагидан келиб чиқади. Бу тамойил 

тарихан кишиларнинг катта гуруҳлари ўртасида этник тафовутлар 

мавжудлиги ва шу негизда уларда ўз миллий давлатини яратиш 

истаги пайдо бўлиши билан бевосита боғлиқдир. 

     Халқнинг ўз тақдирини ўзи белгилаш ҳуқуқининг илдизлари 

жаҳон сиѐсатининг тамойили сифатида Буюк Француз инқилоби 

вақтларига бориб тақалади. Ўша вақтда француз инқилобчилари 

“Европа халқларининг ўзлари мансуб бўлишни хоҳлаган сиѐсий 

жамиятни қуриш ва ўз тақдирини ўзи белгилаш” ҳуқуқи 

тўғрисидаги қоидаларни ишлаб чиқдилар. Бу халқлар ўз тақдирига 

ўзи масъул бўлиши учун сиѐсий қарорлар қабул қилишга ҳақли ва 

миллий иродани намойиш қилиб, олий геосиѐсий актор – давлатга 

айландилар, деган маънони англатар эди. 

      Бунинг орқасидан 1896 йилда Лондонда II Интернационал 

миллатларнинг ўз тақдирини ўзи белгилаш ҳуқуқини тан олди. Бу 

қоидадан фойдаланган В.И.Ленин 1916 йилда “Социалистик 

инқилоб ва миллатларнинг ўз тақдирини ўзи белгилаш ҳуқуқи” 

асарида  миллатларнинг ўз тақдирини ўзи белгилаш тамойилини 

фалсафий-мантиқий томондан изоҳлаб берди. 

      Лениннинг ѐндашувига кўра, ҳар бир халқ, миллат, этник ѐки 

миллий гуруҳ ўз сиѐсий тақдирини, идора типини, у ѐки бу давлат 

таркибига киришни танлашда эркин бўлмоғи лозим. Бироқ Ленин 

бу ҳуқуқни мазкур мамлакатларнинг пролетариатигагина бериш 

лозим, деб эълон қилди. Унинг фикрича, бундай ҳолда мамлакатлар 

аҳолиси бу ҳуқуқдан мамлакатни бошқалардан ажралган миллий 

лагерларга бўлиш ниятида фойдаланмайди, аксинча, “эркин 

халқлар” ҳамда уларнинг етакчи ва онгли қисми бўлган ишчилар 

синфи “эксплуататорларга қарши курашда” бирлашиб, узоқ 

истиқболда “ягона жаҳон пролетар давлатини” барпо этади.  

      АҚШ президенти В.Вильсон ҳам халқларнинг ўз тақдирини ўзи 

белгилаш ҳуқуқини 1916 йилда шарҳлаб берди. У ҳар бир халқнинг 

ким  билан, кимнинг таркибида ѐки суверен яшаш ҳуқуқини ўзи 

белгилашини таклиф қилди. Лекин бу ҳуқуқни, Лениндан фарқли 

ўлароқ, фақат пролетариатга эмас, балки асос сиѐсий ҳуқуқ (гап 

демократия ва сайлов ҳуқуқи устида борган эди) сифатида бутун 

аҳолига беришни таклиф қилди. Вильсоннинг бу тамойили Париж 

сулҳ конференцияси 1919 йилда қабул қилган Баѐнномада расман 

тан олинди. 

      Иккинчи Жаҳон уруши арафасида ўз тақдирини ўзи белгилаш 

тамойили  “халқларнинг ҳуқуқлари ва жаҳонни янгидан бўлиб 

олиш” контекстида яна жаҳон геосиѐсати кун тартибига қўйилди ва 

янада кўпроқ этник (миллий) манфаат мазмунига эга бўлди. Бу 

даврда гап халқларнинг асос ҳуқуқларидан ташқари, ирредентист 

лойиҳаларни амалга ошириш (бир давлатдан чиқиш ва иккинчисига 

кириш ѐки мустақил давлат барпо этиш мақсадида ундан ажралиш) 

ҳуқуқи устида борди. 

      Иккинчи Жаҳон уруши вақтида миллатларнинг ўз тақдирини 

ўзи белгилаш тамойили кўпроқ миллатларни ўзини ҳимоя этиш ва 

фашизмга қарши курашга сафарбар этиш вазифасини ўтади. 

     Урушдан кейинги мафкуравий қарама-қаршилик йилларида ўз 

тақдирини ўзи белгилаш тамойилидан жаҳонда авж олган 

геосиѐсий курашда асосий шиорлардан бири сифатида 

фойдаланилди. Бу тамойил “совуқ уруш” ва жаҳонда миллий-

озодлик ҳаракатлари юксалган ХХ асрнинг 50-60-йилларида, 

айниқса, кенг ишлатилди. Ўшанда АҚШ ва НАТО ҳам, СССР ва 

социалистик блок ҳам бу тамойил воситасида учинчи дунѐ 

давлатлари ва халқларини ўз томонига тортишга фаол ҳаракат 

қилган эди. 

      Ўз тақдирини ўзи белгилаш тамойилидан 1919 – 1920 йилларда 

Европада Германия, Австрия-Венгрия ва Усмонийлар империялари 

қулаб, қатор миллий давлатлар барпо этилиши, Иккинчи Жаҳон 

урушидан кейин Осиѐ ва Африкада мустамлака системасининг 

таназзули ва халқларнинг озод этилиши ва, ниҳоят, 1991 йилда 

СССР ва социалистик система аъзоси бўлган баъзи давлатларнинг 

тарқалиши жараѐнида кенг фойдаланилди. 

      Жаҳон тарихида сўнгги икки асрда халқларнинг ўз тақдирини 

ўзи белгилаш ҳуқуқини амалга ошириш жараѐнида уни ҳал 

этишнинг уч варианти қайд қилинган. Биринчидан, халқ ўз ҳудуди 

доирасида қачондир йўқотилган мустақиллигини турли воситалар 

билан тиклайди ѐки мустақилликка эришади. Иккинчидан, халқ бир 

давлат таркибидан чиқади ва бошқа давлат таркибига киради. 

Учинчидан, кенг мухторият (ўзини ўзи бошқариш) ҳуқуқини 

қозонгандан кейин халқ давлат таркибида қолади. 

     Ҳозирги вақтда БМТ ўз тақдирини ўзи белгилаш ҳуқуқига эга 

бўлган 12та номухтор ҳудудни рўйхатга олган. Бунда, БМТда 

шаклланган ѐндашувга мувофиқ, бу ҳуқуқдан фақат мамлакатнинг 

асосий аҳолисидан миллий томондан фарқ қиладиган ва тарихий 

сабабларга кўра олдинлари ўз тақдирини ўзи белгилай олмаган 

халқгина (яъни миллий озчилик) фойдалана олади. 

      Баъзан қайсидир бир давлат ҳудудида яшайдиган қандайдир 

миллий озчилик (гуруҳ) ўзи жам бўлиб яшайдиган минтақада ѐки 

районда давлатнинг асосий аҳолисидан сон жиҳатидан кўп 

бўлганига кўра, сиѐсий даъволар билан чиқиб, ўз тақдирини ўзи 

белгилаш ҳуқуқини ўзига қурол қилиб олади ва сепарат геосиѐсий 

мақсадларни илгари сура бошлайди. 

      БМТ ташкил этилган ва халқларнинг ўз тақдирини ўзи 

белгилаш ҳуқуқи халқаро ҳуқуқнинг асосий тамойили сифатида 

эълон этилган вақтдан бошлаб бу тамойил халқаро ҳуқуқнинг янада 

муҳимроқ элементи – давлатнинг ҳуқуқий бутунлиги тамойили 

(чунки халқаро ҳуқуқ ижодкорлари ва субъектлари миллатлар эмас, 

давлатлардир) билан жиддий зиддиятда бўлиб келмоқда. Гап 

шундаки, жаҳонда мавжуд 2 минг социомаданий бирлик 

(миллатлар, халқлар, этнослар) тахминан 205 давлат таркибида 

яшайди. Агар бу этнослардан ҳар бири ѐки улардан бир қисми ўз 

тақдирини ўзи белгилаш ҳуқуқини амалга ошириш учун кураш 

бошлайдиган бўлса, ҳозирги жаҳон тартиботи бутунлай ағдар-

тўнтар бўлиб кетади. Агар жуда кам сонли миллий озчиликлар ҳам 

шундай даъволар билан чиқадиган бўлса, ҳозирги жаҳон геосиѐсий 

муносабатлари фалокатли оқибатларга дучор бўлишини тасаввур 

этиш қийин эмас. 

      Миллатчилик: Геосиѐсий маънода миллатнинг ўзини ўзи 

англаши миллатчилик билан чамбарчас боғлиқдир. Миллатчилик 

миллий ҳиссиѐтни уйғотишнинг ифодаси бўлиб, давлат ичида ва 

ундан ташқарида муайян бир миллатнинг устунликка эга бўлиш 

тамойилига ва жидду жаҳдига асосланган сиѐсий доктринадир. 

Миллатчилик, одатда, ҳудуд ва макон муаммоси ўртага чиққан 

геосиѐсий жараѐнларда янада яққолроқ намоѐн бўлади ва 

ҳодисаларнинг боришига таъсир ўтказади. 

      Шуни таъкидлаш лозимки, миллатчиликка  ҳар доим ҳам 

жаҳонда фақат беқарорликка сабаб бўладиган салбий ҳиссиѐт ва 

фаолият деб қараш керак эмас. Баъзан унинг ѐрдамида ҳаѐтий 

муҳим ижтимоий, миллий ва муҳим геосиѐсий масалаларни ҳал 

қилиш учун бутун мамлакатнинг аҳолисини бирдамлаштириш ва 

жипслаштириш мумкин. 

 

     Озчиликлар 

 

     “Озчилик” тушунчаси давлатнинг асосий аҳолиси таркибида 

турли ижтимоий, миллий ва диний гуруҳлар мавжудлигини 

билдиради. Бу атама ҳозирги сиѐсат фанига ХХ аср бошида кирди 

ва кейинроқ “этник озчилик” шаклида ишлатила бошлади. 

     Халқаро ҳуқуқда озчилик деганда “асосий аҳолидан этник, тил 

ва диний аломатлари билан фарқ қиладиган ва бу тафовутни 

давомли суратда ҳимоя қилишга интиладиган аҳоли гуруҳлари” 

тушунилади
1
. 

                                                 
1
 Желтов В.В., Желтов М.В. Ўша асар, 389-бет. 

     Шуни айтиш керакки, БМТ Уставида ҳам, 1949 йилги Инсон 

ҳуқуқлари умумий Баѐнномасида ҳам озчилик билан боғлиқ 

қандайдир алоҳида моддалар йўқ. БМТнинг ѐндашувига кўра, 

халқаро ҳамжамият томонидан давлатлар ва фуқаролар сиѐсий 

ҳаѐтнинг ягона акторлари сифатида тан олинган. Айни чоғда, 

БМТнинг асосий тамойилларидан бири бўлган “камситмаслик” 

тамойили бевосита озчиликларга ҳам татбиқ этилади ва шу билан 

уларни бавосита реал акторлар сифатида тан олади. Инсон 

ҳуқуқлари умумий Баѐнномасининг 2-моддасида қандайдир 

тафовутларидан, хусусан ирқи, терисининг ранги, жинси, тили, 

дини, сиѐсий ѐки бошқа тур қарашлари, ижтимоий ва миллий 

мансублиги, моддий даражаси, қаерда туғилганлиги каби 

фарқларидан қатъий назар, барча шахсларнинг ҳуқуқи ва 

эркинликлари тенг экани тамойили таърифлаб берилган.  

      Озчиликларни ҳимоя этиш масаласида халқаро ташкилотлар 

орасида Европа Кенгаши жуда фаол. Чунончи, Европа Кенгаши 

1991 йил 4 мартда “Озчиликларни ҳимоя этиш бўйича Европа 

конвенцияси”ни, 1992 йилда “Минтақавий тиллар ва 

озчиликларнинг тилларига доир Европа хартияси”ни қабул қилди. 

Бу ҳужжатлар Европада миллий ва ижтимоий озчиликларни ҳимоя 

қилиш ва уларни янада тараққий эттириш учун ҳуқуқий асос бўлиб 

хизмат қилади. 

      Озчиликларнинг геосиѐсий типлари: Геосиѐсий адабиѐтларда 

озчиликларни тасниф этиш мезонлари сифатида қуйидаги 

аломатлар кўрсатилган:  

- озчиликнинг мамлакатнинг барча аҳолиси ѐки унинг 

ҳудудининг муайян қисмидаги аҳоли сонига нисбати; 

- мазкур озчилик яшаб турган жойини ўз ватани деб 

ҳисоблайдими ѐки йўқми; 

- озчиликнинг бир ѐки бир неча давлат ҳудудида яшаши. 

    Мана шу аломатлар асосида социологлар миллий озчиликнинг 

тўрт гуруҳини ажратиб кўрсатадилар: 

- муайян давлат ҳудудида яшайдиган ва ўз мустақил давлатига 

эга бўлмаган озчиликлар (Мисрдаги коптлар, Германиядаги 

лужич серблар, Франциядаги бретонлар, Грузиядаги 

абхазлар); 

- Бир қанча давлатлар ҳудудида яшайдиган ва ўз давлати 

бўлмаган озчиликлар (курдлар, 30га яқин давлат ҳудудида 

яшайдиган лўлилар, Испания ва Франциядаги басклар ва 

каталонлар, Ғарбий Африкадаги пеуллар, Латин 

Америкасидаги ҳиндулар); 

- Муайян давлат ҳудудида яшайдиган, лекин ўз давлатига эга 

бўлган озчиликлар (масалан, Финляндияда яшайдиган 

шведлар, Афғонистондаги тожиклар, Индонезиядаги 

папуаслар ва б.); 

- Бир неча давлат ҳудудида яшайдиган ва ўз давлатига эга 

бўлган озчиликлар (бу гуруҳга кўпгина мамлакатларда 

яшайдиган хитойлар, греклар, венгерлар, руслар, турклар, 

арманлар,озарбайжонлар ва б.ларни киритиши мумкин). 

       Кўпгина озчиликлар кўпинча яшаб турган давлатлари 

доирасида  ўзларига мухторият бериш талаби билан чиқишади. 

Гоҳо бу талаблар мамлакатдан ажралиб чиқиш ва ўзларининг 

мустақил давлатини барпо этиш ѐки бошқа давлатга қўшилиш 

даражасига бориб етади. Бу халқаро ҳуқуқда ўз ифодасини 

топмаган ва геосиѐсий маънода кўпдан-кўп зиддиятлар 

туғдирадиган вазият юзага келишига сабаб бўлади. 

 

   Тубжой аҳоли концепцияси 

 

     Халқаро ҳуқуқ нормалари илк бор мустаҳкамлаб берилган 1648 

йилги Вестфаль битимидан бошлаб бугунги кунгача геосиѐсатда ўз 

ечимини кутиб ѐтган муаммолардан бири – “тубжой аҳоли” 

концепциясидир. Бу ҳуқуқ ўз тақдирини ўзи белгилаш ҳуқуқи 

билан чамбарчас боғлиқ ва Ер куррасининг муайян маконларида 

яшаган тубжой аҳоли ҳуқуқларини келгинди гуруҳлардан ҳимоя 

қилишга йўналтирилгандир. Тубжой аҳоли масаласи Европада 

марказлашган давлатлар пайдо бўлганидан ва ўзгаларнинг 

ҳудудларини мустамлакага айлантириш ҳаракатлари 

бошланганидан бери бутун жаҳонда долзарб масалага айланди. Бу 

муаммо Американинг кашф этилиши ва ўзлаштирилиши, 

европаликлар томонидан ҳиндуларнинг қириб ташланиши, 

келгинди аҳоли томонидан Австралия аборигенларининг сиқиб 

чиқарилиши, Сибирь ва Евроосиѐнинг бошқа ҳудудларини босиб 

олган вақтида русларнинг маҳаллий аҳоли билан зиддиятга 

киришуви ва шунга ўхшаш тарихий ҳодисалар билан боғлиқдир. 

     Ҳозирги замонда тубжой аҳоли муаммоси БМТнинг диққат 

марказида турибди ва давр уларнинг ҳуқуқларини ҳимоя этишни 

тақозо этмоқда. Бу соҳадаги ҳаракатлар эҳтимол тутилган этноцид 

ва маданий геноцид ҳолларини аниқлашга, тубжой аҳоли турмуш 

тарзини асраш учун шароитлар яратишга ҳамда уларнинг ўз урф-

одатлари ва анъаналарига риоя этиш ҳуқуқларига ҳурмат билан 

ѐндашувга ва шу каби талабларга амал қилишга йўналтирилгандир. 

Тубжой аҳолини ҳимоя этиш мақсадида “миллатларнинг ўз 

тақдирини ўзи белгилаш ҳуқуқини, мухтор бошқариш 

имкониятларини яратиш ва компакт ҳудуд доирасида яшаш 

ҳуқуқи”ни татбиқ этиш талаб қилинади.  

      Жаҳон сиѐсий амалиѐтида “тубжой аҳоли ҳуқуқи” тамойили 

халқаро муносабатларда ҳам, давлатнинг ички сиѐсатида ҳам кенг 

тарзда, ҳатто баъзан сунъий шаклда қўлланади. Бундай ҳолларда  

муайян ҳудудларда аслида тарихан тубжой аҳоли бўлмаган, бу 

ҳудудларга кейинчалик кўчиб келган халқлар ва миллий 

озчиликлар тубжой аҳолининг “ўз тақдирини ўзи белгилаш ҳуқуқи” 

талаби билан чиқишади. Масалан, косоволик албанлар Сербияда 

серблардан олдин яшаганмиз деб даъво қилишади. Ёки 

Трансильван руминлари венгрлар билан баҳс-мунозараларда 

қадимги дакларни рўкач қилиб, бу ҳудудга ўз даъволарини 

асослашга ҳаракат қиладилар. Яҳудийлар Қуддусга бўлган 

даъвосини қадим замонларда Исроил подшолиги бўлгани билан 

асослашга уринадилар. Арманлар Туркия ва Озарбайжоннинг 

айрим ҳудудлари гўѐ қадимги Арманистонга тегишли бўлганини, 

гўѐ бу ҳудудларда арманлар қадим даврлардан буѐн яшаганини 

исботлашга жон-жаҳди билан уринишади. 

      Кўряпмизки, “тубжой аҳоли” деб ҳисобланиш ҳуқуқи қатор 

ҳолларда сиѐсий ва этник даъволар билан чиқиш ва шу билан у ѐки 

бу  муаммони ҳал қилишда ундан геосиѐсий омил сифатида 

фойдаланиш имконини беради. Бошқача қилиб айтганда, бу уларга 

ўз тақдирини ўзи белгилаш ҳуқуқини асоссиз равишда илгари 

суриш ѐки ҳатто янада каттароқ ҳуқуқларни талаб қилиш имконини 

беради. Бу эса, одатда, этник тозалашларга сабаб бўлади. 

Болқондаги қонли ҳодисалар, озарбайжонларнинг Арманистондан 

ва Тоғли Қорабоғдан қувғин этилиши, озарбайжон ерларининг 

Арманистон томонидан босиб олиниши бунга мисол бўла олади. 

       

     Диаспоралар 

 

       Диаспоралар – муайян миллатнинг турли мамлакатларда 

яшовчи ва ватани билан алоқаларини узмаган гуруҳларидир. Улар, 

одатда, аҳолининг у ѐки бу сабабга кўра ўз мамлакатидан бошқа 

ѐққа кўчиши натижасида пайдо бўлади. Диаспоралар трансмиллий 

геосиѐсий феномен ҳисобланади. Одатда, иқтисодий диаспора 

қашшоқликдан, сиѐсий диаспора ватандаги сиѐсий режимнинг 

таъқиби натижасида вужудга келади.  Диаспоранинг ҳар иккала 

тури жаҳонда кенг тарқалган ва улар халқаро муносабатларга 

таъсир ўтказувчи омилдир. 

      Диаспоралар ўз тарихий мамлакатлари ташқи сиѐсатининг 

қўшимча заҳираси сифатида ўртага чиқади ва жаҳон сиѐсатида 

муҳим геосиѐсий омил ҳисобланади. Масалан, яҳудий, грек, арман 

диаспораларининг жаҳондаги, шунингдек фаластинликларнинг 

араб мамлатларидаги диаспорасининг кучи ва имкониятлари ўз 

мамлакатидагига қараганда анча юқоридир. Албатта, жаҳондаги 

ҳамма миллий озчилик ва муҳожир гуруҳларни диаспоралар 

қаторига қўшиш, боз устига уларни геосиѐсий омил деб ҳисоблаш 

мумкин эмас. Диаспорага айланиш ва геосиѐсий омил сифатида 

чиқиш учун собитқадам шаклда ташкилотланиш ва ягона мақсад 

атрофида бирлашиш лозим. Масалан, хитой диаспорасининг бутун 

жаҳондаги сони 50 миллион кишидан кўпроқдир. Осиѐ ва Океания 

мамлакатларида уларнинг роли баъзан маҳаллий аҳолиникига 

нисбатан бир неча бор ортиқроқдир. Таиландда тайлар армия, 

маъмурият ва сиѐсатни, хитойлар бўлса, мамлакат иқтисодиѐтини 

назорат қилади. АСЕАН ва Жануби-Шарқий Осиѐ мамлакатларида 

хитой диаспораси иқтисодий тараққиѐтнинг муҳим омили 

ҳисобланади. Бироқ ташкилий уюшқоқлик жиҳатидан хитойлар 

жаҳонда энг заиф гуруҳлардан бири ҳисобланади ва улар ҳозирча 

диаспора шаклида шаклланган эмаслар. Уларнинг геосиѐсий 

фаолияти Хитой билан ҳеч қандай боғланмаган. Бинобарин, хитой 

муҳожирлари ҳозирча ўз олдига геосиѐсий мақсад ва лойиҳаларни 

қўймаяпти, бу йўналишда қандайдир фаолият олиб бормаяпти ва 

диаспора бўлмагани сабабли геосиѐсий омил сифатида чиқмаяпти. 

      Яқин Шарқ, Арабистон ярим оролида, айниқса, Иордания ва 

Ливаннинг ички сиѐсий ҳаѐтида фаластин диаспорасининг роли 

каттадир. Араб-Исроил тўқнашуви заминида юзага келган бу 

диаспора мустақил Фаластин давлатини барпо этишдан иборат 

геосиѐсий лойиҳани амалга оширишга ҳаракат қилмоқда ва бу 

ниятнинг рўѐбга чиқишига оз қолди. Шунинг учун ҳам бу 

диаспорани геосиѐсий омил деб ҳисоблаш мумкин. 

      Баъзан диаспора олдидаги мақсадларнинг геосиѐсий характер 

касб этишининг ўзи диаспорани геосиѐсий актор ва омил деб 

ҳисоблаш учун етарли бўлмайди.  Бунинг учун диаспора реал 

қудрат ва таъсир кучига эга бўлиши лозим. Диаспора ўзи яшаб 

турган мамлакат, шунингдек тарихий ватани ички ҳаѐтига, бу 

ерлардаги ҳукмрон ва муҳолиф кучлар сиѐсатига  таъсир ўтказиш 

имконига эга бўлиши лозим. Фақат шу тақдирдагина диаспорани  

ижтимоий-сиѐсий ва ижтимоий-иқтисодий омилгина эмас, балки 

геосиѐсий актор сифатида қабул қилишади ва у билан 

ҳисоблашишади. Масалан, жаҳондаги яҳудий диаспораси ва унинг 

Исроил билан муносабатлари, арман диаспораси ва унинг 

Арманистон билан муносабатлари бу диаспораларни геосиѐсий 

омил деб ҳисоблаш имконини беради. 

      Давлат томонидан ўтказилаѐтган собитқадам сиѐсат натижасида 

озарбайжон диаспораси кейинги йилларда жаҳон миқѐсида 

шаклланиш даврини бошдан ўтказмоқда. Тоғли Қорабоғ арман-

озарбайжон зиддиятини адолатли ҳал этишни халқаро миқѐсда 

қўллаб-қувватлаш, шунингдек давлатнинг иқтисодий ва сиѐсий 

алоқаларини кенгайтириш зарурияти озарбайжон диаспораси 

олдига янги вазифаларни қўймоқда. 

      Шуни қайд қилиш лозимки, муайян тарихий вазият ва 

заруриятга боғлиқ равишда у ѐки бу диаспоранинг роли кучайиши 

ѐки сусайиши, унинг олдида турган мақсадлар ўзгариши мумкин. 

Бунга АҚШда яшаган словак ва чех диаспорасининг фаолияти 

мисол бўла олади. Улар Биринчи Жаҳон уруши тугуганидан кейин 

ўз мамлакатининг Австрия-Венгриядан ажралиб чиқиши ва 

мустақил Чехословакия давлатини барпо этишига эришдилар. 

Аммо улар кейинги йилларда геосиѐсий омил ролини ўйнамай 

қўйдилар. 

 

     Гетто 

 

     Жаҳон тажрибаси шуни кўрсатадики, у ѐки бу диаспора 

аъзолари муайян ҳудудларда, масалан, шаҳар чеккасида ғуж бўлиб 

яшаши мумкин. Бу жойлар геосиѐсий адабиѐтларда гетто номини 

олди (бу атама биринчи марта Венециянинг яҳудийлар яшайдиган 

даҳаларини, кейинчалик АҚШда этник озчиликлар, негрлар 

яшайдиган жойларни номлаш муносабати билан ишлатилган).  

Бундан ташқари, кўп ҳолларда гетто деганда муайян этнос 

яшайдиган даҳалар кўзда тутилади, шунингдек гетто қашшоқлик ва 

жиноятчилик урчиб кетган жой маъносида тушунилади ва 

геосиѐсий маънода давлат учун кераксиз реаллик ҳисобланади. 

 

     Муҳожирлар 

 

      Ҳозирги вақтда давлатлараро муносабатларда ҳам, 

давлатларнинг ички ҳаѐтида ҳам миграция оқимлари диққат 

марказида турган ҳодисага айланди. Одатда, миграция камбағал 

мамлакатлардан бой мамлакатларга кўчиш тарзида содир бўлади. 

Ҳозирги вақтда ривожланган мамлакатларда муҳожирлар сони 

аҳоли умумий сонининг 10 фойизидан ошиб кетди, Швейцария, 

Люксембургда бу кўрсаткич 30 фойизга, Қувайтда 65 фойизга 

етди
1
. Яқин Шарқда бўлаѐтган урушлар натижасида Европага 

кўчаѐтган муҳожирлар сони кескин ошиб кетди. Масалан, 2015 

йилда биргина Германияга 1 миллиондан ортиқ муҳожир кўчиб 

борди. 

       Жаҳон мамлакатлрида муҳожирларга муносабат бир хил эмас. 

Баъзи мамлакатларда экстремистик йўналишдаги ўнг сиѐсий 

партиялар муҳожирларни қабул қилишга қарши чиқмоқда. 

Иқтисодий бўҳронлар ва у билан боғлиқ  қийинчиликлар даврида 

бунақа кайфиятлар айниқса кучаяди. Муҳожирлик билан боғлиқ 

қонунчилик бутун жаҳонда тобора қаттиқлашаѐтганига қарамай, бу 

жараѐнни тўхтатиш мумкин эмас ва муҳожирларнинг иккинчи 

авлоди яшаб турган мамлакатларининг тўла ҳуқуқли фуқароларига 

айланмоқдалар. 

 

           7.9. Геосиѐсатда макон тасаввури ва макон амалиѐти 

 

    а) макон тасаввури 

 

     Геосиѐсий акторлар ўз ғоявий-назарий ва амалий фаолиятида, 

одатда, макон тасаввурларига асосланадилар. Бу тасаввурлар 

геосиѐсий акторларнинг сиѐсий хатти-ҳаракатини белгилаб берувчи 

муҳим элементдир.  “Макон тасаввури” тушунчаси биринчи марта 

француз файласуфи Анри Лефебр томонидан илмий истилоҳга олиб 

кирилган. Кейинчалик бошқа таниқли француз олими Ив Лакоста 

                                                 
1
 Желтов В.В., Желтов М.В. Ўга сар, 394-бет. 

бу атама мазмуни билан боғлиқ кенг тадқиқот олиб борди ва уни 

кенг ишлата бошлади
2
. 

      Макон тасаввури кўпинча геосиѐсий акторлар фаолиятининг 

ҳал қилувчи тамойили бўлиб чиқади, уларнинг дунѐқарашига 

айланади ва геосиѐсий ҳаракатларининг мағзини ташкил этади.  

     Шуни айтиш керакки, макон тасаввурлари акторлар билан доим 

ўзаро алоқада бўлиб, уларнинг сиѐсий, иқтисодий, ижтимоий-

ахлоқий хатти-ҳаракатига, миллий иродасига таъсир кўрсатади.  

      Тадқиқотчилар макон тасаввурларини бир нечта турга 

бўладилар. Уларнинг кўпини сиѐсий субъектлар: давлат аппарати, 

минтақа элитаси, сиѐсий партиялар, шахслар билан боғлайдилар. 

      Ҳудуд макон тасаввурлари орасида энг содда тушунчадир. 

Геосиѐсий адабиѐтларда қўйилган мақсадларга мувофиқ равишда 

бу тушунча турлича тасниф этилади ва изоҳланади. Назоратсиз 

ҳудуд, ҳимоя қилиш керак бўлган ѐки ундан чиқиб кетиш керак 

бўлган исталган ва исталмаган ҳудуд, барқарор ва беқарор ҳудуд, 

ҳарбий тажовузга дуч келган ҳудуд ва б. 

       Гоҳо у ѐки бу геосиѐсий актор, энг аввало, давлат ўз ҳудудини 

кенгайтириш режаларини тузади. Тўғри, ўз ҳудудини 

торайтиришни хоҳлайдиган акторлар ҳам учрайди. Улар буни 

миллий аҳоли “софлигини” таъминлаш зарурияти билан 

изоҳлайдилар. 

       Макон тасаввури “чегара” тушунчаси билан чамбарчас боғлиқ 

ва ҳатто бу тушунча атрофида шаклланиши ҳам мумкин. Масалан, 

1870-1918 йилларда Германияни Франциядан ажратиб турувчи ва 

узоқ вақт улар ўртасидаги урушларга сабабчи бўлган “Вогезнинг 

мовий чизиғи” тушунчаси муайян маънода интиқом истагини 

англатган, шу боисдан ҳам уни жиддий геосиѐсий лойиҳа деб 

ҳисоблаш мумкин. Шунингдек, XIX асрнинг биринчи чорагида 

Кавказдаги рус армияси қўмондонлиги Араз дарѐсини Россия 

империяси билан Қожорлар давлати орасидаги табиий чегара 

(Шимолий ва Жанубий Озарбайжон ўртасидаги чегара) деб билиб, 

Нахичевон ва Иреван хонликларини Россияга қўшишни талаб 

қилган. 

      Макон тушунчаси кўп ҳолларда “пойтахт” тушунчаси билан 

боғланган бўлади. Пойтахт учун жой танлаш хавфсизлик, тарихий 

легитимлик, минтақавий алоқалар ва ҳоказо сабаблар билан боғлиқ 

бўлади ва геосиѐсий аҳамиятга эга бўлади. Чунончи, венгер 

                                                 
2
 Ўша асар, 342-бет. 

инқилобчилари 1848 йилда Прессбург (ҳозирги Братислава)  эмас, 

айни Будапешт Венгриянинг пойтахти бўлиши керак, дея баѐнот 

берганлар. Россия пойтахтининг 1918 йилда Петрограддан 

Москвага, Туркия пойтахтининг 1923 йилда Истанбулдан Анқарага, 

Қозоғистон пойтахтининг 90-йилларда Олмаотадан Остонага 

кўчирилиши бошқа сабаблар билан бирга, геосиѐсий акторларнинг 

макон тасаввурлари асосида чиқарган хулосалари ва ҳаракатлари 

натижаси бўлди. 

      Макон тасаввури ҳудудий ташкил этиш усули ѐки “ҳудуд 

статуси” билан бевосита боғлиқ. У ѐки бу геосиѐсий актор 

давлатни янада кўпроқ марказлаштириш ѐхуд, аксинча, 

минтақаларга кўпроқ ваколатлар ва мустақиллик бериш талаби 

билан чиқиши мумкин. 

     Баъзан аҳолининг у ѐки бу гуруҳи диний ѐки миллий 

аломатларга кўра ғуж ҳолда, компакт яшаган ҳудудда мухтор 

маъмурий бошқарувни ташкил этишни талаб қилади. Бундай 

талаблар кучайиб, сиѐсий талаблар даражасига етса ҳамда 

мустақилликка эришиш ѐки мамлакат таркибидан чиқиш учун 

курашга айланса, кескин сиѐсий характер касб этади. Баъзан 

мамлакатнинг айрим-айрим ҳудудларининг, баъзан ҳатто бутун 

ҳудудини бошқа давлатга бирлаштиришни талаб қилган сиѐсий 

кучлар ҳам кўзга ташланади. Бунга Молдовани Руминияга 

бирлаштириш  учун олиб борилаѐтган сиѐсий-ижтимоий ҳаракатни 

мисол кўрсатса бўлади. 

     Геосиѐсий акторларнинг макон тасаввурлари билан мавжуд 

воқелик, одатда, бир-бирига мос тушмайди. Чунки макон 

тасаввурини ҳар бир акторнинг ўзига хос орзу-истакларининг 

субъектив таъсиридан халос қилиш жуда мушкул. Объектив макон 

муносабатларини субъектив идрок этишдаги бу тафовут аста-секин  

кўпая боради. Ҳар бир акторнинг макон тасаввурлари унинг 

“дунѐни кўриши ва баҳолаши” билан боғлиқ ва, бинобарин, 

субъектив характер касб этади.Макон ва маънавий қадриятлар 

ҳақидаги тасаввурлар борасида ҳар бир актор ўзаро фарқ қиладиган 

иккита – ўз мамлакати ҳудуди ва жаҳоннинг қолган қисми борасида 

ўз субъектив қарашларига эга бўлиши мумкин. Ҳар иккала қараш 

(ѐндашув) ўзаро чамбарчас боғлиқдир. Масалан, “Ғарб”, “эркин 

дунѐ”, “учинчи дунѐ”, “турк ѐки мусулмон дунѐси” ва шунга ўхшаш 

тушунчалар, гарчи баъзи акторлар гуруҳи учун аниқ чегараларга 

эга бўлмаса-да, жаҳонга ҳудуд позициясидан қарашдан иборат 

бўлади, ижобий ѐки салбий маданий-цивилизация эгаси бўлган 

бошқа гуруҳлар учун эса – қандайдир сифат белгилари  сифатида 

майдонга чиқади. 

       Юқорида кўрсатилган макон тасаввурлари ва тушунчаларининг 

ҳаммаси глобал маънода сиѐсий қурол характерини касб этиши 

билан бирга, айни чоғда, биринчи навбатда, кенг жамоатчиликка, 

оммага ҳавола этилган геосиѐсатнинг амалий ифодасидир. 

      “Географик хариталар” яна бир макон тасаввуридир. 

Давлатнинг ҳар бир ҳудуди айни харитада кўзга аниқ ташланади, 

кишилар харитага қараб, бу ҳудудларни аниқ тасаввур этадилар. 

Шунинг учун ҳам геосиѐсий акторлар ўз миллий манфаатларига 

мувофиқ равишда харита тайѐрлайди, харитада у ѐки бу давлат 

ҳудудининг чегара чизиқларини, рангини ўзгартиради. Бу иш гоҳо 

ғаразли ниятда, жаҳон жамоатчилигини чалғитиш мақсадида 

атайлаб қилинади. 

       “Ҳудуд номланиши” категориясини ҳам геосиѐсий макон 

тасаввурларига киритишади. Бу шунинг учун ҳам муҳимки, 

ҳудуднинг номланиши муайян дунѐқарашни акс эттириши мумкин. 

Мамлакат маъмурий бўлинишини янгилашда кўпинча ҳудуд 

номлари ўзгартирилади. У ѐки бу геосиѐсий акторнинг таъсири 

натижасида у ѐки бу ҳудуд номи ўзгартирилади ѐки муайян 

ҳудуднинг номланиши тақиқланади. Масалан, Даниянинг жанубий 

қисми бўлган Слесвиг (немисчасига Шлезвиг)нинг номи 

Германияни эслатавергани учун  кўп данияликларнинг талаби 

билан Ютланд деган номга аламаштирилди. Ёки греклар 

Македония деган номни тарихан ўзлариники деб билганликлари 

учун Европа Иттифоқи ташкилотларидан бу давлатни Македония 

номи остида тан олмасликларини талаб қилишмоқда. 

       “Давлатлар номлари”нинг ўзгартирилишини ҳам муҳим 

геосиѐсий тасаввурлар ва ҳаракатлар сирасига киритиш мумкин. 

Одатда, бундай ҳодиса муайян геосиѐсий давр ѐки геосиѐсий макон 

ўзгарганини кўрсатади. Маълумки, мустамлака қарамлигидан озод 

бўлган кўпгина давлатлар кейинчалик ўз номларини ўзгартирдилар. 

Масалан,  мустамлака ўлкалар энг кўп бўлган Африка қитъасида 

Юқори Вольта – Буркина-Фасо, Дагомея – Бенин, Родезия – 

Зимбабве тарзида ўзгартирилди. 1948 йилда мустақилликка 

эришган Цейлон ороли 1972 йилдан  Шри-Ланка деб номлана 

бошлади. Жаҳоннинг бошқа минтақаларида ҳам бундай ҳолларни 

кузатиш мумкин. 

         в) Макон амалиѐти 

 

     Геосиѐсий акторлар фақат макон тасаввурларига кўрагина эмас, 

балки ўз ички-макон муносабатлари – макон амалиѐти билан ҳам 

бир-биридан фарқ қилади. 

     Ҳар бир геосиѐсий актор (давлат, халқ, гуруҳ, ташкилот, шахс ва 

б.) тарихан ўз макон амалиѐтини ишлаб чиқади. Улар бу ҳудудда 

яшовчи аҳолини бошқариш ва назорат этиш, жамиятни ташкил 

этувчи ижтимоий гуруҳларни тўғри йўналтириш, жамият 

барқарорлигини мустаҳкамлаш, жамиятнинг миллий, диний, 

ижтимоий жипслигини мустаҳкамлашнинг асосий воситаси ролини 

ўйнайди.  Чунончи, баъзи жамиятларда аҳолининг бир қисмини 

жамиятнинг қолган қисмидан (этник, ижтимоий, диний 

белгиларига кўра) ажратиш амалиѐти ҳозиргача мавжуд. Бу эса 

аҳолининг асосий қисмига таққослаганда кўпгина 

қийинчиликларга, гоҳо бундай гуруҳларни геосиѐсий жиҳатдан 

бошқариб бўлмайдиган ҳолларга сабаб бўлади.  Советлардан 

кейинги республикаларнинг баъзилари ҳудудларида этно-сепаратчи 

гуруҳлар режимлари томонидан барпо этилган макон бошқаруви 

(Тоғли Қорабоғ, Абхазия, Приднестровье ва ҳ.к.) муаммолари бунга 

мисол бўла олади. Ёки кейинги йилларда қатор ғарб давлатлари 

шаҳарларининг собиқ муҳожирлар ва бошқа турдаги кишилар 

гуруҳлари яшайдиган чекка даҳаларида чиқаѐтган муаммоларни 

олайлик. Бу даҳаларда ҳал этилмаган ижтимоий-иқтисодий 

муаммолар кўп. Чунончи, Парижнинг мусулмонлар кўпчилик 

бўлиб яшайдиган чекка даҳаларида 2006 йилда ѐнғинлар ва 

тўқнашувлар содир бўлди, Истанбул атрофидаги “гежақўнди” 

(кулбалар)да яшайдиган курдлар гоҳ-гоҳ шаҳарда тўпалон 

чиқаришга ҳаракат қилиб турадилар. 

      Бир мамлакат ҳудуди доирасида фақат миллий ва динийгина 

эмас, балки ижтимоий синфлар ва гуруҳлар ҳам бир-биридан 

кескин фарқ қилади. Шаҳарлар, даҳалар, маҳаллалар бу ерларда 

яшовчи ижтимоий, миллий гуруҳларнинг турмуш тарзига мос 

бўлади. Лекин кейинги ўн йилликларда глобаллашув таъсири 

остида йирик шаҳарларда айни ижтимоий гуруҳга мансуб 

кишиларнинг муайян маконларда ғуж ҳолда ўрнашиб яшаши ва 

ўзаро фаолияти борган сари мушкуллашиб бормоқда, кишиларнинг 

яшаш жойлари муайян даражада демократлашуви ва 

универсаллашуви амалиѐти содир бўлмоқда. 

     VIII  БОБ 
 

ЖАҲОН ГЕОСИЁСИЙ ТУЗИЛМАСИНИНГ 

ШАКЛЛАНИШИ: ГЕОСИЁСИЙ ДАВРЛАР ВА 

МОДЕЛЛАР 
 

8.1.Жаҳон геосиѐсий тузилмаси шаклланишининг ўзига 

хос    хусусиятлари ва жаҳон системасининг таснифи  

 

     Жаҳоннинг бугунги геосиѐсий тузилмаси шакллангунга қадар 

инсоният минг йилликлар билан ўлчанадиган жуда қийин ва чигал 

тарихий йўлни босиб ўтди. Ижтимоий-сиѐсий характери, 

кишиларнинг моддий ва маънавий талаблари, эҳтиѐжларини 

қондириш заруриятига боғлиқ равишда инсоний жамиятлар ва 

бирлашмалар орасида турли-туман муносабатлар майдонга келган, 

қонли урушлар олиб борилган, йирик давлатлар, империялар барпо 

этилган, сўнгра бу давлат ва империялар қулаган. Шунга қарамай, 

Ер юзида ҳаѐт давом этган, кишилар энг қийин шароитларга 

мослашган, улардан қутулишнинг турли йўлларини излаган, 

олдинга ҳаракат қилишга, янги-янги манзилгоҳлар – қишлоқлар, 

шаҳарлар ва мамлакатларни бунѐд этишга қодир бўлган. Албатта, 

кишилар узоқ вақт бир-биридан  айри-айри ҳолда, ўзаро алоқа 

қилмасдан яшай олмаган. Шунинг учун ҳам манзилгоҳлар 

муқаррар суратда бир-бири билан турли-туман алоқага киришган, 

савдо қилган, урушган ва сулҳ тузган, бўлғуси муносабатлар 

борасида муайян шартлар қўйган ва кафолатлар олган. Буларнинг 

ҳаммаси бугунги кунда халқаро муносабатлар системаси деб 

аталадиган воқеликнинг куртаклари эди. 

      Геосиѐсат фанининг пайдо бўлиши билан тадқиқотчилар унинг 

объекти ва предмети борасида ҳар хил фикрлар ва назарияларни 

илгари сура бошладилар, жаҳоннинг кун сайин ўзгарадиган 

макон конфигурациясини (геосиѐсий тузилмасини) ва унинг 

асосида амалга ошириладиган давлатларнинг сиѐсатини таҳлил 

этганлар ва муҳокама қилдилар. Инсоният жамияти жаҳоннинг 

геосиѐсий тузилмаси ѐки сиѐсий тартиботнинг турли босқичлари, 

сайѐравий “ҳаѐтий маконлар”  устидан назоратнинг шакл ва 

моделлари ва ҳоказо масалаларга бевосита қизиқа бошлади. 

      Агар ўтган икки минг йил ичида Ер куррасининг ҳудуди ва 

аҳолиси характеристикасига назар ташлайдиган бўлсак, жаҳон 

геосиѐсий тузилмасининг динамикасини ва муайян ўзгаришларини 

аниқ-равшан кўриш мумкин.  

      Жаҳоннинг аҳоли ерлашган ҳамма ҳудудлари (шаҳарлар, 

қасабалар, қишлоқлар ва бошқалар) қуруқликнинг атиги икки 

фойизини ташкил этади. Шунга қарамай,  XXI асрдан олдиноқ 

кишилар (давлатлар, давлат бирлашмалари ва шу кабилар) 

сайѐранинг қуруқлик, денгиз, ҳаво ва ҳатто космик маконлари 

устидан геосиѐсий ва геостратегик назорат ўчоқларини барпо 

этишга муваффақ бўлишди.  

      Ер курраси аҳолисининг ерлашиш характеристикаси шуни 

кўрсатадики, тахминан 6 миллиард кишининг кўпчилиги Осиѐ, 

Европа ва АҚШнинг шимолий ва жанубий соҳилларида яшайди. 

Қуруқликнинг 15 фойизида бир километр квадрат ҳудудга 10 киши 

тўғри келади. Айни чоғда қуруқликнинг тахминан 50 фойизида бир 

километр квадратга ўртача бир киши, қуруқликнинг 25 фойизида 

бир квадрат километрга бир кишидан кам тўғри келади, 

қуруқликнинг 10 фойизи бўлса, умуман, яшашга яроқсиздир. 

Ваҳоланки, ўтган икки минг йил ичида Ернинг макон кўрсаткичи, 

айтиш мумкинки, деярли ўзгармади, аҳоли сони бўлса, 230 

миллиондан 6 миллиард кишига етди
1
.  

       Жаҳон геосиѐсий тузилмаси шаклланиши ва ўзгариши 

суръатига таъсир ўтказувчи жаҳоншумул ҳодисалар сирасига: 

- Евроосиѐ халқларининг IV – XI асрлардаги буюк кўчишини; 

- XV – XVII асрлардаги Буюк географик кашфиѐтларни; 

- жаҳон саноат инқилоби ва капиталистик муносабатларнинг 

тараққиѐтини; 

- жаҳон ҳудудларининг мустамлакага айлантирилиши ва  ва у 

ерларда аҳолининг жойлаштиришини;  

- Шимолий Америка, Сибирнинг босиб олиниши ва бу ерларга 

аҳолини жойлаштиришни ва ҳоказоларни киритиш мумкин. 

      Айрим-айрим давлатларнинг муҳим ҳудудлари устидан назорат 

қилиш воситалари ва механизмларининг ўзгариши ва янгиланиши 

жаҳон геосиѐсий тузилмаси трансформациясига ҳал қилувчи таъсир 

ўтказувчи яна бир омилдир. XV асрдан бошлаб кишилар томонидан 

                                                 
1
 Қаранг: Мухаев Р.Т. Геополитика. М., 2007, 23-бет. 

ўзлаштирилган ва ишлатилган техника, нақлиѐт, мудофаа ва ҳужум 

воситалари, янги технологиялар ҳам одамларнинг турли геосиѐсий 

маконлардаги фаолиятига тегишли янгиликлар киритди. Бу эса 

кўрсатилган геосиѐсий динамикага таъсир қилмай қолмади. 

      Инсонларнинг ўз геосиѐсий мақсадларини амалга ошириш учун 

дарѐлар ва уларнинг оқимларидан фойдаланишлари  жаҳон 

геосиѐсий тузилмасига таъсир кўрсатган дастлабки муҳим 

омиллардан бўлди. Шундан кейин кишиларнинг денгизчилик 

сирларини кашф этишлари ва денгиз йўли очиб берган 

имкониятлар туфайли фойда олишлари сайѐрада навбатдаги 

геосиѐсий сакрашга, инсонларнинг янада кенгроқ маконларга 

чиқишига сабабчи бўлди. Қадимги дунѐнинг Бобил, Миср, Рим ва 

Византия империялари, Карфаген, Ҳиндистон, Хитой, ўрта 

асрларда Араб халифалиги каби давлатларнинг сув ҳавзалари ва 

денгиз соҳилларида жойлашгани жаҳон геосиѐсий тузилмасини 

шакллантириш ва ривожлантиришда денгиз ва денгиз 

нақлиѐтининг ролидан гувоҳлик берувчи асосий далиллардан 

биридир. 

      Денгизчилик ва денгиз коммуникацияларининг ривожи денгиз 

воситасида янги маконларни ўзлаштириш, турли маконларни 

бирлаштирувчи йўлларни очиш, шунингдек бу йўллар кўмагида 

айрим-айрим мамлакатлар ўртасида алоқа йўлларини барпо этиш ва 

интенсивлаштириш учун шароит яратди. 

      Бошқа томондан, денгизга чиқиш сайѐранинг ягона маконини 

(ҳудудий системани) яратиб, денгиз давлатларига унинг устидан 

назорат қилишнинг қўшимча имтиѐзларини юзага келтирди, савдо 

йўлларини, хусусан Европадан Ҳиндистон, Шарқий Осиѐ ва бошқа 

маконларга йўл очиш, янги-янги савдо шерикларини топиш ва улар 

билан алоқа ўрнатиш имконини берди. Усмонийлар Кичик Осиѐ ва 

Сурияни эгаллаб олганларидан ва Европанинг Шарққа бориш 

йўлларини батамом ѐпиб қўйганларидан кейиноқ Европа 

давлатлари Атлантика йўналишида янги савдо йўлларини излашга 

киришгани тасодифий эмас. 

      Буюк географик кашфиѐтлар жаҳон геосиѐсий тузилмасига 

инқилобий тъсир ўтказган яна бир универсал жаҳоншумул воқеа 

бўлди. Янгидан-янги ҳудудлар, халқлар, давлатлар ва савдо 

йўлларини кашф этиш кишилар ўртасидаги савдо ва геосиѐсий 

алоқаларни кенгайтирди, бунга ҳақиқатан ҳам жаҳоний кўлам бахш 

этди. Атлантика океанига чиқиш ўшангача Ўртаер денгизи 

воситасида олиб борилган анъанавий геосиѐсий ва савдо йўлларини 

ўзгартирди, натижада етакчилик мавқеи Италия ва Пруссия каби 

мамлакатлардан Англия ва Голландия қўлига ўтди. 

     Бироқ Буюк географик кашфиѐтларнинг энг асосий геосиѐсий 

натижаси Ғарб мамлакатлари томонидан жаҳоннинг янги-янги 

маконларини босиб олиш, уларни ўз мустамлакасига айлантириш, 

халқлар ва кишиларни турли ҳудудларга кўчириш ва ерлаштириш, 

шаклланаѐтган янги миллатлар ва давлатларни Европанинг 

мустамлакчи империялари таъсир доирасига олишдан иборат 

бўлди.  

      Шундан кейин XVIII – XIX асрларда бошланган саноат 

инқилоби, капиталистик муносабатлар, нақлиѐт-коммуникация 

воситаларининг жадал ривожланиши, шу негизда халқлар ва 

давлатларнинг денгизга чиқиши таъминланиши, қуруқлик 

давлатлари ўртасида темир йўлларнинг қурилиши ва ҳ.к.лар 

жаҳоннинг ҳозирги геосиѐсий тузилмасига асос солди. ХХ аср 

бошидан катта қитъа маконларини ўзлаштира бошлаган АҚШ ва 

Германия каби давлатларнинг жаҳон империялари билан рақобатга 

киришиши, Россиянинг улкан  ҳудудлар устидан назоратни 

кучайтириши, сайѐрада геосиѐсий ва геостратегик вазифалар ва 

мақсадларнинг ўзгариши, умуман башариятнинг макон 

тасаввурларининг ўзгариши айни нақлиѐт-коммуникация 

инқилобининг (айниқса, темир йўлларнинг қурилиши) оқибатлари 

билан боғлиқ бўлди. 

      Ҳинд океани ва Ўртаер денгизини ҳамда Атлантика ва Тинч 

океанларини боғлайдиган Суэц ва Панама каналларининг ишга 

туширилиши янги континентал маконларга аҳолини ерлаштириш 

ва Ер куррасида “ѐпиқ доира”ни яратиш йўлидаги энг муҳим қадам 

бўлди. 

      Авиацияни барпо этиш, инсонларнинг ўтиб бўлмас тоғлар, 

денгизлар, океанлар, ботқоқликлар ва бошқа табиий тўсиқлардан 

ошиб ўтиб, Ерга фалакдан боқиш имконияти юзага келгани жаҳон 

геосиѐсий тузилмасини шакллантиришга ва инсониятнинг 

геосиѐсий тасаввурларини ўзгартиришга жиддий таъсир кўрсатган 

кейинги восита бўлди. Буларнинг ҳаммаси буюк давлатлардан ва 

уларга қарашли геостратегик марказлардан геосиѐсий хавфсизлик 

муаммоларига янгича ѐндашувни ишлаб чиқиш ва бу борада 

тегишли қадамлар ташлашни талаб қилди. 

      Иккинчи Жаҳон урушидан кейин геосиѐсий маконларни 

ўзлаштириш ва улар устидан назорат қилишда янги, илғорроқ 

технологиялардан фойдаланиш, Ер куррасининг исталган нуқтасига 

ракета-ядро зарбаси бериш имкониятининг реал бўлиб қолгани, 

инсониятнинг ядро ва термоядро технологиясини, стратегик, тактик 

ва баллистик ракеталар ва бошқа технологик кашфиѐтларни 

эгаллаши  жаҳондаги геосиѐсий муносабатларни бутунлай 

ўзгартириб юборди. Бу ҳодисалар ўша пайтгача америкаликларнинг 

онг-шуурида ҳукмрон бўлган “ўтиб бўлмайдиган геостратегик 

океан хавфсизлиги” тўғрисидаги тасаввурларни остин-устун қилди 

ва жаҳон хавфсизлиги системасини янада мураккаблаштирди. 

Жаҳоннинг янги геостратегик реалликлари давлатлараро ва 

блоклараро зиддиятларнинг пайдо бўлишига йўл очди, бу эса бутун 

сайѐра миқѐсида фалокатли оқибатларга олиб келиши мумкин эди. 

       1950 йиллардан то 1991 йил охирига қадар иккита ҳарбий-

сиѐсий ва мафкуравий блок ўртасидаги геосиѐсий, геостратегик ва 

мафкуравий қарама-қаршилик шароитида даҳшатли глобал фалокат 

ѐқасида турган инсоният бу курашнинг эҳтимол тутилган 

оқибатларини таҳлил, тадқиқ этиш ва олдиндан кўриш йўли билан 

геосиѐсий тафаккурни ривожлантиришга ҳаракат қилди, бу 

блокларнинг мамлакатларини хатарли қарама-қаршиликдан воз 

кечишга чақирди. Албатта, ўлим таҳликаси билан таҳдид этаѐтган, 

башарий фалокат келтирадиган бу ҳарбий-стратегик технологиялар 

фонида ва жаҳон системасининг янги талаблари олдида бир вақтлар 

буюк геосиѐсий кашфиѐт ҳисобланган “Ҳартланд”, “Римланд”, 

“ҳаѐтий макон” каби назария ва концепциялар кулгили бўлиб 

қолди. 

      Ниҳоят, СССРнинг қулаши ва жаҳон социалистик 

системасининг ҳалокати икки блок ўртасида сайѐравий кўламдаги 

ҳарбий-сиѐсий ва мафкуравий қарама-қаршиликка барҳам берди. Бу 

жаҳон геосиѐсий ҳаѐтида ва унинг тузилмасида, макон устидан 

назорат системасида ва бошқа масалаларда жиддий ўзгаришлар 

содир бўлишига сабабчи бўлди. 

      Бугун ягона маконга айланган жаҳон системаси ва сайѐранинг 

геосиѐсий тузилмаси сайѐравий хавф-хатарлар, техник ва 

технологик тараққиѐтга нисбатан тахминан айни вазиятда турибди. 

Башарият барча геостратегик маконларга – Европа қитъаси, 

Атлантика Америкасига, Евроосиѐ, Тинч океанига ва бошқаларга 

бир хил статусга эга ҳудудлар деб қарайди, уларни энди марказ ѐки 

вилоят деб ҳисобламайди. 

     Кўриниб турибдики, жаҳон геосиѐсий тузилмаси шаклланиши ва 

динамикасининг барча босқичларида халқаро жараѐнлар ҳамда 

маконлар устидан назорат борасида давлатлараро 

муносабатлардаги ўзгаришлар унинг шакллари, воситалари ва 

амалга ошириш механизмларидаги тегишли ўзгаришлар билан 

бирга борган. Жаҳон тарихининг илк босқичларида макон назорати 

тўғридан-тўғри ҳарбий аралашув ва ҳудудларни бутунлай эгаллаб 

олиш йўли билан амалга оширилган бўлса, кейинги даврларда бу 

назорат энди геостратегик жиҳатдан муҳим бўлган жойлар, моддий 

ва маънавий заҳиралар, нақлиѐт-ахборот коммуникацияларини 

эгаллаш ва  таъсир кўрсатишнинг бошқа воситалари билан 

таъминланди. Худди мустамлака империяларининг ҳалокати 

геосиѐсатнинг олдинги йиллардан фарқли фалсафа, методология ва 

амалиѐтини яратгани сингари, ҳозирги тараққиѐтнинг талаблари ва 

шароитлари, глобаллашув ва электрон-ахборот технологиялар 

геосиѐсий назоратга ана шундай инқилобий таъсир ўтказмоқда. 

       Тарихнинг ҳар бир муҳим босқичида жаҳоннинг геосиѐсий 

тузилмалари бирма-бир алмашиб турди, давлатлар ва давлат 

бирлашмалари, минтақавий ва маҳаллий ташкилотлар, бошқа 

геосиѐсий акторларнинг глобал таъсири остида ўзгарди. Бундай 

глобал таъсирнинг характери, шакллари ва йўналишлари кўп 

жиҳатдан давлат ва давлат бирлашмалари эга бўлган стратегик куч-

қудратнинг муҳим кўрсаткичи ҳисобланадиган геосиѐсий, 

географик, тарихий, сиѐсий, ҳарбий, иқтисодий, маданий, 

гуманитар ва бошқа омиллар билан белгиланади. 

       Жаҳон системаси ва унинг геосиѐсий тузилмаси давлатлар ва 

улар томонидан тузилган блокларнинг стратегик қудрати ва 

геостратегик кучига мос равишда шаклланди, бу системада ҳар бир 

давлатнинг статуси (сайѐравий, минтақавий ва маҳаллий 

иерархияда), унинг жаҳон сиѐсатидаги ўрни, моддий ва маънавий 

заҳиралар тақсимотидаги роли ѐзилмаган қонунлар ва тарихий 

амалиѐт асосида белгиланди. 

 

   Жаҳон системасининг таснифи 

     Илмий адабиѐтларда тадқиқотчилар жаҳон системаси ва унинг 

геосиѐсий тузилмасини турли-туман йўналишларда тасниф 

этганлар. 

      Цивилизация ѐндашуви: бу ѐндашув инсон жамиятлари 

социомаданий системаларининг ташкили ва бирлигининг 

цивилизация асосини ва шаклини назарда тутади
1
. 

      Географик макон таркибига кўра  цивилизацияни уч – 

маҳаллий, минтақавий ва глобал (масалан, шарқ ва ғарб 

цивилизацияси ѐки қуруқлик ва денгиз цивилизацияси ва ҳ.к.) турга 

ажратишади. 

     “Цивилизация”ни иқтисодий тузум ва халқнинг маданиятидаги 

фарқларига кўра ҳам тасниф қилишади. Масалан, хулқ-атвор 

нормалари ва анъаналарга кўра цивилизация тафовутлари 

аниқланади. Ёки кишиларнинг ҳаѐт мазмунини қандай тушуниши, 

уларнинг меҳнат, ҳордиқ, тақдир, адолат ѐки адолатсизликка 

муносабатига қараб цивилизациялар ўртасидаги фарқ аниқланади. 

      Кейинги вақтларда, хусусан америкалик сиѐсатшунос 

С.Ҳантингтон 1996 йилда “Тамаддунлар тўқнашуви ва жаҳон 

тартиботини қайта қуриш” китобини нашр эттиргандан сўнг жаҳон 

системаси ва унинг геосиѐсий тузилмасининг хусусий назарий 

концепцияси пайдо бўлди. Унга “цивилизация ѐндашуви” номи 

берилди
2
. 

      Ҳантингтоннинг айтишича, агар XIX аср инсоният тарихида 

макон учун тўқнашувлар асри бўлган эса, ХХ аср мафкуралар 

ўртасидаги кураш даври бўлди, ХХI  аср бўлса, тамаддунлар 

тўқнашуви асри бўлади. У ҳозирги жаҳон цивилизацияларининг 6 

турини – ҳиндуизм, ислом, япон, православ, хитой ва ғарб (унга 

илова сифатида Африка ва Латин Америкаси) цивилизацияларини 

ажратиб кўрсатган ва янги минг йилликда айни мана шу 

цивилизациялар ўзаро тўқнашади, деган. Муаллифнинг фикрича, 

инсонларнинг миллий тафовутларга қараганда, цивилизация 

фарқлари анча чуқур, пишиқ ва барқарор илдизларга эга ва миллий 

тафовутларга қараганда уларни йўқотиш анча мушкул бўлади. 

       Тараққиѐт ѐндашуви: Жаҳон системаси ва геосиѐсий 

тузилманинг яна бир таснифи мамлакатларни ривожланиши ва 

аҳолисининг турмуши даражасига кўра гуруҳлаш методологиясига 

                                                 
1
 “Цивилизация” (ѐки “тамаддун”) атамаси ва унинг моҳияти турли фанларда турлича тарифланади. 

Геосиѐсий маънода “цивилизация” инсоният тарихий тараққиѐтининг алоҳида босқичи ҳисобланади У 

“варварлик” даврига нисбатан янада маданийроқ социомаданий муносабатларга эга бўлади. 
2
 Хантингтон С. Столкновение цивилизаций. М., 2005. 

асосланади. Бу гуруҳлар тегишли равишда биринчи, иккинчи, 

учинчи ва тўртинчи дунѐ деб номланади. 

- Биринчи дунѐ – АҚШ, Европанинг ривожланган 

мамлакатлари, Канада, Япония ва Осиѐнинг баъзи 

мамлакатлари шу гуруҳга киритилган. Бу таснифда 

мамлакатлар иқтисодий ва технологик тараққиѐти, 

кишиларнинг турмуш даражаси ва аҳоли жон бошига тўғри 

келадиган ялпи ички маҳсулоти (ЯИМ), миллий дараомад 

ҳажмига кўра баҳоланган. 

- Иккинчи дунѐ – Европадаги собиқ социалистик давлатлар, 

Россия, советлардан кейинги республикалар, Хитой, 

Шимолий Корея, Туркия ва бошқа ривожланаѐтган 

мамлакатлар бу гуруҳга оид. 

- Учинчи дунѐ – Осиѐ, Африка ва Латин Америкасининг 50-

йилларда мустамлака режимларидан озод бўлган ва 

ривожланаѐтган мамлакатлари бу гуруҳдан жой олган. Бу 

мамлакатлар иқтисодий ва ижтимоий ҳаѐтининг кўпгина 

умумий жиҳатлари – қолоқ иқтисодиѐти, жамиятнинг 

ижтимоий-синфий тузилмаси ривожи паст даражада экани, 

қишлоқ аҳолисининг кўплиги, миллий ишбилармонликнинг 

заифлиги ва ҳ.к.ларга кўра бир гуруҳга бирлаштирилган. 

Одатда, бундай мамлакатларнинг давлат бошқарувида 

анъанавий-патриархал, уруғчилик элементлари сақланиб 

қолгандир. 

- Тўртинчи дунѐ – Африка, Осиѐ, Латин Америкасининг 

камбағал мамлакатлари – Гаити, Сомали, Ҳабашистон, Судан, 

Бангладеш ва б.лар бу гуруҳга киритилган. Агар 80-йилларда 

уларнинг сони 47 та бўлган эса, ҳозирги вақтда 30 тага тушди. 

Бундай мамлакатларда аҳоли жон бошига тўғри келадиган 

йиллик даромад 500 доллардан камроқни ташкил этади. 

      Глобал ѐндашув:  Жаҳон системаси ва геосиѐсий тузилманинг 

яна бир таснифига “глобал ѐндашув” номи берилган. Таниқли 

сиѐсатшунос ва социолог У.Валлерстайн 1976 йилда геосиѐсий 

тузилманинг иккита: жаҳон империялари (бир давлат тузилмасида 

сиѐсий бирлашган турли акторлар ва кўпдан-кўп ҳудудлар) ва 

жаҳон иқтисодий системалари (ўхшаш иқтисодиѐтини 

ривожлантираѐтган, лекин сиѐсий жиҳатдан бир давлатга 

бирлашмаган мамлакатлар) шаклини фарқлашни таклиф қилди. 



 322 

      Муаллиф ҳарбий ва сиѐсий ҳокимият жиҳатидан 

бирлаштирилган катта ҳудудларни “жаҳон империяси”га киритади. 

Масалан, у Қадимги дунѐнингДоро I, Александр Македонский 

империяларини, кейинги даврларда Наполеон бошқаруви остида 

бўлган мамлакатларни ѐки катта ҳудудларни ва маданий, 

ижтимоий, иқтисодий, диний тараққиѐти нуқтаи назаридан жуда 

турли-туман бўлган халқларни ягона давлат-сиѐсий тузилмаси 

таркибида бирлаштирган СССРни шу гуруҳга оид деб билади. 

      Муаллиф жаҳон иқтисодий системасига  мўғул-татарлар 

томонидан XIV асрда ѐки Варшава Шартномаси мамлакатлари 

томонидан ХХ асрда ташкил этилган системаларни, ҳозирги Европа 

Иттифоқи ва ҳ.к.ларни киритган.   

       “Марказ-вилоят” ѐндашуви: Бу ѐндашув ҳам америкалик 

сиѐсатшунос У.Валлерстайн томонидан таклиф қилинган. У жаҳон 

системасини барча мамлакатлар билан биргаликда уч қисм: ядро, 

ярим вилоят, вилоятга бўлган. 

- Муаллиф ядро гуруҳига жаҳоннинг энг катта ва раҳнамо 

мамлакатларини: АҚШ, Буюк Британия, Франция, Германия, 

Япония, Скандинавия мамлакатларини киритган. Бу 

мамлакатларнинг капитализмга ўтиши бошқа давлатларга 

қараганда эртароқ бошланган ва саноат инқилоби жараѐнида 

улар капиталистик система ривожининг чўққисига чиққан. 

Айни шу мамлакатлар юксак технология маҳсулотларини 

вилоят (периферия) ва ярим вилоятга экспорт қилишади. 

- Саноат жиҳатидан етарлича ривожланган ҳамда ядро ва 

вилоят ўртасида жойлашган мамлакатлар бу гуруҳга 

киритилган. 

- Валлерстайннинг фикрича, Осиѐ, Африка ва Латин 

Америкасининг капиталистик тараққиѐт йўлини танлаган, 

лекин суст ривожланган, камбағал давлатлари шу гуруҳга 

оиддир. 

      Муаллифнинг фикрича, жаҳон системаси ва унинг геосиѐсий 

тузилмаси юқоридаги учта гуруҳ таркибида содир бўлаѐтган сон ва 

сифат ўзгаришларига мувофиқ равишда ўзгаради. Асосий 

мамлакатларнинг ривожланиш ѐки заифлашиш оқибатида бир 

гуруҳдан иккинчисига ўтиши жаҳон системаси ва унинг геосиѐсий 

тузилмасида бевосита акс этади. Муаллиф Иккинчи Жаҳон 

урушидан кейин Европадаги Италия ва Испания, Осиѐдаги 

Япониянинг “ядро”га ўтганини, Жануби-Шарқий Осиѐ ва Латин 

Америкасидаги баъзи мамлакатларнинг бу системага яқинлашиб 

қолганини далил сифатида кўрсатган. 

       Сайѐранинг “янги геосиѐсий тузилмаси” ѐндашуви: Жаҳон 

системаси ва унинг геосиѐсий тузилмасига бу ѐндашув миллий, 

цивилизация ва ижтимоий ѐндашувлардан тубдан фарқ қилади. Бу 

ѐндашувнинг моҳияти шундан иборатки, сайѐранинг глобаллашуви 

ва жаҳонда алоҳида таъсир кучи билан ажралиб турадиган 

геосиѐсий акторларнинг кўпайиб бораѐтгани геосиѐсий кучларни ва 

инсониятнинг таъсир марказларини геоиқтисодий ва трансмиллий 

омилларга қарам вазиятга солиб қўйди. 

       Жаҳонга шаклланаѐтган янги геосиѐсий макон сифатида 

қарайдиган бу ѐндашувга мувофиқ, жадал ривожланаѐтган 

постиндустриал Шарқ ва юксак даражада ривожланган Ғарбнинг 

трансмиллий корпорациялари бир мамлакат доирасидан чиқиб, 

бутун жаҳон бўйлаб, ўзининг таъсир  марказларини бунѐд этади. 

Бу эса жаҳон геосиѐсий тузилмасини шакллантиришга буткул 

янгича ѐндашувни тақозо қилади. 

       Бу ѐндашувга мувофиқ, жаҳон тўртта янги геосиѐсий маконга 

бўлинади. Булар – постиндустриал Шимол, юксак даражада 

индустриал ривожланган Ғарб, жадал ривожланаѐтган Шарқ ва 

тараққиѐти ноиндустриал турда бўлган ва жаҳоннинг хом ашѐ 

базасига айланган Жануб. 

       Мавжуд тафовутларига мувофиқ, бу ѐндашув жаҳоннинг янги 

геосиѐсий системасини иккита асосий таъсир доирасига бўлади: 

       - етакчи давлатларнинг бошлиқларининг “Катта Еттилик” 

(Россия қўшилганидан кейин у “Катта Саккизлик”ка айланди) 

типидаги олий даражадаги учрашувларида қабул қилинадиган 

муҳим стратегик қарорлар;  

       - марказлашган геосиѐсий минтақаларнинг кўпдан-кўп суверен 

майда давлатларга парчаланиб кетиши ва жаҳонда улар геосиѐсий 

ролининг ошиши (СССР ва Югославиянинг қулаши, Фаластин 

давлатининг барпо этилиши ва ҳ.к.). 

 

  8.2. Жаҳон геосиѐсий тузилмасининг даврлари 

              ва характерли хусусиятлари 

 

      Геосиѐсий даврлаштириш ва жаҳон геосиѐсий тузилмасини 

шакллантириш жараѐни геосиѐсат фани яратилишидан анча олдин 

бошланган.          

     Жаҳон мамлакатларининг сайѐрадаги геосиѐсий маконларининг 

аниқлаш амалиѐти илк бора тахминан беш аср муқаддам Испания 

ва Португалия ўртасида “жаҳонни бўлишиб олиш тўғрисидаги” – 

1494 йилда Тордесильяс ва 1529 йилда Сарагоса шартномалари 

асосида амалга оширилган. Бу жараѐн у ѐки бу шаклда 1991 

йилдаги Беловеж битимига қадар давом этди. Ўшанда Россия, 

Украина ва Белоруссия раҳбарлари СССРни тарқатиш ҳақида 

келишиб олган эдилар. 

      Кўряпмизки, жаҳон геосиѐсий харитасида айрим 

мамлакатларнинг ўрнини аниқлаб олиш учун башариятга тахминан 

беш юз йил керак бўлди. 

      Умуман, жаҳон геосиѐсий тузилмасининг бутун босқичлари 

Европадаги давлатлараро муносабатлар динамикаси билан ҳам 

боғлиқдир. Бутун Европани ўз таъсири остида тутиб турган Ғарбий 

Рим ва Византия (Шарқий Рим) империяларининг аста-секин 

заифлашуви ва шунга мувофиқ равишда мутлақ ҳокимиятга 

интилаѐтган қироллик ҳокимиятларининг кучайиши кўп ўтмай 

сайѐранинг бу қисмида миллатлар ва миллий манфаатларнинг 

биринчи тўқнашувларига сабаб бўлди.  

      Кучайиб бораѐтган қироллик ҳокимиятлари энди католик Рим 

ва тамоман заифлашган Византия ҳукмронлари қўл остида яшашни 

хоҳламай қолган эди. XV – XVII асрларда етарлича куч тўплаган 

қироллар диний империялар бўйинтуруғи остидан чиқдилар ва 

Испания ва Португалиядан сўнг, мустамлакаларни босиб олиш 

ҳисобига ўз “миллий ҳудудлари”ни кенгайтиришга киришдилар. 

Уларнинг бу қадамлари кўп ўтмай Европанинг ҳамма халқлари кўп 

йиллар давом этган миллатлараро урушларга тортилишига сабаб 

бўлди. Бу Вестфаль сулҳига ва Европада давлатлараро 

муносабатларнинг муайян системаси ўрнатилгунга қадар давом 

этди.  

      Бу урушлар Европадаги ерларни, қулай географик маконларни 

эгаллаш учунгина эмас, бошқа қитъаларни, янги-янги 

мустамлакаларни босиб олиш учун ҳам олиб борилди. 

     Россияда 1917 йилда содир бўлган октябрь социалистик 

тўнтариши, сўнгроқ СССРнинг ташкил этилиши, жаҳоннинг бир-

бирига қарама-қарши синфий-мафкуравий лагерларга бўлиниб 

кетиши янги геосиѐсий воқеликни майдонга келтирди. 

     Шаклланган янги шароит асосий геосиѐсий акторларнинг 

(давлатлар ва давлатлараро бирлашмаларнинг) кураш методларини 

жаҳон миқѐсида такомиллаштиришга йўналтирилган назарий ва 

амалий тадқиқотлар ўтказиш заруриятини тақозо қилди. Ҳодисалар 

жараѐни аста-секин ХХ асрнинг биринчи ярмидан бошлаб халқаро 

муносабатлар ва давлатлараро алоқаларда сиѐсий, географик ва 

геостратегик омилларни кенг қўлланишга олиб келди. 

      Европада марказлашган давлат қурилишининг бошланиши 

билан бир вақтга тўғри келган ва капитализм ривожига йўл очган 

мустамлакачилик ҳаракати тез орада жаҳонга ѐйилди ва сайѐранинг 

янги геосиѐсий тузилмасини шакллантиришга туртки берди. Бу 

жараѐн Биринчи Жаҳон урушининг охирига қадар давом этди ва 

жаҳонни янгидан бўлиб олишни талаб қилган Германиянинг 

мағлубиятини 1919 йилги Версаль конференциясида расман 

мустаҳкамлаш билан ниҳоясига етди. 

      Версаль конференциясида ғолиб мамлакатлар Германияни 

олдинги “тартибот”га бўйсунишга мажбур қилишди, уни 

“анъанавий чегарлари” доирасига қайтаришди, Усмонийлар 

империясини тугатишди, унинг мустамлакаларини бўлиб олишди 

ва Россия империясининг ворисига айланган Совет ҳокимиятига 

қарши узоқ курашни бошлаб юборишди. 

 

  Жаҳон геосиѐсий тузилмаси шаклланишининг 

        тарихи  

 

     Энг аввало шуни қайд қилиш керакки, жаҳон геосиѐсий 

тузилмасини шакллантиришнинг тарихий ҳадлари, моҳият 

эътибори билан, геосиѐсий ва халқаро муносабатларни тарихий 

даврлаштиришга мос келади. Ғарб тадқиқотчилари инсоният 

геосиѐсий тузилмаси (жаҳон системаси) шаклланишини ѐки, 

бошқача қилиб айтганда, “жаҳон ҳамжамиятининг пайдо бўлиши ва 

унинг устидан назорат ўрнатишни учта даврга бўлишади
1
. 

      Биринчи давр: Европада миллий давлатларнинг вужудга 

келиши ва жаҳонда мустамлакачилик ҳаракатининг бошланиши, Ер 

курраси маконлари устидан империя назорати ўрнатиш 

системасининг қарор топиши (бу геосиѐсий даврлаштиришнинг 

1648 йилги Вестфаль ва 1919 йилги Версаль босқичларини, яъни 

1648 йилдан 1945 йилгача бўлган даврни ўз ичига олади). 

      Иккинчи давр: Икки қутбли сайѐравий кучга таянган жаҳон 

системаси ва геосиѐсий назоратнинг татбиқи (биполяр система) 

                                                 
1
 Gilpin R. War and Change in World Politics. Cambridge. N.Y, 1983. 

даври – геосиѐсий даврлаштиришнинг Потсдам босқичидан (1945-

1991) бошланиб, СССРнинг қулаши ва “янги дунѐ тартиботи” 

ўрнатилишига қадар давом этди. 

       Учинчи давр: Кучлар мувозанати ва ўзаро назоратга 

асосланган жаҳон системасининг ташкил топиши даври (“янги дунѐ 

тартиботи” деб аталган давр). Бу давр Беловеж (1991) геосиѐсий 

даврига мос келади. 

      Тадқиқотчилар жаҳон геосиѐсий тузилмасининг шаклланиши ва 

унга асосланган юқоридаги учта модел кўпгина объектив 

қонуниятлар ва табиий омилларга боғлиқ, деб ҳисоблашади. Булар 

қуйидагилардан иборат: 

- ўз геосиѐсий мақсадларини таъминлаш учун давлатлар ва 

давлатларнинг бирлашмалари халқаро майдонда бошқа 

акторлар устидан ҳар томонлама назорат ўрнатишга интилди. 

Бунда улар ўз мақсадларига эришиш учун барча воситалардан 

(ҳарбий, сиѐсий, ижтимоий-иқтисодий ва ҳ.к.) 

фойдаландилар; 

- давлатлар ва давлатларнинг бирлашмалари, етакчи куч 

марказлари ўз мақсадларини амалга ошириш учун жаҳон 

миқѐсида мустамлакачилик, истило ва бошқа акторларни 

назорат остида тутиш ҳамда мустамлака халқларини 

бошқаришнинг ўзига хос, муайян маънода келишилган 

илмий-амалий системасини яратиб, сайѐра устидан назорат 

ўрнатдилар;  

- халқаро геосиѐсий тузилмани шакллантириш, фаолияти ва 

унинг устидан назорат қилиш моделлари куч марказлари ва 

асосий акторлар орасида ички кучларни келишиш ва 

заҳираларни бўлиб олиш системасига мувофиқ равишда 

амалга оширилди, ички иқтисодий, сиѐсий ва ҳ.к. таъсир 

воситалари фаолиятининг асосий қоидалари, нормалари ва 

функциялари биргаликда бошқарилди.  

      Чунончи, масалан, Наполеон I нинг босқинчилик сиѐсатига 

қарши туриш, Францияни Вестфаль “тартиботи”га бўйсундириш, 

Европада шаклланган геосиѐсий тузилмани сақлаш, кучлар ва ўзаро 

назорат мувозанатини сақлаш юзасидан ўтказилган Вена конгресси 

(1814-1815) юқорида айтилганларнинг ишончли далили бўлиб 

хизмат қила олади. 

Вестфаль даври: жаҳон геосиѐсий тузилмасининг 

     маркази сифатида миллий давлат моделининг 

        ташкил топиши (1648 – 1914) 

 

      “Папалар” даврининг тугаши билан Европада марказлашган 

миллий давлатлар ва уларга хос ҳудудий тузилиш тамойилига 

асосланган мамлакатлараро янги муносабатларни шакллантириш 

учун аста-секин шароитлар шакллана бошлади. Миллий 

давлатларнинг жаҳон геосиѐсий тузилмасининг асосий акторларига 

айланиши, сайѐра ҳудудларини эгаллаш учун давлатлараро 

курашнинг бошланиши, капиталистик муносабатларнинг ривожи ва 

бошқа ҳодисаларни геосиѐсий даврлаштириш айни Вестфаль 

системаси доирасида амалга оширилди. Ҳозирги жаҳон сиѐсати, 

Европада халқаро муносабатлар тамойилларига ҳам 1648 йилги 

Вестфаль сулҳ битими асос солди. 

      Ғарбий Европа 1300 ва 1450 йиллар орасидаги тарихан 

мураккаб даврда тўқнаш келган иқтисодий, демографик ва 

экологик фалокатлар таъсиридан тарихда “янги давр” 

ҳисобланадиган XVI-XVII асрларда аста-секин қутула бошлади. 

Айрим шаҳарлар ва минтақалар кенг товар-пул, савдо ва ишлаб 

чиқариш муносабатларига киришиб, биқиқлик ҳолатидан чиқдилар, 

бўлғуси жаҳон капиталистик муносабатларининг пойдеворини  

қўйдилар. Қитъанинг Венеция, Фландрия, Ганза каби йирик 

шаҳарлари ва бирлашмалари савдо, саноат, ишлаб чиқариш, товар-

пул айрибошлашнинг чинакам марказларига айланиб, атрофдаги 

ҳудудларга ижобий таъсир кўрсата бошладилар. 

       Амалда янги иқтисодий, маданий ва савдо марказлари 

статусини олган бу шаҳарлар аста-секин қитъа сарҳадларини ошиб 

ўтиб, теваракдаги ҳудудларни савдо, ҳунармандчилик ва бошқа 

алоқаларга фаол жалб этди. Табиийки, Рим папаларининг чириган, 

итоаткор ўртаасрчилик бошқарув системаси ҳам, миллий-диний 

чекловлар ҳам бу “янги марказлар”ни қониқтирмай қўйган эди.  

      Ўша даврда жаҳон иқтисодиѐтининг етакчилари ҳисобланган 

Испания, Португалия, Англия ва Голландия ўз орқасида Франция, 

Германия, Польша, Италия шаҳарларининг қайноқ нафаси 

уфураѐтганини тобора кўпроқ сеза бошлади. 

      XVI аср бошларидан Европада уруғ оқсуяклари, миллий, диний   

зодагонлар орасидаги қарама-қаршиликлар шу даражага етдики, 

энди Рим папаси ҳам, маҳаллий ҳукмдорлар ҳам бу ўзаро курашни 

тўхтатишга қодир бўлмай қолди. Шундай қилиб, миллий 

суверенитет, миллий давлат, шунингдек дунѐвий ҳокимиятнинг 

диний ҳокимиятдан устунлиги каби янги ҳукмрон ғояларнинг 

ижтимоий онгда қарор топиши мазкур даврда янги геосиѐсий 

тузилмани шакллантириш йўлида ташланган биринчи қадам 

бўлди. 

      Шуни қайд қилиш керакки, бу даврда христианликнинг бўлиниб 

кетиши, протестантизм ва православиянинг янги марказлари пайдо 

бўлиши, уларнинг папага қарши очиқ кураш бошлаши каби 

драматик ҳодисалар дунѐвий миллий бошқарув тарафдорларининг 

позициясини кучайтирган жиддий омиллардан бўлди. Шундан 

бошлаб миллий онгни шакллантириш иши фақат амалий эмас, 

балки мафкуравий асосга ҳам эга бўлди. Миллий давлат мафкураси 

тарафдорлари кишиларни сафарбар этишда энди уларнинг қайси 

давлат ва миллатга мансублигига қарабгина эмас, диний 

тафовутларини ҳам ҳисобга олган ҳолда иш кўра бошладилар. Бу 

янги геосиѐсий тузилмани ва миллий давлатлар ўртасида 

муносабатлар моделини вужудга келтириш йўлидаги иккинчи 

қадам бўлди. 

       Шаклланаѐтган давлат бошқаруви моделидаги фарқлар 

XV-XVIII асрларда Европада миллий давлатлар қурилиши ва янги 

геосиѐсий тузилманинг вужудга келиш жараѐнига таъсир кўрсатган 

асосий омиллардан бири ҳисобланади.  Европа давлатлари ўз 

миллий характерлари, урф-одатлари, анъаналари ва тарихий 

хусусиятларига мувофиқ равишда давлат бошқарувининг иккита: 

“мутлақ монархия” (Франция, Пруссия, Австрия, Испания, Россия) 

ва “конституцион монархия” (Буюк Британия, Голландия ва б.) 

типини яратишди.  Ички бошқаруви ва ташқи алоқаларида муайян 

тафовутлар бўлишига қарамай, давлатнинг ҳар иккала шакли ўз 

миллий манфаатларини ҳимоя қилишда бирдай қаттиқ сиѐсат 

юритди. Бу янги геосиѐсий тузилмани шакллантириш йўлидаги 

учинчи қадам ҳисобланиши мумкин. 

      Янги даврда геосиѐсий тузилма ва давлатлараро муносабатлар 

системасининг шаклланишига таъсир кўрсатган асосий ҳодиса –

Вестфаль сулҳи ва у томонидан барпо этилган халқаро ҳуқуқ 

нормалари бўлди. 

      Диний, миллий, ҳудудий, уруғчилик ва сулола 

манфаатларининг зид келиши ва бошқа сабаблар натижасида 1618 

йилда бошланган ва, айтиш мумкинки,  Европанинг деярли барча 

давлатлари иштирок этган Ўттиз йиллик урушнинг тугаши ҳамда 

1648 йилда Вестфаль сулҳ битимининг имзоланиши билан янги 

тарихий давр бошланди. Бу давр тарихий адабиѐтларда негизида 

миллий давлат тузилмаларининг ўзаро манфаатлари турадиган 

янги халқаро муносабатларнинг шаклланиши даври дея 

баҳоланади.  

      Европада асос солинган, бир миллатга ва тилга мансуб 

аҳолининг ягона миллий ҳудудда давлат барпо этиши ғояси бошқа 

миллий давлатларнинг айни ҳуқуқларини ҳурмат қилиш ва 

уларнинг ўзаро манфаатлари мувозанатини ҳимоя этиш 

тамойиллари Вестфаль сулҳидан бошлаб бутун жаҳонга ѐйилди. 

      Вестфаль сулҳи Европада яратилган янги давлатлар ва бошқа 

ҳуқуқий субъектлар орасида илк халқаро ҳуқуқни ва бу ҳужжатга 

ҳавола системасини шакллантирди. Мазкур ҳужжатга мувофиқ: 

- ҳуқуқнинг ҳар бир субъекти (давлат) ўз ҳудудида мутлақ 

ҳокимиятга эга; 

- ҳар бир давлат ўз ички ва ташқи сиѐсатини мустақил 

белгилайди ҳамда бошқа давлатларнинг ана шундай ҳуқуқини 

тан олади; 

- миллий давлат ўз иқтисодий, ижтимоий ва маданий 

стратегиясини белгилашда, жумладан дипломатик 

институтларни барпо этишда тўла мустақилдир, у бошқа 

давлатларнинг ана шундай ҳуқуқларига ҳурмат билан қараши 

ва уларнинг ички ишларига аралашмаслиги лозим. 

      Вестфаль сулҳ битимига мувофиқ, геосиѐсатнинг таянч 

категорияларидан бўлган “миллий давлат” (ҳуқуқ субъекти) 

тушунчасининг моҳиятини тўртта асосий тамойил ташкил этади: 

1.Ҳудуд; 2. Мазкур ҳудудда ғуж бўлиб яшайдиган аҳоли; 3. 

Аҳолининг суверен бошқарилиши – легитим ва аҳоли томонидан 

қабул қилинган ҳокимият; 4. Бошқа давлатлар томонидан тан 

олиниши. 

      Шундай қилиб, Европанинг Вестфаль сулҳига қўшилган 

давлатлари қитъада янги геосиѐсий системани ва унинг устидан 

назоратнинг миллий давлат моделини тасдиқлашлари билан 

Европада давлатлараро муносабатларнинг мутлақо янги иқтисодий, 

сиѐсий, маданий чегараларини яратдилар. Бу эса, ўз навбатида, ўша 

даврда Европанинг халқаро муносабатлар системаси ва геосиѐсий 

тузилмасининг шаклланиши ва ривожини тезлаштирди. 

     Кўриниб турганидек, Вестфаль системаси ва у томонидан 

вужудга келтирилган геосиѐсий модель дастлабки босқичда асосан 

Европа давлатларининг умумий манфаатлари ҳимоясини, улар 

орасидаги алоқаларни тартибга солишни, эҳтимол тутилган 

ҳудудий, миллий ва бошқа муаммоларга барҳам беришни 

таъминлади. 

      Бундан ташқари, Вестфаль системаси миллий давлатнинг ўз 

ҳудуди доирасида куч ишлатиш ва суверенлик ҳуқуқини қатъий 

шаклда олий ҳуқуқ сифатида тан олиш билан ўша даврга қадар Рим 

папалик системаси Европада яратган иерархияли диний, миллий, 

ижтимоий ва ҳ.к. акторларни амалда ҳокимият салоҳиятидан 

маҳрум қилди ва бу билан қитъанинг геосиѐсий шаклу шамойилини 

ҳам тубдан ўзгартирди. Бу система, шунингдек, фақат давлатнинг 

ички акторларинигина эмас, “ўз ерларини кенгайтириш орзуси”да 

бўлган кўпдан-кўп кичик миллий давлатлар, ўзига хос маҳаллий ва 

локал бошқарув шаклига эга бўлган кўплаб кичик сиѐсий 

гуруҳларни, этник жамоаларни ҳам суверен ҳокимият 

ваколатларидан маҳрум қилди. 

      Мустамлакачилик сиѐсати кенг қулоч ѐйган сари Вестфаль 

геосиѐсий системаси Европа чегараларидан чиқиб, аста-секин 

бутун жаҳонга тарқалди, империялар орасидаги муносабатларга 

татбиқ этила бошлади, уларнинг ўзаро тўқнашаѐтган ва тобора 

кескинлашиб бораѐтган геосиѐсий манфаатларини тартибга 

солишда фойдаланилди. Бунинг устига, империялараро геосиѐсий 

муносабатлар шу даража мувозанатга солиндики, XIX аср охирига 

келганда Ер куррасида улар назорат қилмайдиган қандайдир 

маҳаллий халқ, ерли миллат ѐки ижтимоий гуруҳнинг ўзи қолмади. 

Ҳатто иш шунга бориб етдики, “ким олдин эгаллаган бўлса, ҳуқуқ 

ҳам ўшаники” деган империялараро муносабат тамойили жаҳон 

геосиѐсий ва халқаро ҳуқуқининг асосий нормасига айланди. 

      XVII-XIX асрларда давлат тузилмасининг “миллий-ҳудудий” 

модели турли шаклларда ва ўзига хос хусусиятлари билан бирга Ер 

куррасининг бошқа ҳудудларида ҳам аста-секин қўллана бошлади. 

Ҳукмдорлар босиб олган маконларини ўзлаштириш билан чекланиб 

қолмай, бу ҳудудлардаги маҳаллий заҳираларини талон-торож 

қилдилар, маҳаллий аҳолига ўз турмуш тарзи, тили, дини, 

маданияти ва урф-одатларини мажбуран қабул қилдирдилар. Ҳар 

бир қитъа, ҳар бир минтақада бу жараѐн турли шаклларда олиб 

борилди. Буларнинг баъзилари бошқа ҳудудларни босиб олиши ва 

уларни зўрлик йўли билан “марказлаштириши”га асосланган эди. 

Бошқаларида бўлса, маконларни босиб олиш бу ҳудудларнинг 

тарихий тараққиѐти, капиталистик муносабатлари даражаси, 

миллий онгининг аҳволини ҳисобга олган, маҳаллий миллий 

давлатчиликнинг муайян элементларини сақлаш йўли билан амалга 

оширилди. Ҳатто, муайян ҳудудларда аҳолининг миллий-этник 

хусусиятларидан келиб чиққан ҳолда маҳаллий бошқарув ва 

миллий давлат шаклларининг баъзи атрибутлари – князликлар, 

хонликлар, шоҳликлар ва б.лар сақлаб қолинди. Бу ерларда ярим 

қарам режимлар ўрнатилди. Бироқ Вестфаль сулҳи, у томонидан 

белгилаб берилган ва миллий давлат ҳуқуқига суянган тамойиллар 

бу жараѐнларга шак-шубҳасиз таъсир кўрсатаѐтган эди. 

       Мазкур даврда Вестфаль битими Европа давлатлари орасидаги 

муносабатларгина эмас, балки уларнинг таъсири остида бўлган 

бошқа давлатлар ва мустамлакаларда ҳам ўзаро муносабатларни 

йўлга қўйишда халқаро ҳуқуқ сифатида қўллана бошлади. Масалан, 

Буюк Британия бошчилигидаги коалиция билан Франция-Испания 

иттифоқи ўртасидаги урушни тўхтатиш ва улар ўртасида 1713 

йилда Утрехт сулҳини тузишда ҳам айни Вестфаль битими 

ҳуқуқидан келиб чиқилди ва унинг қоидаларига амал қилинди. 

     Ёки ХIX аср бошида Франция императори Наполеон 

Бонапартнинг Европа ва Россия ҳудудида олиб борган босқинчилик 

сиѐсатига қарши туришда ва Наполеон урушлари тугаганидан 

кейин умумевропа сулҳини тузишда ҳам Вестфаль битими асос 

ҳужжат бўлди.  

     Вестфаль халқаро системаси ва у томонидан шакллантирилган 

жаҳон геосиѐсий тузилмаси Европада тахминан 150 йил – Буюк 

Француз инқилобига қадар ҳукм сурди. 

      Бу даврда жаҳон ва Европанинг геосиѐсий тузилмасига жиддий 

таъсир кўрсатган учта катта уруш бўлиб ўтди. Улардан бири “испан 

мероси” деб ном олган ҳудудларни қайта бўлиб олиш учун 1701 

1714 йилларда, иккинчиси – Шимол уруши 1701-1721 йилларда 

бўлди, учинчи уруш “Австрия мулклари” учун 1740-1748 йилларда 

бошланган ва деярли бутун Европани қамраб олган эди. Бу 

урушларнинг якунлари Европанинг сиѐсий системаси ва геосиѐсий 

тузилмасида жиддий ўзгаришлар содир бўлишига олиб келди. 

     Ўша даврнинг буюк ва қудратли давлати статусига эга бўлган 

Испания, Португалия, Голландия, Швеция, Дания XVII аср 

охирлари XVIII аср бошларида, Польша XVIII аср охирида анча 

заифлашди, айни чоғда Франция ва Англиянинг мавқеи 

мустаҳкамланди, Пруссия билан Австрия бўлса, кучга тўлиб 

бораѐтган эди.  Деярли ўша вақтларда, XIX аср бошларида қитъада 

буюк давлатга ва муҳим геосиѐсий омилга айланган Россия 

Усмонийлар империясини босқичма-босқич Евроосиѐдан сиқиб 

чиқара бошлади. 

      Шунингдек, соҳил ва океан орти мустамлакалари, уларнинг сув 

ҳавзалари ва коммуникацияларини, Ер куррасининг бошқа 

қитъалари – Америка, Африка, Осиѐ ва Узоқ Шарқни эгаллаш учун 

янги буюк давлатлар ўртасидаги курашнинг кескинлашуви бу 

даврнинг характерли хусусиятларидан бири бўлди. 

      XIV асрдан буѐн Европани қўрқув ва кескинлик остида тутиб 

турган Усмонийлар империяси қўшинларининг илк бора бирлашган 

Европа армияларига қарши Вена остонасида бўлган жангда (1682-

1683) мағлуб бўлиб, ортга чекиниши ва ундан кейинги йилларда 

ички бўҳронга дуч келиб заифлашуви мазкур даврнинг муҳим 

геосиѐсий воқеаларидан бири бўлди. Айни шу ҳодиса Европа 

давлатларининг, хусусан Англия ва Россиянинг кейинги геосиѐсий 

босқинчилик режалари йўналишининг ўзгаришига, Усмонийлар 

империясининг кенг ҳудудларига – Болқон, Кичик Осиѐ, Кавказ, 

Хазар, Қора ва Ўртаер денгизлари атрофига, стратегик бўғозларга, 

ниҳоят турк-мусулмон давлатлари ва халқлари ўрнашган 

маконларга, Миср ва Араб дунѐсига ҳужум бошлаши учун ўзига 

хос ишора бўлди. 

 

  Вена босқичи: геосиѐсий тузилманинг кучлар 

                     мувозанати системаси 

 

       XVIII асрдан бошлаб Европада ижтимоий-сиѐсий вазиятни 

янги ижтимоий куч – буржуазия белгилай бошлади. Кенг 

имкониятларга эга бўлган буржуазия табақаси ҳокимиятни 

эгаллашга борган сари кўпроқ интила бошлади. Фабрика ва 

заводларда ишлаб чиқилган маҳсулотлар нархининг пастлиги 

омили пировардида қирол саройлари, феодалларнинг қасрларини 

ѐриб ўтди, Бастилияни яксон этди, шунингдек 10 мингдан кўпроқ 

католик черкови ва монастирларини тарқатиб юборди, бутун 

Францияда гильотинаси бўлган юзлаб ажал кундаларини қурди. 

Айни буржуазиянинг пуллари жаҳон гегемонияси ўрнатишга 

интилган Наполеонни ҳокимият тепасига келтирди.    

       Бироқ Наполеоннинг Францияни “океан гегемонияси” 

геосиѐсий блокининг меҳварига айлантириш, Вестфалнинг 

“умумий миллий давлат манфаатлари”  дунѐ тартиботига 

асосланган Европанинг геосиѐсий харитасини ўз фойдасига 

ўзгартириш борасидаги миссияси охир-оқибат пучга чиқди.   

      Императорнинг “қитъа блокадаси” деб аталган сиѐсат, яъни 

ҳарбий, иқтисодий, сиѐсий ва бошқа чоралар билан Англияни 

бўғиш режаси ҳам амалга ошмади. Жуда жиддий янги рақиб – 

Россия жаҳон геосиѐсий майдонига чиқди. Францияга қарши 

курашда Россияга Пруссия ва Австрия муайян ѐрдам кўрсатди ва 

Наполеон мағлубиятга учради. 

      Россия ва Европа давлатларининг биргаликдаги ҳаракатлари 

натижасида мағлуб этилган Франция 1815 йилда Вена конгрессида 

босиб олган барча ерларидан воз кечди, миллий давлатларнинг 

(ўша вақтда улар кўп миллатли бўлиб улгурган эдилар) бузилган 

“суверен ҳуқуқлари”ни ва “ҳудудий бутунлиги”ни Вестфаль 

шартномаси асосида таъминлади.  

      Вена сулҳи Вестфаль шартномаси шартларини ва унга суянувчи 

тамойилларни яна бир марта тасдиқлади, кейин халқаро 

муносабатларнинг “Вена системаси” номи остида халқаро 

геосиѐсий муносабатлар тарихига кирди ва буюк империяларнинг 

геосиѐсий манфаатларини мувозанатга солишни барпо этиш 

даври дея баҳоланди. 

      Вена конгрессияда жаҳондаги воқеликларнинг асосини ташкил 

этган марказлашган миллий империялар ҳуқуқига асосланган, улар 

эга бўлган ѐки ўз таъсири остига олган маконлар, империялараро 

муносабатлар ва уларнинг тамойиллари, мустамлака сиѐсати ва 

унинг асослари, ишғол остида бўлган халқлар, давлатлар ва 

ҳ.к.ларнинг акторларига ѐндашув нормалари ва ҳ.к. реалликлар 

тасдиқланди, кейинчалик сиѐсий адабиѐтларда халқаро 

муносабатларнинг “Европа  концерти” деб ном олган халқаро 

муносабатлар системаси моделини яратишга ҳаракат қилинди. 

      Вена битими Европада айрим-айрим халқлар ва давлатларни 

зўрлик йўли билан бошқа давлат байроғи остига бирлаштириш, 

уларнинг суверен ҳуқуқларини бузиш, ҳудудларини ишғол этиш ва 

ожиз миллатларни эксплуатация қилиш амалиѐтига барҳам 

бермади, аксинча, бу воқеликни янада “қонунлаштириб”, 

жаҳоннинг мавжуд геосиѐсий реалликларининг, қудратли 



 334 

империялар ҳукмронлигининг ва улар орасидаги халқаро куч 

мувозанатининг “бузилмаслиги”ни яна бир марта тасдиқлади. 

      XIX аср охирларида Европанинг тобора кучайган  баъзи 

давлатлари Наполеоннинг йўлини давом эттириш, янги-янги 

геосиѐсий мақсадларга эришиш ва янги-янги мустамлакаларни 

босиб олиш учун яна ҳаракатга ўтдилар.Жаҳон қисқа вақт ичида 

амалда Европанинг мустамлакасига айланди ва Эски Дунѐнинг бир 

неча давлати ўртасида бўлиб олинди. Шу вақтдан бошлаб Европа 

тарихи жаҳон тарихига айлана бошлади. 

      Кўпгина тадқиқотчилар Вена системасининг асосини 

Вестфалнинг географик макон устидан миллий-марказий империя 

назорати тамойили ташкил этади, деб ҳисоблайдилар. Жаҳон ўша 

даврнинг энг йирик геосиѐсий акторлари – Россия, Автрия-Венгрия, 

Британия, Германия мустамлакачи империялари ва XIX аср 

ўрталаридан расман республика ҳисобланган Франция орасида 

асосий таъсир доираларига бўлиб олинди. 

      1877 йилда турк султони “Усмонийлар императори” унвонини 

қабул қилди ва ўша даврга келиб заифлашиб қолган Усмонийлар 

империясига Яқин Шарқ ва Жануби-Шарқий Европада ҳал қилувчи 

ўйинчи ролини қайтаришга уриниб кўрди. 

      Православ Россия подшоси, католик Австрия-Венгрия 

императори ва протестант Пруссия қироли Вена битими 

имзолангандан кейин 1815 йилда уч томонлама “Муқаддас 

Христиан Иттифоқи”ни барпо этишга келишиб олишди ва 

Европада ҳамкорликда гуманитар ва бошқа тур фаолият юритиш 

тўғрисидаги шартномани имзоладилар. Бу аслида XIX аср 

ўрталаригача Европада гегемонлик қилган Англия, Франция ва 

Усмонийларга қарши курашда Россиянинг имкониятларини муайян 

даражада кенгайтирди ҳамда Евроосиѐнинг ҳукмрон давлатига 

айланишига кўмаклашди.  Россия қисқа вақт ичида Болтиқ, Қора ва 

Каспий денгизлари ҳавзаларида, Марказий Осиѐ, Болқон ва 

Кавказда янги мустамлакаларни қўлга киритишга ҳамда Британия 

империясига бевосита хавф туғдиришга ҳаракат қилди. Шунинг 

учун Англия 1853-1856 йиллардаги Қримдаги рус-турк урушида, 

айтиш мумкинки, Европанинг барча давлатлари иштирокида 

Россияга қарши коалиция тузиб, уни шармандаларча мағлуб қилди. 

      Шак-шубҳасизки, Россиянинг кучайишига ва унинг Евроосиѐда 

етакчи давлатга айланишига инглизлар тиш-тирноғи билан қарши 

эдилар. Улар ҳар хил дипломатик ва нодипломатик найранглар, 

ҳарбий усуллар, “бўлиб ташла ва ҳукмронлик қил”, “инглизларнинг 

доимий дўстлари ҳам, доимий душманлари ҳам йўқ, фақат доимий 

манфаатлари бор холос” каби ғайриинсоний сиѐсатни қўллаш йўли 

билан дунѐга ҳукмронлик қилиш миссиясини ҳеч ким билан 

бўлишишга рози эмасликларини намойиш қилардилар. 

      Тадқиқотчиларнинг ҳисоблашича, аслида инглизлар русларнинг 

геосиѐсий нуқтаи назардан Қора ва Болтиқ денгизларини тамомила 

назорат қилишига, уларни “русларнинг ички кўлларига” 

айлантиришига, Болқонда ва Ўртаер денгизи атрофида, Кавказ ва 

Марказий Осиѐда мустаҳкамланиб олишига йўл қўя олмасдилар. 

Чунки бу Россияга бир вақтнинг ўзида иккита ҳал қилувчи 

минтақага – Атлантика океани ва Ўртаер денгизига чиқиш ва улар 

устидан назорат ўрнатиш имконини берган бўларди. Бундай 

назорат Россияни қудрати ва кучига кўра Англияга тенг империяга 

айлантирган бўларди. 

      Россия Қрим урушида мағлубиятга учраганидан сўнг Вена 

системасида баъзи ўзгартиришлар қилинди. Европа ҳукмдорлари 

орасида 1815 йилда тузилган Муқаддас Иттифоқ тарқалди, 

Вестфаль системасининг инқирози бошланди. Европада Пруссия 

кучайди ва 1870-1871 йиллардаги урушда Францияни тор-мор 

келтириб, Эльзас ва Лотарингияни ўзига қўшиб олди. Ўша йили  

Пруссия базасида бирлашган Германия империяси яратилди ва бу 

империя қитъанинг геосиѐсий ҳодисаларига борган сари жиддий 

аралаша бошлади. 

      Мазкур даврда Европада бўлгани сингари, бутун жаҳонда 

мустамлакачилик ҳаракати тобора кенгайди. Бу ҳам геосиѐсий 

муносабатларни очиқ шаклда кескинлаштира бошлади.   

 

   Жаҳон мустамлакачилик ҳаракатининг 

       даврлари, тавсифи, зиддиятлари ва Вестфаль  

    системасининг инқирози 

 

      Тарихий адабиѐтларда жаҳон мустамлакачилик ҳаракати 

қуйидагича даврлаштирилади ва тавсифланади: 

      - Биринчи давр 1494-1600 йилларни қамраб олади. Бу 

давр “рақобатсиз мустамлакачилик” дея тавсифланади. 

Аввало Испания ва Португалия, сўнгроқ уларга қўшилган 

Голландия ва Англия мустамлакачилик ҳаракатининг бу 

даврдаги асосий мақсади Европа ва Латин Америкаси   

мамлакатлари ва давлатларини ғорат этишдан иборат бўлди. 

      Мазкур даврда мустамлакачилар олдин Европанинг бошқа 

мамлакатларида, сўнгра бошқа қитъалардаги мустамлакаларида 

“капитализм қурилиши”га фаол раҳбарлик қилдилар. Айни шу 

мамлакатларда янги ишлаб чиқариш ва ижтимоий-иқтисодий 

муносабатлар, капиталистик тартиблар вужудга келди ва кейин 

экспорт қилинди. Ҳар бир мустамлакачи  давлат босиб олган 

ерларида ўз турмуш тарзи, тили, дини, ижтимоий-иқтисодий ва 

меҳнат муносабатларини зўрлаб тиқиштирди, маҳаллий аҳолини ўз 

анъанавий турмуш тарзидан воз кечишга мажбур қилди. 

- Иккинчи давр 1600-1800 йилларни қамраб олади. Бу даврда 

тилга олинган давлатлардан ташқари Франция, Дания, 

Швеция ва Пруссия ҳам мустамлакачилик ҳаракатига 

қўшилди. Кариб ва Шимолий Америка, Африка, 

Ҳиндистоннинг бандаргоҳлари ва каттагина ҳудуди босиб 

олинди. 1783 йил 3 сентябрда Версалда АҚШ (1776 йилда ўз 

мустақиллигини эълон қилган эди), Буюк Британия, Франция, 

Испания ва Голландия ўртасидаги шартнома имзоланди. Бу 

шартнома билан Латин Америкаси ва Кариб ҳавзасидаги 

мустамлакачилик ҳаракатининг натижалари ва шартлари 

аниқлаб олинди. Мазкур шартнома жаҳондаги 

мустамлакачилик ҳаракатининг иккинчи босқичини якунлаб 

берди. 

- Учинчи даврда (1800-1900) Жануби-Шарқий ва Жанубий 

Осиѐ, Ҳиндихитой, Янги Зеландия ва Австралияда ҳукмрон 

бўлиш, Европа ва Осиѐ орасидаги денгиз йўллари ва бошқа 

маконлар учун Европанинг иккита асосий метрополияси – 

Англия ва Франция ўртасида, Америка ва Кариб денгизи 

ҳавзасида – АҚШ ва эски мустамлакачи давлатлар ўртасида, 

Евроосиѐда – Россия, Усмонийлар, Австрия-Венгрия, Пруссия 

(Германия) империялари ўртасида кураш авж олиб кетди. 

- Тўртинчи даврда (1900-1945) мустамлакачилик бир нечта 

йирик мустамлакачи давлатлар (Англия, Франция, АҚШ, 

Россия, Япония, Италия, Усмонийлар Туркияси)нинг рақобати 

ва уларнинг кучайган Германия билан зиддиятлари заминида 

шаклланди. 

      Баъзи ҳарбий ва сиѐсий омилларни ҳисобга олган мустамлакачи 

давлатлар мустамлака этилаѐтган халқларнинг қаршилигини 

синдириш, уларнинг табиий бойликларини эгаллаш, шунингдек 

бошқа мустамлакачи давлатлар билан муносабатларни йўлга қўйиш 

мақсадида босиб олган ҳудудларига муайян ҳуқуқий статус 

бердилар ва мустамлакаларни бошқаришнинг тегишли 

режимларини барпо этдилар. 

     Масалан, давлат бошқарувида Индонезия, Малайзия ва Жанубий 

Арабистонда султонлик, Ҳинди-хитойда протекторат, Ҳиндистонда 

рожалик, Бирма ва Нигерияда ярим мустақил режимлар ўрнатилди. 

Бу давлат тузилмаларининг раҳбарлари, асосан, маҳаллий 

бошқарув аҳамиятига эга бўлган масалаларни назорат қилар 

эдилар. Қолган масалалар, айниқса, мустамлакаларга оид аслаҳа-

анжом ва хом ашѐларни қўриқлаш, эксплуатация қилиш ва 

бошқариш, ташқи ташувлар ва бошқа стратегик масалалар 

мустамлакачи тузилмалар қўлида эди. 

      Мустамлакачилик сиѐсати мисли кўрилмаган даражада авж 

олган XVI-XIX асрларда ўз ички мустақиллигини сақлаб қолган 

давлатлар ҳам бор эди. Бу асосан мустамлакачи империялар 

ўртасидаги тортишувлар ва зиддиятлар, мазкур мамлакатларни тўла 

босиб олиш учун уларнинг ҳеч бирида етарли даражада куч-қудрат 

йўқлигининг натижаси эди. Аниқроқ айтганда, бирданига бир неча 

мустамлакачи империянинг манфаатлари доирасига тушиб қолган 

бу давлатлар пухта ўйланган маневрлари туфайли ўзларининг 

нисбий мустақилликларини сақлаб қолишга муваффақ бўлдилар. 

Аслида бундай мустақиллик ҳам мутлақо расмий характерда бўлиб, 

фақат ички масалаларга оид эди. Бу ерда мустамлака қарамлиги 

шунда намоѐн бўлар эдики, бу мамлакатларнинг ҳудуди, табиий 

бойликлари ва инсон заҳиралари уларга мажбуран қабал 

қилдирилган бир томонлама шартнома ва битимлар воситасида 

мустамлакачи давлатларга очиб қўйилган эди. Бу мамлакатларнинг 

ҳудуди ва бу ерда ўтказиладиган сиѐсат уларни ўз таъсирига олган 

мустамлакачи давлат бошқаруви остида эди. 

      Буларнинг ҳаммаси жаҳон геосиѐсати ва халқаро 

муносабатларнинг Вестфаль даврида фақат Европанинг энг йирик, 

қудратли ва чинакамига мустақил давлатларининг ўзаро 

муносабатларига нисбатангина муайян тартиб барпо этилганидан 

гувоҳлик беради. Мазкур давлатларнинг ташқи дунѐ, бошқа 

қитъалардаги  мамлакатлар билан муносабатларида бўлса, тўла 

бошбошдоқлик ҳукм сурар, қандайдир халқаро қоидалар ва ҳуқуқ 

нормалари умуман йўқ эди. 

      Капиталистик муносабатларни ривожлантириш, янги меҳнат 

заҳиралари, хом ашѐ ва табиий бойликларга кун сайин ошиб 

бораѐтган эҳтиѐжларини қондириш мақсадида мустамлакачи 

империялар ўз иқтисодий, ҳарбий қудрати ва имкониятларига 

мувофиқ равишда Африка, Осиѐ, Латин Америкасига ва бошқа 

ҳудудларга юриш қилдилар, уларнинг халқлари ва давлатларини 

босиб олдилар, у ерларда ўзларига керакли бошқарув режимини 

ўрнатдилар ѐки бу мамлакатларга асоратга солувчи шартнома ва 

битимларни зўрлаб қабул қилдирдилар. 

     Шундай қилиб, империализмнинг тараққийси ва унинг янги-

янги ҳудудлар, хом ашѐ манбалари, мол сотиш бозорлари, ишчи 

кучи ва бошқа соҳаларни эгаллаш эҳтиѐжининг ошиб бориши 

жаҳоннинг бир неча мустамлакачи империялар томонидан бўлиб 

олинишига сабаб бўлди. 1914 йилга келганда жаҳоннинг барча 

ҳудудлари тахминан қуйидагича тақсимлаб олинган эди: 

       Англия: Ҳудуд жиҳатидан жаҳоннинг энг катта мустамлакачи 

давлати Англия эди. XV асрда бу мамлакатда капиталистик 

муносабатларнинг тараққий эта бошлагани, марказлашган 

давлатнинг барпо этилиши, 1642-1649 йилларда содир бўлган 

буржуа инқилоби ва саноатнинг гуркириб ривожланиши  Англияни 

ўша вақтнинг энг қудратли давлатига айлантирди. Жаҳон океанида 

чексиз ҳукмфармолик қилган Англия энг кўп мустамлакаларни 

босиб олишга эришди. Буюк Британия бу даврда Ҳиндистон, 

Автралия, Канада, Янги Зеландия, Ирландия ва бошқа 

мустамлакаларга эга бўлган. Аҳолиси 37 миллион киши бўлган  

Англия жами аҳолиси 500 миллион кишидан кўпроқ бўлган 

ҳудудларни бошқарар эди. 

      Африканинг жуда кенг ҳудудлари: шарқда – Миср, Судан, 

Кения, Уганда, Сомали; жанубда – Жанубий Африка Иттифоқи 

ҳудудлари (у инглиз-бур урушида Буюк Британиянинг 1910 йилда 

ғалаба қозониши натижасида ташкил этилган ва унга ўзини ўзи 

бошқариш ҳуқуқи берилган);  ғарбда – Нигерия, Олтин Соҳил, 

Сьерра-Леоне, Замбия Англиянинг мустамлака ҳукмронлиги остида 

эди. Бундан ташқари Буюк Британия Осиѐнинг жанубида 

Ҳиндистондан ташқари Балужистонни, Афғонистоннинг чегара 

вилоятларини, Хитой Тибети, Индонезия, Фиджи ва Соломон 

ороллари ҳудудларини ҳамда бошқа муҳим геосиѐсий маконларни 

ўз мулкига қўшиб олган эди. 

      Франция: Европада Англиядан кейин энг кучли давлат 

Франция эди. ХХ аср бошида Габон, Конго, Мадагаскар, Сенегал, 

Чад, Жазоир, Француз Полинезияси бу давлатнинг мустамлакалари 

бўлган. Африка қитъасининг тахминан 30 фойизи французлар қўли 

остида эди. Бундан ташқари, улар инглизлар билан курашда Ҳинди-

хитойда бир қанча мустамлакаларни эгаллашга эришдилар. Таити, 

Янги Каледония ва Океаниянинг бошқа ҳудудлари (жами 9 

млн.км.кв.) ҳам Франциянинг мустамлакаси эди. 

      Германия: Миллий бирлик ва марказлашган миллий давлат 

манфаатларининг шаклланиши жиҳатидан Германия ва Италия 

бироз орқада қолган бўлсалар-да, XIX асрнинг охири – ХХ асрнинг 

бошларида улар ҳам “офтоб остидан ер олиш”  даъволарини очиқ-

ойдин айта бошладилар. Бу эса уларни келажакда Англия ва 

Франция билан тўқнашувга олиб келди. 

      Германия мустамлака учун курашга бироз кеч киришгани 

сабабли бошқа империяларнинг “таъсир доираси”га бостириб 

киришга ва улар билан тез-тез тўқнашишга мажбур бўлди. Бироқ, 

шунга қарамай, у қисқа муддат ичида 12 миллион киши яшайдиган 

умумий майдони 3 млн.км.кв. ҳудудни босиб олишга эришди. 

Африкада – Жануби-Ғарбий Африка, Танзания, Камерун, Того; 

Океанияда – илгари Голландия ва Англияга қарашли бўлган барча 

мустамлакалар Германияники бўлди. Испания-Америка урушидан 

кейин Мариан ва Каролина ороллари ҳам Германияга ўтди.  

      Туркия: XV- XVIII асрларда Усмонийлар Туркияси 

Евроосиѐнинг энг катта давлатига айланди. Вестфаль системаси 

шаклланиши арафасида қуйидаги: Қора ва Ўртаер денгизлари 

атрофида собиқ Византия империясига кирган ҳудудлар, 

Болқоннинг каттагина қисми, Шарқий Европанинг бир қисми; 

Африкада – Миср ва Ливан; Яқин ва Ўрта Шарқдаги араб-

мусулмон халқларининг ерлари, Кавказ, Ўрта Осиѐнинг бир қисми, 

шарқий Фракия ва Эгей денгизи атрофидаги ҳудудлар турк султони 

қўли остида эди. XVIII аср ўрталаридан кучсизлана бошлаган 

Усмонийлар империяси улкан ҳудудларга эгалик қилибгина 

қолмай,  энг муҳим геосиѐсий марралар – Осиѐ, Европа ва 

Африкани боғлайдиган асосий стратегик пунктлар, бўғозлар 

устидан назоратни ўз қўлида сақлаб турар эди. Мазкур даврда 

Туркия Ғарбий Европанинг асосий давлатлари учун жиддий 

муаммо ва “бош оғриғи” ҳисобланар эди. 

       Бельгия: Европанинг бошқа мамлакатларига қараганда 

кичкина бўлган Бельгия Африкада каттагина мустамлакага – 

Конгога эга эди.   

       Италия: Европанинг бошқа давлатларига қараганда анча заиф 

бўлган Италия мазкур даврда Африканинг Мағриб мамлакатлари, 

Сомали ва Ливиянинг бир қисми, Грециянинг Кичик Осиѐ соҳили 

яқинидаги бир қанча оролларни ишғол қилиш билан чекланишга 

мажбур бўлган эди. 

      АҚШ: ХХ аср бошларида яна бир қудратли давлат -  АҚШ 

пайдо бўлди ва у вақт ўтиши билан жаҳон ва Европа миқѐсидаги 

жараѐнларга борган сари тез-тез аралаша бошлади. АҚШ 1889 

йилда Ҳаваи оролларини босиб олиш билан мустамлакачилик 

ҳаракатига қўшилди. 1898 йилги испан-америка урушидан кейин 

АҚШ Тинч океанида: Куба, Гуам, Кариб денгизида: Пуэрто-Рико, 

Панама канали атрофидаги ерларни ўз таъсири остига олди. 

Кейинчалик Англия, Португалия ва Испаниядан куч ишлатиш ѐки 

сотиб олиш йўли билан Марказий Америка, Кариб ҳавзаси, Латин 

Америкасининг каттагина қисмини ва, ниҳоят, 1917 йилда 

Виржиния оролларининг бир қисмини қўлга киритди. 

      Япония: Жануби-Шарқий Осиѐда энг катта мустамлака 

мулклари айни шу давлатга тегишли эди. Мазкур даврда Япония 

кўп йиллик кураш натижасида Курил оролларини қайтариб олди, 

1894-1895 йиллардаги Япония-Хитой уруши натижасида Хитойдан 

Тайван ва бир қанча оролларни тортиб олди, 1904-1905 йиллардаги 

рус-япон урушидан кейин Сахалиннинг жанубий қисми ва Хитой 

ҳудудининг бир қисми – Порт-Артур билан биргаликда Квантун 

ярим оролини қўлга киритди. 1910 йилда Япония бутун Кореяни 

амалда босиб олди. 

      Россия: Ҳудуднинг катталигига кўра Россия жаҳонда иккинчи 

ўринда турадиган империя эди. Гарчи бу империя Ер куррасидаги 

қуруқликнинг олтидан бир қисмини эгаллаган бўлса-да, аҳолиси 

сайѐра аҳолисининг атиги 8 фойизини ташкил этарди. Россиянинг 

Европа қисми, Польша қироллиги, Финляндия князлиги, Сибирь 

Россия таркибида эди. 

     Бундан ташқари Хитойнинг мағлубиятидан сўнг Россия 

Шимолий Маньчжурия, Мўғулистон ва Тувани эгаллади. 

Инглизлар билан кураш давомида Шимолий ва Марказий Осиѐ 

ерлари (1907 йилдаги Англия-Россия битимига кўра), Эрон ва 

Туркия билан урушлар натижасида Қора денгизнинг бир қанча 

бандаргоҳлари, Жанубий Кавказ, шу жумладан Шимолий 

Озарбайжон (1813 йилги Гулистон, 1828 йилги Туркманчой ва 1829 

йилдаги Эдирна шартномаларига кўра), шунингдек Карелия ва 

Болтиқбўйи ҳудудининг бир қисми Россияга ўтди. 

      ХХ аср бошида Европа яна бутун инсониятга таҳдид қиладиган 

ихтилоф ва геосиѐсий зиддият ўчоғига айланди. Европада урушга 

йўл очган Франция-Германия зиддияти жиддий кескинлашган бир 

шароитда узоқ вақт жаҳон системасининг барқарорлигини ва 

империялар ўртасида куч мувозанатини сақлашни таъминлаган 

Вестфаль тузилмасига асосланган давлатларнинг тинч-тотув яшаши 

қоидалари ожизлиги аѐн бўлиб қолди. Европанинг барча 

мамлакатлари ва жаҳон мустамлакаларининг ҳудудий, моддий ва 

инсон заҳиралари Европанинг бир-бирига қарама-қарши турган 

йирик давлатлари қўлида тўпланганини ҳисобга олганда, муайян 

маънода бутун жаҳон бўлғуси урушга тайѐргарлик кўрди. Кўп 

йиллар мобайнида жаҳонни бошқарган, қўл учида ўйнатган ва 

эндиликда герман империализмини жиловга солиш учун таъсирчан 

чоралар тополмаган машъум “инглиз бармоғи” бундай вазиятда ўз 

ҳарбий-иқтисодий қудратини кундан-кунга ошираѐтган ва дунѐни 

қайтадан бўлиб олишга жон-жаҳди билан ҳаракат қилаѐтган 

Германия таҳдиди олдида кучсиз бўлиб қолди. 

      Кўриниб турганидек, ХХ аср халқаро геосиѐсий 

муносабатларнинг глобаллашуви, халқлар ва давлатлар ўртасидаги 

алоқалар ҳамда ўзаро боғлиқлиқнинг кучайиши билан 

характерланади. Эндиликда буюк давлатлар ўз геосиѐсий 

манфаатларини таъмин этаркан, қўшни давлатларнинг позициясини 

ҳисобга олибгина қолмай, жаҳоннинг бошқа минтақалари, шу 

жумладан ўз мустамлакалари ҳисобланган ҳудудлардаги 

фаолиятини ҳам келишиб олишга мажбур эдилар. 

       Мустамлакачилик ҳаракатининг кучайиши Европа 

империялари орасидаги куч мувозанати моделини жиддий 

синовдан ўтишга мажбур қилди. Ўтган даврга қиѐслаганда ХIX аср 

охирларида жаҳон мустамлака учун курашнинг ўз кўламига кўра 

янги босқичига қадам қўйди. Мустамлакалар учун курашда 

Европанинг етакчи давлатлари – Буюк Британия, Франция, 

Германия ва Италия ўртасидаги зиддиятлар охирги нуқтасига 

бориб етди. Бунинг устига бу кураш жаҳоннинг бошқа буюк 

давлатлари – АҚШ, Россия, Япония, Австрия-Венгрия, Усмонийлар 

империясини ҳам бавосита ўз қучоғига тортди.  

       Бу даврда геосиѐсий муносабатлар мураккаблашди, давлатлар 

ўртасидаги сиѐсий, иқтисодий, диний ва маданий алоқалар борган 

сари нифоқли характер касб эта бошлади. Жаҳон сиѐсатини 

белгилаб бераѐтган йирик давлатларнинг этнодемографик таркиби 

мустамлака халқлари ҳисобига янада мураккаблашди, аҳолисининг 

миллий, диний, ижтимоий тузилиши ўзгарди. 

      Статистик маълумотларга қараганда, бу даврда жаҳон 

аҳолисининг сони анча кўпайди ва 1900 йилда 1,630 миллион 

кишига етди. Агар жаҳон аҳолисининг сони I – XVI асрларда (яъни 

15 асрда) атиги 2,5 баравар кўпайган бўлса, XVI –XIX асрларда (уч 

асрда) 9,6 марта кўпайди. 

      1900 йилда жаҳон аҳолисидан 290 миллион киши Европада 

(Россияни ҳисобга олмаганда), 948 миллиони – Осиѐда, 180 

миллиони – Африкада, 6,8 миллиони – Австралия ва Океанияда 

яшади. Жаҳон аҳолиси мамлакатлар бўйича қуйидагича 

тақсимланганди: Хитой – 475 миллион, Жанубий Осиѐ 

мамлакатлари – 290 миллион, Россия – 130 миллион, АҚШ – 76 

миллион, Япония – 45 миллион, Германия – 43 миллион, Франция – 

41 миллион, Индонезия – 38 миллион, Англия – 37 миллион киши. 

      Капитализмнинг тараққийси ва юқори босқич – империализмга 

ўтиши билан буюк давлатлар ўртасида жаҳон маконларини эгаллаш 

учун кураш янада кескинлашиб, очиқ характерга эга бўлди. Ҳарбий 

кучни ишлатиш, ишғол этиш, ғайрииқтисодий мажбурлаш, 

мустамлакаларни босиб олиш ва муҳофаза қилиш, маҳаллий 

аҳолини эзиш империялар томонидан ўтказилаѐтган жаҳон 

сиѐсатининг характерли хусусияти ва одатий ҳол бўлиб қолди. 

       Империяларнинг чегаралари аста-секин Европадан бошқа 

қитъаларга ўтиб, босиб олинган мустамлакалар, ишғол этилган 

ҳудудларни ўзлаштириш ҳисобига кенгайди, маҳаллий аҳоли 

зўрлаш йўли билан  “янги цивилизация”га жалб этилди. “Орқада 

қолган халқлар”нинг турмуш тарзи, маиший ҳаѐти, ижтимоий-

иқтисодий тузуми зўрлаб ўзгартирилди, мажбурий йўсинда 

“маданий халқлар ва давлатлар” системасига  уйғунлаштирилди. 

        ХХ аср бошларида Англия, Франция, Германия, Италия, 

Россия, Япония ва АҚШ каби буюк давлатлар саноат, иқтисодий, 

маданий, илмий-техника ривожининг асосий марказлари ва 

ҳаракатга келтирувчи кучлари эди. Айни шу даврда жаҳон 

давлатлари орасида табақалашув жараѐни тезлашди – жаҳон бой ва 

камбағал давлатларга ажралди. Энг кучли давлатлар жаҳоннинг 

кенг ҳудудларини ишғол қилиб, уларни ўз мустамлакасига 

айлантирдилар, Ер куррасининг табиий бойликлари ва инсон 

заҳираларини эгаллаб олдилар. 

       Моҳият эътибори билан давлатларнинг иқтисодий қудрати ва 

миллий даромади энди уларга тегишли ҳудудларга бевосита боғлиқ 

бўлиб қолди. Шу боисдан, табиийки, табиий заҳираларга бой 

ҳудудларни эгаллаш учун кураш тобора кескинлаша борди. 

      XIX аср охирида биринчи тўқнашувлар юз берди – Кариб 

денгизи ҳавзасини эгаллаш  учун 1898 йилда Испания ва АҚШ 

ўртасида, бир йилдан кейин Жанубий Африкадаги олтин конларини 

қўлга киритиш учун инглиз-бур урушлари бўлиб ўтди.  

      Империячилик даъволари ва янги мустамлакаларни қўлга 

киритиш ҳаракатлари шу даражага бориб етдики, Вестфаль 

шартномаси ва у томонидан яратилган халқаро муносабатлар 

системаси энди давлатлараро муносабатларни бошқара олмай 

қолди. Империализмнинг иқтисодий манфаатлари барча 

тўсиқларни, шу жумладан сиѐсий ва дипломатик омилларни бир 

четга улоқтириб ташлади. 

      Бу даврда қуйидаги таъсир доиралари:  

 - Ўрта Осиѐ, Кавказ, Форс кўрфази, Болқон, Узоқ Шарқ ва 

Қора  денгиз ҳавзаси учун Англия ва Россия; 

- Болтиқбўйи, Шарқий ва Марказий Европа, Ўртаер денгизи 

учун Германия, Франция ва Англия; 

- Узоқ Шарқ, Тинч океани ва Осиѐ учун АҚШ, Россия ва 

Англия; 

- Кариб денгизи ҳавзаси, Филиппин учун АҚШ ва Испания; 

- Узоқ Шарқ ва бошқа ҳудудлар учун Россия ва Япония 

ўртасида жиддий кураш борди.   

     Бу давлатларнинг ҳар бири бошқа давлатлар билан сепарат 

музокаралар олиб борди ва махфий битимлар тузди, ўз 

рақибларини заифлаштириш ва сиқиб чиқариш учун турли 

йўлларга бош урди. 

     XIX аср охири – XX аср бошларида Европанинг етакчи 

давлатлари ҳарбий блоклар яратишга киришдилар ва энди бир-бири 

билан урушишга очиқдан-очиқ тайѐргарлик кўра бошладилар. Бир 

томондан – Россия, Франция ва Англия, иккинчи томондан – 

Германия, Австрия ва Италия ўз ҳарбий ва иқтисодий қудратини 

бирлаштиришга интила бошлади. 

      Осиѐ-Тинч океани ҳавзаси ва Узоқ Шарққа тегишли 

масалаларга оид манфаатлар борасида АҚШ ва Япония ҳам 

вужудга келган блоклар билан у ѐки бу музокараларга қўшилиб 

турди. Айни шу давлатлар Европа давлатларининг Европа, Осиѐ ва 

Тинч океани ҳавзасидаги мустамлакаларни аста-секин ўз таъсир 

доирасига олди. Масалан, ўша вақтлари кучсизланиб ва 

мустамлакаларини бошқаришга қодир бўлмай қолган Испаниядан 

АҚШ Филиппин, Кариб денгизи ҳавзаси, Кагаян ороллари, Зулу ва 

Сибуту архипелагини, Германия – Каролина, Мариан ороллари ва 

Палау оролини тортиб олди. 1905 йилда Тинч океани ва Узоқ 

Шарқда Россияни мағлуб қилган Япония Кореяни Россиянинг 

таъсир доирасидан чиқарди, ундан Прот-Артур, Ляодун ярим 

ороли, Жанубий Сахалинни тортиб олди. 

      XIX аср охирида Жанубий Африкадаги олтин ва олмосга бой 

конларни назорат қилиш устида Англия ва ўша даврда бу 

мамлакатга раҳбарлик қилган Бур ҳукумати ўртасида уруш 

бошланди. 250 минг кишилик инглиз армияси 1902 йилда бурларни 

мағлуб қилди ва Жанубий Африкани Буюк Британия манфаатлари 

доирасига қўшиб олди. Бироз вақтдан кейин Германия, Франция ва 

Россиянинг босимига тоб беролмаган Англия бу ишга АҚШни ҳам 

қўшишга мажбур бўлди ва кўрсатган ѐрдами учун АҚШга Панама 

каналини қуриш (бу канал қурилиши 1903 йилда бошланиб, 1914 

йилда тугалланган) ва канал битгандан кейин унинг устидан 

назорат қилиш ҳуқуқини беришга мажбур бўлди. 

      1898 йилда Хитойда мустамлакачиликка қарши кўтарилган 

қўзғолонни бостириш масаласи ўша вақтдаги етакчи давлатлар – 

АҚШ, Россия, Англия, Франция, Германия ва Япония ўртасида 

дипломатик зиддиятга олиб келди. Бу уларнинг ҳар бирининг 

Хитойда ўз манфаатлари борлиги билан боғлиқ эди. Аҳолисининг 

кўплиги, арзон ишчи кучи ва қулай бозорларга эгалиги туфайли 

Хитой ривожланаѐтган капиталистик давлатлар учун жуда катта 

аҳамиятга молик эди. Бу давлатларнинг барчаси Хитой аҳолисини 

жазолаш ва бу ерда чет элликларнинг манфаатларини ҳимоя этиш 

борасида якдил эдилар. Лекин бу операцияни ким ўтказади, 

Хитойга кимнинг қуролли кучлари юборилади деган масалада 

сиѐсий манфаатлар тўқнаш келди. Геосиѐсий, географик ва ҳудудий 

нуқтаи назардан Россия ва Япониянинг қуролли кучлари Хитойдаги 

қўзғолонни бостиришда қўлланиши энг мақбул эди. Бироқ бу 

вазифани бажариш кейинчалик Россияга (Германия унинг 

иттифоқчиси эди) ѐки Японияга (уни асосан Англия қўллаб-

қувватлаѐтган эди) фойда келтиришини ҳисобга олган бошқа 

давлатлар бу ғояни қувватламадилар. Уларнинг фикрича, бу 

минтақада Россия ѐки Япония таъсирининг кенгайиши хавфи 

мавжуд эди. Шунинг учун 1899 йилда АҚШ Европанинг етакчи 

давлатларига нота йўллаб, барча давлатларга “Хитойни очиқ деб 

эълон қилиш”ни ва бу мамлакатда “тартиб ўрнатиш”да барча 

манфаатдор мамлакатларнинг иштирок этишини талаб қилди. 

Натижада Хитойга немис фельдмаршали Вальдерзен қўмондонлиги 

остида халқаро ҳарбий корпус юборилди. Бу корпус барча йирик 

давлатларнинг аскарларидан таркиб топган эди.  

      Шундай қилиб, ХХ аср бошларида жаҳоннинг етакчи 

давлатлари орасидаги манфаатлар тўқнашуви борган сари 

кескинлашди ва шу даражага бориб етдики, Вестфаль системаси бу 

кескинликни юмшатишга қодир бўлмай қолди. Натижада 

шаклланган икки ҳарбий блок орасида янги коллектив зиддият, шу 

жумладан қуролли тўқнашув чиқиши муқаррар бўлиб қолди. 

      Биринчи Жаҳон урушининг бошланиши халқаро 

муносабатларнинг 260 йилдан кўпроқ вақт мобайнида ҳукм сурган 

ва 1815 йилги Вена битими билан баъзи ўзгартиришлар киритилган 

Вестфаль системасини йўқ қилди. 

 

          Версаль даври: Европа ва жаҳоннинг 

  янги геосиѐсий воқелиги ва зиддиятлари (1919-1939) 

 

      Биринчи Жаҳон уруши арафасида Европада давлатлараро 

муносабатлар ҳаддан  ташқари кескинлашиб кетди. Туркия ва 

Греция ўртасида бошланган уруш, Туркиянинг вилоятларида 

Европа давлатлари томонидан авж олдирилган этносепарат 

исѐнлар, Туркия ва Болқон давлатлари (Болгария, Сербия ва 

Руминия) ўртасида 1912-1913 йилларда ўтказилган ҳарбий 

операциялар ва, энг муҳими, Европанинг етакчи давлатлари бутун 

бу жараѐнларда ўтказган аксилтурк ва иғвогарона сиѐсат, моҳият 

эътибори билан, жаҳон урушини муқаррар қилиб қўйди. 

       Биринчи Жаҳон урушининг асосий ҳаракатлантирувчи кучи 

Германия бўлди. Германия ўз “миллий ҳуқуқлари”ни Вестфаль 

сулҳ шартномаси имзолангандан то ХХ аср бошигача бўлган 

даврда Европа мамлакатлари доимий равишда бузиб келди, 

натижада мустамлакалар тақсимотида унга атиги озгинагина ҳисса 

тегди, деб ҳисоблар эди. Австрия-Венгрия, Болқон уруши 

якунларидан норози бўлган ва, айтиш мумкинки, тарқалиш 

арафасида турган Туркия, шунингдек Болқон урушида ўз 

ҳудудининг бир қисмидан ажралган Болгария унинг иттифоқчилари 

эдилар. 

      Германиянинг доимий иттифоқчиси бўлган Италия уруш 

бошида бетараф турди, 1915 йилда Антанта томонида туриб урушга 

кирди. Антантага Англия, Франция ва Россия кирарди. 

      Биринчи Жаҳон уруши бошланди дегунча Германиянинг Узоқ 

Шарқдаги мустамлакаларини қўлга киритиш мақсадида Япония 

Германия-Австрия-Венгрия блокига қарши урушга қўшилди. 

Шундай қилиб, Европада икки қарама-қарши блок ўртасида 

бошланган уруш жаҳон урушига айланди. Кўп ўтмай у ѐки бу 

томонга ўз муносабатини аниқлаб олган АҚШ, Бельгия, Канада, 

Миср, Португалия, Руминия, Греция ва Хитой ҳам бу урушга 

қўшилди. 

       Биринчи жаҳон урушида жаҳоннинг жами аҳолиси 1,5 

миллиард кишини ташкил этган 36 давлати иштирок этди. 70 

миллион солдат ва зобит қатнашган бу уруш инсоният бошига сон-

саноқсиз кулфатлар ѐғдирди – 10 миллион киши ҳалок, 20 миллион 

киши ярадор бўлди. Бу уруш инсониятнинг бутун тарихида энг 

қонли ва даҳшатли уруш бўлди. 

      Бундан ташқари, 1917 йилда Россияда бутун дунѐни титратган 

буржуа-демократик (февраль), ундан кейин пролетар (октябрь) 

инқилоблари содир бўлди. Россия империяси қулади, кўп ўтмай 

жаҳон синфий-мафкуравий муносабатлар негизида бир-бирига 

қарама-қарши икки лагерга бўлиниб кетди. Россиянинг инқилоб 

йўли билан урушдан чиқиши унинг иттифоқчилари – Франция ва 

Англияни анча мушкул аҳволга солиб қўйди.  Айни уларнинг гиж-

гижлаши натижасида шу пайтгача Антантага молиявий ѐрдам 

кўрсатиб келган АҚШ 1917 йилда Германияга уруш эълон қилди ва 

Антанта тарафида туриб урушга кирди.  

      Шундай қилиб, Биринчи Жаҳон урушининг тақдири ҳал 

қилинди ҳамда Европа ва жаҳонда халқаро муносабатларнинг 270 

йил ҳукм сурган Вестфаль-Вена системаси ниҳоясига етди. 

      Биринчи Жаҳон урушида Учлар Иттифоқининг мағлубиятидан 

сўнг сайѐра ва жаҳон геосиѐсий тузилмасининг янги шакли 

майдонга келди. Бу даврда геосиѐсий кучларнинг жойлашуви ҳам 

тубдан ўзгарди. Урушдан олдин йирик сиѐсий марказлар 

ҳисобланган Германия, Австрия-Венгрия, Россия, Усмонийлар 

империялари парчаланди, уларнинг ҳокимияти остида бўлган 

халқлар, миллатлар ва айрим ҳудудлар янги статус олди. 

      Биринчи Жаҳон урушининг иқтисодий, ҳарбий, молиявий ва 

бошқа натижаларига тўхталиб ўтирмай, жаҳон сиѐсати ва халқаро 

муносабатлар нуқтаи назаридан унинг қатор якунларига эътибор 

қаратиш лозим. Бу шунинг учун ҳам муҳимки, асосий геосиѐсий 

жараѐнлар ва умуман жаҳон сиѐсати 1918 йилдан Иккинчи Жаҳон 

уруши бошланган 1939 йилгача, энг аввало, мана шу якунлар 

асосида ривожланди. 

      1. Жаҳонда миллий-давлат қарама-қаршилиги ва кураши 1917 

йилдан бошлаб синфий-мафкуравий қарама-қаршиликка айлангани, 

инсоният антагонистик зиддиятлар негизида бир-бирига қарши 

муросасиз иккита лагерга бўлиниб кетгани Иккинчи жаҳон 

урушининг муҳим якунларидан бири бўлди. Бу уруш келтириб 

чиқарган фалокатлар ва ижтимоий норозиликлар фақат 

Россиядагина эмас, балки бутун Европада, мустамлакаларда ҳам 

инқилобий вазият яратди. 

       1917 йилда Россияда рўй берган социалистик инқилоб ғалабаси 

уруш тугамагани сабабли бошқа давлатларнинг диққатини у қадар 

жалб этмади. Шунинг учун ҳам Совет Россияси ва Германия, 

Австрия-Венгрия, Туркия ва Болгария ўртасида тузилган Брест 

сулҳ шартномаси муайян даражада уларнинг эътиборидан четда 

қолди. Бу сулҳ Россия учун нечоғли бефойда бўлишидан қатъий 

назар, бир неча давлатларнинг уни айни Совет давлати сифатида 

тан олишлари нуқтаи назаридан ҳам, Совет Россиясининг 

пролетариат диктатурасини қарор топтириши учун вақтдан ютиши 

жиҳатидан ҳам муҳим аҳамиятга эга бўлди. 

       Европа ва жаҳоннинг бошқа давлатлари фақат уруш тугагандан 

кейингина янги пайдо бўлган, “капитализмни ўзининг асосий 

душмани”, ўзини “капитализмнинг гўркови” деб эълон қилган  

Совет Россиясининг бўлғуси таҳдидлари муносабати билан 

чинакамига бонг ура бошладилар. Энди айни рус инқилобининг 

ғалабаси Биринчи Жаҳон урушининг энг салбий оқибати бўлгани 

ҳаммага аѐн бўлганди. 

       Уруш бошларида немислар томонидан эълон этилган 

“Немислар раҳбарлик қиладиган катта ва қудратли Марказий 

Европа, жаҳоннинг барча мустамлакаларини назорат қиладиган 

қудратли немис давлати” лойиҳалари энди Европага ҳам, жаҳонга 

ҳам ҳеч қандай стратегик хавф туғдирмай қўйган эди. Эндиликда 

биргаликда яшашнинг умуминсоний қонунлари ва халқаро 

муносабатларнинг асосий тенденцияларини икки антагонистик 

система – капитализм ва социализм ўртасидаги геостратегик кураш 

белгилаб беришини барча тушуниб олган эди. 

      Агар 1917 йилгача буюк давлатлар ўз ташқи сиѐсатида, жаҳон 

ҳукмронлиги йўлида олиб борган мустамлакачилик урушларида, 

сайѐранинг моддий бойликлари, табиий ва инсон заҳиралари учун 

қонли урушларда асосан геосиѐсий ва миллий манфаатларидан 

келиб чиққан бўлсалар, янги шароитда энди синфий ѐндашувни ҳам 

ҳисобга олишларига тўғри келди.   

       Моҳиятан, Рим папаларининг ўз вақтида барча кишиларни бир 

дин остида бирлаштиришга уринган сиѐсатини инсонларга синфий 

мансублиги (эксплуататорлар ва эксплуатация қилинувилар) нуқтаи 

назаридан қараган Совет Россияси (СССР) ўзига хос йўсинда давом 

эттирди. Барча мамлакатларнинг пролетариатини (капиталистик 

корхоналарнинг ишчиларини) эксплуатациядан озод этиш ва 

уларни жаҳон миқѐсида бирлаштириш, синфий асосдаги, миллий 

мансубликни ҳисобга олмайдиган, жаҳон геосиѐсий системасини ва 

конфигурациясини тубдан ўзгартиришни мақсад қилган янги 

типдаги давлатни бунѐд этиш ғоялари бутун капиталистик дунѐни 

даҳшатга солди. 

       “Бутун дунѐ пролетарлари, бирлашингиз!” шиорини ўз ташқи 

сиѐсати ва геосиѐсий тамойилларига асос қилиб олган СССР дунѐга 

келган биринчи кунданоқ Европа ва жаҳонда пролетар инқилобини 

ѐйиш борасида фаолият бошлаб юборди. Бу Европа мамлакатлари 

ва АҚШни шунга мувофиқ равишда СССРга қаши яккалаш 

сиѐсатини ўтказишга ва жиддий тадбирлар кўришга мажбур қилди. 

      Совет Россиясини яккалаб қўйиш Версаль системасининг 

асосий вазифаларидан бири сифатида эълон этилди. Россия 

Версалга, Вашингтонга ва сулҳ музокаралари олиб борилган бошқа 

жараѐнларга таклиф этилмади, аксинча, 1918-1922 йилларда унга 

қарши мамлакат ичида ҳам, хорижда ҳам умуммиллий кураш эълон 

қилинди. Жаҳон социал-демократлари Россияга қарши курашга 

кўтарилди, халқаро ишчи ташкилотлари тарқатилди ва манъ 

этилди. Россия фақат хорижий давлатлардангина эмас, балки 

ўзининг собиқ иттифоқчилари – ишчи ва социал-демократик 

ташкилотлардан ҳам ажратиб қўйилди.      

      2. Биринчи Жаҳон урушининг асосий якунларидан ва Версаль 

системасининг фарқли жиҳатларидан бири – жаҳонда ва Европада 

анъанавий куч мувозанатининг ўзгариши, “буюк империяларнинг 

манфаатларининг тартибга солиниши”га асосланган халқаро 

муносабатлар системасига янги-янги давлатларнинг қўшилиши ва 

улар орасида “тенг ҳуқуқли муносабатлар” тамойилининг эълон 

этилиши бўлди. Олдинлари Германия, Австрия-Венгрия, Россия ва 

Усмонийлар империялари таркибига кирган мамлакатлар тузилган 

сулҳ шартномаларига мувофиқ мустақил давлат статуси билан 

Версаль системасига киритилди. Австрия, Венгрия, Польша, 

Югославия, Чехословакия, Болгария, Руминия, Греция, Эстония, 

Латвия, Литва ва бошқа мамлакатлар собиқ империялардан 

ажралиб чиқди ва мустақил давлатга айланди. Умуман, Версаль 

системасига 44 та давлат кирди. Бундан ташқари Версаль 

системасига кирмаган Украина, Беларусь, Озарбайжон, Грузия ҳам 

ўз мустақиллигини эълон қилди ва ўзини расман тан олдириш учун 

халқаро майдонда дипломатик фаолият бошлади. 

      3. Янги жаҳон системасининг яратилиши Биринчи Жаҳон 

урушининг асосий якуни деб ҳисобланади. Давлатлараро ва умуман 

халқаро муносабатларда эндиликда Версаль системасига амал 

қилиниши лозим эди. Бу системанинг асосий тамойиллари ва 

шартлари 1919 йил 28 июнда Версаль саройида қабул қилинди
1
.  

       Версаль системасининг характерли хусусиятларидан бири 

шунда эдики, у Европа ва жаҳонда большевиклар таъсирини 

сусайтириш, коммунистик ғояларни тарғиб қилаѐтган СССР билан 

курашни аъзо давлатлар олдига (Миллатлар Лигасининг аъзоси 

бўлган давлатлар кўзда тутилади) асосий мақсад сифатида қўйди. 

       Версаль системаси қатнашчилари 1921-1922 йилларда 

Вашингтонда тўпланишди ва 44 давлатнинг розилигини олган 

ҳолда Миллатлар Лигасини барпо этиб, бу давлатлараро  

ташкилотга муайян ваколатлар беришди. Бу эса давлатлараро 

                                                 
1
 Сулҳ шартномаси ва унга илова қилинган битта баѐнномадан иборат бўлган бу асос ҳужжат Европада ва 

жаҳонда юзага келган реал аҳвол ва кучлар нисбатини тасдиқлаб бериш билан бирга, урушдан кейинги 

ҳудудлар, чегаралар, мамлакатларнинг ҳарбий аҳволи ва ҳарбий кучларини, улар устидан назорат 

механизмларини, бу ишларда етакчи давлатларнинг ролини аниқлаб берди. Версаль шартномасини ишлаб 

чиқиш ва қабул қилишда тўрт гуруҳга бўлинган 44 давлат қатнашди: 1) етакчи давлатлар – АҚШ, Англия, 

Франция, Италия ва Япония; 2) Версалда ҳуқуқий томонидан вакил этилган давлатлар – Бельгия, Бразилия, 

Ҳиндистон, Греция, Хитой, Польша, Боливия, Уругвай; 3) уруш давомида Германия билан дипломатик 

муносабатларини узган давлатлар – Эквадор, Перу, Уругвай; 4) бетараф давлатлар. Германиянинг собиқ 

иттифоқчилари билан 1919-1922 йилларда Сен-Жермен, Трианон, Нейн, Севр ва Вашингтонда имзоланган 

бошқа шартномалар ва битимлар Версаль сулҳ шартномаси қоидаларини тўлдирди ва уларнинг ҳаммаси 

биргаликда жаҳонда шаклланган сиѐсий, иқтисодий, давлатлараро  ва бошқа муносабатларни йўлга 

соладиган ягона Версаль системасини ташкил этди. 

муносабатларда янги воқелик бўлди. Ўша вақтда Миллатлар 

Лигасининг Устави қабул қилинди, Бош Ассамблея бунѐд этилди, 

Бош котиб ва Котибият сайланди. Бундан ташқари Миллатлар 

Лигасининг Кенгашига АҚШ, Англия, Франция, Италия ва 

Япониядан иборат беш доимий аъзо сайланди. 

      1921-1922 йилларда Вашингтон конференциясида Миллатлар 

Лигаси аъзоси бўлган давлатлар сайѐрада тинчлик ва хавфсизликни 

ҳимоя қилиш, бошқа давлатлар ҳудудига ташқаридан бостириб 

киришга йўл қўйилмаслиги, ўзга ҳудудларни босиб олишни 

истаѐтган мамлакатларга қарши санкцияларни қўллаш, баҳсли 

масалаларни музокара йўли билан ҳал этиш, ўзаро фойдали 

ҳамкорлик режимини барпо этиш каби ҳозирги замон учун зарбдор 

бўлган халқаро нормаларни биринчи марта ишлаб чиқдилар. 

       Версаль системаси кўпгина зиддиятлар мавжудлигига, 

давлатлар ўртасида ҳуқуқларнинг тенг эмаслиги ва субъектив 

тамойилларга асосланишига қармай,  ўша вақтгача бўлган шунга 

ўхшаш системалар орасида энг мукаммали бўлди. Гарчи бу 

системасига урушда ютқизган Германия ва инқилоб туфайли жаҳон 

ҳамжамиятидан яккалаб қўйилган СССР киритилмаган бўлса-да, 

умуман Версаль системаси халқаро майдонда бирга яшашнинг 

маданий нормаларини ўрнатиш йўлида жиддий босқич бўлди. 

      4. Гарчи Европада кучлар нисбати Франция ва Англия 

фойдасига тўла ўзгарган бўлса-да, бу қитъадаги ҳамда мазкур 

мамлакатларнинг жаҳондаги мустамлака ҳудудларидаги 

ҳодисаларга АҚШ тобора кўпроқ аралашадиган бўлиб қолди. 

Жаҳон ҳодисалари марказида қудратли давлат сифатида АҚШнинг 

пайдо бўлиши, халқаро муносабатларда кучлар нисбатининг 

ўзгаришида унинг ҳал қилувчи омилга айланиши Биринчи Жаҳон 

урушининг яна бир якуни бўлди. 

      Версалдан кейин Европа ва жаҳонда янги давлатлараро 

муносабатларни шакллантиришда 1918 йилга келиб жуда 

кучсизлинган Россия ҳам эмас, катта ҳарбий ва иқтисодий 

йўқотишларга гирифтор бўлган Англия ва Франция ҳам эмас, 

айниқса, урушда ютқизган Германия, Австрия, Туркия ва бошқа 

давлатлар ҳам эмас, балки аста-секин ўз геосиѐсий мавқеини 

мустаҳкамлаб бораѐтган айни АҚШ катта роль ўйнай бошлади.  

       АҚШ ХХ аср бошларидан жаҳон давлатига айланди ва халқаро 

муносабатлар системасида алоҳида ўрин эгаллади. Хусусан, бу 

даврда мустамлакачи империяларнинг жиддий инқироз ва 

муаммоларга дучор бўлиши, мустамлакалар ва метрополиялар 

орасидаги муносабатларнинг кескинлашуви бу давлатга ўз 

манфаатларини таъминлаш ва содир бўлаѐтган ҳодисаларга турли 

усуллар билан таъсир кўрсатиш имконини яратди. Тўғри, гарчи 

Биринчи Жаҳон уруши арафасида жаҳонга ҳукмронлик қилиш учун 

курашда ҳали АҚШ бошқа йирик давлатларга қарши турадиган 

даражада етарли кучга эга бўлмаган эса-да, у Россияни Узоқ 

Шарқдан ва Тинч океанидан, Испанияни Кариб денгизидан, 

Германия ва Францияни Африкадан сиқиб чиқариш учун тегишли 

чоралар кўрди. 

       Биринчи Жаҳон уруши бошланган вақтда АҚШнинг Европа 

давлатларидан 3 миллиард доллар қарзи бор эди. Уруш давомида 

АҚШ бу қарзини узибгина қолмади, балки Антанта ҳарбий 

харажатларининг анчагина қисмини кўтариб, бу блок аъзоларини 

14 миллиард доллар қарздор ҳам қилиб қўйди. Бундан ташқари, 

уруш давомида АҚШ жаҳон иқтисодиѐтининг етакчи марказига 

айланди ва тўрт йил мобайнида 27,3 миллиард даромад олди. 

       Иқтисодий қудрати ошиб борган сари АҚШ Европа ва жаҳон 

сиѐсий жараѐнларига фаолроқ аралаша бошлади. 1917 йил апрелда 

Антанта томонида урушга киришдан олдин АҚШ ўз банклари 

воситасида ҳар иккала блокка молиявий ѐрдам кўрсатди ва қарзлар 

бериб турди.  АҚШ Антанта томонида туриб урушга кирганидан 

кейин ҳам бошқа томон билан алоқаларини узиб қўйгани йўқ. 

Франция ва Англиядан фарқли ўлароқ, АҚШ уруш охирида 

Германия ва унинг иттифоқчиларини бутунлай сафдан чиқаришга 

уринмади, уларга тегишли ҳудудлар ва моддий заҳиралардан 

каттароқ ҳисса олиш учун курашга қўшилмади. Аксинча, Қўшма 

Штатлар ютқизган томонни бутунлай яксон бўлишдан, Европа ва 

жаҳон сиѐсий ҳаѐтидан чиқиб кетиш хавфидан асраб қолди ва шу 

билан тинчликсевар, меҳрибон, яхши ҳакам номига эга бўлиб, 

кейинги йилларга мўлжалланган геосиѐсий қадамлар ташлай 

бошлади. Вашингтон Биринчи Жаҳон уруши Европа ва жаҳондаги 

зиддиятларни ўртадан кўтармаганини, аксинча, уларни янада 

чуқурлаштирганини яхши билар эди. Шунинг учун ҳам АҚШга ҳеч 

кимни хафа қилмаслик, “бетараф, адолатли ва кучли ҳакам” номига 

эга бўлиш ва ўзининг кейинги фаолиятида бундан фойдаланиб 

қолиш лозим эди. 

      Айни чоғда АҚШ қатор муаммоларга тўқнаш келди, чунки 

Европа ва жаҳоннинг бошқа давлатларининг мустамлакалар ва 



 352 

гегемонлик учун курашига, давлатлараро сепарат алоқаларига у 

бироз кейин қўшилди. ХХ аср бошида жаҳоннинг етакчи 

давлатлари бўлган Англия, Франция, Германия, Италия, Россия, 

Япония ўз геостратегик манфаатлари ва мақсадлари, ташқи сиѐсий 

вазифалари, мустамлакачилик курашини очиқ шаклда ҳам, сепарат 

музокаралар ва махфий шартномалар йўли билан ҳам амалга 

оширар эдилар. Баъзан бу давлатлар парда орқасидан ҳаракат 

қилар, рақиб томондаги у ѐки бу давлат билан ўз иттифоқчилари 

ҳисобланган мамлакатларга қарши яширин, сепарат шартномалар 

тузар эдилар. Мунофиқлик, сотқинлик, махфий тил бириктириш 

геосиѐсий хулқ-атвор нормасига айланиб қолди деса ҳам 

бўлаверарди.  Совет ҳокимияти ўрнатилгандан кейин большевик 

ҳукумати 1918 йилда рус императорининг чет давлатлар билан 

тузган яширин ва сепарат шартномаларини эълон қилди. Уларнинг 

мазмуни бутун дунѐни ҳайратга солди. 

      Биринчи жаҳон урушининг тақдири ҳал бўлгани энди ҳаммага 

аѐн бўлиб қолган 1918 йилда АҚШ ўтмишдаги яширин ва сепарат 

шартномалар яна такрорланишидан чўчиб, ташаббусни ўз қўлига 

олиш учун жиддий саъй-ҳаракат қилди. АҚШ президенти 

Вильсоннинг 1918 йилда Биринчи Жаҳон уруши якунларига оид 

нутқи ва илгари сурган таклифларини Вашингтоннинг ана шундай 

ҳаракатларидан бири деса бўлади. Бу таклифлар 14 банддан иборат 

бўлиб, АҚШга тарафлар орасида маневр қилиш имконини берарди. 

Масалан, бандлардан бирида бундан кейин давлатлар ўртасидаги 

музокаралар очиқ ўтказилиши ва ҳеч қандай халқаро шартнома 

яширин имзоланмаслиги кераклиги кўрсатилган эди. Ёки ҳар 

қандай шароитда савдо кемачилиги ва халқаро тижоратга моне 

бўладиган тўсиқларни олиб ташлаш, шунингдек Россия, Бельгия, 

Франция, Италияга олдин уларга қарашли бўлган ҳудудларни 

қайтариш талаби ҳам шундай таклифлардан эди. 

      АҚШ президентининг бу либерал таклифлари ўша вақтда жаҳон 

сиѐсати ва геосиѐсий марказларида АҚШ мавқеининг 

мустаҳкамланишига, айрим мамлакатларнинг у томонга ўтишига, 

бу вақтга келиб жаҳон савдосининг марказига айланган АҚШ 

билан савдода эркин шароитлар яратиб беришига хизмат қилди ва, 

ниҳоят, сепарат, яширин музокараларга тўсиқ қўйди. 

      Англия ва Франция манфаатларини таъминлашнинг айрим 

масалаларини улар билан келишишга муваффақ бўлган айни АҚШ 

урушдан кейин Европа ва халқаро геосиѐсат стратегиясини 

белгилашда ўз амрини ўтказа бошлади. Вашингтоннинг 

таклифларидан кўриниб турганидек, бу стратегиянинг асосий 

моҳияти – жаҳонда уруш ва инқилобларнинг олдини олиш, 

яширин блоклар тузиш ва қарама-қаршиликларни тўхтатиш, 

эркин савдо ва эркин иқтисодий рақобат йўлидаги барча 

тўсиқларни олиб ташлаш, Европа ва жаҳоннинг етакчи 

давлатлари ўртасида кучларнинг геостратегик мувозанатини 

ўрнатишдан иборат эди.    

       АҚШ урушда ғолиб чиққан Англия ва Франциянинг бутунлай 

кучайиб кетишини ҳам, ютқизган Германиянинг мутлақо 

заифлашиб кетишини ҳам истамас эди. Вашингтон Европа 

мамлакатларининг кучини Совет Россиясининг кучайиб бораѐтган 

инқилобий таҳдидига қарши йўналтиришни, уларнинг 

биргаликдаги куч-ғайрати билан большевик инқилобини яксон 

қилиб ташлашни хоҳлар эди. АҚШнинг ўзи Англияни жаҳон 

денгизлари ва океанларидан сиқиб чиқариш, Франция, Германия, 

Италияни жаҳоннинг табиий заҳираларга бой манбалардан, қолган 

давлатларни – жаҳоннинг асосий мустамлакалари ва савдо 

марказларидан ажратиш йўлини тутди. Айни чоғда АҚШ 

Германиянинг тўла яксон этилишига йўл қўймасдан, келажакда 

ундан Англия ва Францияга қарши қурол сифатида фойдаланишни 

кўзда тутаѐтган эди. 

       1918-1922 йилларда (Версалдан Вашингтонгача) ўтказилган 

музокаралар ва тузилган шартномаларда АҚШ, айтиш мумкинки, 

ўзининг “14 бандли” талабларини тўла амалга оширишга эришди ва 

устига устак АҚШ гегемонлигини таъминлаган давлатлараро 

халқаро ташкилот – Миллатлар Лигасини барпо этди
1
. 

      Шундай қилиб, халқаро ва геосиѐсий муносабатларнинг 

“Версаль-Вашингтон системаси”нинг яратилиши Биринчи Жаҳон 

урушининг якуни бўлди. Бу системанинг асосий стратегиясини 

аввалбошданоқ АҚШ белгилай бошлади. 

      Ғолиб мамлакатлар Миллатлар Лигаси кўмагида Германия ва 

Совет Россияси орасида Франция ва Англияга қараб иш тутадиган 

                                                 
1
 Ўша вақтда АҚШ президенти В.Вильсон коллектив хавфсизлик ғоясини илгари суриб, Европада 1648 

йилдан шаклланган кучлар мувозанатининг Вестфаль системасини ўзгартириш мафкурачисига айланди. 

Вильсон Париж конференциясида ҳам, Миллатлар Лигасини тузиш ҳаракатининг бошлиғи сифатида ҳам 

барча ташкилий масалаларни айни шу нуқтаи назардан ҳал қилди.Миллатлар Лигасининг барпо этилиши 

жаҳонда халқаро муносабатлар системасининг шаклини ҳам, мазмунини ҳам тубдан ўзгартирди. Тўғри, 

АҚШ Сенати 1920 йилда ўз мамлакатининг Миллатлар Лигасига қўшилишига розилик бермади ва 1922 

йилда Вашингтон конференциясида Лига Уставининг баъзи моддаларига ўзгартишлар киритулгунга қадар 

бу ташкилотнинг жаҳондаги фаолияти, айтиш мумкинки, “музлатиб қўйилди”. 

давлатлардан иборат “санитария йўлаги” вужудга келтирдилар. 

Шундай қилиб, қитъанинг иккита буюк давлати тўғридан-тўғри 

алоқа қилишдан маҳрум этилди ва бир-биридан буткул ажратиб  

қўйилди. 

      Ўрнатилган жаҳон тартиботи ва унинг геосиѐсий нормалари 

Совет Россияси, Хитой ва Германияга қарши қаратилган эди. Бироқ 

мазкур даврнинг ўзидаѐқ жаҳон ҳукмрон доиралари бу 

давлатларнинг геосиѐсий манфаатларини назарга олмаслик ҳар 

қандай геосиѐсий режани пучга чиқаради, деб тахмин қилган 

эдилар. СССР, Хитой, Германиянинг геосиѐсий манфаатларини 

ҳисобга олмаган жаҳон сиѐсий системаси ва геосиѐсий тартиботи 

узоқ муддат мавжуд бўлиб туриши мумкин эмасди. Шундай ҳам 

бўлди. Версаль конференциясида барпо этилган халқаро 

муносабатлар системасида, тинчлик ва хавфсизлик режимида 

биринчи кунларданоқ айрим зиддиятли ҳолатлар кўзга ташлана 

бошлади. 

       Версаль-Вашингтон системасидаги ички зиддиятларнинг 

бир гуруҳи сулҳ шартномасини имзолаган давлатларнинг 

келишилган шартларни бажаришдан бош тортиши билан боғлиқ 

эди. Бу гап ютқизган, камситилган Германия ва Австрия-Венгрияга 

ҳам, ютган Франция, Буюк Британия, Италия, АҚШ га ҳам, 

шунингдек Версаль жараѐнида ҳуқуқлари камситилган Туркия, 

Япония, Руминия, Болгария ва бошқа давлатларга ҳам тааллуқли 

эди. Вазият шундай даражага бориб етдики, АҚШ ва Англия 

Францияни сиқувга олиш учун яширин равишда Германияни 

қўллай ва ҳатто уни сулҳ шартларини бузишга ташвиқ қила 

бошладилар. 

       Франция ва унинг тарафдорлари бир неча қўшни давлатлар 

билан сепарат музокаралар бошлади. Франция, Буюк Британия ва 

АҚШ билан умумий тил топиша олмаган, уруш якунларидан 

норози бўлган Венгрия, Туркия, Руминия каби давлатлар Совет 

Россияси билан музокаралар бошладилар ва унинг дастагига 

таяниб, ўз муаммоларини ҳал қилишга интилдилар. Шундай қилиб, 

Версаль системасининг ичида аста-секин блокларга бирлашиш, 

қарама-қарши туриш ва сепарат битимлар тузиш ҳоллари пайдо 

бўлди. Бу эса тез орада сулҳ шартномалари шартларининг оммавий 

равишда бузилишига олиб келди. 

       Версаль шартномасига кўра урушда ютқизган Германия, унинг 

ҳудуди ва чегаралари, келгусидаги пиѐда ва денгиз кучларини 

белгилаш билан боғлиқ масалаларда йирик давлатлар ўртасидаги 

зиддиятлар ҳам бу системанинг самарали ишлашига, унинг 

талабларини бажаришга салбий таъсир кўрсатди. Германиянинг ўзи 

бўлса, бу ихтилофлардан моҳирона фойдаланиб, ғолиб 

давлатларнинг баъзилари билан муносабатларини махфий равишда 

яхшилаб олди ва уларнинг ѐрдамида Версаль шартномаси 

шартларини бажаришдан бўйин товлай бошлади. Бу эса, ўз 

навбатида, бу мамлакатнинг 1922 йилдан бошлаб қаддини 

ростлаши, ўз ҳарбий ва иқтисодий қудратини тиклаши учун зарур 

шароитларни яратди. 

      Мазкур даврнинг ўзида ўз савдо ва иқтисодий манфаатларини 

таъминлашган ҳаракат қилган АҚШ, Буюк Британия, Франция ва 

Европанинг бошқа давлатлари, айрим корчалонлар аста-секин 

Германия билан савдо, молия ва иқтисодий алоқаларни йўлга қўя 

бошладилар. Бу эса немисларга иқтисодиѐтни тиклаш, ўз ҳарбий 

қудратини сақлаб қолиш ва янада мустаҳкамлаш учун шароит 

яратиб берди. Қулай шароитдан фойдаланган немислар уруш 

вақтида яксон этилган ҳарбий-денгиз ва ҳарбий-ҳаво кучларини 

янгидан барпо этдилар, иқтисодиѐтини ҳарбий-саноат йўналишида 

янгилашга киришдилар. Бундан ташқари, Германия Австрия, 

Венгрия, Туркия, Италия ва Япония билан муносабатларини 

иттифоқчилик йўналишида ривожлантира бошлади. Бу 

мамлакатлар Антанта аъзоси бўлган мамлакатларнинг ўзларига 

адолатсиз муносабатларидан норози эдилар. 

     Мафкуравий ва синфий қарама-қаршилик жаҳонда Версаль 

тинчлик системаси яратган энг катта зиддият эди. Социализм 

қуришга киришган СССР ва унинг тарафдорларини ташқи дунѐдан 

ажратиб қўйиш, инқилобни бешикдалигидаѐқ бўғиб ташлаш – 

Версаль-Вашингтон музокаралари ва муҳокамаларининг асосий 

масалаларидан бири бўлган эди. Шунинг учун ҳам 44 давлатни 

бирлаштирган Миллатлар Лигаси бошқа халқаро масалалар билан 

бирга, мазкур масалани доимо ўз диққат марказида тутиб турди. 

Шундай қилиб, айни Версаль сулҳи “капитализм – социализм” 

зиддиятига асос солди. Бу зиддият СССР халқаро миқѐсда тан 

олиниб, яқинлашиб келаѐтган фашизм таҳликаси остида 1934 йилда 

Миллатлар Лигасига қабул қилингунга қадар давом этди.  Бу, ўз 

навбатида, икки антагонистик системани бир-бирига қарши 

очиқдан-очиқ ѐки яширин кураш олиб боришга йўллади. 

Курашнинг бир томонида СССР бошчилигида социализмнинг 

юриши ва унинг инқилобий даъватларининг кучайиши, иккинчи 

томонида бўлса, социализм ва пролетар инқилоби ѐйилишининг 

олдини олиш учун ягона аксилсоциалистик, геостратегик фронт 

турарди. 

      Умумий характерда экани, конкрет шароитда ва конкрет 

давлатларга нисбатан татбиқ этиш механизмларининг йўқлиги 

Версаль-Вашингтон системасининг яна бир зиддияти эди. 

Коллектив хавфсизлик тамойилларига риоя этилишини назорат 

қилиши керак бўлган Миллатлар Лигасининг қониқарсиз фаолият 

кўрсатиши бу системанинг ишини фалаж ҳолга тушириб 

қўяѐтганди. 

      Лига таркибига кирган давлатлар коллектив ва индивидуал 

хавфсизликни таъминлаш масаласини биргаликдаги куч-ғайратлар 

эмас, ҳар бири алоҳида, кўпинча бир неча давлатлар билан бирга 

индивидул тартибда ҳал қилишни афзал кўрар эдилар. Масалан, 

Версаль сулҳидан кейин беш йил ҳам ўтмай туриб (1922 йилда) 

РСФСР ва Германия музокара бошладилар ва ўзаро келишиб олиб, 

давлатлараро муносабатларни тикладилар ҳамда Версаль 

шартларига зид келадиган битимни имзоладилар. 

     Ёки бошқа бир мисол. Ҳали Версаль шартномасининг сиѐҳи 

қуримай туриб, бир йилдан кейиноқ Туркия, Болгария, Венгрия, 

Руминия, Хитой ва бошқа давлатлар Россия билан ўз 

муносабатларини қайта кўриб чиқдилар. Бунинг орқасидан 1921-

1922 йилларда АҚШ, Англия, Франция ва Япония Тинч океани 

оролларини бўлиб олиш ва ҳуқуқларни ўзаро ҳимоя қилиш 

тўғрисида шартнома имзоладилар. Ундан бироз кейин тўққизта 

йирик давлат Хитойни тан олиш тўғрисидаги битимни, бешта 

давлат Тинч океанида ҳарбий кучлар мувозанати ҳақидаги битимни 

имзолади ва ҳ.к. Шундай қилиб, кўряпмизки, урушда ютган, 

шунингдек ютқизган, шунингдек урушда қатнашмаган, лекин 

Версалда миллий манфаатлари камситилган давлатлар ҳам бу 

система тамойилларидан ўз фойдаси йўлида фойдаланишга 

уриндилар. 

      1922-1929 йиллардаги геосиѐсий муносабатлар ва давлатлараро 

алоқаларга кенг тўхталиб ўтирмасак-да, ҳарҳолда бир нечта 

асосий тенденцияларни кўриб чиқиш даркор. 

      Аксилкомунистик блок мамлакатларининг уринишларига 

қарамай, Совет Россиясининг барча қийинчиликларни енгиб 

ўтиши, собиқ Россия империяси ҳудудларида социалистик 

инқилобнинг ғалаба қозониши, пролетариат диктатураси давлати 

чегараларининг аста-секин кенгайиши ва СССРнинг ташкил 

этилиши бу даврдаги халқаро муносабатларни характерловчи 

асосий воқеликлардан бири бўлди. Ўша йиллари деярли барча 

етакчи давлатлар – АҚШ, Буюк Британия, Франция, Япония, 

Италия, Польша ва бошқалар совет режимига қарши курашга 

қўшилган эдилар. Улар Россия ичидаги ва бошқа мамлакатлардаги 

аксилинқилобий кучларнинг социалистик режимга қарши 

ҳаракатини фаоллаштиришга уриндилар. Лекин барча уринишлар 

чиппакка чиқди – социализм фақат яшабгина қолмади, балки, 

аксинча, 1939 йилгача Украина, Белоруссия, Грузия, Озарбайжон, 

Ўзбекистон, Қозоғистон, Туркманистон, Мўғулистон ва бошқа 

мамлакатлар ҳисобига ўз чегараларини анча кенгайтирди, халқаро 

яккаланиш ҳолатини ѐриб чиқди ва  бутун жаҳон учун асосий 

таҳдид бўлган фашистлар Германиясига қарши кураш 

марказларидан бирига айланди. 

      Бундан ташқари, СССРнинг барпо этилиши, социалистик 

ҳаракатнинг аста-секин бир мамлакат доирасидан чиқиб, бутун 

жаҳонга ѐйилиши халқаро ҳамжамиятни Версаль сулҳи шартларини 

қайта кўриб чиқишга, совет режимини тан олишга, у билан тинч-

тотув яшаш тамойиллари ва йўлларини қидиришга мажбур қилди. 

Шунинг учун ҳам СССР 1934 йилда давлат сифатида халқаро 

миқѐсда тан олинди ва Миллатлар Лигасига қабул қилинди. 

      Версаль-Вашингтон системасининг барча тақиқларига қарамай, 

Германиянинг янгидан кучайиши, Версаль талаблари ва 

нормаларига бўйсунишни истамаслиги ва жаҳонни янгидан бўлиб 

олиш учун курашга қўшилиши 1922-1939 йилларда жаҳон 

геосиѐсти ва халқаро муносабатларни белгилаб берган яна бир 

тенденциядир. 

      Шундай қилиб, Германиянинг гегемонлик даъволари ва 

Европанинг асосий давлатларининг коллектив хавфсизликни 

яратишга уринишлари орасида аста-секин кучайиб бораѐтган 

қарама-қаршилик ўша даврдаги халқаро муносабатларнинг барча 

соҳаларига таъсир кўрсата бошлади. Жаҳонни янгидан бўлиб олиш, 

Европа қитъаси ва бутун Евроосиѐда ҳукмрон бўлиш борасида 

Германия авж олдирган кураш жуда тез орада Европа чегараларини 

ошиб ўтди ва бошқа қитъаларга бориб етди – Иккинчи Жаҳон 

урушига тайѐргарлик бошланди. Германия, Италия ва Австрияда 

қисқа муддатлар ичида фашист режимлар барпо этилди, Испания ва 

Францияда ҳокимиятни алмаштиришга уринишлар содир этилди. 

Япония 1931 йилда Версаль шартномасини шартларини бузиб, 

Хитойга ҳужум қилди, Манчжурияни босиб олди ва  1933 йилда 

Миллатлар Лигасидан чиқди. Ундан кейин 1933-1935 йилларда 

Гитлер Германияни Миллатлар Лигасидан чиқарди ва Италиянинг 

Испанияга ҳужумини дастаклади. Германия, Италия ва Япония 

1936-1937 йилларда биргаликда Пакт имзоладилар ва Испанияда 

фашист режим пайдо бўлишига моне бўлишни хоҳлаган 

Коммунистик интернационал кучларига қарши биргаликда ҳаракат 

бошладилар. 1936 йилда Гитлер немис қўшинларини Рейн 

вилоятига киритди, 1938 йилда Австрияни босиб олди. 

        Давлатлараро алоқаларда, коллектив хавфсизлик ва умумий 

тинчликка ѐндашувда самимият ва ишончнинг яна йўқолиши, ҳар 

бир давлатнинг ўз манфаатлари доирасида ҳаракат қилиши, яширин 

геосиѐсий ва дипломатик қадамларни давлатлараро хулқ-атворнинг 

асосий нормаларидан бирига айлантириши 1922-1939 йилларда 

халқаро муносабатларнинг асосий хусусиятларидан яна бири эди. 

Албатта, агар жаҳоннинг 44 давлатидан ҳар бири, биринчи 

навбатда АҚШ, Англия, Франция, СССР ва Япония каби йирик 

давлатлари ўзаро ва Германия билан муносабатларида принципиал 

ва самимий бўлганларида Иккинчи Жаҳон урушининг олди 

олинган бўларди. Бу давлатларнинг ҳар бири ўз манфаатлари 

доирасида айрим-айрим ҳолда Германия ва унинг нацист раҳбари 

Гитлер билан савдолашди, ўз душманларига қарши курашда ундан 

фойдаланмоқчи бўлди. Моҳият эътибори билан, АҚШ, Буюк 

Британия ва Франция ҳар қандай воситалар билан Германияни 

Россияга қарши йўллашга уринди, Россия эса, ўз навбатида, уларга 

қарши курашда Германиядан фойдаланмоқчи бўлди.  Ўша даврда 

мазкур давлатларнинг раҳбарлари Гитлерни назар-писанд 

қилмадилар. Гитлер бўлса, ўз мақсадларида ҳар икки томондан 

фойдаланди, яширин ѐки очиқ келишувлар йўли билан ўз 

манфаатлари доирасида уларни моҳирона равишда йўналтирди. 

      Мазкур даврда Германия билан муносабатларда янада фаол 

фаол қадамлар ташлаган, Версаль шартларини бузишда унга ѐрдам 

қилган давлвт АҚШ бўлди. У ўз рақиблари – Франция ва Англияни 

заифлаштириш учун бу мамлакатдан фойдаланишнинг геосиѐсий 

режаларини тузган эди. Бунга китобнинг кейинги бўлимларида 

батафсил тўхталамиз. 

      Шундай қилиб, 30-йилларда Германия жаҳонда давлатлараро 

зиддиятлардан фойдаланиб, алоҳида мамлакатлар иштирокида блок 

ташкил этиб, яна ўз душманларига қарши очиқдан-очиқ чиқа 

бошлади. Етакчи геосиѐсий кучларнинг жим туриши, 

Германиянинг ҳаракатларини “кўриб, кўрмасликка олишлари”, 

ҳатто у билан яширин музокараларга киришуви Гитлерни янада 

илҳомлантириб юборди. Кўп ўтмай немис қўшинлари Рейн вилояти 

ва Австрияни эгаллади, Испанияга бостириб кирди. Ундан кейин 

Гитлер Франция ва Англияни ѐ уруш, ѐки Чехословакиянинг 

немислар яшайдиган Судет вилоятини Германияга бирлаштириш 

дилеммаси қаршисига қўйиб, Мюнхен битимини (1938) имзолашга 

мажбур қилди. Ўша вақтда СССР Чехословакиянинг 

парчаланишига моне бўлишни истаса-да, АҚШ Мюнхен битимига 

эътироз билдирмади ва шу тариқа Германия қўшинлари 

Чехословакиянинг ярмини ишғол этди. Мюнхендан кейин 

Германияга қарши урушиши мумкин бўлган тўрт давлатдан 

(Англия, Франция, АҚШ ва СССР) бири – Англия 1938 йил 30 

сентябрда Гитлер билан “дўстлик ва ҳужум қилмаслик” 

тўғрисида махфий битим тузди. Шу билан Англия, гарчи ўз 

манфаатларини ҳимоя қилган ва хавфли Германияни ўз 

рақибларига қарши йўллаш мақсадини кўзлаган бўлса-да,  

Германиянинг Европада  ишғол режаларини амалга ошириши учун 

“кўк чироқни ѐқди”. Англиянинг бу қадамлари Францияни ҳам 

1938 йил 6 декабрда Германия билан ана шундай битим 

тузишга ва таҳликани ўзидан узоқлаштиришга йўллади. Буларнинг 

ҳаммаси Гитлернинг оѐқ-қўлларини ечиб юборди. 

      Франция ва Англия сепарат битим тузиш билан Гитлернинг 

Шарққа ҳужум қилишига, Германия ва Россия ўртасида уруш 

чиқаришга шароит яратамиз, деб ўйлаган эдилар. Бу 

мамлакатларнинг ҳар бири бу урушдан фойда олишни кўзлаѐтган 

эди. Улар рақибларининг иккови (Германия ва Россия) ҳам урушда 

заифлашади ва шу билан Европада янги геосиѐсий таҳдидларнинг 

олди олинади, деб ўйлаган эди. 

     Гитлер Англия ва Франциянинг Германияни Шарққа (СССРга) 

йўналтириш ниятидан усталик билан фойдаланди. У СССР билан 

яширин музокаралар бошлади ва у билан 1939 йил 23 августда 

“Риббентроп-Молотов пакти”ни (Ғарбда уни нацист-совет пакти 

ҳам дейишади – А.Ҳ.) тузди. Бу пактда 10 йил мобайнида ўзаро 

ҳужум қилмаслик тўғрисида келишиб олинган, шунингдек Қора 

денгиздан Болтиқ денгизига қадар бўлган ҳудудни 1914 йилги 

чегаралар бўйлаб бўлиб олиш тўғрисида махфий битим тузилган 

эди. Пактга илова қилинган махфий баѐнномалар асосида Германия 

ва СССР орасидаги қўшни давлатлар ҳудудида оралиқ зона 

яратилиши керак эди.  Польша ва Литванинг бир қисми 

Германияга,  Финляндия, Эстония, Латвия, Ғарбий Украина ва 

Ғарбий Белоруссия – СССРга ўтиши келишиб олинган эди. 

Германия бутун Польша ҳудудини босиб олганидан кейин 1939 йил 

28 сентябрда Литва ҳудуди ҳам бир қисми пул, бир қисми бошқа 

ваъдалар воситасида СССРнинг таъсир доирасига ўтди. Шундай 

қилиб, Англия, Франция ва АҚШнинг  Германияни СССРга ҳужум 

қилдиришга уринишлари чиппакка чиқди. Энди Ғарбий Европада 

на Франция, на Англия, на АҚШ ва Версаль сулҳини имзолаган 44 

давлат асосий ҳодисаларга аралашиш, Германия ва унинг 

иттифоқчиларининг ўз геосиѐсий манфаатларини таъминлаш учун 

К.Ҳаусҳофернинг “ҳаѐтий макон” концепциясини Европада амалга 

ошириш йўналишидаги ҳаракатларига тўсиқ бўлиш, Версаль-

Вашингтон системасининг тамойиллари ва шартлари 

бажарилишини назорат этишга қодир эди. 

      СССР билан ўн йилгача ҳужум қилмаслик тўғрисида битим 

тузиш билан шарқий жабҳасини муваққат бўлса-да, 

хавфсизлантирган Германия 1939 йилда Франция ва Англия 

таъсири остида бўлган ҳудудларни босиб олишга киришди. Ўша 

йили Испанияда Германия-Италия ҳарбий бирлашмалари Англия, 

Франция ва СССР кучларини мағлубиятга учратиб, бу ерда генерал 

Франко режимини ўрнатди. Шу тариқа Биринчи жаҳон уруши 

тугаганидан йигирма йил ўтгач, инсоният ўз тарихида энг қонли ва 

фалокатли урушга юз тутди. 

      1939 йил 1 сентябрда Германия Польшага, бироз кейинроқ 

СССР – Ғарбий Украина ва Ғарбий Белоруссияга, сўнгра 

Финляндия ва Болтиқбўйи мамлакатларига ҳужум қилди. АҚШ, 

Буюк Британия ва Франция СССРнинг бу ҳаракатига дарҳол 

реакция беришди ва уни Миллатлар Лигасидан чиқаришди, 

Германияга бўлса, уруш эълон қилишди. Шундай қилиб, халқаро 

муносабатларнинг Версаль-Вашингтон системасига барҳам 

берилди. 

      Бу уруш бошланиши билан  дипломатик йўл билан сақлаш 

мумкин бўлмагани учун бутун коллектив хавфсизлик системаси, 

Миллатлар Лигасининг фаолияти, шунингдек халқаро-ҳуқуқий 

нормалар доирасида  эришилган битимлар ва шартномалар ҳам ўз 

кучини йўқотди ва тўхтатилди. Уруш бошланди дегунча 

Германиянинг иттифоқчиси ҳисобланган Япония Хитойнинг 

каттагина қисмини ишғол этди ва Узоқ Шарқда СССРга қарши 

ҳарбий кураш бошлаб юборди. 

      Шундай қилиб, 1922-1939 йилларда халқаро муносабатлар 

системасида етакчи давлатлар ўз манфаатларини кўзлаб юритган 

мунофиқона сиѐсат, уларнинг коллектив хавфсизлик талабларига, 

Версаль-Вашингтон системаси доирасида келишилган халқаро 

ҳуқуқ нормаларига ва биргаликда яшашнинг маданий қоидаларига 

иккиюзламачилик билан ѐндашуви Европа ва жаҳонда янги қонли ва 

фалокатли қарама-қаршиликка шароит яратди. Бир вақтлар 

Миллатлар Лигаси таркибида бирга фаолият юритган 44 давлат 

1939 йилда янгидан урушга жалб қилинди ҳамда улар яратган 

халқаро муносабатлар системаси ва геосиѐсий таъсир доираси 

бузилди ва ўрнини Иккинчи Жаҳон урушига бўшатиб берди. 

Миллатлар Лигаси расман жаҳон урушининг сўнгига қадар мавжуд 

бўлса ҳам амалда унинг фаолиятига 1939 йилда нуқта қўйилди. 

 

Потсдам даври: жаҳон системаси ва геосиѐсий    қарама-

қаршиликнинг икки қутбли моделига ўтиш 

 

      Иккинчи Жаҳон уруши бошлангандан кейин ўтган биринчи 20 

ой ичида Германия қўшинлари Европанинг шимоли-ғарбий 

қисмидаги кичик мамлакатларни ишғол этди, Болқон, Польша, 

Чехословакия, Бельгия, Голландия, Дания, Норвегия, Болгария, 

Албания, Югославияни босиб олди, Венгрия, Руминия ва 

Финляндияни ўз таъсир доираси остига олди, Францияни таслим 

бўлишга мажбур қилди. Германия ҳарбий машинаси бу 

мамлакатларнинг барчасининг иқтисодий, ҳудудий ва инсон 

заҳираларини қўлга киритди. 

      1941 йилда Англия ва СССР ҳам Германия ҳужумини кутган 

эди. Гарчи Европадан узоқлиги, ўртада океан борлиги АҚШни 

Германиянинг бевосита таҳдидидан кафолатласа-да, у Гитлер тез 

эришган муваффақиятлардан анча хавотирланаѐтган эди. Гарчи 

Германия қўшинларининг 1941 йилда СССРга ҳужуми инглиз-

америка сиѐсий доираларига бироз енгил нафас олиш имконини 

берган бўлса-да, хотиржамликка берилиш учун умуман ҳеч қандай 

асос йўқ эди. 

      Бутун тараққийпарвар инсоният, жаҳон халқлари гитлерчилик 

билан юзма-юз тўқнашгандан кейин бирлашдилар ва ХХ асрнинг 

бу даҳшатли вабосидан қутулиш учун курашга отландилар. Улар 

фашизм устидан ғалаба қилишга қатъий бел боғлаб, тез орада барча 

синфий ва мафкуравий ихтилофларни бир четга улоқтириб, немис-

итальян-япон агрессиясига қарши биргаликда курашиш учун 

антифашист коалициясини туздилар. Гитлер ва унинг 

иттифоқчиларига қарши СССР, Англия ва АҚШ 1941-1942 

йилларда тузган ҳарбий-сиѐсий иттифоққа уруш мобайнида яна 50 

та катта ва кичик давлат қўшилди. 

      Антифашист коалициянинг асосий вазифаси Европа ва жаҳонни 

немис босқинчилари ва унинг иттифоқчиларидан озод этишдан 

иборат бўлса-да, урушдан кейинги давлатлараро алоқалар ва 

муносабатлар, биргаликда яшашнинг маданий нормаларини тиклаш 

ва жаҳонда коллектив хавфсизлик системасини барпо этиш 

масалалари халқаро жамоатчилик муҳокама қиладиган асосий 

мавзуга айланди. Албатта, бу ерда ҳаммаси Германияга қарши 

курашнинг олдинги маррасида турган СССР, Англия ва АҚШнинг 

позициясига, улар орасидаги ўзаро муносабатларга боғлиқ эди. Уч 

йирик давлатнинг жаҳон ва халқаро муносабатларнинг урушдан 

кейинги тақдири билан боғлиқ биринчи маслаҳатлашуви 1943 

йилда ташқи ишлар вазирларининг Москва конференциясида бўлиб 

ўтди. Кейин бу масалалар давлат бошлиқларининг ўша йил 28 

ноябрь – 1 декабрда Теҳронда ўтказилган конференциясида кенг 

муҳокама этилди. Бу конференцияларда урушда ғалаба қозониш, 

урушдан сўнгги йилларда Европа ва жаҳоннинг геосиѐсий 

масалалари, давлатлараро муносабатларнинг барча жиҳатлари 

борасида кенг фикр алмашувлари бўлиб ўтди. 

        Бу конференцияларда Англия ва АҚШ  Германияни мағлуб 

этилганидан сўнг Версаль-Вашингтон системасига қайтаришни, 

давлатларнинг урушгача бўлган чегаралари ва ҳудудларини 

тиклашни, етакчи давлатлар томонидан улар устидан назорат 

ўрнатишни, давлатлараро алоқаларнинг янги тамойилларини 

таклиф қилдилар. СССР, ўз навбатида, Европа халқларига ўз 

мустақил давлатларини тиклашлари учун зарур шароитлар 

яратишни, ўз давлат тузуми, бошқарув тамойилларини белгилашда 

ҳамда раҳбарлари ва раҳнамоларини сайлашда уларга мустақиллик 

беришни талаб қилди. 

      1942-1944 йилларда ҳар уччала давлат Европа ва жаҳонда 

келгуси геосиѐсий ва давлатлараро муносабатлар билан боғлиқ 

масалалар юзасидан ўз, жумладан синфий-мафкуравий 

манфаатларига жавоб берадиган позицияларини намойиш 

қилдилар. СССР немис фашизмидан озод этилган ҳудудларда 

пролетар диктатурасини, социалистик ҳокимиятни 

шакллантиришга ва уларга ўз таъсирини ѐйишга интилди. Моҳият 

эътибори билан, бу уруш СССРга жаҳон  инқилоби ғоясини амалга 

ошириш, социализмни ѐйиш ва ўзини яккаланишдан халос этиш 

учун қулай имконият яратиб берди. 

      Уруш ниҳоясига етиб борган сари жаҳонда бўлғуси роллари ва 

таъсир доираларини тақсимлаб олиш учун СССР ва АҚШ 

ўртасидаги кураш кучая борди. Ҳар иккала давлат имкон борича 

кўпроқ мамлакатларни ўз томонига оғдириб, уларда ўзларига 

мақбул давлат режимини шакллантириш ва уларнинг келажакдаги 

сиѐсатига таъсир ўтказиш учун бор воситаларни ишга солди. 

      Айтиш мумкинки, бутун Шарқий Европа СССР таъсири остида 

эди. СССР бу ҳудудларда содир бўлаѐтган миллий-озодлик 

ҳаракатларини ва вужудга келган режимларни назорат қиларди. 

     АҚШ бўлса, Ғарбий Европага ўз таъсирини сақлаб қолган ҳолда, 

бу ерга СССРни киритмаслик учун имкони бўлган барча чораларни 

кўраѐтган эди. 

       Бироқ, шунга қарамай, Иккинчи Жаҳон урушининг тугаши ва 

жаҳоннинг келгуси тақдирини аниқлаш зарурияти АҚШ, СССР ва 

Англияни 1945 йил февралда Ялтада, ўша йилнинг июль-августида 

Потсдамда йиғилишга мажбур қилди. 

      Иккинчи Жаҳон урушининг тугаши фақат Европада ва 

Америкадагина эмас, балки бутун жаҳонда хавфсизлик ва халқаро 

муносабатларнинг янги геосиѐсий системасини барпо этишни 

тақозо қилди. 

       Шундай қилиб, гарчи Япония билан уруш ниҳоясига етмаган 

бўлса-да, СССР, Англия ва АҚШ янги жаҳон тартиботи ва 

давлатлараро геосиѐсий муносабатлар системасини барпо этиш 

масаласини муҳокама этишга киришдилар. 

      Гарчи халқаро муносабатларнинг янги системаси Вестфаль ва 

Версаль-Вашингтон моделларининг баъзи тамойилларини сақлаб 

қолган бўлса-да, жаҳон сиѐсатига икки қутбли (СССР ва АҚШнинг 

бошқа давлатлардан устунлигига асосланган ва уларнинг улкан 

давлат статусини тасдиқлайдиган) системани келтирди. 

     Бу системанинг барпо этилиши Иккинчи Жаҳон урушига 

тортилган бошқа давлатларни икки лагердан бирини танлашга 

мажбур қилди. Бир гуруҳ давлатлар ҳали уруш давомидаѐқ 

социалистик тараққиѐт йўлини танлаб, СССР атрофида бирлаша 

бошлади, бошқалари бўлса, СССР таҳдиди ва социалистик инқилоб 

эҳтимолидан чўчиб, капиталистик тараққиѐт йўлининг асосий 

ҳаракатлантирувчи кучи – АҚШ атрофида бирлашди. 

      Ҳар иккала лагерь – СССР ва АҚШ раҳнамолари ҳали Иккинчи 

Жаҳон уруши давомидаѐқ жаҳоннинг келгуси сиѐсий харитасини 

аниқлаш, ўз геостратегик хавфсизлигини таъминлаш, ўз раҳбарлиги 

остидаги ҳарбий-сиѐсий блокларни кенгайтириш ташвишига 

тушган эдилар. Шунинг учун ҳам блокларни расман ташкил этиш, 

келажакдаги қарама-қаршилик ва “совуқ уруш”нинг чизгиларини, 

мафкуравий, ҳарбий-сиѐсий курашнинг йўналишлари ва 

соҳаларини баѐн этиш ўзини кўп куттирмади. 

      Урушдан кейин Европада пайдо бўлган янги куч марказлари 

жаҳондаги кучлар нисбатини тамомила ўзгартирди ва таъсир 

ҳудудларини аниқлаб берди. 

      СССР урушдан ҳарбий-стратегик ва геосиѐсий имконларига 

кўра олдинги даврга нисбатан янада мутаҳкамланиб чиқди. 

      Моҳият эътибори билан, Потсдам конференцияси жаҳоннинг 

империялараро кўп қутбли куч мувозанатига асосланган олдинги 

геосиѐсий тузилмасини улкан давлатларнинг икки қутбли қарама-

қаршилигидан иборат янги системага алмаштирди. 

      Икки улкан давлат атрофида блоклашган мамлакатларнинг 

синфий-мафкуравий ва ҳарбий қарама-қаршилиги, ҳар иккала 

улкан давлатнинг фақат Европада ҳукмронликка эришишга 

интилиш билан чекланиб қолмай, Европадан ташқарида, Осиѐ, 

Африка ва Латин Америкасида ҳам фаолият олиб боришга ҳаракат 

қилиши бу қутблашишнинг асосий характерли хусусияти эди. 

      Гарчи мамлакатларнинг лагерларга бўлиниши уруш вақтлари 

бошланган бўлса-да, уларнинг узил-кесил тузилмаланиши ва 

ташкилотланиши ўн йилга яқин давом этди. 

      Уруш тугашига бир неча кун қолганда 50 мамлакатнинг ташқи 

ишлар вазирлари Американинг Сан-Франциско шаҳрида тўпланиб, 

давлатлар ва халқларнинг урушдан кейинги коллектив 

хавфсизлиги, давлатлараро зиддиятлар ва ҳамкорлик, урушдан 

кейинги чегаралар, ижтимоий-иқтисодий масалаларни атрофлича 

муҳокама қилишга киришдилар.  Қизғин музокара ва баҳслардан 

кейин конференция иштирокчилари 1945 йил 26 июнда 

Бирлашган Миллатлар Ташкилоти дея номланган халқаро 

тузилма барпо этилганини эълон этдилар ва унинг Уставини 

имзоладилар. 

      БМТ Уставининг имзоланиши халқаро муносабатлар 

системасини яратиш ва ривожлантириш тарихида янги босқичнинг 

ибтидоси бўлди. Халқаро муносабатлар тарихида биринчи марта 

айни БМТ Уставида халқларнинг тенглиги, ўз тақдирини ўзи 

белгилаши, давлатларнинг ички ишларига аралашишга йўл 

қўйилмаслиги, зиддиятли масалаларни тинч йўл билан ҳал этиш ва 

ҳ.к. асос қоидалар ва тамойиллар ўз аксини топди. Уставда 

БМТнинг мақсадлари, ҳуқуқлари, унинг олдида турган вазифалар 

ва уларни бажариш механизмлари баѐн этилди. 

       Шундай қилиб, халқаро муносабатлар системасини 

шакллантиришнинг 1648 йилги Вестфаль шартномасидан 

бошланган тарихи Иккинчи жаҳон урушидан кейин Ялта-Потсдам 

сулҳ битимларини тузиш ва БМТни ташкил этиш, қисқа вақт ичида 

бу ташкилотга амалда жаҳоннинг барча мамлакатларининг  аъзо 

бўлиб кириши билан якунланди 

      Халқаро муносабатларнинг 1945 йилда бошланган ва 1991 

йилда СССРнинг қулаши, социалистик лагернинг парчаланиши 

билан ниҳоясига етган бу босқичининг асосий муаммоси –жаҳонда 

гегемон бўлиш учун СССР ва АҚШ ўртасида авж олган 

мафкуравий кураш ва қуролланиш пойгаси эди. Бу қарама-

қаршиликда жаҳон давлатлари ва халқларининг қарийб учдан икки 

қисми иштирок этди. Ҳар икки томон уруш вақтида ва урушдан 

кейин ўз зиммаларига олган мажбуриятларни, тинч-тотув яшашга 

эришиш, коллектив хавфсизлик тўғрисидаги шартнома ва 

битимларни жуда тез унутди ва буза бошлади. 

      Иккинчи Жаҳон уруши унга жалб этилган давлатлар ва 

халқларнинг ҳаммасига катта моддий, маънавий ва инсон 

талафотлари билан натижаланган оғир зарба берди. Уруш даҳшатли 

излар қолдирди – шаҳар ва қишлоқларни вайронага айлантирди, 

моддий-маданий объектларни яксон этди, ўн миллионлаб 

кишиларнинг ѐстиғини қуритди. Инсоният бундан кейинги чиқиши 

мумкин бўлган уруш ва замонавий қуролни ишлатиш янада 

даҳшатли ва оғир оқибатларга олиб келишини энди жуда яққол 

тасаввур қилди. Бироқ буларнинг ҳаммаси СССР ва АҚШнинг 

жаҳонга ҳукмронлик интилишларини ва мафкуравий даъволарини 

тўхтата олмади. 

      Уруш йилларида тобора кўпроқ  ишлаб чиқарилган кўпдан-кўп 

оғир ҳарбий техника ва қурол-аслаҳалар, йиғилиб қолган танклар 

ва самолѐтлар йўқ қилингани ѐки қисқартирилгани йўқ, аксинча, 

янги-янги ўлим системаларини кашф этиш, оммавий қирғин 

қуролларининг янада хавфлироқ турларини яратиш борасида 

чинакам мусобақа бошланди.  

       Яқиндагина гитлерчиларга қарши коалицияда иттифоқчи 

бўлган СССР ва АҚШ  кейинги йилларда ўзаро муносабатларида 

бир-бирига ишонмасликларини намойиш қилиб, кўп ўтмай 

ашаддий душманга айланди. Бу қарама-қаршиликка Европа ва 

жаҳоннинг бошқа мамлакатлари ҳам жалб этилгани энг хавфлиси 

бўлди. 

       СССР ва социализмнинг обрўси ва таъсири жаҳон миқѐсида 

кучайиб бораѐтгани АҚШни дарҳол бунга қарши отланишга ва 

ошиғич чоралар кўришга мажбур қилди. Ўттиз йиллик 

яккаланишдан кейин СССРнинг халқаро майдонда катта обрў-

эътибор қозонгани ва, айтиш мумкинки, “жаҳон социалистик 

инқилоблари”га раҳбарлик қилаѐтгани АҚШни жиддий танловга ва 

қизғин рақобат истиқболига рўбарў қилди. Гарчи СССР урушдан 

иқтисодий жиҳатдан кучсизланиб чиққан бўлса-да, шунга қарамай, 

унинг иқтисодиѐти тўлалигича ҳарбий изга солинган эди. Ўз 

навбатида, АҚШ ҳам уруш охирида энг қудратли ҳарбий, 

иқтисодий ва молиявий имкониятларга эга бўлган мамлакатга 

айланди. 1945 йилда атом бомбасига эга бўлганидан кейин АҚШ, 

айтиш мумкинки, геосиѐсий ўлчамларига кўра, жаҳонда гегемон 

давлат бўлиб қолди. 

      Кўриниб турибдики, жаҳон танлаш қаршисида қолди: у ѐ 

инсонларнинг тенглиги, эсон-омонлик ва тинчлик шароитида яшаш 

орзуларини, давлатларнинг бир-бири билан тинчлик ва ҳамкорлик 

муҳитида фаолият кўрсатиши имконларини ўртага ташлаѐтган 

СССРнинг социализм йўлини танлаши, ѐки халқлар ва давлатларга 

реал иқтисодий ва молиявий ѐрдам, эркин танлов имкониятларини 

ваъда қилаѐтган ва буни амалга оширишга тайѐр турган АҚШнинг 

қўллаб-қувватлаши ва ҳимоясидан фойдаланиши керак эди. Агар 

АҚШ ўзининг машҳур “Маршалл режаси” доирасида “Европа 

мамлакатларининг вайрон этилган иқтисодиѐтини тиклаш” 

мақсадида Ғарбий Европага катта миқдорда грант бериш ғоясини 

амалга оширишга киришгани ҳисобга олинса, Европа қандай 

масъулиятли танлов олдида қолгани аѐн бўлади. 

      Франция, Германия ва Япония каби мамлакатларнинг етакчи 

давлат статусидан маҳрум бўлиши ҳамда, аксинча, СССР ва 

АҚШнинг йўлбошчи мақомига кўтарилиши СССР ва АҚШ 

ўртасидаги қарама-қаршилик ва “совуқ уруш”ни келтириб чиқарган 

сабаблардан бири бўлди. Гарчи ўтмишда етакчи бўлган юқоридаги 

мамлакатларнинг халқаро муносабатлар системасига олдинги 

таъсир кучини йўқотишлари АҚШга мақбул бўлса-да, СССРнинг 

янги мавқеи унга мутлақо ѐқмас эди. АҚШ СССР урушда ғолиб 

чиққанми, ютқизганми – бу билан асло ҳисоблашмасдан, унга 

худди Буюк Британия, Франция, Германия, Япония, Хитой каби 

муносабатда бўлар, ва иккинчи қутбнинг бошида СССРнинг 

туриши, халқаро муносбатларда ўзининг алоҳида позициясини 

намоѐн қилиши, АҚШнинг мавқеи ва унинг ѐнидаги бошқа катта 

давлатларнинг ҳаракатларига рози эмаслиги АҚШнинг ғашини 

келтирар эди. АҚШ жалб этувчи ғояларини ва Европани немис 

фашистлари ишғолидан озод этгандан кейин қозонган “ижобий 

имижи”ни истисно этганда, СССРнинг  йўлбошчи сифатида 

чиқишга ҳеч қандай асоси йўқ, деб ҳисоблар эди. Ўша вақтда,1945 

йилга келиб, АҚШ ҳарбий, иқтисодий, молиявий ва меҳнат 

заҳираларига кўра, жаҳоннинг энг кучли ва қудратли улкан давлати 

эди. Бу мамлакатнинг геосиѐсатчилари жаҳон сиѐсати ва халқаро 

муносабатлар мазмунини, инсониятнинг ва давлатлараро 

алоқаларнинг ривожи йўлларини айни АҚШ ўзи хоҳлаганча 

белгилаши ғоясини инсоният онгига сингдиришга ҳаракат 

қилаѐтган эдилар. АҚШнинг бу статусни қўлга киритишига ва 

унинг хоҳиш-истакларига моне бўладиган, у ҳимоя қилаѐтган 

капиталистик дунѐга ва эркин рақобатга асосланган жаҳон 

иқтисодиѐтига қарши тура оладиган ягона мамлакат – СССР эди. 

Шунинг учун ҳам АҚШ ўзининг ва иттифоқчиларининг моддий, 

маънавий ва мафкуравий ресурсларини СССРга қарши курашга 

сафарбар қилди, мафкуравий кураш ва “совуқ уруш” бошлади. Ўз 

навбатида, СССР ҳам ўзининг ва бошқа социалистик 

мамлакатларнинг сиѐсий, иқтисодий ва мафкуравий ресурсларини 

ишга солди ва 1945 йилдан бошлаб бутун жаҳонда 

аксилкапиталистик ва аксиламерика фаолиятини кучайтирди. 

      АҚШнинг уруш йилларида атом қуролини яратиши, Японияга 

ташлаши ва жаҳон гегемонлиги даъвосига эришиш учун бу 



 368 

қуролдан мафкуравий восита сифатида фойдаланиши СССР ва 

АҚШ ўртасидаги қарама-қаршиликни кескинлаштирган 

омиллардан яна бири бўлди. АҚШ ҳукумати бу катта илмий 

кашфиѐтни ўз халқи ва башариятнинг тараққиѐтига йўналтириш 

эмас, биргаликда яшашнинг маданий нормаларини, коллектив 

хавфсизлик қоидаларини бузган, жаҳонда тинчлик ўрнатилишига 

тўсиқ бўлаѐтган давлатларга босим ўтказиш воситаси сифатида 

эмас, балки жаҳонга ҳукмрон бўлиш даъволарини амалга ошириш, 

СССРнинг жаҳонга таъсирини сусайтириш воситаси сифатида кўз-

кўз қила бошлади. Бу эса СССРни шунга мос жавоб қадамлари 

ташлашга мажбур қилди. Бу эса инсоният бошига янги-янги 

хатарлар солиши турган гап эди. 

      1946 йилдан бошлаб СССР – АҚШ қарама-қаршилиги кучайди 

– томонларнинг ҳар бири келишиб олинган коллектив 

хавфсизликнинг урушдан кейинги нормалари, тамойиллари ва 

шартларини ўз манфаатлари доирасида бир ѐқлама тарзда қўллана 

бошлади. АҚШ атом қуролига эгалиги, иқтисодий ва молиявий 

устунликларидан  фойдаланиб, Ғарбий Европа мамлакатларини ўз 

атрофида бирлаштирди, жаҳонни социализм ва СССР таҳдидидан 

қутқариш миссиясини ўз зиммасига олди. Ўз навбатида, СССР ҳам 

капитализга қарши кураш ва жаҳон пролетар инқилобини амалга 

ошириш миссиясини ўз гарданига олди, тараққиѐтнинг 

социалистик йўлига эндигина ўтган мамлакатларнинг “қаршилик 

ҳаракати”га раҳбарлик қила бошлади. Шундай қилиб, 1941-1945 

йилларда иттифоқчи бўлган СССР, АҚШ, Буюк Британия, Франция 

ва бошқа давлатлар энди бир-бирига рақиб сифатида чиқа 

бошладилар. Европанинг ўзида ҳам, ўша вақтгача Буюк Британия, 

Франция, АҚШ, Германия, Япония ва СССРнинг таъсири остида 

бўлган Осиѐ, Африка, Латин Америкаси давлатлари ва халқлари 

ҳудудларида ҳам трансмиллий мафкуравий кураш ва “совуқ уруш” 

бошланди. 

      1945 йилда АҚШда Рузвельт ўрнига Трумэн президент бўлди. 

Унинг геосиѐсий доктринаси доирасида СССРга ва унинг 

Европадаги таъсирига қарши кураш янада кучайди.  АҚШ 1947 

йилда “Маршалл режаси” доирасида ўз таъсир доираси остидаги 

Европа мамлакатларига ѐрдамни кучайтирди ва СССРни мураккаб 

танлов олдига қўйди. СССР  ѐ АҚШнинг молиявий устунлигига, 

демак унинг гегемонлик ролига рози бўлиши, ѐки жаҳоннинг 

қолган мамлакатларини жалб этган ҳолда унга қарши блок барпо 

қилиб, қарама-қарши туриш йўлини танлаши даркор эди. Ўша 

вақтда СССР айни иккинчи йўлни танлади ва шундай қилиб, 

мафкуравий зиддият янада кучайди. “Маршалл режаси” доирасида 

таклиф қилинган АҚШнинг молиявий-иқтисодий ѐрдамидан совет 

ҳукуматининг ўзи воз кечди ва тараққиѐтнинг социалистик йўлини 

танлаган Польша, Руминия, Чехословакия, Югославия ва 

Венгрияни ҳам бу ѐрдамни рад этишга мажбур қилди. Шундай 

қилиб, 1947 йилда Европада икки система орасида “совуқ уруш” 

мутлақо очиқ равишда бошланиб кетди. 

      1948 йил мартда Германия устидан назорат қилиш учун 

иттифоқчилар (СССР, АҚШ, Буюк Британия, Франция) томонидан 

барпо этилган тўрт томонлама кузатув комиссияси тарқатиб 

юборилди. Бундан олдинроқ АҚШ, Буюк Британия ва Франция 

Германия ҳудудининг ўз ишғоли остида бўлган зоналарини 

бирлаштирган эдилар. 1949 йилда шу асосда Германия Федератив 

Республикаси ташкил этилди. Ўша йили унинг Конституцияси 

қабул қилинади. СССР ҳам шунга мувофиқ равишда ўз “ишғол 

зонаси”да  Германия Демократик Республикасини барпо этди ва 

уни бошқариш системасини таъсис қилди. Берлин ва Германия, 

улардан кейин бутун Европа қарши туриш минтақаларига бўлинди. 

      Ундан кейин СССР бутун жаҳонга ўз атом бомбасини 

яратганини ва биринчи марта синаб кўрганини (1949) эълон қилди. 

Совет Иттифоқининг ўз ядро қуролини яратгани жаҳон 

жамоатчилигини келажакдаги таҳлика, оммавий қирғин қуролига 

эга бўлган иккита мафкуравий қутб ўртасида чиқиши мумкин 

бўлган урушнинг оқибатлари тўғрисида жиддий ўйлашга мажбур 

қилди.  

      Ҳали СССР атом қуроли яратмасдан олдин, 1945 йилда БМТ 

ҳузурида ядро энергияси устидан назорат ўрнатиш бўйича 

Хавфсизлик Кенгаши аъзоси бўлган барча давлатларнинг 

вакилларидан иборат махсус комиссия ташкил этилган эди. Аммо 

бу тузилма, айтиш мумкинки, ҳеч қандай амалий иш қила олмади. 

Лекин АҚШнинг ядро монополисига барҳам берилди дегунча, 

СССРнинг “атомдан фақат тинчлик мақсадларида фойдаланиш” 

тўғрисидаги талабларини эслаб қолишди, ваҳоланки бу талабларни 

кўриб чиқиш ўша вақтгача турли баҳоналар билан кечиктириб 

келинаѐтган эди. Бироқ томонлар, одатдагидек, БМТ сессиялари ва 

мажлисларини бир-бирини ўзаро айблаш йўлига солиб юборишди, 

қуролланиш, айниқса, оммавий қирғин қуроли пойгасининг олдини 

олиш, ўзаро ишончсизликка барҳам бериш учун ҳеч қандай 

таъсирчан чоралар кўришни хоҳламадилар. Аслида, бу йилларда 

АҚШ Шимолий Атлантика блоки (НАТО)ни, СССР бўлса – 

социалистик мамлакатларнинг ҳарбий блоки – Варшава 

Шартномаси Ташкилоти (ВШТ)ни барпо этиш юзасидан махфий 

иш олиб бораѐтган эди. 

     Бироқ БМТ тинч-тотув яшаш, халқаро ҳуқуқ нормаларига риоя 

этиш, умумий тинчликни биргаликда ҳимоя қилиш, коллектив 

хавфсизлик соҳасида томонларнинг ўзаро ишончсизлигига аста-

секин барҳам беришга эришди, зиддиятларнинг очиқ тўқнашувга 

айланишига йўл қўймади. Фақат 1945-1954 йилларда халқаро 

хавфсизлик ва қарама-қарши қутбларда турган мамлакатларнинг 

халқаро ҳуқуқини ҳурмат қилиш масалалари бу ташкилотнинг 

ўнлаб сессиялари, мажлисларида кун тартибига қўйилди ва бунда 

муҳим натижаларга эришилди. Бу эса, ўз навбатида, Иккинчи 

Жаҳон урушидан кейин юзага келган кескинликни юмшатишга, 

оммавий қирғин қуроллари ишлаб чиқариш ва умуман 

қуролланишнинг олдини олишга анча ѐрдам берди. 

      Халқаро муносабатлар системасининг мавжудлигини исбот 

этган ва бу системада БМТнинг аҳамиятини намойиш қилган бир 

муҳим воқеа 1954 йилда содир бўлди. БМТ Бош ассамблеясининг 

IX сессиясида иккита муҳим ҳужжат: 

       1) Барча турдаги қуроллар ва қуролли кучларни ўзаро 

қисқартириш, ишлатишни чеклаш ва тартибга солиш бўйича қарор; 

       2) Қуролларни қисқартириш, атом, нейтрон ва бошқа оммавий 

қирғин қуролларини ишлатишни тақиқлаш ҳақида Халқаро 

Конвеция қабул қилинди. 

      Бош Ассамблея урушдан кейин биринчи марта БМТ аъзоси 

бўлган ҳамма мамлакатлар номидан жаҳонда қуролланиш 

пойгасини тўхтатиш, қуролли кучлар ва қуролларни қисқартириш, 

оммавий қирғин қуролларини тақиқлаш, бу жараѐнлар ва мазкур 

талабларга риоя этилиши устидан қаттиқ назорат ўрнатишни кўзда 

тутган қарорни қабул қилди. Қарорда келгусида бу масалалар 

юзасидан махсус халқаро конвенцияни ва халқаро назоратнинг 

самарали механизмини ишлаб чиқишнинг аҳамияти алоҳида қайд 

қилинган эди. 

       Бироқ БМТнинг бу қадамлари АҚШ ва СССР ўртасида тобора 

кескинлашиб бораѐтган курашни тўхтата олмади. Бу кураш халқаро 

муносабатларнинг етакчи йўналишига айланган эди. Гап шундаки, 

бу мамлакатларнинг иккаласини ҳам коллектив ѐки индивидуал 

хавфсизлик масаласи умуман ташвишлантирмаѐтган эди. Гап ким 

кимни енгади, жаҳонга ким – социалистик ғоялар билан 

қуролланган СССРми ѐки капиталистик йўлдан бораѐтган АҚШ 

ҳоким бўладими, деган масала устида эди.  Қўшма Штатлар 

СССРни урушдан олдинги чегаралари доирасига сиқиб киритишга 

интилаѐтган, Шарқий Европада социализм йўлини танлаган 

ҳукуматлар ва ҳаракатларни бўғиб ташлашга, Европа ва жаҳонда 

социализмнинг ѐйилишининг олдини олишга ҳаракат қилаѐтган 

эди. Ўз навбатида, СССР ҳам АҚШ ва бутун капиталистик 

системани заифлаштиришга, социалистик йўлни танлаган 

давлатлар сонини кўпайтиришга, улар устидан ўз таъсирини 

кучайтиришга ва бу давлатларнинг географиясини аста-секин 

кенгайтиришга интилаѐтган эди. 

     Ҳар иккала давлат Европада турли ҳарбий, сиѐсий ва иқтисодий 

блоклар тузиш ва бу блокларга имкон борича кўпроқ давлатларни 

қўшиб олиш йўлига ўтди.  АҚШ  “Трумэн доктринаси”
1
, “Маршалл 

режаси”
2
 ва бошқа лойиҳаларни илгари суриб,  Европада кенг 

ѐйилган мустақиллик учун кураш ва миллий-озодлик 

ҳаракатларини бўғиш, илгари Буюк Британия таъсири остида 

бўлган мамлакатларнинг СССР тарафига ўтишига тўсқинлик 

қилишга ҳаракат қилди. Ўз навбатида, СССР ҳам Европа халқлари 

ва давлатларини олдин ўзлари қарам бўлган мамлакатлари 

таъсиридан чиқишга, ўз тараққиѐт йўлини танлаб олишга гиж-

гижлади, уларни социализм йўлига жалб қилди ва бунинг учун 

барча керакли ѐрдамини аямади. 

       Ғарбий Европанинг қатор етакчи давлатлари 1947 йилда 

АҚШнинг “Маршалл режаси”га, 1948 йилда – Буюк Британия 

томонидан таклиф этилган “Ғарб Иттифоқи” деб номланган 

ҳарбий-сиѐсий иттифоққа қўшилди. 1948 йил 17 мартда Франция, 

Бельгия, Голландия, Буюк Британия ва Люксембург Брюсселда 

“Шимолий Атлантика пакти” шартномасини 50 йил муддатга 

имзоладилар ва коллектив хавфсизлик системасини яратдилар. 

Ундан кейин АҚШнинг ташаббуси билан 1949 йил 4 апрелда 

Вашингтонда 12 давлат – АҚШ, Буюк Британия, Франция, Италия, 

                                                 
1
 Бу режа Европа давлатларини, шу жумладан Туркия ва Грецияни СССР таъсиридан ҳарбий йўл билан 

қутқаришни кўзда тутар эди. 
2
 Маршалл режаси урушда вайрон этилган иқтисодиѐтини тиклаб олишлари учун Европа давлатларига 

молиявий ѐрдам кўрсатишга йўналтирилган ва иқтисодий йўл билан уларни АҚШга қарам қилиш мақсадини 

кўзлаган. 

Канада, Бельгия, Голландия, Португалия, Дания, Норвегия, 

Исландия ва Люксембург “Шимолий Атлантика блоки” (НАТО)ни 

барпо этиш ҳақидаги шартномани имзолади. 1952 йилда бу 

шартномага Туркия ва Греция, 1955 йилда ГФР, кейинроқ Ғарбий 

Европанинг бошқа давлатлари қўшилди. Гарчи АҚШ ва унинг 

НАТОдаги иттифоқчилари бу блок халқаро ҳуқуқ нормаларига 

мувофиқ ташкил этилган, БМТ Уставида кўзда тутилган коллектив 

тинчлик ва хавфсизликни қарор топтиришга кўмаклашади десалар 

ҳам, СССР ва унинг тарафдорлари бу қадамга қаттиқ қарши 

чиқдилар, уларнинг тегишли жавоб чораси ўзини узоқ куттирмади.  

       1947 йилда СССР ва унинг социалистик блоки “Маршалл 

режаси”ни рад қилганларидан кейин ўзларининг альтернатив 

режасини – “Ўзаро Иқтисодий Ёрдам Кенгаши” номли 

ташкилотини тузиб, социалистик тараққиѐт йўлини танлаган 

халқлар ва давлатларга кўмаклашиш мақсадида иқтисодий 

қувватларини бирлаштиришга қарор қилдилар. 1949 йил 25 январда 

Москвада  Ўзаро Иқтисодий Ёрдам Кенгаши тузилганлиги эълон 

қилинди ва СССР, Болгария, Венгрия, Польша, Руминия, 

Чехословакия, Германия Демократик Республикаси бу ташкилотга 

аъзо бўлиб кирди. Бунга жавобан Ғарб мамлакатлари СССРга 

нисбатан қўллаѐтган сиѐсий ва иқтисодий қамал сиѐсатини Шарқий 

Европа социалистик блокининг барча мамлакатларига татбиқ эта 

бошладилар. Бироз кейин Мўғулистон, Вьетнам ва Куба ҳам Ўзаро 

Иқтисодий Ёрдам Кенгашига аъзо бўлиб кирди. Шундай қилиб, 

Ғарбдан ажратиб қўйилган Шарқий Европа мамлакатлари фақат 

ўзаро ва СССР билан савдо-иқтисодий муносабатлари доирасида 

қолдилар. Бу, бир томондан, социалистик лагерь ўртасида 

интеграцияни кучайтирди, иккинчи томондан бўлса, Ғарб 

мамлакатларининг 1949 йил 5 майда Европа Кенгаши деб аталган 

тузилмани барпо этиши ва унинг доирасида ўзаро ички алоқаларни 

мустаҳкамлашига сабабчи бўлди. Бу тузилмага дастлаб 10 давлат – 

Буюк Британия, Бельгия, Дания, Ирландия, Италия, Люксембург, 

Голландия, Норвегия, Франция ва Швеция, бироз кейинроқ Греция, 

Туркия, Австрия, Исландия, ГФР, Испания, Португалия, 

Швейцария аъзо бўлиб кирди. АҚШ ва Ғарб мамлакатларининг 

НАТОни тузиши, ўз навбатида,  СССРни унга жавобан “Варшава 

Шартномаси Ташкилоти”ни барпо этишга (1955) мажбур қилди. Бу 

блокга СССР, Польша, Болгария, Венгрия, ГДР, Руминия ва 

Чехословакия кирди. 

      Шундай қилиб, НАТО АҚШ қўшинларининг Ғарбий Европада, 

Варшава Шартномаси Ташкилоти бўлса, СССР армиясининг 

Шарқий Европада жойлаштирилишини қонунлаштирди. Буларнинг 

ҳаммаси бу икки давлатнинг Европада ҳарбий қарама-қаршилигини 

янада кучайтирди. 

 

   “Совуқ уруш” даврида геосиѐсий 

     муносабатлар  
 

      Иккинчи Жаҳон урушидан кейин БМТнинг ташкил этилиши, 

гарчи халқаро муносабатлар системасини тартибга солиш, 

биргаликда яшашнинг маданий нормаларини қарор топтиришда 

жиддий омил бўлган эса-да, СССР ва АҚШ бошчилик қилаѐтган 

икки система – социализм ва капитализм ўртасида “ким кимни” 

тамойили асосида олиб борилаѐтган, кейинчалик сиѐсий 

адабиѐтларда “совуқ уруш” деб ном олган курашни тўхтата олмади. 

Айни чоғда 1950-1990 йилларда халқаро муносабатларнинг бутун 

мураккаблигига қарамай, маҳаллий ҳарбий тўқнашувларни истисно 

этганда, глобал уруш чиқмагани бу даврнинг ижобий томони 

бўлди. БМТ ва унинг Хавфсизлик Кенгашининг фаолияти, баҳсли 

масалаларнинг музокаралар ва оператив аралашув йўли билан ҳал 

этилиши бунинг асосий сабаби эди. 

      1950-1953 йилларда Шимолий ва Жанубий Корея ўртасида 

чиққан уруш ва тегишли равишда АҚШ ҳамда Хитой ва СССР 

ўртасидаги муносабатларнинг кескинлашуви халқаро муносабатлар 

системасининг асосий кафолати сифатида БМТни жиддий синовга 

дучор этган биринчи ҳодиса бўлди. Бироқ БМТнинг жиддий хатти-

ҳаракатлари ва аралашуви билан зиддият ҳал қилинди. 

      Бундан ташқари, БМТ фаолиятининг бошланиши, халқаро 

муносабатлар системасини тартибга солувчи ҳуқуқий 

нормаларнинг мавжудлиги урушдан кейин айрим халқлар ва 

давлатларга мустамлака зулмидан қутулиб, мустақиллик йўлига 

ўтишлари учун қулай шароитлар яратди. Тўғри, 

мустамлакачиликдан қутулган давлатлар ва халқлар шу заҳотиѐқ у 

ѐки бу мафкуравий лагернинг таъсири остига тушар ва халқаро 

муносабатларда ѐ СССРдан, ѐки АҚШдан паноҳ излар эдилар. 

Лекин, бу камчиликларга қарамай, халқаро система умуман 

самарали фаолият кўрсатди ва халқаро муносабатларнинг очиқ 

тўқнашувга ўсиб чиқишига йўл бермади.  

      Жаҳонда иқтисодий, сиѐсий, ҳарбий блокларнинг яратилиши ва 

бу блоклар воситасида геосиѐсий курашни “капитализм” ѐки 

“социализм” фойдасига ҳал қилиш сиѐсатини ўтказиш жараѐнининг 

кучайиши “совуқ уруш” даврининг асосий характерли хусусияти 

бўлди. Шак-шубҳасиз, НАТО ва Варшава Шартномаси Ташкилоти 

бу блоклар орасида энг муҳимлари эди. Ҳар икки томон, гарчи бир-

бири билан очиқ қуролли тўқнашувдан чекинса-да, ўзаро кескин 

иқтисодий, мафкуравий ва сиѐсий уруш олиб борди.  

     Осиѐ, Африка ва Латин Америкасининг БМТ, СССР ва 

АҚШнинг ҳар томонлама қўллаб-қувватлашидан фойдаланган 

халқлари мустамлака режимларидан қутулиб, ўз мустақил 

давлатларини барпо этиш босқичига ўтгани бу даврнинг яна бир 

характерли белгиси бўлди. Шу чоққача Европа давлатлари, Япония, 

Хитой ва АҚШнинг мустамлакалари ҳисобланган бу халқлар ўз 

мустақиллигига эришдилар.  Индонезия, Бирма, Ҳиндистон, 

Покистон, Бангладеш, Филиппин, Непал, Вьетнам, Лаос, 

Камбоджа, Таиланд, Сурия, Ливан, Миср, Ироқ, Яман, Иордания, 

Ливия, Судан, Тунис, Марокаш, Гана, Гвинея, Того, Камерун, 

Мали, Мадагаскар, Чад, Марказий Африка республикаси, Конго, 

Габон, Кения, Уганда, Эфиопия, Сомали, Куба ва бошқалар ана 

шундай “янги” давлатлардан эди.  

       Умуман мустамлака режимлардан озод бўлиш тарихини 

тадқиқотчилар беш асосий босқичга бўлишади: 

     - Биринчи босқич (XVIII аср охири -  XXаср боши)да          

мустамлака зулмидан қутулиш учун кураш жараѐни   

Шимолий Америка ва Буюк Британия, Латин Америкаси 

мамлакатлари ва Испания ҳамда Португалия ўртасида юз 

берди. Американинг 18 давлати 1880 йилда ўз мустақиллигига 

эришди, Бу мазкур даврнинг биринчи кўрсаткичи 

ҳисобланади. 

- Иккинчи босқич (1914-1918 йиллар)да – Канада, Австралия, 

Янги Зеландия ва Жанубий Африка Иттифоқи Буюк 

Британияни ўз сувенитетларини тан олишга мажбур қилишди. 

Ҳиндистоннинг қисман суверенитетга эришиши ва бу 

ҳуқуқни Буюк Британиянинг тан олиши бу даврнинг энг 

муҳим ҳодисаси бўлди. Умуман бу босқичда жаҳоннинг 30 

янги давлати мустамлака бўйинтуруғини улоқтирди.  

- Учинчи босқич (1939-1945 йиллар)да Европа ва Осиѐнинг яна 

25 давлати баъзи империяларнинг парчаланиши натижасида 

мустақилликка эришди. 

- Тўртинчи босқич (1960-1980 йиллар)да жаҳон мустамлака 

системасининг инқирози натижасида сайѐрада мустақил 

давлатлар сони яна 90 мамлакатга кўпайди ва 176 тага етди. 

- Бешинчи ва ҳозирча охирги босқичда (1990 йилдан кейин) 

СССР ва бошқа социалистик давлатларнинг парчаланиши 

натижасида халқаро муносабатлар системасига яна 28 янги 

геосиѐсий актор қўшилди ва бундай давлатларнинг сони 204га 

етди. 

     1950-1970 йилларда мустақиллика эришган мамлакатлар БМТга 

мустақил субъект сифатида кирди. Албатта, бу давлатларнинг 

БМТга қабул қилиниши халқаро муносабатлар системаси 

чегараларининг ва БМТнинг фаолияти доирасининг кенгайишига 

ҳам, уларнинг биргаликда яшашларининг маданий нормалари 

такомиллашишига ҳам катта туртки берди.  

      Бошқа томондан, БМТ мавжудлигининг ўзи империяларнинг 

қулаши, давлатларнинг мустақилликка эришиши жараѐнлари 

нисбатан енгил, шиддатли қаршиликларсиз ва қон тўкмасдан содир 

этилишига кўмаклашди. БМТнинг халқаро ҳуқуқ системаси, 

Хавфсизлик Кенгашининг мавжудлиги, бу ташкилотда ваколатли 

бўлган давлатларнинг манфаатлари турлича экани, шунингдек 

халқаро сиѐсатнинг кўп қутблилиги Европанинг Франция, Буюк 

Британия, Голландия, Испания, Португалия каби давлатларини 

жиддий қаршилик кўрсатмаган ҳолда ўз мустамлакаларидан воз 

кечишга мажбур қилди. Бу вақтгача, айтиш мумкинки, Осиѐ, 

Африка ва Латин Америкасининг тўртдан уч қисми мазкур 

давлатларнинг мустамлакаси эди. 

      АҚШ ва унинг Европадаги иттифоқчилари билан бирга СССР, 

Хитой каби давлатларнинг БМТ да ваколатга, вето ҳуқуқига эга 

бўлиши ҳам Осиѐ, Африка, Латин Америкаси мамлакатларининг 

мустамлака зулмидан қон тўкмасдан озод бўлишларига жиддий 

ѐрдам берди. 

      Шак-шубҳасиз, эндигина мустақилликка эришган давлатларни 

ўз томонига тортиш, уларга ўз таъсирини кучайтириш, халқаро 

муносабатларда уларнинг қўллаб-қувватлашига эришиш учун 

СССР ва АҚШ жиддий қадамлар ташладилар. Аммо ҳар қандай 

ҳолда ҳам жаҳон сиѐсти ва янги барпо этилган давлатларга таъсир 

ўтказиш имкониятлари борасида ҳар икки томон ўртасида муайян 

мувозанат юзага келди. Бу эса ҳар иккала томоннинг ҳам халқаро 

муносабатларда мутлақ гегемон бўлиши, халқаро ҳамжамиятга ўз 

иродасини куч билан ўтказишига йўл қўймади. Бундай вазият, бир 

томондан, эндигина мусақиллик йўлига кирган давлатларга ижобий 

таъсир кўрсатди, уларнинг келгуси тараққиѐт йўлини ўзлари 

танлаши имкониятини орттирди, бошқа томондан бўлса, истар-

истамас коллектив тинчлик, хавфсизликка хизмат қилди, 

зиддиятларнинг очиқ тўқнашув ва урушга айланишига тўсиқ бўлди. 

      Кўряпмизки, урушдан кейинги йигирма йил халқаро 

муносабатларда ҳарбий-сиѐсий блокларнинг барпо этилиши билан 

бирга, шунингдек мустамлакачиликнинг барбод бўлиши, халқаро 

муносабатлар субъектлари сонининг кўпайиши ва янги пайдо 

бўлган баъзи давлатларнинг жаҳон сиѐстидан тамомила фарқли йўл 

ўтказиши билан характерланади. Урушдан кейинги йиллардаги 

қарама-қаршилик ва қутблашишнинг кескинлашишига жавобан 

бетараф давлатлар блокининг учинчи қутб ва альтернатива 

сифатида шаклланишини бу даврнинг муҳим ҳодисаларидан бири 

деб ҳисоблаш мумкин.  

      1950-1960 йилларда халқаро ҳаѐтда янги қутб – “бетараф 

давлатлар” блоки пайдо бўлди. АҚШ ва СССР ўртасидаги зиддият 

кескинлашаѐтган бир шароитда бу мутлақо янги феномен эди. 

Бундай институтнинг пайдо бўлиши мустақилликка эришган 

давлатларга тараққиѐтнинг альтернатив йўлини танлаш, “совуқ 

уруш” олиб бораѐтган томонларга қўшилмаслик, жаҳонда 

кескинлашиб бораѐтган қарама-қаршиликдан четда туриш ва 

халқаро муносабатлар системасини тинч ҳамкорлик йўлига буриш 

имконини берди. 

      “На Ғарб, на Шарқ” бетарафлик сиѐсий ҳаракатини инглиз 

мустамлакачилигидан озод бўлган Ҳиндистоннинг раҳбари Ж.Неру 

биринчи бўлиб бошлаб берди. Кейин бу ҳаракатга Миср, 

Югославия, Индонезия, Бирма, Цейлон ва яна 20 давлат қўшилди. 

Бу давлатлар 1955 йилда Осиѐ ва Африка мамлакатларининг 

конференциясини чақиришди ва “қўшилмаган давлатлар”нинг 

қўшма Баѐнотини қабул қилишди. Шундай қилиб, бу давлатлар 50-

йиллардан бошлаб БМТ таркибида ўз бетараф қутбини барпо 

этишди ва халқаро муносабатларда мустақил куч сифатида 

майдонга чиқишди.  “Қўшилмаган” гуруҳнинг пайдо бўлиши ХХ 

асрнинг 50-70-йилларида мустақилликка эришган давлатларга 

танлаш имконини берди, СССР ва АҚШнинг қарама-қарши туриши 

шароитида фаолият юритишини енгиллаштирди, халқаро 

муносабатлар системасида қандайдир блокка қўшилмаган ҳолда 

иштирок этиши учун йўл очиб берди. 

     1945 йилда Ироқ, Сурия, Ливан, Иордания, Саудия Арабистони, 

Миср ва Яман Араб давлатлари лигасини тузиб, мустақил давлат 

тузишга киришди. СССР бу ҳаракатни қўллаб-қувватлади. 60–70-

йилларда Жазоир, Баҳрайн, Қатар, Қувайт, Мавритания, Марокаш, 

Тунис, Сомали, Судан, Араб Амирликлари ва мустақилликка 

эришган, лекин АҚШ, Франция ва Англия кўмагида давлат 

қурилишини бошлаган бошқа мамлакатлар Лигага аъзо бўлиб 

кирди. 

      Ўша даврда Фаластинни бирлаштириш ва бу ерда мустақил 

давлат барпо этишга муваффақ бўлинмади. СССР ва АҚШнинг бу 

минтақадаги тутуми анча фарқ қиларди. 1947 йилда бу ишга БМТ 

аралашди ва Фаластин икки қисмга – араб ва яҳудий қисмларига 

бўлинди. Шу тариқа Яқин Шарқ муаммоси – Фаластин – Исроил 

қарама-қаршилигига асос солинди. 1967 йилда Исроил 

Фаластиннинг иккинчи қисми ерларини босиб олди ва Миср, Сурия 

ва Иордания билан урушга киришди. Албатта, бу зиддиятлар 

ортида Ғарб ва Шарқнинг манфаатлари тўқнашаѐтгани турарди. 

Араблар ва яҳудийлар бу тўқнашувларда фақат қурол вазифасини 

ўтадилар холос. 

      СССР учун ҳам, АҚШ учун ҳам араб дунѐси катта иқтисодий, 

сиѐсий ва геосиѐсий аҳамиятга эга эди. Ислом инфратузилмаси ва 

цивилизациясининг маркази – Яқин Шарқ  доим минтақавий ва 

глобал сиѐсатнинг муҳим омили бўлиб келган. Бу мамлакатларнинг 

яқинлиги, уларга таъсир ўтказиш имконияти, нуфуз қозониш 

блоклар ўртасидаги курашда катта аҳамият касб этарди. Бундан 

ташқари, бу минтақанинг нефть конларига бойлиги, денгиз ва 

океанларга чиқиш йўллари борлиги, қулай географик ҳолати ва 

инсон заҳиралари анча кўплиги Ғарбни ҳам, Шарқни ҳам бефарқ 

қолдириши мумкин эмасди. 

     Агар СССР бу минтақада, умуман мустамлака режимидан озод 

бўлган Яқин ва Ўрта Шарқда социализмни кўзлайдиган 

ҳукуматларни барпо этиш ва шу йўл билан уларни ўз таъсир 

доирасига олишга ҳаракат қилган бўлса, АҚШ бу мамлакатларда 

монархия ва уруғ-қабилачилик ҳокимиятини қўллаб-қувватлади. 

Қўшма Штатлар бу минтақада ўз сиѐсатини Исроил, Саудия 



 378 

Арабистони, Миср, Қувайт ва Эрон воситасида амалга оширди. 

Ироқ, Сурия, Иордания, Ливан ва Ливия СССРнинг асосий 

иттифоқчилари бўлди. 

      Ўша йиллари қуролланиш пойгасининг авж олгани, оммавий 

қирғин қуролларининг янги-янги турлари ишлаб чиқарилгани, 

ракета ва атом технологияларининг ҳарбий соҳага татбиқ 

этилганини Шарқ – Ғарб қарама-қаршилиги ва блоклараро халқаро 

муносабатлар системасининг муҳим омиллари бўлди, деб ҳисоблаш 

мумкин. ХХ асрнинг 60–80-йилларида бу инсониятни энг кўп 

ташвишлантирган омиллар бўлди. Шунинг учун ҳам айрим 

минтақалардаги зиддиятларга, кичикроқ мамлакатлар ўртасидаги 

урушларга қараганда бу масала халқаро муносабатларнинг асосий 

муаммоси сифатида доим БМТнинг кун тартибида турди, 

коллектив хавфсизликни таъминлаш йўналишида муҳокама 

қилинди. 

      АҚШ 1973 йилда ўз қўшинларини Вьетнамдан олиб чиқиб 

кетганидан ва Ҳинди-хитой ярим оролида тинчлик ўрнатилгандан 

сўнг, СССР ва АҚШнинг Европада Хавфсизлик ва ҳамкорлик 

бўйича умумевропа Кенгаши (ЕХҲК)га тайѐргарлик кўриши ва 

ўтказиши халқаро муносабатлар системасини шакллантириш ва 

ривожлантириш тарихида энг муҳим ҳодиса бўлди. 

      Варшава Шартномаси ташкилоти ҳали 1966 йилдаѐқ 

давлатлараро ҳамкорлик масалаларини Европа даражасида 

муҳокама қилиб олиш учун Европада Хавфсизлик ва ҳамкорлик 

бўйича умумевропа Кенгашини ўтказиш таклифини илгари сурган 

эди. Ўша вақтдан бери турли даражадаги музокаралар қарийб 9 йил 

давом этди ва фақат 1975 йилга келибгина Европанинг 33 давлати 

ва АҚШ ҳамда Канаданинг Хельсинки якунловчи актини имзолаши 

билан ниҳоясига етди. 

      СССР ва унинг иттифоқчилари умумевропа конференциясини 

чақирар эканлар, Иккинчи жаҳон урушидан кейин Европада қарор 

топган геосиѐсий вазиятни, Ғарбий Европа мамлакатлари ва АҚШ 

билан муносабатларини кўриб чиқиш, икки қутбдаги лагерлар 

ўртасидаги мафкуравий курашни ўз фойдасига ўзгартириш, 

Европада социализмнинг таъсирини кучайтириш мақсадини 

кўзлаган эдилар. Бу конференцияни чақиришга розилик берган 

АҚШ ва Ғарбий Европа мамлакатлари, ўз навбатида, бу анжуманда 

СССР ва Шарқий Европада инсон ҳуқуқлари ва эркинликлари 

поймол этилаѐтгани, тоталитар режимларнинг салбий кўринишлари 

ва шафқатсиз мафкуравий бошқаруви масалаларини кўпиртириш 

йўли билан Европа жамоатчилиги фикрини ўз томонига оғдириш 

режасини тузган эдилар. 1973 йил 3 июлда Хельсинкида 35 давлат 

ташқи ишлар вазирлари иштирокида ЕХҲКнинг биринчи мажлиси 

бўлиб ўтди ва беш кун давом этди. Бу мажлисда СССР томонидан 

таклиф этилган  “Европада хавфсизлик ва давлатлараро 

муносабатларнинг тамойиллари” лойиҳаси муҳокама этилди, лекин 

бу масала юзасидан, барибир, қарор қабул қилинмади.  Ўша 

йилнинг 18 сентябрида Женевада бошланган иккинчи мажлис 

айрим танаффуслар билан кейинги йилнинг 21 июлига қадар давом 

этди. Давлат бошлиқларининг муҳокамасига ҳавола қилиш кўзда 

тутилган турли масалалар ишчи гуруҳларда тайѐрланди. 

      ЕХҲКнинг якунловчи мажлиси 1975 йил 30 июнда Финляндия 

пойтахти Хельсинкида бўлиб ўтди. Атрофлича муҳокамалардан 

сўнг Хельсинки Якунловчи акти деб номланган асосий ҳужжат 

имзоланди. Бу ҳужжат халқаро муносабатлар системасининг 

ривожига қўшилган муҳим ҳисса ҳисобланади.  Европанинг 33 

давлати, АҚШ ва Канада Якунловчи актни имзолар эканлар, келиб 

чиқадиган барча масалаларни БМТ мавжудлигининг 30 йили ичида 

биринчи марта “совуқ уруш” даврида Европа ва жаҳонда, 

шунингдек давлатлараро муносабатларда содир бўлган 

ўзгаришларнинг ҳақиқий аҳволини ҳисобга олган ҳолда Иккинчи 

Жаҳон уруши якунларини акс эттирадиган Ялта-Потсдам 

системасига, шунингдек коллектив хавфсизлик ва ҳамкорликка 

риоя қилиш асосида ҳал қилиш зарур, деб эълон қилдилар. 

      БМТ Уставидан кейин Хельсинки Якунловчи акти халқаро 

муносабатлар системасини ривожлантирадиган энг муҳим халқаро-

ҳуқуқий ҳужжат ҳисобланади. Якунловчи актда ҳамма учун 

мажбурий бўлган 10 асосий тамойил эълон этилди. Булар: суверен 

ривожланиш, куч ва таҳдид ишлатишга йўл қўйилмаслиги, 

давлатларнинг суверен ҳуқуқларини ҳурмат қилиш, чегараларнинг 

дахлсизлиги ва мустақил давлатларнинг ҳудудий бутунлигини 

ҳимоя қилиш,  баҳсли масалаларни тинч ва музокаралар йўли билан 

ҳал этиш, инсоннинг асосий ҳуқуқлари ва эркинликларини ҳурмат 

қилиш, халқларнинг тенглиги ва ўз тақдирини ўзи белгилаши, 

давлатлараро ҳамкорлик, халқаро ҳуқуқ ва бошқа асос 

тамойилларга оғишмай риоя этиш. 

      СССР ва АҚШ ўртасида таъсир доиралари учун қарама-

қаршилик кучайган “совуқ уруш” йилларида Хельсинки Якунловчи 

акти 1945 йилдан кейин, яъни БМТ ташкил этилганидан сўнг 

имзоланган энг муҳим ҳужжат бўлди, чунки унда иккита лагерга 

мансуб давлатлар ўртасида тинчлик, хавфсизлик ва ҳамкорликнинг 

муҳим тамойиллари биринчи марта аниқлаб берилди. 

      Кейинги йилларда ЕХҲКнинг 1977-1978 йилларда Белграддаги, 

1980-1983 йилларда Мадриддаги, 1984 йилда Стокгольмдаги олий 

даражадаги учрашувларида  Европа ва жаҳонда ҳарбий 

кескинликни юмшатиш, қурол-аслаҳалар ва коллектив хавфсизлик 

масалалари жиддий муҳокама этилди. Бироқ икки лагерь 

ўртасидаги мафкуравий кураш, зиддиятларни, халқаро кескинликни 

1990 йилларнинг бошларигача – СССР ва унинг социалистик 

лагери парчалангунга қадар тўхтатиб бўлмади. ЕХҲКнинг барпо 

этилиши ва фаолияти Европа ва бутун жаҳонда тоталитар 

режимларнинг қулаши, демократик давлат ва жамиятларнинг 

шаклланишида, инсон ҳуқуқлари ва эркинликларининг ҳимоя 

этилиши ва халқаро ҳуқуқ даражасига юксалишида, давлатлараро, 

минтақавий ва халқаро глобал масалаларни биргаликда ҳал этишда, 

давлатларнинг ижтимоий, сиѐсий ва маданий ҳамкорлиги реал 

мазмун касб этиши йўлида муҳим восита бўлди. 

      1990 йил 1 сентябрда Париж саммитида имзоланган Париж 

хартияси халқаро муносабатлар системасига ЕХҲК киритган яна 

бир муҳим ҳужжат бўлди. Бу ҳужжат Хельсинки актидан кейин 

мазкур ташкилот фаолиятига реал мазмун бахш этди ва “Европада 

маданий муносабатлар системаси” деб номланган тушунчани 

синфий ва мафкуравий ѐндашувдан халос этиб, уни “давлатлараро”, 

“давлат ички” муносабатлари, “давлат ва инсон”, “давлат ва 

жамият” каби чуқур мазмунли ҳуқуқий тушунчалар ва атамалар 

билан таъминлади. 

 

   Беловежск даври: сайѐра геосиѐсий 

тузилмасининг “янги тартибот” моделининг  

вужудга келиши 

 

      1990 йилларнинг бошида халқаро муносабатлар системасида 

жуда жиддий ўзгаришлар юз берди. Бу вақтга қадар системанинг 

ички тузилмаси ва характерига муҳим таъсир кучига эга бўлган 

АҚШ ва унинг иттифоқчиларининг кучайиши шароитида СССР ва 

унинг социалистик блоки жуда кескин инқирозга учради. 1945 

йилдан бошлаб икки блок ўртасидаги иқтисодий, сиѐсий, ижтимоий 

рақобат ҳам СССР, ҳам унинг иттифоқчиларининг тараққиѐт 

потенциалини тўла қуритиб битирди, Ғарб давлатларига қарши 

курашда тўла мағлубиятга олиб келди. Давлат ва фуқаролар 

ўртасидаги муносабатларни пролетар инқилоби тамойиллари 

асосида олиб борадиган социалистик давлат бошқаруви, 

коммунистларнинг ички сиѐсати жадал ҳалокатга юз тутди. СССР 

ва социалистик лагернинг бошқа мамлакатлари фуқаролари, 

миллий, диний, жамоат ва сиѐсий ташкилотлари мавжуд режимга 

қарши оммавий ҳаракат бошлади. Ғарб мамлакатлари ўз аксилсовет 

фаолиятида бундан моҳирона фойдаландилар. 

      1986-1989 йилларда АҚШ кучли дипломатик ва сиѐсий босимни 

ишга солиб, совет қўшинларини Афғонистондан чиқаришга ва бу 

мамлакатнинг социализм йўлини тутган давлат тузумини тугатишга 

эришди. Бунинг натижасида СССРнинг ислом оламидаги обрўсига 

катта путур етди. 

      АҚШ ва унинг иттифоқчилари СССРнинг кучсизланганидан 

фойдаланиб, бу вақтгача унинг геосиѐсий таъсири остида бўлган 

мамлакатлар ва минтақаларнинг ички ишларига аралаша бошлади. 

АҚШ 1990-1991 йилларда социалистик лагернинг араб дунѐсидаги 

асосий иттифоқчиси бўлган Ироқни тор-мор келтириб, СССРни 

Сурия, Жазоир, Миср, Тунис ва Ливиядан аста-секин сиқиб чиқара 

бошлади. 

      Бу даврда АҚШ ва Ғарб мамлакатлари анъанавий равишда 

СССРнинг таъсир доираси ҳисобланган зоналарга – Болтиқбўйи 

республикалари, Каспий-Қора денгиз ва Ўрта Осиѐ минтақаларига 

суқулиб кира бошлади, бу минтақалардаги муҳим геостратегик 

нуқталар ва бой углеводород заҳираларини тадқиқ этишга 

киришди. 

      Болтиқбўйи республикалари, Шарқий Европа ва Болқонда 

СССР ва социалистик тузумга қарши оммавий ҳаракатлар 

бошланди. Табиийки, бу ҳаракатни Ғарб тегишли равишда қўллаб-

қувватлади. Жуда қисқа вақт ичида СССРнинг Шарқий Европадаги 

Польша, Венгрия, Чехословакия, ГДР, Руминия сингари асосий 

иттифоқчилари социалистик моделдан воз кечиб, бозор 

иқтисодиѐтини ва демократик давлат барпо этиш йўлини тутдилар. 

Шундан кейин яна бир тарихий воқеа юз берди – ГДР ва ГФР 

бирлашди ва совет қўшинлари Европадан чиқарила бошланди. Бу 

жараѐнларнинг ҳаммасига АҚШ ва унинг НАТОдаги 

иттифоқчилари раҳбарлик қилди. 

     90-йиллар бошида “ким кимни” деган масала ҳал қилинаѐтган 

вақтда учинчи қутб мамлакатлари ( қўшилмаган давлатлар блоки) 

ҳам халқаро муносабатлар системасида бор эканини намоѐн қила 

бошлади.  

      “Бетараф блок” совет-америка қарама-қаршилигининг натижаси 

деб ҳисоблаган баъзи тадқиқотчилар ва сиѐсий марказлар 90-

йилларда бир қутбли жаҳон сиѐсати шаклланиши билан бу қутб ҳам 

йўқ бўлади деб ўйлаган эдилар. Бироқ “бетараф” давлатлар яшаб 

қолди ва гарчи “совуқ уруш” натижаси сифатида майдонга келган 

бўлсалар-да, жаҳон сиѐсати ва халқаро муносабатлар системасида 

мустаҳкам ўрин эгаллаб турганини, ўз мақеини ҳеч кимга таслим 

этмоқчи эмаслигини исботладилар. 

     Бутун фаолияти давомида ҳар иккала қарама-қарши блокдан 

муайян узоқликда турган бетараф давлатлар блоки 90-йилларда 

фақат бир қутбли жаҳон системасини шакллантирмоқчи бўлган 

АҚШга муносиб қаршилик кўрсатди. СССР қулагандан сўнг айни 

шу блок халқаро муносабатлар системасида, биргаликда яшашнинг 

маданий нормаларини қарор топтириш, янги дунѐ тартиботини ва 

замонавий давлатлараро алоқаларни шакллантиришда етакчи омил 

ролида чиқа бошлади. 

      80–90-йилларда тобора заифлашаѐтган социалистик блокка 

кескин қарши турган АҚШ ва унинг НАТОдаги иттифоқчилари 

айни шу бетараф мамлакатлар блокининг биринчи қаршилигига дуч 

келишди. Тобора глобаллашаѐтган жаҳонда “ким кимни” 

масаласини куч, зўрлик, қарши туриш, инсониятни фожиага 

етаклаши мумкин бўлган янги урушлар йўли билан ҳал этишга 

асосан айни бетараф давлатлар ва бутун жаҳон жамоатчилиги тўсиқ 

экани маълум бўлди. 

      1986 йилда “N+N” номи остида шаклланган бетарафлар 

ҳаракати совет-америка зиддияти шароитида инсоният учун 

нақадар реал ва аҳамиятли бўлганини Европа ва жаҳон фақат бир 

неча йилдан кейингина тушуниб етди. Ўша йили Швециянинг 

ташаббуси билан бетараф давлатлар блоки Стокгольмда ўзаро 

ишонч, хавфсизлик ва қуролсизланиш масалалари бўйича 

конференция чақирди ва бу анжуманга қарама-қарши турган 

блокларни таклиф қилди. Конференциядан кейин, ноябрь ойида 

СССР ва АҚШнинг раҳбарлари – М.Горбачев ва Р.Рейган учрашди 

ва улар орасида музокаралар бошланди. 

       Айни шу конференция ва бетараф мамлакатларнинг саъй-

ҳаракати ХХ асрнинг 80–90-йилларида Шарқий Европа, ўз ҳудуди 

ва жаҳонда юз бераѐтган жараѐнларга СССРнинг ҳарбий 

аралашувининг олдини олди ва унинг умумевропа уйини 

шакллантиришда иштирок этишини таъминлади. Агар СССР 50–

60-йилларда мухолифатнинг (1956 йилда Венгрияда, 1968 йилда 

Чехословакияда, 1980 йилда Польшада) социализмга қарши 

чиқишларини дарҳол ҳарбий йўл билан бостирган бўлса, 80–90-

йилларда у социализмнинг тугатилиши, Германиянинг 

бирлаштирилиши ва, ниҳоят, СССРнинг тарқалиб кетишига ҳам 

тўла тушуниш билан ѐндашди.  

       Бетараф давлатлар блоки 80-йиллар охири 90-йиллар бошида 

жаҳонда синфий ва мафкуравий қарши туришни йўқ қилишда 

ўйнаган ролини 90-йилларнинг иккинчи ярмида халқаро 

терроризмга қарши кураш соҳасида ҳам намоѐн қилди. У ҳозирги 

вақтда глобаллаштиришни амалга оширишда энг фаол омил 

сифатида хизмат қилмоқда. 

     Шундай қилиб, 90-йилларнинг охиридан халқаро система ва 

геосиѐсий муносабатлар таркибига кўра ҳам, характерига кўра ҳам 

ўз шаклланишининг янги босқичига қадам қўйди. 

     Европа ва бутун жаҳонда янги дунѐ тартиботи шаклланаѐтгани, 

халқаро муносабатлар тамойиллари ва нормалари ўзгараѐтгани, 

уларнинг акторларининг янгилангани ЕХҲКнинг Париж саммитида 

(1990) кўзга яққол ташланди. Анжуман арафасида социалистик 

лагерь энди йўқ бўлган эди. Ўтмишда бу блокка кирган 

мамлакатлар СССР билан алоқаларини узиб, Ғарбий Европа ва 

АҚШ билан бирга янги давлат тузумини яратишга киришган 

эдилар. 

      СССР таркибидаги учта Болтиқбўйи республикаси – Литва, 

Латвия ва Эстония, айтиш мумкинки, деярли мустақил давлатга 

айланган эди. Украина, Молдова, Озарбайжон, Грузия мустақиллик 

масаласини ҳал этишга, Арманистон бўлса, янги давлат тузумини 

яратишга ва Озарбайжон ерларини босиб олишга киришган эди. 

Бошқа совет республикалари ҳам ўз ички масалалари билан 

шуғулланиб, улкан совет империясининг охирги кунларини санай 

бошлаган эдилар. Шу боисдан саммитда қабул қилинган қарорлар, 

ҳуқуқ нормалари ва тамойиллари собиқ социалистик мамлакатлар 

ва СССР учун тамомила кутилган бир ҳол бўлди. 

      Саммитда давлатларнинг ички масалалари – инсон ҳуқуқлари ва 

эркинликларини ҳимоя қилиш, демократик жамият ва ҳуқуқий 

давлат қуриш талаби, миллий, фуқаролик ва сиѐсий ҳуқуқлар 

халқаро ҳуқуқ нормалари даражасига кўтарилди ва Париж 

хартиясига киритилди. Ҳолбуки, бу ички масалалар олдин 

социалистик лагерь мамлакатлари учун деярли муқаддас 

ҳисобланар ва бу ишларга ташқаридан аралашиш асло мумкин эмас 

эди. 

      Бироз вақт ўтгандан сўнг, 1991 йилда Европада социализмнинг 

асосий устуни бўлган СССР ўз-ўзидан (Беловежск шартномасига 

кўра) тарқалди ва натижада жаҳонда сиѐсий ва синфий қарши 

туриш асосига қурилган халқаро муносабатлар системаси тугади. 

     Шундай қилиб, халқаро системалар ва геосиѐсий даврлаштириш 

тарихининг1945 йилда Иккинчи Жаҳон уруши тугагандан ва БМТ 

ташкил этилгандан кейин бошланган учинчи – Ялта-Потсдам 

босқичи АҚШ ва унинг Ғарбдаги иттифоқчиларининг тўла 

ғалабаси билан якунланди. Беловежск даври деб аталган вақтдан 

бошлаб янги геосиѐсий босқич бошланди. Шу билан жаҳон сиѐсати 

ва халқаро геосиѐсий муносабатларда синфий қарама-қаршиликдан 

янги геосиѐсий воқеликка ўтилди.  

      Геосиѐсий муносабатлардаги Беловежск даври СССР ва 

социалистик лагернинг қулаши, жаҳонда янги-янги мустақил 

давлатларнинг пайдо бўлиши, уларнинг халқаро ҳуқуқ субъектига, 

АҚШнинг жаҳонда ягона улкан давлатга айланиши, унинг 

гегемонлиги остида “янги тартибот” деб ном олган халқаро 

муносабатлар системасининг барпо этилиши билан характерланади. 

IX БОБ 
 

 ҲОЗИРГИ ЖАҲОН СИСТЕМАСИ ВА УНИНГ 

   ГЕОСИЁСИЙ ВОҚЕЛИГИ 
 

 9.1. Ҳозирги жаҳон системасининг тавсифи ва янги 

                       геосиѐсий тенденциялар 

 

     СССРнинг қулаши ва социалистик блокнинг ҳалокатидан сўнгги 

воқеликлар, эски ва янги давлатлар, айрим-айрим геосиѐсий 

акторлар ва улар орасидаги муносабатлар ва ҳ.к.лар ҳозирги жаҳон 

геосиѐсий тузилмасининг асосини ташкил этади.  

      Шуни қайд қилиш керакки, ҳозирги дунѐда “совуқ уруш” 

давридаги мафкуравий зиддият бартараф этилибгина қолмай, айни 

чоғда жаҳон геосиѐсий системасидаги давлатлараро алоқалар 

характерининг ўзи, воқеликлари ва вазифалари, акторлари, 

таркибий қисмлари, кун тартиби ҳам жиддий равишда ўзгарди. 

Авваллари миллий давлатларнинг манфаатлари ва ўзаро алоқалари 

асосида қурилган жаҳон системаси бу жараѐнга янги акторларнинг 

қўшилиши, ички ва ташқи сиѐсат масалаларининг, давлат 

суверенитети ва миллий манфаат каби геосиѐсий тушунчаларнинг 

ўзгариши, чегараларнинг борган сари шаффофлашуви, геостратегик 

ва геоиқтисодий хавфсизликнинг янги талаблари ва ҳ.к.лар 

натижасида ҳам шаклан, ҳам мазмунан ўзгарди, янги сифатга эга 

бўлди. 

     Агар олдинги системада халқаро ҳуқуқнинг асосий вазифаси 

суверен давлатларнинг миллий ҳуқуқларини, уларнинг хавфсизлиги 

ва ҳудудий бутунлигини ҳимоя этишдан, давлатлараро 

муносабатларни йўлга қўйишдан иборат бўлса, янги жаҳон 

системасида инсон ҳуқуқлари ва эркинликларини ҳимоя этиш, 

халқаро хавфсизликни таъминлаш, глобал экологик ва ижтимоий 

таҳдидларнинг олдини олиш, давлат бошқарувида қонунларга риоя 

этиш, шаффофлик ва эркин сиѐсий рақобатни таъминлаш 

вазифалари олдинги қаторга чиқди. Булар айрим-айрим 

давлатларнинг суверен ҳуқуқлари ва миллий манфаатларини 

борган сари орқага суриб қўймоқда. 

      Ҳозирги халқаро ва геосиѐсий муносабатлар жуда мураккаб 

системага айланди. Бу система иштирокчилари сони тўхтовсиз 

кўпайиб бормоқда, уларнинг қамров доираси кенгаймоқда. Агар 

Вестфаль системасидан XXI аср бошигача бўлган даврда асосан 

давлатлар ва давлат коалициялари халқаро алоқалар қатнашчиси 

бўлган эса, ҳозирги босқичда уларнинг сони ноҳукумат 

ташкилотлари ҳисобига бир неча баробар ортиб кетди. Ҳозирги 

вақтда жаҳон сиѐсатида миллий давлатлар билан бир қаторда 

халқаро трансмиллий тузилмалар, ҳукуматлараро ва ноҳукумат 

ташкилотлари, давлат ичидаги минтақалар фаолият кўрсатмоқда ва 

улар алоҳида ажралиб турибди. Бу акторлар ХХ аср охири – ХХI 

аср бошларида анъанавий геосиѐсий субъектларни халқаро ҳаѐт 

майдонидан аста-секин бир чеккага суриб, таъсир кўрсатиш ва 

бошқаришнинг стратегик механизмларини эгалламоқда ва ҳам 

ижобий, ҳам салбий (халқаро террор, наркобизнес, диний фанатизм 

ва б.) роль ўйнамоқда, миллий давлатлар билан бирга халқаро 

муносабатлар, халқаро ҳуқуқ ва трансмиллий глобаллашувнинг 

асосий акторларига айланмоқда. 

      Учинчи мингйиллик арафасида сайѐрамизда юз берган ҳодиса 

ва жараѐнлар, бу даврдаги давлатлараро алоқаларнинг характерли 

хусусиятлари, жаҳонда ўзаро алоқаларни амалга оширишга жалб 

этилган акторларнинг кўплиги ва хилма-хиллиги ўтмишда маълум 

бўлган системалардан тубдан фарқ қилади. Қадимги дунѐ ва ўрта 

асрлардаги давлатлараро муносабатлар ҳам, XVII аср охири – ХХ 

аср бошларида капитализм ва мустамлакачи империялар гуллаб-

яшнаган даврдаги  геосиѐсий жараѐнлар ҳам, инсоният 1917-1990 

йилларда бошдан кечирган мафкуравий қарши туриш даврида ҳам 

геосиѐсат бугунгидай мураккаб ва зиддиятли бўлмаган. 

      Жаҳон геосиѐсий тузилмасида бўлаѐтган мураккаб жараѐнлар ва 

ўзгаришларни анъанавий геосиѐсий тасаввурлар, классик сиѐсий 

мезонлар ва концепциялар билан тасвирлаш энди мумкин бўлмай 

қолди. “Қуруқлик ва денгиз кучлари ўртасида абадий қарама-

қаршилик ва кураш” назарияси, “доимий душманлар ва 

иттифоқчилар” категорияси ва шу сингари бошқа концепциялар 

ѐрдамида кичик тўқнашувлар ва жаҳоншумул ларзаларни аниқ 

башорат этиш ва бошқаришга одатланган классик геосиѐсий 

мактаблар янги шароитда жуда мушкул аҳволга тушиб қолди. 

Ҳозирги глобал геосиѐсий жараѐнларни анъанавий геосиѐсий 

назария ва тушунчалар асосида тушунтириш, боз устига башорат 

этиш энди мумкин эмасди. Вестфаль, Версаль ва Потсдам 

даврларига хос олдинги геосиѐсий ѐндашувлар, мақсад ва ўлчамлар 

янги даврда сифат жиҳатидан мутлақо янги акторлар, ҳолатлар ва 

мувозанатларга дуч келди. Бу эса сиѐсатшунослардан тегишли 

равишда янги ѐндашувларни ва баҳолаш мезонларини топишни 

тақозо қилди. 

       Учинчи мингйилликнинг янги шароитларида геосиѐсий 

мақсадларни қандай ва нима асосида белгилаш керак, янги 

геосиѐсий муносабатлар ва тартиботлар қандай бўлади, аввалги 

мафкуравий қутблашишни нимага ва қандай алмаштириш даркор, 

мамлакатларнинг миллий манфаатлари ва миллий хавфсизлиги 

қандай баҳолаш мезонлари асосида ва қайси йўл билан мувозанатга 

келтирилади, бу ишда ким ҳакам ролини ўйнайди ва шу каби 

жаҳоншумул саволларга классик геосиѐсат доирасида жавоб топиш 

амалда мумкин эмас. Бир сўз билан айтганда, янги шароит классик 

геосиѐсатнинг аниқ тушунча ва категориялари билан изоҳланган 

геосиѐсий координатларининг аввалги системасидан тамоман фарқ 

қиладиган геосиѐсий таҳлил ва ѐндашувларни талаб қилди. 

Кўриниб турганидек, анъанавий геосиѐсий ўлчамлар, қолиплар ва 

стереотиплар ҳозирги дунѐнинг ривожланиш тенденцияларига энди 

жавоб беролмай қолди, айни чоғда сайѐранинг маданий геосиѐсий 

макони ва тобора кенгаяѐтган “ѐввойи дунѐ” ўртасидаги зиддиятли 

жараѐнлар тобора кучайди. 

      Гарчи ХХ асрда геосиѐсатга киритилган давлатларнинг 

иерархияли таснифи: “асосий дунѐ” (Ғарб мамлакатлари), “иккинчи 

дунѐ” (собиқ социалистик мамлакатлар), “учинчи дунѐ” 

(ривожланаѐтган собиқ мустамлака мамлакатлари) ва, ниҳоят, 

“тўртинчи дунѐ” (ноҳукумат ва давлатлараро ташкилотлардан 

иборат янги акторлар) жаҳон геосиѐсий тузилмасининг ҳозирги 

вазияти ҳақида муайян тасаввур берса-да, унинг моҳиятини тўла 

ѐритиб бера олмайди. 

      Ҳозирги сайѐравий геосиѐсатда геосиѐсий тузилмани анъанавий 

геосиѐсатда таклиф қилинганидек, миллий давлатлар (бугунги 

кунда уларнинг сони 204тага етди) ўртасидаги муносабатлар 

тарзида эмас, балки халқлар (ҳозирги вақтда уларнинг сони 

2000дан кўпроқ) ўртасидаги муносабатлар системаси сифатида 

тасаввур қилишга уринадиган ѐндашувлар ҳам бор. Бундай 

ѐндашув, шубҳасиз, жаҳоннинг мавжуд воқелигидан жуда узоқ 

бўлиб, айрим манфаатдор марказларининг хомхаѐлидан бошқа 

нарса эмас. 

       Жаҳон маконини тавсифлаш борасида анъанавий ва классик 

геосиѐсатда ҳозиргача жуда жиддий ўзгаришлар содир бўлди. Агар 

фан-техника тараққиѐтига ва инсониятнинг ишлаб чиқариш 

эҳтиѐжларига назар ташланса, олдинги стратегик ва ностратегик 

ҳудудларда жиддий ўзгаришлар юз берганини кўриш мумкин. 

      Классик геосиѐсатнинг сал бўлмаса жаҳон геосиѐсий 

тузилмасининг қонуни ва тенденцияси даражасига кўтарилаѐзган 

Қуруқлик ва Денгиз, улар ўртасидаги доимий кураш категорияси, 

жаҳон тижорати ва геостратегик хавфсизлик тушунчаси ҳозирги 

вақтда мутлақо бошқача моҳият касб этди.  

      Бироқ шундай муайян мақсад ва хусусиятлар борки, ўша 

замонда ҳам, ҳозирги босқичда ҳам жаҳон системаси ва унинг 

геосиѐсий тузилмасининг ҳал қилувчи ва муҳим вазифаси 
бўлган ва бундан кейин ҳам шундай бўлиб қолаверади. 

      Биринчидан – бу Ер курраси қуруқлигининг муҳим маконлари, 

айниқса, хом ашѐ манбалари, ҳозирги даврдаги ѐнилғи-энергетика 

заҳиралари, геосиѐсий стратегик йўллар (дарѐдан денгизга ўтиш 

кечувлари, қитъалар ва материкларни бирлаштирувчи кечувлар, 

нақлиѐт-коммуникация йўлаклари, савдо йўллари ва ҳ.к.), ташқи 

дунѐ билан бевосита алоқа имконини очиб берадиган чегаралар  

устидан назорат қилиш вазифасидир. Геосиѐсатнинг бу 

категориялари бугунги кунда ҳам жаҳон кучлари манфаатлари ва 

курашининг мақсадини ташкил этади. Масалан, Буюк Британия ва 

Россия каби давлатлар жаҳон геосиѐсий маконида денгиз ва 

қуруқликда устун стратегик воситаларга эга бўлгани туфайли 

тараққий этди ва жаҳон сиѐсатида ҳал қилувчи мавқени эгаллади.  

      Эндиликда тинчлик вақтларида барча давлатлар жаҳон денгиз 

ва савдо коммуникацияларидан бирдай фойдаланадилар. Бироқ 

стратегик ташув нуқталари ва бир макондан иккинчисига кечув 

йўллари ва бошқалар худди олдинги замонларда бўлгани сингари, 

ҳозирда ҳам АҚШ, Буюк Британия, Россия, қисман Туркия ва 

бошқа буюк давлатларнинг қўлидадир. Ҳолбуки, улар бир вақтлар 

Буюк Британия, Голландия, Португалия, Испания ва қисман 

Усмонийлар Туркияси ва Россияга қарашли эди. 

      Бугунги дунѐнинг учдан икки қисмини Евроосиѐ ва Африка 

қитъалари ташкил этади. Бу ҳудудларда тахминан беш миллиард 

киши яшайди. Шунинг учун бу минтақаларнинг ўз  вақтида 

геосиѐсат классикларининг “жаҳон ороли” дея тавсифлаган 

геосиѐсий аҳамияти бугунги кунда ҳам ўз макон аҳамиятини 

йўқотгани йўқ. 

      Тўғри, бугунги кунда қуруқлик маконлари устидан назорат 

классик геосиѐсатда бўлгани сингари, катта жиддий геосиѐсий 

аҳамиятга молик эмас. Бироқ бу маконлардаги табиий ресурсларни 

ўзлаштириши, меҳнат заҳираларига эга бўлиши ва геоиқтисодий 

бойишнинг бошқа воситаларидан фойдаланишига қараб, жаҳон 

давлатларининг иқтисодий ва сиѐсий роли тегишли равишда 

аниқланади.  

      Ҳозирги замонда жаҳон макони устидан назорат кўп жиҳатдан 

давлатларнинг ўз ҳудуди ва чегаралари доирасида аҳолига виртуал 

таъсири, халқларнинг ижтимоий тузилмаси, хулқ-атвор маданияти 

ва дунѐқарашига таъсир ўтказиш имкониятлари билан аниқланади. 

Ҳозирги шароитда геосиѐсий маконлар устидан назорат борган 

сари улар устидан ахборот назорати ўрнатишга алмашмоқда. 

       Агар жаҳон маконининг денгиз қисми ҳақида сўзлайдиган 

бўлсак, шуни қайд қилиш керакки, бугун денгиз унинг воситасида 

жаҳон денгиз ташувлари, трансмиллий қитъалараро савдонинг, 

ѐқилғи ташувининг катта қисми ва бошқа давлатларо иқтисодий 

алоқалар амалга ошириладиган макон ва нақлиѐт йўли 

ҳисобланади. Жаҳон савдосининг кўпи Ғарбий Европа, Осиѐ 

(Япония ҳисобига), Шимолий Америка ва қисман Латин Америкаси 

мамлакатларида амалга оширилаѐтир. Агар ҳозирда хом ашѐ, 

ѐқилғи-энергетика соҳа маҳсулотлари асосан саноат жиҳатидан 

ривожланган давлатларга ташилиши ҳисобга олинса, унда жаҳон 

океанлари ва денгизларининг геосиѐсий роли янада яққолроқ 

намоѐн бўлади. 

      Иккинчидан – бу жаҳон аэропортлари, миллий ва халқаро ҳаво 

маконлари устидан назорат вазифасидан иборат. Давлатнинг 

миллий ҳаво маконининг хавфсизлиги унинг ҳарбий-космик, 

иқтисодий ва маданий-ахборот макони хавфсизлиги билан бевосита 

боғлиқдир. 

      Ҳозирги вақтда жаҳонда тахминан 5 минг халқаро ва маҳаллий 

аэропорт мавжуд. Улар орқали йўловчи ва юк ташувлари олиб 

борилмоқда. Бутун миллий ҳаво макони, шу жумладан 

аэропортларнинг, чегара электрон-ахборот, сигнал ва мудофаа 

системасининг хавфсизлигини таъминлаш давлатнинг суверен 

ҳуқуқларининг асосий элементларидан бири ва унинг қудратининг 

тимсоли ҳисобланади. 

      АҚШ, Буюк Британия, Россия, Япония, Франция, Канада, 

Хитой, Германия ўз мамлакати ва жаҳон ҳаво макони устидан 

назоратни амалга оширидиган энг муҳим давлатлар сирасига 

киради. Шуни ҳам айтиб ўтайликки, АҚШ, Европа Иттифоқи, 

Россия – замонавий йўловчи, юк ва ҳарбий самолѐтлар, АҚШ, 

Франция, Канада ва Россия – вертолѐт ишлаб чиқарувчи асосий 

мамлакатлардир. Ҳаво маконларини ҳимоя этиш ҳарбий-денгиз 

кучлари билан биргаликда амалга оширилади. 

      Учинчидан – бу жаҳон космик макони ва Ер атрофидаги 

орбитани эгаллаш ва унинг устидан назоратни ўз қўлида ушлаб 

туриш вазифасидир. Бу хусусият электрон ва ракета техникаси кенг 

қўлланаѐтган кейинги йигирма йил ичида жаҳон геосиѐсий 

тузилмасининг муҳим мезонларидан бирига айланиб, космик 

маконни ўзлаштириш ва ундан фойдаланиш вазиятини белгилай 

бошлади. Бу соҳада АҚШ, Россия ва Хитой энг илғор давлатлардан 

ҳисобланади. Кейинги вақтларда Франция, Буюк Британия, Япония, 

Европа Иттифоқининг қатор давлатлари ўзларининг космик 

маконни эгаллашга ва айрим мақсадлари йўлида кўпдан-кўп 

стратегик дастурларини амалга оширишда ундан фойдаланишга 

қодир эканликларини намоѐн этдилар. 

      Бугун атмосферани ва Ер атрофидаги орбитани эгаллаш, космик 

маконни назорат қилишнинг стратегик дастурлари асосан АҚШ ва 

унинг НАТОдаги иттифоқчилари томонидан амалга оширилмоқда. 

Бу дастурлар АҚШнинг космосда ҳарбий-стратегик назорат олиб 

бориш функциясини амалга оширишга хизмат қилади ва рақибнинг 

НАТО мамлакатларини нишонга олган ракеталаридан мудофаа 

системасини яратиш мақсадини кўзлайди. Халқаро ҳуқуқ космосни 

милитаризация қилиш имконини бермаслигига қарамай, АҚШ, 

Россия ва Хитойнинг ҳар бири айрим-айрим равишда космосдан 

ҳарбий мақсадларда фойдаланиш йўналишида жиддий иш олиб 

бораѐтир. Тадқиқотчилар космосдан ҳарбий ва стратегик 

мақсадларда фойдаланиш тобора тезлашади ва яқин 50 йил ичида 

энг муҳим геостратегик воситага айланади, деб ҳисобламоқдалар. 

      Ер юзасида мавжуд космодромлар, космик ракеталар ва 

планеталараро баллистик ракеталарни учириш инфратузилмаси 

жаҳон космик маконини назорат этишда алоҳида геосиѐсий роль 

ўйнайди. Баъзи манбаларнинг маълумотларига қараганда, ҳозир 

жаҳонда 21 космодром бор. Улардан 4 таси Россияда (улардан бири 

Қозоғистон ҳудудида бўлиб, Россияга ижарага берилган), 4 таси 

АҚШда, 3 таси Хитойда жойлашган, Франция, Япония, Ҳиндистон, 

Исроил, Бразилиянинг ҳар бирида – биттадан космодром ишлаб 

турибди. Экваторнинг бошқа ҳудудларида ҳам космодромлар бор. 

Бу космодромларнинг асосий геостратегик аҳамияти Ер атрофидаги 

орбитага ва космосга ракеталарни - ҳозирча космик фазога олиб 

чиқадиган ягона нақлиѐт воситаларини учиришдан иборат. 

Космодромларнинг аҳамияти ва иқтисодий самараси уларнинг 

экваторга яқин жойлашгани билан ўлчанади. Улар экваторга 

нечоғли яқин жойлашган бўлса, ракеталарни ва улар ташийдиган 

объектларни Ер атрофи орбитасига чиқариш шунчалик осон ва 

иқтисодий маънода фойдалироқ бўлади. 

      Тўртинчи хусусият – иерархиянинг қандай поғонасида 

туришидан, қайси миллий, диний ва ижтимоий гуруҳга 

мансублигидан қатъий назар, барча давлатлар ва халқлар табиат ва 

жамиятнинг глобал муаммолари олдида аста-секин бир хил вазият 

эгалламоқдалар, сайѐранинг тақдири учун уларнинг ҳаммаси 

зиммасига бир хил масъулият юклатилган; демак улар 

инсониятнинг глобал умумийлиги реал эканини тушуниб етган. 

       Жаҳоннинг ҳозирги геосиѐсий системасини тавсифлаб 

берадиган бешинчи хусусият шуки, у капиталистик ишлаб 

чиқариш муносабатлари ва мафкурасига асосланган. Капитализм ва 

социализм ўртасидаги Иккинчи Жаҳон урушидан кейин юзага 

келган глобал қарама-қаршиликда Ғарбнинг ғалабаси бозор 

муносабатлари ифодаси бўлган капитализмнинг ўзини “жаҳон 

тартиботи”нинг альтернативасиз иқтисодий асоси деб эълон 

этишига сабаб бўлди. Бу эса, тегишли равишда, янги мустақил 

давлатларнинг айни капитализмни тараққиѐтнинг ягона шарти ва 

демократлаштиришнинг моддий асоси сифатида танлашига асос 

бўлди. 

      Ҳозирги жаҳон системаси ва унинг геосиѐсий тузилмасининг 

мафкуравий негизлари Ғарб турмуш тарзи ва маънавий 

қадриятларининг жозибадорлиги, тараққийпарварлиги, 

инсонпарварлиги ва либераллигига асосланади. Глобаллаштириш, 

универсаллаштириш ва ижтимоий-сиѐсий интеграциялаш ѐрдамида  

бутун жаҳонда кишиларни тарбиялаш ва маънавий бойитишда бу 

қадриятлардан фойдаланилмоқда.  

       Халқаро бирлашмалар, ташкилотлар томонидан ижтимоий-

сиѐсий тамойиллар халқаро муносабатлар системасининг асослари 

сифатида аста-секин либераллаштирилаѐтганини жаҳон системаси 

янги геосиѐсий тартиботининг олтинчи характерли хусусияти деб 

ҳисоблаш мумкин. Бир вақтлар жаҳонда кўпдан-кўп тарафдорлар 

топган ва муайян давлатларнинг асосий мафкуравий тамойилига 

айланган фашизм, социализм сингари қадриятлар ўз ўрнини аста-

секин либерализмга бўшатиб бермоқда. Тўғри, бугунги кунда 

инсоният жаҳонда миллатчилик ва диний ғоялар кенг 

ѐйилаѐтганидан муайян даражада ташвиш ҳам тортмоқда. Бироқ 

Ғарбнинг иқтисодий, сиѐсий ва маънавий ҳаѐтида тўла қарор 

топган ва жаҳонда ниҳоятда оммабоп шаклда тарғиб этилаѐтган 

либерализм ғоялари эндиликда янги дунѐ тартиботининг мангу 

қадрияти сифатида баҳоланмоқда. 

      Ҳозирги жаҳон системасининг еттинчи хусусияти ва энг баҳсли 

масаласи – замонамизнинг халқаро муносабатлари ва давлатлараро 

қоидаларини ким – халқаро ташкилотлар ѐки гегемонликка 

интилаѐтган АҚШ  – бошқариши кераклигини аниқлашдан иборат. 

Америка олимлари ҳозирги жаҳон “маърифатли бошқарувга 

муҳтож” ва бундай ролни айни АҚШ ўйнаши мумкин, демоқдалар. 

Улар АҚШнинг ҳозирги жаҳон иқтисодиѐти ва сиѐсатидаги ўрни ва 

роли унга жаҳонга йўлбошчилик қилишни ўз зиммасига олиш ва 

шу билан сайѐрада тинчлик, хавфсизлик ва осойишталикни 

таъминлаш имконини беради, деб ҳисобламоқдалар. Уларнинг 

фикрича, АҚШнинг ҳарбий, иқтисодий, сиѐсий, ижтимоий ва 

маданий қудрати жаҳон раҳнамоси ролига тўла мувофиқдир. 

      Айни чоғда бошқа фикрлар ҳам мавжуд. Мисол тариқасида 

Хитой, Россияни, АҚШнинг Ғарбий Европадаги иттифоқчилари 

бўлган Франция ва Германия ва бошқа давлатларни айтиш мумкин. 

Бу мамлакатлар янги дунѐ тартиботи ва унинг негизидаги 

геосиѐсий муносабатлар коллектив масъулият ва коллектив 

аралашувни тақозо этади, деб ҳисоблашади. Шунинг учун ҳам 

халқаро муносабатлар БМТ, унинг Хавфсизлик Кенгаши доирасида 

ҳал этилиши, барча масалалар юзасидан айни шу ташкилотда 

умумий розиликка эришиш лозим. 

      1950 йиллардан шаклланган ҳарбий мувозанат ва коллектив 

хавфсизлик системасининг бузилишини ҳозирги жаҳон системаси 

геосиѐсий тартиботининг саккизинчи хусусияти, деб ҳисоблаш 

мумкин. Бир вақтлар жаҳонда ҳукм сурган миллий давлатлар ва 

империяларнинг ҳарбий кучлари мувозанати, қарама-қарши ҳарбий 

блоклар (НАТО ва Варшава Шартномаси Ташкилоти) энди ўз 

ўрнини АҚШ ва унинг НАТОдаги иттифоқчиларига бўшатиб 

берди. Ҳозирги вақтда НАТОдаги давлатлар жаҳоннинг барча 

ҳудудларига ҳарбий аралашув ва ҳарбий таъсир кўрсатиш 

имкониятига эгадир. 

      Ҳозирги жаҳон геосиѐсий воқелигининг моҳиятини ташкил 

этувчи тўққизинчи ва энг асосий хусусият халқаро муносабатлар 

системаси тузилмаси геосиѐсий конфигурацияси (шакли)нинг 

ўзгариши – “кўп қутблиликнинг” барҳам топиши ва марказида 

АҚШ турган “бир қутблилик”нинг юзага келишидан иборат. 

      Агар 1945-1990 йилларда халқаро муносабатларда СССР ва 

АҚШ тегишли равишда бошчилик қилган социалистик ва 

капиталистик блоклар мамлакатлар, халқлар, бирлашмаларнинг 

ижтимоий тутумини, давлат тузилмаларининг мақсад ва 

вазифаларини белгилаб берган бўлса, эндиликда янги дунѐ 

тартиботида бу нисбат бузилди. Бугунги кунда жаҳон тараққиѐтига, 

давлатлараро муносабатларга, давлатларнинг мавжуд ва 

исталаѐтган воқелиги, мақсадлари ва вазифаларига, “инсон – 

жамият – давлат” муносабатларига АҚШ тимсолида бир қутбли 

ѐндашув очиқдан-очиқ намойиш этилмоқда. 

     Шундай қилиб, ХХ асрда жаҳоннинг геосиѐсий тараққиѐти ва 

халқаро сиѐсатга “кўп қутблилик” негизида таъсир кўрсатишга 

асосланган халқаро муносабатлар системаси ҳозирги босқичда янги 

дунѐ тартиботига ўрин бўшатиб берди. 

      АҚШ ва унинг иттифоқчилари 1991 йилдан бошлаб, янги 

геосиѐсий шароитда  сайѐранинг муҳим геостратегик маконлари ва 

бошқа заҳиралари устидан назорат қилишнинг янада мукаммалроқ 

шакл ва воситаларини жорий этишга киришдилар. Глобаллашув, 

жаҳоннинг трансмиллийлашуви ва ижтимоий хулқ-атвор 

нормаларининг универсаллашуви, капиталистик ғоялар, фуқаролик 

жамияти, демократия ва инсон ҳуқуқлари тушунчаларининг 

умуминсоний қадриятлар сифатида аста-секин янада кенг 

ѐйилиши, 2001 йил 11 сентябрь воқеасидан кейин терроризмга 

қарши бутун жаҳонда кураш бошлангани, НАТОнинг аста-секин 

кенгайиши  натижасида халқаро хавфсизликнинг янги услублари 

жорий этилиши ва Ғарб мамлакатлари томонидан илгари сурилган 

бошқа ташаббуслар жаҳоннинг янги геосиѐсатига асос солди.   

      Моҳият эътибори билан, АҚШ ва унинг иттифоқчилари “янги 

дунѐ тартиботи” номи остида ҳали Версаль системаси томонидан 

қарор топтирилган қоидаларни яна геосиѐсатнинг кун тартибига 

киритиб, бу билан юз йиллар олдин Европа геосиѐсати классиклари 

томонидан илгари сурилган ғоялар ва қоидаларни (Евроосиѐ 

қитъасига эга бўлиш, энегетика манбалари, нақлиѐт-транзит 

йўлларини, муҳим геостратегик ҳудудлар ва минтақаларни, 

бозорларни, ишлаб чиқариш заҳираларини назорат этиш ва 

ҳ.к.ларни) қўлланишга интилмоқдалар. Бу эса халқаро 

муносабатлар системасининг асосий субъектлари бўлган миллий 

давлатлар ўртасидаги муносабатларнинг характерини тегишли 

равишда  ўзгартирибгина қолмайди, балки уларнинг келажакдаги 

тараққиѐт йўлларини, ижтимоий формацияларини ҳам ўзгартиради 

ва шундай қилиб бутун жаҳон тарихи жараѐнига жиддий таъсир 

ўтказади. Бир томондан, АҚШ ва Европа Иттифоқи давлатлари, 

бошқа томондан – Хитой, Япония, Россия, Ҳиндистон ва 

геостратегик жиҳатдан фаол бўлган бошқа мамлакатлар ўз 

геосиѐсий, геостратегик ва геоиқтисодий манфаатларини тўлароқ ва 

хавфсиз таъминлаш, жаҳоннинг муҳим моддий ва маънавий 

заҳираларини, геостратегик маконларини эгаллаш ва ўз қўлида 

тутиб туриш мақсадида янги-янги геостратегик лойиҳаларни ишлаб 

чиқмоқдалар, кураш олиб бориш учун режалар ва иттифоқлар 

тузмоқдалар. 

       Тадқиқотчилар янги геосиѐсий координатлар системасини 

Беловежск системаси деб атамоқдалар ва уни “янги дунѐ 

тартиботи” сифатида тақдим этмоқдалар.  

 

“Янги дунѐ тартиботи” геосиѐсий системаси 

ва унинг тузилмасининг ҳозирги иерархик          

характеристикаси 

 

     Бугунги геосиѐсатчиларнинг кўпчилиги жаҳоннинг ҳозирги 

геосиѐсий харитаси ва тузилмасига классик геосиѐсатда 

қўлланадиган парадигмалар (ўлчам ва баҳолаш қолиплари)ни 

татбиқ этиш мақбул кўрмайдилар. Ҳозирги вақтда сиѐсатшунослар 

жаҳон геосиѐсий тузилмасини қуйидагича тасаввур этишади:  

       1. Канада ва Мексика билан биргаликда АҚШ ҳамда унинг 

иттифоқчилари  –  Европа Иттифоқи мамлакатлари; 

       2. Хитой, Япония, Ҳиндистон ва Жануби-Шарқий Осиѐнинг 

бошқа ривожланган мамлакатлари; 

       3. Россия ва советлардан кейинги маконда унинг таъсир 

доирасига кирувчи мамлакатлар ва православ-славян дунѐси 

мамлакатлари; 



 395 

       4. Ислом дунѐси ва унинг Туркия, Эрон, Саудия Арабистони, 

Покистон каби минтақавий раҳнамолари ва бошқа мамлакатлар; 

       5. Африка қитъаси мамлакатлари ва уларнинг уюшмалари; 

       6. Латин Америкаси мамлакатлари.           

      Моҳият эътибори билан, бу марказларнинг биронтаси бир хил 

эмас ва ҳар бир мамлакат ўз тузилмаси доирасида 

бошқаларникидан фарқли манфаатларга, геосиѐсий код ва 

координатларга, ҳарбий ва сиѐсий мақсадларга, ташқи дунѐ билан 

муносабатларнинг ўз мезонларига эга. 

      Масалан, Жануби-Шарқий Осиѐнинг Хитой, Ҳиндистон, 

Япония ва бошқа мамлакатлари, гарчи бир геосиѐсий марказга 

киритилган бўлса-да, уларнинг ҳар бири бу минтақада ўзи гегемон 

бўлиши учун кураш олиб бормоқда. Ёки Ислом дунѐси деб 

номланган гуруҳдаги мамлакатларнинг геосиѐсий мавқеи ва 

мақсадлари тамоман бошқачадир. Бу гуруҳнинг Туркия, Эрон, 

Саудия Арабистони, Покистон каби мамлакатлари  минтақа ва 

жаҳонда ўз ўйинини ўйнаѐтган геосиѐсий рақиблар сифатида 

майдонга чиқмоқда. Боз устига, АҚШ ва Европа Иттифоқи 

давлатлари ташқаридан  геосиѐсий маънода жипсдай кўринса-да, 

улар орасида етарлича муаммолар мавжуд. 

      Ҳозирги дунѐда АҚШ, Хитой, Россия, Франция, Буюк Британия, 

Ҳиндистон, Япония ва ўз геосиѐсий, геоиқтисодий ва геостратегик 

характеристикасига кўра етакчи мавқеда турадиган, йўлбошчи 

давлат статусига интилаѐтган ва стратегик ўлчамларига кўра, бир-

бири ва жаҳоннинг бошқа мамлакатлари билан рақобатлашишга 

қодир давлатлар бутун жаҳон системаси аъзоларининг миллий 

манфаатларини таъминлаш ва ҳимоя қилишга бевосита ѐки 

бавосита таъсир кўрсатмоқда. Бироқ, юқорида айтиб ўтилганидек, 

бугунги кунда фақат АҚШ Ер юзида содир бўлаѐтган барча муҳим 

геосиѐсий ҳодисаларга, трансмиллий халқаро, минтақавий ва 

маҳаллий лойиҳаларга, зиддиятлар, давлатлараро ва минтақавий 

жараѐнларга аралашиш учун реал имкониятга эгадир. Шунинг учун 

ҳам АҚШ ҳозирги вақтда жаҳон гегемонлигига интилаѐтган ва 

бунинг учун ҳаммадан кўпроқ имкониятларга ва асосларга, жаҳон 

макони устидан назоратнинг реал механизмларига эга бўлган ягона 

мамлакат ҳисобланади.  

      Ҳозирги босқичда жаҳон давлатлари халқаро жараѐнларга 

таъсир кучига ва халқаро муносабатлардаги ролига кўра бир неча 

гуруҳга ажратилади: 

      Улкан давлатлар: бутун Ер куррасида ўз манфаатларини 

таъминлаш учун етарли ҳарбий, иқтисодий ва  маънавий қудратга 

эга, бошқа давлатлардан унинг ва иттифоқчиларининг 

манфаатларини ҳисобга олишни талаб қиладиган ва бунга 

эришадиган мамлакатга нисбатан “улкан давлат” тушунчаси 

қўлланади. Бир вақтлар тарихда Рим, Византия, Британия 

империялари, СССР ва АҚШ шундай ролни ўйнаган. Ҳозирги 

вақтда эса фақат АҚШ бундай салоҳиятга эгадир. 

       Йирик давлатлар: ўз мамлакати ва минтақасида, жаҳоннинг 

бошқа муҳим минтақаларида (лекин бутун жаҳонда эмас) ўз 

миллий манфаатларини таъминлашга қодир, бошқа мамлакатларни 

ўзи билан ҳисоблашишга мажбур қила оладиган мамлакатлар 

(масалан, Буюк Британия, Япония, Франция, Германия ва “Катта 

саккизлик” аъзоси бўлган  бошқа мамлакатлар) ана шундайлар 

жумласидандир. Ҳозирги вақтда Россия бу сафдан мустаҳкам жой 

олишга ҳаракат қилмоқда. 

      Минтақавий давлатлар: ўз мамлакати ва минтақасида, 

шунингдек чегара ҳудудларида ўз манфаатларини таъминлаш ва 

ҳимоя этишга қодир мамлакатлар шу гуруҳга киради. Бу 

мамлакатлар узоқ хориж мамлакатларидаги геосиѐсий жараѐнларга 

қориша олмасалар-да, ўз минтақасида бунга қодирдир (масалан, 

минтақавий давлат ҳисобланадиган Хитой, Эрон, Россия, Туркия, 

Покистон, Миср ва бошқалар). 

      Оддий давлатлар: бу мамлакатларнинг ҳар бири давлат ичида, 

минтақа ва жаҳонда ўз миллий манфаатларини кучлари етгани 

қадар таъминлай оладилар. Бу мамлакатларнинг миллий 

манфаатлари, одатда, юқоридаги уч гуруҳдаги давлатларнинг 

манфаатларига уйғун бўлган тақдирда кўпроқ таъминланади. 

      Халқаро муносабатлар системасининг бутун тарихи мобайнида 

(1648-2010) жаҳондаги куч марказлари куч мувозанатининг 

қўпқутбли (бир неча марказ), икки қутбли (икки марказ) ва бир 

қутбли (бир марказ) шакллари тарзида ўзгариб, ҳозирдаги “янги 

дунѐ тартиботи” деб аталган системага етиб келди.  

      Ҳозирги геосиѐсий тузилманинг жаҳон системасидаги асосий 

ўзгаришлар 2001 йил 11 сентябрь ҳодисасидан кейин юз берди. 

геосиѐсий муносабатларда ҳукмрон классик параметрлар ўтмишда 

қолиб кетди. Бугунги кунда сиѐсатшуносликда энди “янги дунѐ 

тартиботи” геосиѐсий модели, жаҳон системасида унинг янги 

конфигурацияси ва янги геосиѐсий чизгилари ҳақида сўз бормоқда. 

      Шуни тан олиш керакки, жаҳонда бир қутбли геосиѐсий таъсир 

кўрсатишнинг мавжудлиги эндиликда воқелик бўлиб қолди. 

Ҳозирги вақтда жаҳонда биронта давлат ѐки давлатлар бирлашмаси 

АҚШ бошчилигидаги Ғарб геосиѐсий марказиникидай қудрат ва 

таъсир кучига эга эмас.  Албатта, бу инсониятнинг геосиѐсий 

тараққиѐти бундан кейин абадий равишда ҳозирги бир қутбли 

модель асосида боради, деган маънони англатмайди. Тадқиқотлар 

шуни кўрсатадики, панамерика ғояси асосида шаклланган бир 

қутбли жаҳон системаси кўп жиҳатдан бутун инсониятгина эмас, 

ҳатто Европанинг бу системага кирган кўпгина мамлакатларига ҳам 

мақбул эмас. Гарчи АҚШ жаҳоннинг ягона улкан давлати бўлиб 

қолишга уринаѐтган бўлса-да, сайѐрадаги геосиѐсий вазият ҳамон 

ўзгарувчан, беқарор ва мураккаблигича қолмоқда. Бу шароитда 

АҚШ гегемониясига ва унинг халқаро ҳакам ролига аста-секин 

кучаяѐтган ва жаҳон сиѐсатига ўз таъсирини кенгайтираѐтган 

минтақавий давлатлар-раҳнамолар ва уларга қарашли улкан 

трансмиллий корпорациялар жиддий рақиб сифатида майдонга 

чиқмоқда. 

      Бундан ташқари, АҚШнинг кўпайиб бораѐтган маҳаллий 

зиддиятлар, минтақавий, диний ва миллатлараро тўқнашувларнинг 

олдини олиш ѐки бартараф этишга амалий таъсир кўрсатишга 

қодир эмаслиги у ўзининг “адолатли келиштирувчи ҳакам” 

статусини умуман оқламаганининг далолатидир. Жаҳон 

жамоатчилигида борган сари кўпроқ шу фикрга келмоқда. 

АҚШнинг жаҳон гегемонлигига интилиши борган сари Хитой, 

Япония, Россия ва бошқа давлатларнинг жиддий қаршилигига дуч 

келмоқда. Бу мамлакатларнинг ҳар бири ўзаро муносабатларда ўз 

иқтисодий, сиѐсий ва ҳарбий кучини оширишга, минтақавий ва 

халқаро муаммоларни ҳал қилишда иштирок этишга ва геосиѐсий 

жараѐнларда ўз миллий манфаатларини ҳимоя этишга ҳаракат 

қилиши билан АҚШга қаршилик кўрсатмоқда.  

      Россия экспертларининг айтишига қараганда, АҚШнинг 

(Мексика ва Канада билан бирга) жаҳон ялпи ички маҳсулотидаги  

(ЯИМ) улуши борган сари камайиб, Хитой, Япония, Жанубий 

Корея, Тайван, Россия ва бошқа мамлакатларнинг улуши эса тобора 

кўпайиб боради. 

      Америка олимларининг ҳисоб-китобларига кўра, Ҳиндистон, 

Хитой, Япония, Жанубий Корея, Тайван ва Осиѐнинг бошқа 

мамлакатлари 2025 йилга бориб жаҳон ЯИМнинг 55–60 фойизини 

ишлаб чиқади, бу кўрсаткич Ғарб мамлакатларида атиги 20–30 

фойизни ташкил этади. Чунончи, Хитой ўз ҳарбий-иқтисодий 

қудрати ва ҳозирги вақтда жаҳонда кечаѐтган геосиѐсий 

жараѐнларга таъсир кучи нуқтаи назаридан яқин ўн-ўн беш йил 

ичида бир қутбли жаҳон сиѐсатига қарши чиқиш имконига эга 

бўлади. Тахминларга қараганда, яқин йилларда Хитойнинг ҳарбий 

қудрати АҚШникига тенглашади ва ҳатто баъзи ўлчамларига кўра, 

ундан ўтиб ҳам кетади. Бугун Хитойда атиги 25та қитъалараро 

баллистик ракета бор бўлса-да, экспертлар 3-4 йил ичида уларнинг 

сони 100 тага етишини ва ядро каллаклари билан 

жиҳозлантирилишини башорат қилмоқдалар. Хитойнинг иқтисодий 

қудрати ўсиб бораѐтгани ва тараққиѐт суръатлари жадаллашаѐтгани 

унга жаҳон ЯИМдаги улуши жиҳатидан кейинги ўн йилликда АҚШ 

ва Европа Иттифоқи билан тенглашиш имконини беради. 

      Кейинги йилларда жаҳон геосиѐсий тузилмасида яна бир 

минтақавий йўлбошчи – Ҳиндистоннинг мавқеи ҳам тобора 

мустаҳкамланиб бораѐтир. Ҳарвард университетининг баҳосига 

қараганда, жаҳон ЯИМ ишлаб чиқариши ўлчами бўйича 2001 йилда 

илғор давлатлар қаторига чиққан Ҳиндистон бугунги кунда Буюк 

Британия, Италия ва Франция биргаликда ишлаб чиққан 

маҳсулотга тенг маҳсулот ишлаб чиармоқда. Тахминларга 

қараганда, Ҳиндистон 10 йилдан кейин ЯИМ ишлаб чиқариш 

даражаси бўйича Япониядан ўтиб кетади
1
. 

      АҚШ, Россия ва Ғарбий Европа каби давлатларнинг жаҳон 

миқѐсида ўзини хилма-хил тутиши ва субъектив сиѐсат юргизиши 

ислом дунѐси, Африка ва Латин Америкаси мамлакатларини ҳам, 

Жануби-Шарқий Осиѐнинг минтақавий раҳнамоларини ҳам ўз 

хавфсизлигини таъминлаш учун шунга мос қадам ташлашга 

мажбур қиляпти. Масалан, Покистон, Эрон, Тайван, Бразилия, 

Ҳиндистон, Шимолий Корея сингари мамлакатлар аста-секин ўз 

хавфсизлигини таъминлашнинг альтернатив йўлларига бош 

урмоқда. 

      Шу билан бирга, БМТ ва бошқа ҳукуматлараро 

ташкилотларнинг халқаро ҳуқуққа риоя этилишига кафолат 

беришга қодир эмаслиги давлатлараро зиддиятлар кучайган бир 

шароитда айрим мамлакатларни ўз геосиѐсий хавфсизлигини 

таъминлаш учун қуролланиш пойгасига киришишига туртки 

бераѐтир. Бундай вазиятда геосиѐсий нуқтаи назардан инсоният ўз 

                                                 
1
 Қаранг: Василенко И.А. Геополитика современного мира. М., 2000, с.192. 

келажаги учун хотиржам бўла олмайди, айрим давлатлар ҳам 

халқаро хавфсизликнинг янги системасини яратиш ҳаракатидан 

тўхтамайдилар. Агар ҳозирги қуролланиш пойгаси ракета-ядро 

қуролининг аста-секин тарқалишига ва балки қўлланишига 

кўмаклашишини ҳисобга оладиган бўлсак, “янги дунѐ 

тартиботи”нинг геосиѐсий ақидалари ва механизмлари беқарор 

эканига шубҳа қолмайди. 

        Бундан ташқари, ҳозирги жаҳоннинг глобаллашув 

тенденцияси, мамлакатлар ва минтақалар ривожидаги нотенгликни 

йўқотиш учун жиддий қадамлар ташланмаѐтгани, бир томондан, 

ривожланаѐтган мамлакатларда аҳоли зичлигининг ошишига олиб 

боради, назоратсиз миграцияга йўл очади, иккинчи томондан – бу 

жараѐн “кўримсиз зона”, “жаҳоннинг қора ўпқони” сифатида 

Африка қитъасининг емирилиши учун шароит яратади, бу маконда 

цивилизацияни ѐйишни қийинлаштиради, уни минтақавий урушлар 

ва этник-қабилавий нифоқлар қучоғига ташлайди. Бундай бемаъни 

урушлар ва нифоқлар минглаб, баъзан миллионлаб кишиларнинг 

ѐстиғини қуритади, инсон ҳуқуқларининг оммавий равишда 

бузилишига сабаб бўлади ва ҳ.к.  

       Шундай қилиб, ҳозирги жаҳон системаси ва “янги дунѐ 

тартиботи” геосиѐсий тузилмасининг қисқача таҳлили шуни 

кўрсатадики, ҳозирги вақтда халқаро муносабатларнинг ҳаммага 

мақбул тушадиган ва адолатли модели йўқ ва кўпгина давлатлар 

бугунги бир қутбли система таъсиридан воз кечишга тайѐр. Моҳият 

эътибори билан, “янги дунѐ тартиботи”нинг асосий меъморлари 

бўлган АҚШ ва унинг ғарбдаги иттифоқчилари сайѐранинг бугунги 

ва келажакдаги геосиѐсий тартиботи масаласида жиддий ташвиш 

билдирмоқдалар. Буларнинг ҳаммаси жаҳоннинг бир қутбли 

сиѐсатига альтернатив назар ташлаѐтган бошқа мамлакатлар ва 

сиѐсий марказларнинг роли ва фаолияти кучаяѐтган бир шароитда 

бўлиб ўтмоқда.  

       Тадқиқотчилар бир-бирига қарама-қарши денгиз (АҚШ ва 

НАТОдаги иттифоқчилари) ва қуруқлик (Хитой, Россия, 

Ҳиндистон) цивилизациялари ўртасида кучаяѐтган кураш жаҳон 

системасининг геосиѐсий тузилмаси ва шаклу шамойили 

келажагига жиддий таъсир ўтказадиган геосиѐсий воқеликлардан 

биридир, деб ҳисоблаяптилар. Уларнинг фикрича, Хитой, Россия ва 

Ҳиндистон мафкуравий ва институцион базис барпо эта олмагани 

учун бутун жаҳонда, шу жумладан Евроосиѐ минтақасида, Жануби-

Шарқий Осиѐда денгиз цивилизацияси устун бўлиб турибди. Бироқ 

қуруқлик кучлари кундан-кунга ўсиб бораѐтир ва атрофига янги-

янги давлатларни тўплаб, Ғарбнинг асосий таъсир соҳаларига хавф 

туғдирмоқда. Бу жараѐнда минтақавий давлатлар-раҳнамолар ва 

улар барпо этаѐтган бирлашмалар (масалан, Шанхай Ҳамкорлик 

Ташкилоти) асосий роль ўйнамоқда. 

      Бундан ташқари, миллий, диний ва маданий қадриятлар соҳиби 

бўлган қатор йирик давлатлар (масалан, ислом дунѐси, Латин 

Америкаси, Жануби-Шарқий Осиѐнинг минтақавий йўлбошчилари) 

иқтисодий ва ҳарбий жиҳатдан аста-секин кучайиб боряпти ва БМТ 

Хавфсизлик Кенгашида вакил бўлишга даъво қиляпти. Бу эса, 

тегишинча, жаҳонда қарама-қаршилик ва милитаризациялишнинг 

кучайишига, ўртача ва минтақавий раҳнамоларнинг ҳар қандай йўл 

билан атом қуролига эга бўлишга интилишига сабаб бўлмоқда ва 

охир-оқибат ядро клуби аъзолари сони кўпайишига олиб боради. 

       Ҳозирги вақтда ядро қуроли ва стратегик баллистик ракета 

қуролига эга бўлган АҚШ, Россия, Буюк Британия, Франция, 

Хитой, Ҳиндистон ва Покистон кабилар сафига эртага Эрон, 

Шимолий Корея, Тайван, Япония ва бошқа мамлакатлар 

қўшилмайди, деб айтишга ҳеч ким кафолат бера олмайди. 

       

   “Янги дунѐ тартиботи”, ҳозирги 

  геосиѐсий конфликтлар ва жаҳон системасининг 

    геосиѐсий тенденциялари 

 

     Сиѐсатшуносларнинг тахминларига қараганда, диний ва 

этномиллий зиддиятлар, сепаратчи кайфиятлар ва 

цивилизациялараро тўқнашувлар, ўз вақтида уларнинг олдини 

олмаслик ѐки буни истамаслик жаҳоннинг ҳозирги бир қутбли 

системасига ва у томонидан вужудга келтирилган дунѐ тартиботига 

ўнглаб бўлмайдиган зарба бериши мумкин бўлган салбий 

омиллардир. 

     Гарчи баъзи тадқиқотчилар социализм ва капитализм 

системалари блоклари ўртасидаги геостратегик курашнинг барҳам 

топгани жаҳонда зиддиятларнинг камайишига жиддий таъсир 

кўрсатди, деб ҳисобласалар-да, бу тахмин ўзини оқламади. 

“Зиддиятсиз дунѐ” орзусида яшаган йирик давлатлар, энг аввало, 

АҚШ ва Европа Иттифоқи мамлакатлари глобаллаштириш 

жараѐнини осойишталик билан амалга ошириш мақсадида 

конфликтларни тинч йўл билан ҳал этишга муайян жидду жаҳд 

кўрсатдилар ва кўрсатмоқдалар. Бироқ бу конфликтларнинг асосий 

сабаблари, уларни туғдирган субъектив омиллар, халқаро ҳуқуқ 

нормаларини қўллашга икки ѐқлама ѐндашувлар ва шунга ўхшаш 

бошқа омиллар бундай зиддиятларнинг олдини олишга ҳам, 

мавжудларини ҳал қилишга ҳам халақит бераѐтир. 

      Жаҳонда зўравонлик билан олиб борилаѐтган конфликтлар сони 

1993 йилда 34 бўлган эса, 2008 йилда 15тага тушди, аммо шунга 

қарамай, бугунги кунда рўй бераѐтган конфликтлар ҳануз жаҳон 

сиѐсий жараѐнининг етакчи тенденцияларидан бири бўлиб 

қолмоқда. 

      Келиб чиқиш сабабларидан қатъий назар, бугунги зиддиятлар 

инсониятга катта хавф туғдиряпти, тобора каттароқ ҳудудларни 

қамраб, экологик, гуманитар ва ижтимоий фалокатларга олиб 

боряпти. Бу сабаблар турли-тумандир. Улар орасида айрим 

давлатларнинг ҳудуд даъволари, этник сепаратизм, саноати 

ривожланган давлатлар билан хом ашѐ мамлакатлари ўртасидаги 

зиддиятлар, назоратсиз қуролланиш, миграция, глобаллашув, 

глобаллаштиришга қаршилик кўрсатиш негизида пайдо бўлган 

миллатчилик, диний низолар энг кўп учрайди. 

      Агар мафкуралар ва ижтимоий-синфий блокларнинг қарама-

қаршилиги даврида халқаро конфликтлар асосан уларнинг назорати 

остида турган ва собитқадамлик билан фойдаланилган, уларнинг 

глобаллашувининг олди ўз вақтида олинган бўлса, ҳозирги 

босқичда бундай зиддиятларнинг олдини олиш механизмлари жуда 

заифлашди. 

     Бундан ташқари, жаҳон геосиѐсий системасидаги ўзгаришлар, 

Иккинчи Жаҳон урушидан кейин шаклланган миллий-давлат 

чегараларининг бузилиши ҳам конфликтларни халқаро ҳуқуқ 

нормалари асосида ҳал қилишни жуда оғирлаштириб юборди. 

      Жаҳон сиѐсатшунослари ҳозирги конфликтларнинг сабаблари 

ва характеристикасига турли нуқтаи назардан (назарий мавқедан) 

ѐндашадилар ва шунга мувофиқ равишда ҳар хил тахминларни 

илгари сурадилар. Улардан баъзилари ҳозирги конфликтлар 

асосида мафкуравий ва иқтисодий сабаблар эмас, балки маданий 

фарқлар, “тамаддунлар тўқнашуви” (бу ерда гап, энг аввало, 

америкалик олим С.Ҳантингтон назарияси ҳақида бормоқда) 

туради, деб ҳисоблайди. Уларнинг фикрича, бўлғуси конфликтлар 

қироллар, миллий давлатлар ва мафкуралар орасида эмас, балки 

айни цивилизациялар орасида содир бўлади. Бу назария 

муаллифларининг айтишича, цивилизациялар орасидан ўтадиган 

нозик чизиқлар – келгусидаги конфликтлар маконидир. 

Цивилизациялар орасидаги конфликтлар икки: 1) турли 

цивилизацияларга мансуб қўшни давлатлар орасида ҳамда бир 

давлат таркибида яшайдиган турли халқлар, гуруҳлар ўртасида 

маҳаллий даражадаги нозик чизиқлар устида чиқадиган 

конфликтлар; 2) турли цивилизацияларга мансуб ва унинг ўзагини 

ташкил этадиган давлатлар (асосий давлатлар) ўртасида глобал 

кўламда чиқадиган конфликтлар шаклида содир бўлади.  

      Глобаллашув кенг қулоч ѐйган, жаҳон ягона маконга айланган, 

инсонлар ўртасида вақтинчалик ва доимий алоқалар жадаллашган 

ХXI асрда, шунга мос равишда, цивилизациялар ҳам тўқнашади. Бу 

жараѐн объектив равишда бир маданиятни бошқаси ҳисобига 

бойитади, натижада тараққийпарварроқ маданий қадриятлар 

бошқаларини сиқиб чиқаради, уларнинг тараққиѐт соҳасини 

торайтиради.  Бу эса, тегишли равишда, маданий тараққиѐтнинг тор 

доирасида турган халқларни анча радикал кайфиятлар билан 

характерланадиган ҳаракатларга йўллайди. 

      Турли маданиятга мансуб инсонлар орасидаги алоқалар 

жадаллашган сари уларда ўз цивилизациясининг мумтоз экани 

тўғрисидаги қарашлар ҳам кучаяди. Бу эса, тегишли равишда, 

маданий-маънавий мансублигига кўра бир-биридан фарқ қиладиган 

инсонлар ўртасида жаҳон миқѐсида ҳам, бевосита алоқа 

ҳудудларида ҳам ихтилофларни чуқурлаштиради ва тўқнашувлар 

келтириб чиқаради. 

     Шу билан бир қаторда жаҳонда рўй бераѐтган иқтисодий, 

ижтимоий интеграция жараѐнлари халқларни бир-бири билан янада 

яқинроқ алоқага тортиб, миллий онгнинг асосий манбаи бўлан 

миллий давлатларни жаҳон ва глобал миқѐсдаги жараѐнлардан 

аста-секин четга суриб чиқаради. Кейинги йилларда жаҳон 

жараѐнларида миллий давлатлар бўшатган ўринни диний 

жамиятлар эгаллашга ҳаракат қилмоқда. Бу тузилмалар 

инсонларнинг динга ижобий интилишидан фойдаланиб, улар 

орасида ўз ғояларини тарғиб қилмоқда ва уларда диний мансублик 

туйғусини кучайтирмоқда. Бу эса муайян даражада алоқа 

нуқталарида кишиларнинг диний тўқнашувига олиб боради. 

      Буларнинг ҳаммаси ҳозирги конфликтларда миллий-маданий ва 

диний тафовутларнинг ролини инкор этиш мумкин эмаслигини 

кўрсатиб турибди. Бироқ ҳозирги глобаллашиув жараѐнида 

иқтисодий ва ижтимоий омиллар шу даражага бориб етдики, 

халқаро майдонда давлатлар ва инсонлар орасидаги 

муносабатларда дин, тил, маданият эмас, айни иқтисодий 

манфаатлар асосий катализатор ролини ўйнамоқда.  

      Айрим-айрим мамлакатларнинг англаб олинган миллий 

манфаатлари ХХ асрда юз берган барча конфликтлар ҳамда 

давлатлараро тўқнашувларнинг асосий детерминанти ҳисобланади. 

Ҳар қандай ҳолда ҳам бир давлат ѐки бир неча давлатлар гуруҳи ўз 

манфаатларини бошқа давлатларга зўрлаб ўтказмоқчи бўлган 

чоғларда халқаро конфликтлар содир бўлади.  

      Бугунги босқичда баъзи давлатларнинг геосиѐсий хулқ-

атворининг халқаро муносабатлар системаси қоидаларига 

номувофиқлиги шу даражага бориб етдики, тадқиқотчилар буни 

янги жаҳон воқелиги деб атамоқдалар. 

      Ҳозирги жаҳон системаси геосиѐсий тенденциялари қаторида 

фан-техника ва электрон тараққиѐтнинг ҳозирги сакраши 

натижасида сайѐра геосиѐсий харитаси оғишмай “торайиб” ва 

виртуаллашиб бораѐтганини биринчи навбатда қайд қилиш даркор. 

Жаҳоннинг глобаллашуви, техник тараққиѐт ва электрон 

технологиялар, уларнинг ҳарбий, ахборот, геостратегик соҳаларга 

татбиқ этилиши сайѐра ҳаѐтининг барча соҳаларини қамраб олгани 

маконнинг анъанавий геосиѐсий конфигурациясини тубдан 

ўзгартирди ва жаҳоннинг исталган бир нуқтасига геосиѐсий 

аралашув имконини хийла осонлаштирди. 

       Жаҳон харитасида Ғарб – Шарқ, Шимол – Жанубнинг 

геосиѐсий қарама-қаршилиги глобал макон даражасидан маҳаллий 

ва чекка ҳудудлар даражасига ўтганини жаҳон системасининг 

иккинчи асосий тенденцияси деб ҳисоблаш мумкин. Агар бу 

қарама-қаршилик тўғрисида фақат глобал даражада сўзлаш мумкин 

бўлса, эндиликда, масалан, Ғарбда Европа Иттифоқига кирган ва 

кирмаган мамлакатлар, АҚШни қўллаѐтган ва қўлламаѐтган катта, 

етакчи ва кичик давлатлар ўртасидаги қарама-қаршилик кўзга 

ташланяпти.  Ёки бу системага кирувчи АҚШ ва ЕИ мамлакатлари 

ўртасидаги фикрий тафовут аста-секин зиддият даражасига 

кўтарилмоқда. Ёки Шарқда Хитой – Япония, Евроосиѐда Россия – 

Хитой ѐки АҚШ –  Россия, НАТО –  Россия, Жанубий Кавказ ва 

Марказий Осиѐда Россия – Европа – Туркия қарама-қаршиликлари 

ва бошқалар аста-секин геосиѐсий тузилманинг янги воқелигига 

айланмоқда.  

      Ҳозирги жаҳон системаси геосиѐсий ривожининг учинчи асосий 

тенденцияси Ғарб цивилизациясининг жўшқин ривожланиш 

моделларини Жануби-Шарқий Осиѐда конфуцийчи-буддавий, 

ислом оламида – ислом цивилизациясига аста-секин, борган сари 

очиқ шаклда қарама-қарши қўйишдан иборат. Тадқиқотчиларнинг 

ҳисоблашича, яқин ўн йил ичида Жануби-Шарқий Осиѐнинг Хитой, 

Япония, Тайван каби давлатларининг жаҳон ахборот маконига, 

геосиѐсий йўллар ва инсониятга таъсир механизмлари АҚШ ва 

унинг Ғарбдаги иттифоқчилариникидан ҳеч қандай кам бўлмайди. 

Бу мамлакатларда миллий ва диний дунѐқарашнинг, аҳоли орасида 

аксиламерика ва аксилғарб кайфиятларининг кучайиши, тегишли 

равишда, бутун жаҳонда тарғиб этилаѐтган панамерика ва 

паневропа ғоялари билан борган сари кўпроқ тўқнашувига олиб 

келади. 

      Ҳозирги геосиѐсий муносабатларнинг тўртинчи асосий 

тенденцияси халқаро хавфсизлик, глобал ва маҳаллий терроризмга 

қарши кураш талабларининг жаҳон сиѐсати даражасига 

кўтарилгани билан характерланади. Бу жараѐннинг асосий 

характерли хусусияти шундан иборатки, жаҳонда АҚШ 

бошчилигида ягона антитеррор коалицияси барпо этилмоқда ва 

ўтмишда қайси ҳарбий ва сиѐсий блокка мансуб бўлганидан қатъий 

назар, давлатлар бу курашдаги иштироки мезонига кўра гуруҳларга 

бўлинмоқда. Агар бир гуруҳ АҚШ бошчилигида терроризмга 

қарши курашда олдинги жабҳадан ўрин олган бўлса, бошқаларини 

“террорни қўллайдиган мамлакатлар” сирасига киритишади ва улар 

бу жаҳоншумул курашда нишонга айланадилар. 

     Глобаллашувнинг кенг ѐйилиши, унинг аста-секин жаҳон 

ҳамжамияти ҳаѐтининг барча соҳаларига кириб бориши –  бугунги  

жаҳон системаси ва геосиѐсий тузилмасининг бешинчи асосий 

тенденциясидир.Тадқиқотчилар жаҳондаги бугунги геосиѐсий 

ўзгаришларни учта асосий омил асосида тушунтирадилар. Булар: 

      1. XXI аср бошидан глобаллашув бутун жаҳонни қамраб олди ва 

“миллат-давлат-фуқаро” тамойилига асосланган тузилмани аста-

секин сиқиб чиқармоқда; 

       2. Давлатлараро интеграциянинг ижтимоий буюртма ва 

инсониятнинг талаби сифатида халқаро кун тартибига қўйилиши, 

унинг миллий чегаралардан чиқиши, иқтисодий, ижтимоий, сиѐсий, 

маданий ҳаѐтнинг барча соҳаларини қамраб олиши ва унга ортга 

қайтмайдиган тус берилиши; 

     3. Жаҳон сиѐсатининг трансмиллийлашиши, демократия, 

фуқаролик жамияти, инсон ҳуқуқлари ва эркинликларининг 

халқаро муносабатлар, халқаро ҳуқуқ ва халқаро хулқ-атвор 

асосига қўйилиши ва ҳукуматлараро, ноҳукумат ташкилотлари 

томонидан бу нормаларнинг миллий давлат тузилмалари 

монополиясидан чиқарилиши, янги акторлар ҳисобига 

давлатларнинг суверен ҳуқуқларининг чекланиши. 

      Бу ҳар уччала омил нисбатан мустақил амал қилишига қарамай, 

улар ҳозирги жаҳон сиѐсати ва халқаро муносабатларнинг 

трансформацияси умумий тенденциялари доирасида бир-бирини 

тўлдиради. 

 

      9.2. Жаҳон иқтисодий ҳаѐтининг глобаллашуви  

       ва давлатларнинг геоиқтисодий манфаатлари системаси 

    

      Баъзи тадқиқотчилар мустамлака империялари ҳукмронлик 

қилган, товар-пул муносабатлари асосан улар доирасида мавжуд 

бўлган XVII-XIX асрларда ҳам, блоклараро синфий-мафкуравий 

қарама-қаршилик ҳукм сурган 1945-1991 йилларда ҳам 

глобаллашув мумкин эмас эди, деб ҳисоблайдилар. Бунинг учун 

жаҳоннинг ҳеч бўлмаганда шаклан расмий, лекин тенг ҳуқуқли 

давлатлардан ташкил топган ҳозирги кўп марказли системаси, 

шунингдек жаҳон миқѐсида “умумий манфаатлар” номи остида 

инсоний қадриятларнинг ягона системасини тарғиб ва ташвиқ  

этадиган “ривожланган марказ” (марказий давлат) бўлиши лозим 

эди.  

       Ҳозирги дунѐда глобаллашув миллий-этник чегаралардан ошиб 

ўтиб, сайѐра ҳаѐтининг кўпдан-кўп – иқтисодий, сиѐсий, ижтимоий, 

маданий, ахборот ва бошқа соҳаларига аралашмоқда ва бу билан ўз 

“фаолиятининг ягона жаҳон макони”ни яратмоқда.  

       Сайѐра иқтисодий ҳаѐти глобаллашувини характерловчи асосий 

хусусиятлар (ҳозирги геосиѐсий адабиѐтларда унга геоиқтисодиѐт 

номи берилган) қуйидагича: 

- СССР ва социализмнинг ҳалокатидан сўнг либераль бозор 

иқтисодиѐтига ва очиқ, давлатлараро демократик 

муносабатларга асосланган хўжалик системасига янги-янги 

давлатларнинг қўшилиши; 

- жаҳон иқтисодий, хўжалик, божхона, миллий-статистика ва 

молия-ҳисоб системасининг стандартлаштирилиши; 

- халқаро ташкилотлар томонидан геоиқтисодий алоқаларнинг 

ягона жаҳон тузилмаси, ўлчам ва мезонларининг ишлаб 

чиқилиши ва қўлланиши;  

- жаҳон сиѐсатининг трансмиллийлаштирилиши ва ҳ.к. 

     Ҳозирги вақтда жаҳонда шундай вазият юзага келдики, 

трансмиллий корпорациялар қаерда хом ашѐ ва арзон ишчи кучи 

мавжуд бўлса, ўша ерда ишлаб чиқаришни, қаерда мақбул бозор 

бўлса, ўша ерда сотишни ташкил этмоқда (меҳнат заҳираларининг 

глобаллашуви). 

      Жаҳонда шундай трансмиллий корпорациялар ҳам борки, улар 

ўзлари пайдо бўлган ва юридик шахс сифатида рўйхатга олинган 

мамлакатда жами маҳсулотининг атиги 5 фойизини ишлаб 

чиқаради. Бундай корхоналар доим арзон хом ашѐ ва ишчи кучини, 

жаҳонда мақбул ишлаб чиқариш ва сотиш бозорларини излайдилар. 

Улар бозор, ишлаб чиқариш ва истеъмол тузилмасига уйғун ҳолда 

бутун жаҳонда фаолият кўрсатадилар, ўзлари ҳаракат қилган 

мамлакатларнинг фуқароларини ишга жалб қиладилар. 

     Масалан, йиллик айланмаси 200 миллиард долларга тенг 

“Самсунг” корпорацияси (Жанубий Корея) жаҳоннинг 66 

мамлакатида  340 тузилмани ташкил этган. Бу корхоналарда бутун 

жаҳонда ишлаб чиқариладиган рангли мониторлар ва 

кинескопларнинг 17 фойизи, видеомагнитофонларнинг – 11 

фойизи, микротўлқинли ўчоқларнинг – 18 фойизи унинг ҳиссасига 

тўғри келади. Бу кўрсаткичларига қараганда бу корпорацияни 

Жанубий Кореяники деб айтиш ва уни ўша мамлакат доирасига 

киритиш амри маҳол. 

      Ахборот ва коммуникация технологияларининг ҳозирги 

даражаси ва имкониятлари бутун жаҳоннинг геоиқтисодий 

алоқаларини – ишлаб чиқариш ва савдони, томонларнинг фикр ва 

тушунчаларини бирлаштирди, виртуаллаштирди ва 

стандартлаштирди. Жаҳонда элетроника яратган имкониятлар – 

интернет воситасида савдо, пул ўтказмаларининг амалга 

оширилиши, халқаро битимлар тузилиши ва ҳ.к.лар  инсонларнинг 

геоиқтисодий мулоқотларида чинакам инқилобий тўнтариш қилди 

ва барча миллий чегараларни тўзитиб юборди. 

       Ҳозирги геоиқтисодий глобаллашувда икки асосий тенденция 

кўзга ташланмоқда. Бир томондан, АҚШ жаҳон геоиқтисодиѐтида 

ва жаҳон геосиѐсий системасида ўз гегемонлиги ролини сақлаб 

турибди. Иккинчи томондан, бу соҳаларда у глобал жаҳон 

акторларига тўқнаш келмоқда. Бу акторлар унга борга сари 

қаттиқроқ қаршилик кўрсатмоқда ва рақобатга киришмоқда. 

Масалан, АҚШнинг иттифоқчиси бўлган Европа Иттифоқи 

мамлакатлари ҳам, Жануби-Шарқий Осиѐнинг Америка билан 

иқтисодий рақобатга киришган Япония, Хитой, Жанубий Корея, 

Тайван ва бошқа ривожланган мамлакатлари иқтисодий кўп 

марказлилик шароитида мустақил томон сифатида майдонга 

чиқишга ва бу билан глобаллашув жараѐнида АҚШга жиддий 

рақобат яратишга ҳаракат қилишмоқда. 

 

  Геоиқтисодий глобаллашувнинг характеристикаси 

     ва тенденциялари 

 

     Агар ҳозирги геоиқтисодий глобаллашувнинг характеристикаси 

ва тенденцияларига диққат қилсак, шуни кўришимиз мумкинки,  

сайѐранинг объектив тараққиѐтига боғлиқ бўлган бу жараѐн  

давлатлар ва халқлар орасидаги муайян омиллар, ягона иқтисодий, 

ахборот ва меҳнат стандартларининг яратилиши, трансмиллий 

инсон ва моддий заҳиралари, молия ва технология имконларининг 

тақсимланишига алоқадор ҳолда юзага чиқди. 

      Ким ва қандай муносабатда бўлишидан қатъий назар, 

геоиқтисодий глобаллашув объектив ва муқаррар жараѐн бўлиб, у 

инсониятнинг ҳозирги тараққиѐт тенденцияси натижасидир. 

Бугунги кунда ягона молия, хўжалик, нақлиѐт, технология, 

инвестиция, ахборот маконлари ва уларнинг системаси пайдо 

бўлишига жаҳонда ҳеч ким тўғаноқ бўла олмайди. 

      Ёки бошқа бир фактни олиб кўрайлик. Бугун жаҳон хўжалик 

системасини либераллаштириш, инвестицияларни ҳамкорликда 

ҳимоя этиш, божхона ва солиқ системасини универсаллаштириш 

шу даражага етдики,  миллий ва этник чегаралар соф рамзий 

характерга эга бўлиб қолди. Чунончи, жаҳонда мавжуд йирик 

халқаро корпорациялар хусусий сектор активларининг учдан бир 

қисмини ўз қўлларида жамлагандир. Ёки меҳнат ва заҳиралар 

тақсимоти шундай ҳолга келдики, бутун жаҳон қатор маълум 

мамлакатларнинг нақлиѐт воситаларидан, бошқаларнинг ѐқилғи 

заҳираларидан, учинчи мамлакатларнинг истеъмол молларидан 

фойдаланмоқда ва ҳ.к. 

      Бир сўз билан айтганда, яхшими ѐки ѐмонми, лекин 

глобаллашув индустлаштириш, космосни забт қилиш, электрон 

технологияларни кашф этиш ва ҳ.к.лар билан бир қаторда 

жаҳоншумул ҳодиса сифатида инсонлар ҳаѐтига кириб бўлди. 

      Геоиқтисодиѐт глобаллашувининг асосий хусусиятларидан 

бири инновация жараѐнларининг байналмилаллашуви ва 

технологик рақобатнинг кескинлашуви билан боғлиқдир. Ҳозирги 

вақтда ахборотга эга бўлиш ва унинг таҳлили, бозор, ишлаб 

чиқариш жараѐнларини чуқур ўрганиш, маҳсулот ташиш ва 

истеъмол қилиш, капитал ҳаракати, қўлланиши ва 

жойлаштирилишининг асосий йўналишларини тўғри белгилаш 

трансмиллий геоиқтисодий муносабатлар системасида ҳар бир 

давлатнинг ўз миллий манфаатларини ҳимоя қилиш ва 

таъминлашининг асосини ташкил этади. 

      Шундай қилиб, глобаллашув кенг қулоч ѐйгани ва орқага 

қайтмайдиган жараѐнга айлангани жаҳоннинг ҳозирги 

геоиқтисодий системасини характерловчи асосий тенденциялардан 

бири бўлса, бошқаси – мазкур жараѐннинг хавфсизлигини 

таъминлаш, глобаллаштиришга сарф этилган маблағлар ва 

ускуналарни ҳимоя қилиш, уларни қўлланишни янада 

осонлаштириш учун қулай халқаро шароит яратиш борасидаги 

курашнинг янада кескинлашувидан иборатдир.   

      Агар глобаллаштиришда иштирок этаѐтган трансмиллий 

корпорациялар, капиталлар ва технологияларнинг асосий эгалари    

йирик ва ривожланган давлатлар эакнини ҳисобга олсак,  бу 

жараѐнларнинг бошида ким тургани ҳаммага беш бармоқдай аѐн 

бўлади. 

      Жаҳон системаси негизларига жиддий таъсир кўрсатаѐтган 

геоиқтисодий глобаллашув қуйидагиларни: 

- янги геоиқтисолий муҳитни шакллантириш; 

- янги геоиқтисодий моделларни яратиш; 

- жаҳон иқтисодий ҳаѐтини бошқаришни такомиллаштиришни 

талаб қилади. 

      Бу уч талаб билан боғлиқ ҳолда тегишли халқаро тузилмалар ва 

геосиѐсий акторлар учинчи мингйиллик бошидан ўзларининг бу 

йўналишда олиб бораѐтган фаолиятини анча фаоллаштирди. 

      Ҳозирги дунѐда янги геоиқтисодий муҳитни шакллантириш 

давлатлар ва халқларнинг ижтимоий-сиѐсий ва маданий 

ривожининг олдингидан мутлақо фарқ қиладиган моделларининг 

пайдо бўлиши билан бирга бормоқда. Иккинчи ва учинчи 

мингйилликлар туташган вақтда Ғарбнинг денгиз цивилизацияси ўз 

ҳукмронлигини тўла таъминлагани муносабати билан у томонидан 

башариятга таклиф этилаѐтган “либерал иқтисодий модел”ни 

жаҳон ҳамжамиятининг кўпчилиги глобаллаштиришнинг ягона 

унификациялаштирилган модели сифатида қабул қилмоқда.  

      Глобаллаштиришнинг асосида айни либерал иқтисодий модел 

туришини ғарб олимлари айни шу система бутун ХХ аср 

мобайнида барча синовлардан муваффақиятли ўтгани ва арзимаган 

модификациялар назарга олинганда, барча альтернатив моделлар 

устидан ғолиб чиққани билан изоҳлашади.  

     Ҳозирги вақтда либерал иқтисодиѐт жаҳоннинг геосиѐсий ѐки 

иқтисодий нуқтаи назардан жиндай бўлса-да, аҳамиятга эга бўлган 

барча минтақаларида тўла қарор топди ѐки қарор топмоқда. Бу 

система, айтиш мумкинки, давлатнинг иқтисодий соҳага 

аралашувини, иқтисодиѐтни бошқаришини тўла рад қилади ва ўз-

ўзидан бошқариладиган ишлаб чиқариш ва бозор муносабатларини 

қарор топтиради. 

     Сиѐсий адабиѐтларда “барқарор ривожланиш модели” деб ном 

олган халқаро концепция жаҳон иқтисодий ҳаѐтини 

глобаллаштириш ва янги геоиқтисодий сиѐсатни амалга оширишга 

татбиқ этиладиган муҳим моделлардан биридир.  

      Мазкур модел табиий ва инсон заҳираларидан оқилона 

фойдаланишда, атроф муҳит ва экология масалаларини ҳисобга 

олишда ягона стандартларни ѐйишга хизмат қилади. Лекин 

“барқарор ривожланиш модели”, моҳиятан, жаҳон иқтисодиѐтини 

глобал бошқариш мақсадида денгиз цивилизацияси яратган ва 

фойдаланаѐтган жаҳон геоиқтисодиѐтининг навбатдаги бошқарув 

концепцияси ва дастуридир холос. Албатта, бу модел учинчи 

мамлакатлар учун ҳам муайян аҳамият касб этади. Хусусан, агар 

сайѐрада 3 миллиард киши яшашнинг энг оддий шароитларидан 

ҳам маҳрум эканини, бу дастур бутун жаҳон аҳолисининг турмуши 

учун муҳим эҳтиѐжларни таъминлашни кўзда тутишини ҳисобга 

оладиган бўлсак, дастурнинг аҳамияти янада тушунарлироқ бўлади. 

Дастур сайѐрадаги инсонларнинг кўпчилигининг яхши ҳаѐтни 

таъминлаш учун интилишларига шароит яратиб беришни кўзда 

тутади.  

      Барқарор иқтисодий ривожланиш моделининг асосий 

тамойиллари инсониятнинг барқарорлиги ва ривожини таъминлаш, 

ҳозирги ва келажак авлодлар ўртасида табиат ва иқтисодий 

заҳиралардан фойдаланишда мувозанатни таъминлаш, биосфера ва 

табиий заҳираларни қўриқлаш, барча кишиларнинг энг оддий 

эҳтиѐжларини қондириш ва уларнинг янада яхшироқ турмушга 

интилишларини қўллаб-қувватлаш, Ер экосистемаси имкониятлари 

билан аҳоли ўсиш суръатларини мувофиқлаштириш ва шу 

кабилардан иборат. 

      Мазкур моделнинг асосий камчилиги шундан иборатки, глобал 

иқтисодиѐтга раҳбарлик қилаѐтган ва катта моддий ва молиявий 

имкониятларга эга бўлган трансмиллий корпорациялар ва халқаро 

молиявий марказлар ўз фаолиятини сайѐранинг имкониятларига 

мувофиқлаштириш, тараққиѐтнинг глобал талаблари билан атроф 

муҳит ўртасида соғлом мувозанат ўрнатиш ўрнига табиатни 

ўзлаштиришдан келадиган даромадларни чўнтакка уряпти, юзага 

келадиган муаммоларга етарлича эътибор бермаяпти. 

      Ривожланган, муҳим молиявий ва технологик имкониятларга 

эга бўлган давлатлар ва уларга қарашли улкан трансмиллий 

компаниялар глобаллаштиришнинг асосий ҳаракатлантирувчи 

кучидир. Улар орасида АҚШ, Япония, Буюк Британия, Франция, 

Германия, Хитой, Жанубий Корея ва бошқа ривожланган давлатлар 

алоҳида ажралиб туради. 

     Тадқиқотчилар жаҳон геосиѐсий харитасида глобаллаштириш 

ҳаракатини учта асосий иқтисодий маконга кўра гуруҳларга 

бўладилар:  

- Шимолий Атлантика, Тинч океани ва Жанубий 

макроиқтисодий макон; 

- Юксак статусга эга бўлган эркин зоналар (бу маконда давлат 

бошқаруви доирасидан четда турадиган молиявий-банк ва 

бошқа трансмиллий корпорациялар кўпроқ фаолият 

кўрсатади); 

- Кўпроқ криминал иқтисодиѐтга эга трансмиллий минтақалар 

(бу маконда йиллик айланмаси 400-500 миллиард долларни 

ташкил этадиган улкан наркотик ишлаб чиқарувчилар ва 

наркобаронлар ўз географик “учбурчаги”ни яратган).     

    Глобаллаштиришда иштирок этаѐтган давлатлар ва 

бирлашмаларнинг бошида АҚШ ва Япония турибди. Умуман, 

улардан ташқари бу жараѐнда Германия, Франция, Буюк Британия, 

Италия, Канада, шунингдек “Жанубнинг катта еттилиги” 

ҳисобланадиган Хитой, Ҳиндистон, Бразилия, Индонезия, Мексика, 

Жанубий Корея ва Таиланд ҳам ажаралиб туради. 

      Агар ХХ асрнинг охирги ўн йиллигида Шимолий Американинг 

ривожланган мамлакатларининг ялпи маҳсулот ишлаб чиқариш 

ҳажмидаги ҳиссаси 53 фойиздан 46 фойишга тушган бўлса, Осиѐ-

Тинч океани ҳавзаси мамлакатлари ўз ҳиссасини 19 фойиздан 28 

фойизга етказди, ривожланаѐтган мамлакатларнинг ҳиссаси 35 

фойиздан 48 фойизга кўтарилди. Хитой жаҳон маҳсулот ишлаб 

чиқаришидаги ҳиссасини 8 фойиздан 15 фойизга олиб чиқди. Бу 

глобаллашув ўз ички тараққиѐт қоидаларига мувофиқ, ишлаб 

чиқариш ва инвестицияларни анча мақбулроқ мамлакат ва 

минтақаларга кўчираѐтганини яна бир марта исботлайди. Бугунги 

кунда жаҳон глобаллашув фаолиятининг анъанавий марказлари 

Нью-Йорк, Токио, Лондондан аста-секин Гонконг, Сингапур, 

Истанбул ва Москвага кўчмоқда. 

 

   Геоиқтисодий глобаллашув ва 

            миллий-давлат манфаатлари 

 

      Жаҳон геоиқтисодий ҳаѐтининг глобаллашувидан ютганлар 

ҳам, ютқизганлар ҳам, кўнгли тўлганлар ҳам, норозилар ҳам бор. 

Бир вақтлар саноат инқилоби даврида янги технологиялар асосида 

қурилган улкан завод ва фабрикалар ривожланган мамлакатларга 

капитал, янги иш ўринлари, аҳолига – фаровонлик ваъда қилган 

бўлса, кейинчалик маълум бўлдики, бу ўзига хос экологик, 

демографик, хом ашѐ таъминоти ва бошқа муаммоларни келтириб 

чиқарди. Хусусан, Европада аҳоли табиий ўсишининг паст 

суръатлари оқибатида бу улкан корхоналарга учинчи 

мамлакатлардан кўчиб келган муҳожир шахслар ишга олина 

бошлади, бу эса мазкур давлатларда муайян ижтимоий, миллий ва 

маънавий муаммолар ярата бошлади.  

     Геоиқтисодий глобаллашув шароитида йирик трансмиллий 

корхоналар энди ривожланган давлатларда эмас, балки арзон ишчи 

кучи, хом ашѐга эга, ишлаб чиқариш харажатлари кам бўлган 

мамлакатларда қурила бошланди. Бундай мамлакатларда маҳаллий 

хом ашѐ ва арзон ишчи кучи жойнинг ўзида ишлаб чиқаришга жалб 

қилинади, зарарли экологик таъсир, ишлаб чиқариш чиқиндилари 

ва ҳоказолар эса трансмиллий корпорацияларни унчалик 

ташвишлантирмайди. Агар мазкур корхоналар халқаро ҳуқуқ 

нормалари билан ҳимоя этилиши, уларнинг маҳсулотлари бутун 

жаҳонда сотилиши, фойда бўлса, корхона эгасининг чўнтагига 

тушиши ҳисобга олинадиган бўлса, бу жараѐндан ҳаммага 

қараганда трансмиллий корхоналар наф кўриши аѐн бўлади. 

     Геоиқтисодий глобаллашув босқичи меҳнатни халқаро 

тақсимлашни ҳам умуман ўзгартириб юборади. Илгариги саноат 

марказлари интеллектуал технология марказларига, хом ашѐ ва 

арзон ишчи кучига эга мамлакатлар бўлса, саноат марказларига 

айланади. Ривожланган давлатлар асосан дастурий, технологик, 

молиявий ва туристик марказ сифатида трансмиллий компаниялар 

томонидан чет элларда бунѐд этилган корхоналарнинг 

бошқарувчиси ролини ўйнайди. 

      Геоиқтисодий глобаллашув нақлиѐт-коммуникация 

воситаларининг юк ўтказиш салоҳиятини ва оперативлигини 

оширишни, миллий давлатлардаги божхона, солиқ, виза, экологик 

ва бошқа чекловларни минимум даражага туширилишини талаб 

қилади. Шунинг учун ҳам  давлатларнинг миллий манфаатлари, 

чегара-ўтказма ва бошқа чекловлари глобаллашув марказларининг 

қудратли кучи билан баратараф этилади, байналмилал йўлаклар, 

товарлар ва хизматлар, тижоратнинг монесиз ҳаракати ташкил 

этилади. 

      Улкан корхоналар қурилаѐтган учинчи мамлакатларга келсак, 

улар бу жараѐндан фойда олишлари билан бир қаторда зарар ҳам 

кўрадилар. Бу корхоналар туфайли улар ўзларида мавжуд ишсизлик 

муаммосини қисман ҳал этадилар, муайян солиқ тушумлари 

оладилар ва мамлакатнинг ижтимоий-иқтисодий аҳволини 

яхшилайдилар. Айни чоғда бу мамлакат аҳолисининг анъанавий 

турмуш тарзи бузилади, у зарарли экологик, мафкуравий, ахборот 

ва бошқа таъсирларга гирифтор бўлади. 

     Шундай қилиб, трансмиллий корпорациялар (уларнинг эгаси 

бўлган ривожланган давлатлар) ва глобаллашувга тортилган 

учинчи мамлакатлар ўртасида фойда олиш ва ўз манфаатларини 

таъминлаш борасида олиб борилаѐтган очиқ ѐки яширин кураш 

геоиқтисодий глобаллашув ҳозирги жаҳон системасига киритган 

характерли хусусиятлардан биридир. Биринчи томон халқаро 

ҳуқуқнинг барча имкониятларидан фойдаланган ҳолда анча 

қулайроқ статусга эга бўлишга, иккинчи томон – ўз миллий 

манфаатларидан келиб чиқиб, анча фойдалироқ шартларга 

эришишга, ўз хом ашѐси, ери, ишчи кучи, экологик зарарни имкон 

борича қимматроқ баҳолашга, миллий-этник ва турмушнинг 

анъанавий шароитлари билан боғлиқ манфаатларини ҳимоя 

қилишга интилади.  

     Раҳнамо давлатларнинг глобаллашувни осойишта амалга 

ошириш учун минтақавий ва маҳаллий конфликтларнинг олдини 

олиш, нақлиѐтнинг  жаҳон миқѐсида эркин ҳаракатини ва 

транспорт йўлакларининг хавфсизлигини, энергия манбалари 

нархларининг барқарорлигини таъминлаш тўғрисида ғамхўрлик 

қилиши, халқаро терроризм, контрабанда, наркотикларнинг эркин 

муомаласига кўмаклашадиган салбий ҳодисаларга, камбағалликка 

қарши курашни ташкил этиши ва маблағ билан таъминлаши – 

геоиқтисодий глобаллашув тенденцияларидан биридир.  

      Бундан ташқари, геоиқтисодий глобаллашув доирасига 

тортилган минтақалар ва давлатларда ўзаро ҳамкорликни 

ривожлантириш, зиддиятларни тинч йўл билан ҳал этишни 

таъминлаш, янги технологиялар, фан-техника тараққиѐтининг 

бугунги ютуқларини жорий этиш, тиббиѐт, маданиятни тараққий 

эттиришга саъй-ҳаракат қилинмоқда. 

      Геоиқтисодий глобаллаштиришни амалга оширишни шарт 

қиладиган ижобий омиллардан бири шуки, илғор давлатлар глобал 

масалаларни ҳал этишга, фундаментал фанларни ривожлантиришга 

катта маблағлар сарфламоқда, олинган техник ва илмий 

янгиликларни жаҳонни ривожлантиришга йўналтирмоқда. Кейинги 

ўн йил ичида фан-техника тараққиѐти натижасида эришилган 

ютуқлар жаҳон қиѐфаси ва кишиларнинг ҳаѐтини тубдан 

ўзгартириб юборди. 

      Бундан ташқари, ахборот соҳасида эришилган технологик 

янгиликлар инсонлар орасидаги алоқаларни яхшилади ва 

интенсивлаштирди, ишлаб чиқариш ва меҳнатни, савдо, банк-молия 

ва инвестиция фаолиятини ташкил этишни енгиллаштирди. Шуни 

ҳисобга олиш керакки, бу ишларнинг барчасини маблағ билан 

таъминлаш ва ташкил этиш глобаллаштиришга раҳбарлик 

қилаѐтган ривожланган давлатлар, халқаро марказлар зиммасига 

юклатилгандир. 

       Глобаллашув шароитида бутун жаҳонда арзон ишчи кучи, 

арзон хом ашѐ, ишлаб чиқариш харажатларини камайтириш ва 

сотиш бозорларини эгаллаш учун кескин рақобат кураши 

бошланади. Одатда, арзон ишчи кучи ва хом ашѐ мавжуд бўлган, 

солиқлар, ижтимоий ажратмалар, экологик ва ишлаб чиқариш 

харажатлари кам бўлган мамлакатларга маблағлар йўналтирилади 

ва тегишли равишда ишлаб чиқариш ташкил этилади. Бу маънода 

Осиѐ-Тинч океани ҳавзаси мамлакатлари ҳозирги вақтда 

глобаллашувнинг асосий марказларидан бирига айланди. 

      Бундан ташқари, жаҳонда миллий давлатларнинг ривожида ва 

улар аҳолисига яхши ҳаѐт шароитларини таъминлашда ҳал қилувчи 

роль ўйнайдиган молиявий маблағлар, даромадлар ва моддий 

заҳиралар тақсимотида йирик ва кичик давлатлар орасида жиддий 

тенгсизлик ҳукм сурмоқда. 

      Глобаллашув бир қанча асосий соҳада ўзининг ижобий ва 

салбий жиҳатларини яққол намоѐн этади. Иқтисодий соҳада 

глобаллашув ижтмиоий ва сиѐсий ҳаѐтни либераллаштириш, 

миллий-этник ўзига хосликни барҳам топтириш, мазкур корхонада 

ишлашга жалб этилган кишиларни космополит техник ходимларга 

айлантириш учун шароит яратади. 

     Ҳозирги вақтда инсоният ўз геоиқтисодий характеристикасига 

кўра, икки қисмга – бой Шимол ва камбағал Жанубга бўлинган. 

Шимол давлатлари кам харажат қилиб, катта даромад олаѐтган бир 

вақтда, Жануб катта чиқим қилиб, оз даромад олмоқда. Ҳозирги 

цивилизациянинг энг кўп харажат талаб қилувчи соҳалари –

экология, ижтимоий соҳа, сиѐсий ва маданий жараѐнларга 

йўналтириладиган харажатлар, асосан, вилоятлар ҳисобига 

қопланмоқда. 

      Аҳоли жон бошига тўғри келадиган даромад борасида 

ривожланган давлатлар ва ривожланаѐтган мамлакатлар ўртасида 

катта тафовут мавжуд. Бу эса аҳолининг бой ва камбағал 

қатламлари ўртасидаги фарқни янада орттиради.  

      БМТнинг ҳисоб-китобларига қараганда, сўнгги 50 йилда бутун 

жаҳонда ишлаб чиқарилган 30 триллион долларлик умумий 

маҳсулот тақсимотида жаҳон аҳолисининг тахминан 15 фойизи жон 

бошига 30 минг доллар, қолган 85 фойизи – 3 минг доллардан кам 

маблағ олган. Айни чоғда, жаҳонда 3 миллиард киши тўйиб овқат 

емаѐтган бир пайтда, Ғарбда 1,2 миллиард киши кўп овқат ейишдан 

азият чекмоқда. АҚШда ҳар йили 100 миллиард доллар маблағ кўп 

овқат ейиш оқибатларига қарши курашга сарфланмоқда. 

      Учинчи мамлакатларнинг табиий заҳиралари ва ишчи кучини 

эксплуатация этаѐтган Ғарб мамлакатлари мавжуд тенгсизликни 

бартараф этиш ўрнига камабағал мамлакатларга фақт муайян 

гуманитар ѐрдам бериш билан чекланмоқда. Бу ѐрдамларнинг 

умумий ҳажми ривожланган давлатлар ялпи ички маҳсулотининг 

бор-йўғи 0,22 фойизини ташкил этади холос. Ҳолбуки, БМТ бу 

мамлакатларга кўрсатиладиган гуманитар ѐрдам ҳажмини 

ривожланган мамлакатлар ялпи ички маҳсулотининг 0,7 фойизи 

миқдорида белгилаган. 

      БМТ ва халқаро молия тузилмаларининг ривожланган 

давлатлар молиявий заҳираларини камбағал давлатларга йўллаш 

уринишлари ҳам жиддий натижа бермаѐтир. Ҳисоб-китобларга 

қараганда, ХХ асрнинг кейинги ўн йили ичида ривожланган 

давлатлар инвестицияларнинг 95 фойизини (80 миллиард долларга 

яқин) фақат 30 та мамлакатга йўллаган холос. Булар ҳам бўлса, 

асосан Ғарбнинг манфаатлари доирасидаги ривожланаѐтган 

давлатлардир. Буларнинг ҳаммаси геоиқтисодий глобаллаштириш 

жаҳонда гегемон ролини ўйнашга ҳаракат қилаѐтган АҚШ ва унинг 

Ғарбдаги иттифоқчилари томонидан “бутун дунѐни 

ривожлантириш, универсаллаштириш, умумлаштириш ва 

тенглаштириш” мақсадида эмас, балки ўз геоиқтисодий 

манфаатларини ва гегемонлигини таъминлаш мақсадида 

фойдаланилаѐтганини кўрсатади. 

       Ўтиш даврини бошдан кечираѐтган, арзон ишчи кучи ва хом 

ашѐга эга бўлган, ички ишлаб чиқариши ва бозори заиф ҳимоя 

этилган мамлакатларга глобаллашув энг кўп зарар етказмоқда. 

Одатда, бундай мамлакатларнинг ички ишлаб чиқариши рақобатга 

бардош бера олмайди ва ҳалокатга учрайди. Бу эса  мазкур 

мамлакатларнинг ижтимоий-иқтисодий аҳволигагина эмас, миллий-

маънавий қадриятлари, миллий ўзига хослиги ва турмуш тарзига 

ҳам салбий таъсир кўрсатади, аҳолининг кайфиятини ўзгартиради. 

      Шундай қилиб, ҳозирги жаҳон иқтисодий ҳаѐтини 

глобаллаштириш шароитидаги геоиқтисодий муносабатларнинг 

қисқача таҳлили шундан далолат берадики, иқтисодий глобаллашув 

инсоният жамияти, табиат ва жаҳонда яшаѐтган ҳар бир инсон 

ҳаѐтида ва фаолиятида бошқариш мушкул бўлган бесамара 

элементларни йўқотишга йўналтирилган ва пухта ўйланган 

сиѐсатнинг натижасидир. Бу режанинг асосий мақсади жаҳонда юз 

берадиган барча иқтисодий жараѐнларни назорат этиш, уни 

Ғарбнинг истагига мувофиқ йўналтириш, ривожлантириш ва 

бошқаришдан иборатдир.  

      Моҳият эътибори билан, мазкур системанинг мафкурачилари 

глобаллашаѐтган дунѐда миллий давлатларнинг ролини янада 

заифлаштириш, бу жараѐнларни трансмиллий корпорациялар 

назорати остига ўтказиш мақсадини кўзлайдилар. Агар 

трансмиллий корпорациялар молиявий ва иқтисодий жиҳатдан 

кучли давлатлар вакили эканини ҳисобга оладиган бўлсак, бу 

жараѐннинг суст ривожланган давлатларга салбий таъсир 

ўтказишини бевосита кўришимиз мумкин. 

      Глобал дунѐнинг асосий омилларидан бири сифатида чиқаѐтган 

трансмиллий корпорациялар миллий иқтисодиѐтларни парчалаш 

йўли билан жаҳон хўжалик системасини, ишлаб чиқариш ва сотиш 

бозорларини, хом ашѐ ва меҳнат кучини, технологик ва молиявий 

заҳираларни ўз қўлида жамлайди. 

     Ҳозирги вақтда трансмиллий корпорациялар Африка, Осиѐ, 

Латин Америкаси, Ғарбий, Шарқий ва Марказий Европа асосий 

ишлаб чиқариш, сотиш ва хом ашѐ, технологик ва молиявий 

заҳираларининг ярмидан кўпроғини назорат қилиб турибди. 

     Трансмиллий молиявий тузилмалар – Жаҳон Банки, Халқаро 

Валюта Жамғармаси, Европа Таъмирлаш ва Ривожлантириш Банки 

ва бошқа молия институтлари ишида ҳам ана шундай аҳволни 

кўриш мумкин. Бу банклар фақат молиявий ва инвестиция сиѐсати 

юргизиш билан чекланиб қолмай, жаҳон мамлакатлари миллий 

иқтисодиѐтини ўз истагича йўналтиради, энергия манбаларининг 

нархларини белгилайди, солиқ, ижтимоий тўловлар, ойлик маош ва 

ҳоказоларни тартибга солади. 

       Кўряпмизки, гарчи глобаллаштириш табиий ва объектив 

жараѐн бўлса-да, шунга қарамай, глобаллашувга жалб этилган 

давлатларнинг миллий манфаатлари ва геосиѐсий хавфсизлиги 

доирасида уни бошқариш мумкин. Ўз коди, миллий 

хавфсизлигининг доираси ва вазифаларини яққол англаган 

давлатларга глобаллаштириш фақат тараққиѐт ва фаровонлик 

келтиради. Глобаллаштиришдан фақат ўзининг кундалик 

масалаларини ҳал этиш мақсадида фойдаланадиган ва вақтинчалик 

самарага эришишни кўзлайдиган давлатлар бўлса, тегишли 

равишда, унинг қурбонига айланади. Бунда тегишли мамлакатнинг 

миллий иқтисодиѐти, табиий заҳиралари, иқтисодий қудрати 

трансмиллий корпорациялар қўлига ўтибгина қолмайди, балки 

давлат ва миллатни характерлайдиган миллий инстинктлар, миллий 

ирода, миллий ўзига хослик, этник борлиқ, маданият, барча миллий 

қадриятлар ҳам аста-секин йўқолади, аҳоли эса космополит 

элементга, осон бошқариладиган оломонга ва арзон ишчи кучига 

айланади. 

      Ҳар бир давлат моддий, маънавий ва инсон заҳираларини 

ривожлантириши, бевосита унинг миллий борлиғи боғлиқ бўлган 

мудофаа, озиқ-овқат, энергетик, экологик, ахборот, ижтимоий ва 

хавфсизлик соҳаларини ҳимоя этиши ва бошқариши ҳамда 

мамлакат ҳудудига келган ҳар бир трансмиллий субъектдан бу 

қадриятларга ҳурмат билан қарашни талаб қилиши лозим. Бунинг 

учун давлат миллий иродага ва унга суянадиган ўз сиѐсатига эга 

бўлиши даркор.  

     Ҳар бир трансмиллий компаниянинг (ѐки бу ролни ўйнаѐтган 

давлатларнинг) бошқа мамлакатлардаги асосий мақсади фойда 

олишдан иборат. Шунинг учун трансмиллий компаниялар, одатда, 

иложи борича кам маблағ сарфлаган ҳолда кўпроқ ва тезроқ фойда 

олиш мумкин бўлган соҳани танлайди ва шу соҳага капиталини 

сарфлайди. Миллий давлатнинг вазифаси бўлса, глобаллаштириш 

неъматларидан энг кўп даражада фойдаланишдан, ўз мамлакатини 

иқтисодий, сиѐсий, ижтимоий ва маънавий ривожлантиришга 

эришишдан, чет эл капитали ва технологияси асосида ўзининг 

мушкул иқтисодий ва ижтимоий муаммоларини ҳал этишдан 

иборат. Миллий давлатлар ўз миллий манфаатлари, иқтисодий, 

сиѐсий, ҳарбий ва экологик хавфсизлигини камситишга йўл 

қўймаслиги, ўзига хос миллий қадриятларини ѐт таъсирлардан 

ҳимоя этиш тўғрисида ғамхўрлик қилиши лозим. Фақат шундагина 

глобаллаштириш ҳар икки томонга наф келтиради ва ўзаро 

фойдали натижаларга эришилади. 

      Глобаллаштиришдан миллий маданият ва бошқа миллий 

қадриятлар энг кўп зиѐн кўради. Бу шу билан боғлиқки, мазкур 

жараѐн ягона жаҳон хўжалиги ва иқтисодий системасини 

яратишидан ташқари, маънавий, маданий, сиѐсий ва ижтимоий 

ҳаѐтнинг барча соҳаларини қамраб олади. Ғарбнинг трансмиллий 

корпорациялари таъсир кўрсатишнинг янада кучлироқ 

механизмларини, оммавий ахборотнинг электрон ва бошқа 

воситалари имкониятларини ишга солиб, сўзнинг том маъносида 

“ѐт” (миллий) маданий-тарихий мерос ва қадриятларга қарши салб 

уруши очдилар. Улар Ғарбнинг космополит ва универсал 

“қадриятлар”ини жаҳоннинг энг мукаммал ва тараққийпарвар 

қадриятлари сифатида етарлича ѐрқин ва жозибадор шаклда тарғиб 

ва ташвиқ этмоқда.  Миллий маданият, тил, дин, урф-одат ва 

анъаналарни сиқиб чиқариш, миллий онгни космополитлаштириш 

пировард натижада миллий давлатчилик институтларининг 

байналмилаллашига олиб боради. Бу эса давлатлар ва халқларнинг 

ўз-ўзини сақлаш инстинктлари заифлашишига кўмаклашади. 

      Глобаллашувнинг салбий томонларидан яна бири шундаки, 

жараѐнга раҳбарлик қилаѐтган раҳнамо давлатлар ўз 

манфаатларидан келиб чиқиб, мазкур жараѐнга очиқдан-очиқ икки 

ѐқлама субъектив ѐндашув кўринишларини намоѐн этмоқдалар. 

Эркин ҳаракатланиш, меҳнат, моддий ва инсон заҳираларидан 

фойдаланиш ва шаффоф бошқарув учун улар глобаллаштиришнинг 

асосий шарти сифатида барча мамлакатларнинг чегара-ўтказиш, 

солиқ, виза ва бошқа қонунчилигини стандартлаштирмоқда ва 

либераллаштирмоқда. Бироқ бу стандартлар раҳнамо давлатлар ва 

йирик давлатларнинг ўзлари томонидан бузилмоқда, бу 

давлатларнинг фирмалари ва фуқароларига бутун жаҳонда 

яратилган шароит, тан олинган эркин ҳаракат ҳуқуқи кичик 

давлатларнинг фуқаролари ва фирмаларига татбиқ этилмайди. 

Буларнинг ҳаммаси тегишли равишда эркин рақобат, меҳнат ва 

инсон заҳираларининг эркин ҳаракатини бузади. 

      Корхоналар томонидан тўланаѐтган солиқлар, экологик ва 

ижтимоий ажратмалар, маошлар, маҳаллий дастурларда иштирок 

этиш учун ажратилаѐтган молиявий маблағлар ҳажмида ҳам 

глобаллаштиришга субъектив ѐндашув кўзга ташланмоқда. 

Масалан, Франция ѐки АҚШ ҳудудида ишлаѐтган хорижий 

муассасанинг маҳаллий бюджетга тўлайдиган тўловлари, экология, 

ижтимоий, маданий ва бошқа мақсадларга ажратган маблағлари, 

маҳаллий ишчиларга тўлайдиган маошлари Озарбайжонда 

ишлаѐтган хорижий ширкатларнинг ана шундай мақсадлар учун 

сарф этаѐтган маблағлардан бир неча баробар кўпдир. Мана 

шундай типдаги корхоналарда ажнабий ва маҳаллий ишчиларга 

яратилган шароит ва тўланадиган маош ҳажми ҳам жиддий тарзда 

фарқланади. 

 

  9.3. Жаҳон сиѐсий маконининг глобаллашуви  

           ва суверен давлат ҳуқуқлари: мондиализм ва 

             моноцентризм 

 

      Жаҳоннинг иқтисодий, маданий ва ахборот ҳаѐтидаги 

интеграция жараѐнларининг сайѐра сиѐсий ҳаѐтида ҳам содир 

бўлиши –  ҳозирги жаҳон системаси геосиѐсий тузилмаси ва 

характеристикасига таъсир кўрсатувчи тенденциялардан биридир. 

      Жаҳон сиѐсий глобаллашувининг асосини: 

- миллий-давлат институтларининг ички компетенцияси ва 

халқаро ҳуқуқларига, бу компетенциялар ва ҳуқуқларни 

амалга ошириш механизмларига янгича ѐндашув; 

- халқаро сиѐсатни режалаштириш ва амалга оширишга 

давлатлардан ташқари, бу масалаларга бевосита алоқадор 

ноҳукумат акторларини жалб этиш; 

- сайѐра сиѐсий интеграциясининг кучайиши ташкил этади. 

     Жаҳонда сиѐсий глобаллашув, биринчи навбатда, халқаро 

ҳукуматлараро (ХҲТ) ва ноҳукумат ташкилотларининг (НҲТ) 

яратилиши ва ижтимоий, сиѐсий, маънавий ва ахборот 

бошқарувининг баъзи масалаларини улар ихтиѐрига бериш, бу 

ташкилотлар воситасида демократик бошқарув стандартларини 

мамлакатларнинг ички ҳаѐтига ѐйиш ва ҳ.к.лар билан 

характерланади.  

      Ўтган асрнинг 70–80-йилларидан бошлаб АҚШ ва Ғарб 

давлатларининг ҳомийлиги остида жаҳонда минглаб ХҲТ ва 

НҲТлар барпо этилди, уларнинг ижтимоий-сиѐсий ҳаѐтда иштирок 

этишлари учун шароитлар яратилди. БМТ, ЕХҲТ, Европа Кенгаши, 

Европа Иттифоқи, НАТО, Жаҳон Савдо Ташкилоти, Халқаро 

Валюта Жамғармаси, Жаҳон Банки, ОПЕК ва бошқа шунга ўхшаш 

халқаро ва минтақавий миқѐсдаги – Ислом Конференцияси 

Ташкилоти, МДҲ, Шанхай Ҳамкорлик Ташкилоти, Осиѐ Тинч 

океани Иқтисодий ҳамкорлик Ташкилоти, АСЕАН, Шимолий 

Америка эркин савдо шартномаси сингари ташкилотлар билан 

бирга, уларнинг ҳомийлиги остидаги кўпдан-кўп халқаро, 

минтақавий ва миллий НҲТлар ҳозирги халқаро сиѐсатга фаол 

аралашмоқдалар, сайѐра ҳаѐтини ташкил этиш ва бошқаришда 

иштирок этмоқдалар. 

      Жаҳоннинг ҳар бир давлати ўз фаолиятида асосий  ХҲТ ва 

НҲТларга аъзо бўлиш йўли билан ва улар доирасида ўз ички ва 

ташқи сиѐсатини универсаллаштиришга ҳаракат қилмоқда. 

Жаҳоннинг сиѐсий интеграциялашуви  алоҳида минтақалар – 

Европа, Шимолий ва Жанубий Америка, Осиѐ, Евроосиѐ ичида, 

айниқса, жадал амалга оширилмоқда. 

       Бундан ташқари, жаҳоннинг саккизта йирик давлат 

бошлиқларининг ҳар йилги учрашувлари, халқаро сиѐсий 

ташкилотларнинг саммитлари, айрим-айрим мамлакатларнинг 

сиѐсий партиялари ва жамоат ташкилотлари ўртасидаги алоқалар 

жаҳон сиѐсий ҳаѐтини глобаллаштиришга жиддий таъсир 

қилмоқда. 

      Сиѐсий глобаллашув шароитида сиѐсий бошқарувда ғарб норма 

ва стандартлари, ижтимоий-сиѐсий қадриятларини 

универсаллаштириш, уларни аста-секин жаҳонга ѐйиш, давлатлар, 

миллатлар ва маданиятлар ўртасидаги миллий қирраларни йўқ 

қилиш, жаҳонни бирлаштириш ва уни ягона марказдан бошқариш 

тенденцилари борган сари кўпроқ намоѐн бўлаѐтир.  

     Гарчи тадқиқотчилар илмий адабиѐтларда “мондиализм” деб 

аталадиган бу жараѐнни, умуман, объектив деб ҳисобласалар-да, 

айни чоғда улар бу АҚШ ва унинг иттифоқчилари томонидан 

режалаштириладиган, тартибга солинадиган ва бошқариладиган 

жараѐн деб баҳолайдилар. Бошқа сўзлар билан айтганда, улар 

мондиализмни субъектив  жараѐн ва “ўйлаб олинган сценарий” деб 

ҳисоблашади. Бунда ягона дунѐ сиѐсий ҳаѐтининг АҚШнинг 

катталаштирилган акси сифатида ташкил топиши ва денгиз 

цивилизациясининг  ўз қадриятларини жаҳоннинг бошқа халқлари 

ва давлатларига зўрлаб тиқиштириши тушунилади.  

      Геосиѐсий интеграция чуқурлашгани сари Ғарбнинг баъзи 

доираларида, айниқса америка сиѐсатшунослари орасида жаҳонни 

ягона марказдан бошқарадиган “жаҳон ҳукумати”ни барпо этиш 

зарурияти тўғрисидаги фикр борган сари тез-тез айтилмоқда. 

Уларнинг фикрича, жаҳонда глобаллашувнинг тобора кенгайиши, 

иқтисодий, сиѐсий, ижтимоий-маданий интеграциянинг 

чуқурлашиши, либерал-демократик системанинг универсаллашиши 

гўѐ жаҳонда миллатлар ва давлатлар устида турадиган янги 

марказий ҳукумат бунѐд этиш ва унинг кишилар ўртасидаги барча 

муносабатларни бошқаришини тақозо этяпти.  “Жаҳон ҳукумати” 

деб аталадиган бу марказ суверен миллий давлатлардан барча 

фундаментал ҳуқуқларни олиб ва ўз қўлида жамлаб, инсониятни 

“адолатли бошқариш”ни амалга оширар ҳамда жаҳонда тинчлик ва 

фаровонликни таъминлар эмиш. 

      Халқаро сиѐсий интеграция жаҳон сиѐсий ҳаѐтини 

глобаллаштиришга таъсир кўрсатувчи яна бир муҳим омил 

ҳисобланади. Жаҳонда демократиялашни трансмиллий сиѐсат 

даражасига кўтариш, бу жараѐнга янги-янги давлатларнинг кириши 

ѐки жалб этилиши ва шу асосда Ғарб дунѐси билан кенг сиѐсий 

алоқа боғлашлари халқаро сиѐсий интеграциянинг пойдеворини 

ташкил этади. 

      Сиѐсий интеграциянинг моҳияти ва асосий вазифалари жаҳонда 

ва халқаро муносабатлар системасида демократик давлатлар 

сонини кўпайтириш ва ролини оширишдан, демократия ва инсон 

ҳуқуқлари масалалари билан шуғулланадиган халқаро 

ҳукуматлараро ва ноҳукумат ташкилотларини барпо этиш, уларга 

ҳомийлик қилиш ҳамда нодемократик деб ҳисобланадиган 

давлатларнинг ички ҳаѐтини либераллаштириш мақсадида улардан 

фойдаланишдан иборат.   

      Ҳозирги вақтда жаҳонда сиѐсий система хусусиятлари ва 

давлатлар таснифи билан шуғулланадиган махсус интитутлар ва 

ноҳукумат ташкилотлари бор. Уларнинг асосий вазифаси  

мамлакатларнинг сиѐсий ва ижтимоий ривожи даражасини айрим-

айрим соҳалар бўйича ўрганишдан, демократия даражасига кўра 

уларнинг ички бошқаруви характерини ва жаҳон давлатлари 

қаторидаги ўрнини аниқлашдан иборатдир. Бу фаолият стихияли 

тарзда пайдо бўлган ва кимнингдир эрмаги сифатида амалга 

ошириладиган жараѐн эмас. Унинг моҳияти ҳозирги дунѐ сиѐсатида 

гегемон ролини ўйнаѐтган АҚШ ва унинг НАТОдаги 

иттифоқчилари – Ғарбий Европа давлатларининг глобал жаҳон 

сиѐсатидан иборат. 

       Американинг “Эркин уй” (“ Freedom House”), ЕХҲТнинг 

Демократик институтлар ва инсон ҳуқуқлари Бюроси, Европа 

Кенгаши ва унинг таркибидаги органлар, айрим халқаро ноҳукумат 

ташкилотлари бутун жаҳонда демократиялашнинг аҳволини 

ўрганиб туради, рўй бераѐтган жараѐнларга аралашади, жаҳон 

сиѐсатини шакллантириш ва амалга оширишда иштирок этади. 

      Агар ўтмишда қачонлардир бошқарувнинг шакли, сиѐсий 

характерини демократик ѐки нодемократик деб ҳисоблаш халқаро 

муносабатлар системасининг эмас, балки ҳар бир мамлакатнинг 

суверен ҳуқуқи ва ички иши ҳисобланган, бу суверен ҳуқуқ 

тегишли равишда халқаро нормалар билан қувватлаб турилган 

бўлса, ҳозирда демократия, инсон ҳуқуқлари ва эркинликларига 

риоя этиш жаҳон сиѐсати ва халқаро мулоқотларнинг асосий 

талабларидан бирига айланиб бормоқда. 

       Бугунги кунда халқаро ҳамжамиятда мисли кўрилмаган 

даражада кенг қулоч ѐйган глобаллаштириш, минтақавий 

интеграция ва трансмиллий жаҳон сиѐсатини юргизиш 

давлатларнинг ички ва ташқи  сиѐсатининг ўзаро боғлиқлигини 

кучайтирди. Давлатларни халқаро муносабатлар системасига жалб 

қилиш, уларнинг халқаро ҳуқуқ таъминлаб берган имкониятлар 

ҳисобига ўз геостратегик манфаатларини таъминлаши, биргаликда 

яшашнинг маданий нормалари билан тартибга солинадиган жаҳон 

сиѐсатида қатнашиши уларнинг ички сиѐсати характерига, 

мамлакатда демократия ва инсон ҳуқуқларига риоя этилишига 

боғлиқ ҳолга келтирилмоқда. 

      Худди геоиқтисодий интеграция давлатлар ўртасидаги 

тўсиқларни, инвестиция, технология ва меҳнат заҳираларидан 

фойдаланиш соҳасидаги чекловларни, “мамлакат-давлат” биқиқ 

доирасини орадан кўтаргани сингари, сиѐсий интеграция ҳам 

демократия ва сиѐсий плюрализм нормаларига мувофиқ равишда 

давлатлар ички бошқаруви системасини, “ҳокимият-фуқаро” 

муносабатларини шакллантиришни, ягона нормалар ва қадриятлар 

асосида ҳокимиятни ўзгартириш ва алмаштириш қоидаларини 

универсаллаштиришни, бу соҳадаги ишларни  “ғарб стандартлари” 

деб тақдим этилаѐтган тамойилларга мувофиқлаштириш ва уларга 

амалиѐтда риоя этилиши устидан халқаро назоратни қўлланишни 

кўзда тутади. 

      Американинг “Эркин уй” ташкилотининг ҳисоб-китобларига 

қараганда,  агар 1972 йилда жаҳоннинг 192 давлатидан 42 таси 

демократик ва “эркин” ҳисобланган бўлса, 2008 йилда 203 

давлатдан 96 таси бу категорияга киритилган. 

      Шундай қилиб, бутун жаҳонда трансмиллий демократиялаш 

тўлқини мавж урмоқда. Жаҳоннинг демократик ривожи тарихида 

учинчиси ҳисобланадиган бу босқичнинг (тўлқиннинг) асосий 

хусусиятларидан бири – унинг чинакамига глобал миқѐсда 

эканидадир. Ҳозирги вақтда бир неча мамлакатни (баъзи ислом 

давлатлари, Шимолий Корея ва Кубадаги коммунистик 

режимларни) истисно этганда, жаҳон давлатларининг кўпчилигида 

у ѐки бу даражада демократиялаш жараѐнлари содир бўлмоқда. 

Тўғри, гарчи ҳозирги вақтда демократиялашнинг муайян стандарт 

талаблари ва мезонлари бўлса-да, шунга қарамай, миллий 

тийнатнинг ўзига хослиги, ҳар бир мамлакатнинг тарихий, 

ижтимоий-иқтисодий, сиѐсий ва маданий ривожи, дастлабки 

имкониятларнинг нотенглиги ва бошқа хусусиятларни ҳисобга 

оладиган бўлсак, уларнинг демократик ривожини ва суръатини 

қандайдир ягона қолип асосида баҳолаш тўғри бўлмайди. Бундай 

мамлакатларда демократик трансформация глобал демократиялаш 

шаклида эмас, балки ўзига хос схема ва ички қонуниятларга 

мувофиқ, кўпроқ миллий доирада амалга оширилади. Бугунги 

кунда жаҳонда демократиянинг асосий паноҳи ҳисобланадиган 

АҚШ ва Европа, моҳият эътибори билан, мамлакатларни бир 

вақтнинг ўзида, бир хил шароитда ва ягона стандартларга мувофиқ 

демократиялаш фикридан йироқ. Шунинг учун уларнинг Шарқий 

Европа, СССРнинг собиқ республикалари, Жануби-Шарқий Осиѐ, 

Латин Америкаси ва Африка мамлакатлари, ислом ва араб дунѐсига 

йўналтирилган демократик трансформация дастурлари бир-

биридан тубдан фарқ қилади. Айни чоғда бу дастурларнинг 

ҳаммасини ягона система, асос тамойиллар ва стандартлар 

бирлаштиради. Давлат бошқарувини демократиялаш, инсон ва 

фуқаролар ҳуқуқларини таъминлаш, фуқаролик жамияти ва сиѐсий 

плюрализмни қарор топтириш ана шундай асос тамойиллардандир. 

Баъзи тадқиқотчиларнинг мазкур тамойилларни амалга ошириш 

“жаҳон давлатларини қачондир универсал ва ягона демократик 

моделга олиб келади” деган фикрлари ҳозирча хомхаѐлдан бошқа 

нарса эмас. 

      Маълумки, жаҳонда мавжуд системалар, бошқарув 

режимларининг кўп асрлик тарихи, аҳоли ўртасида нормага 

айланган ўз қадриятлари, ҳар бир халқнинг одат ва анъаналарига 

асосланадиган ўзига хос хусусиятлари бор. Бинобарин, бу 

мамлакатларнинг ҳар бирида демократик ривожланиш 

“трансмиллий хусусиятлар” ва стандартларга мувофиқ шаклда 

эмас, балки ўзига хос ички эҳтиѐжлар шаклида амалга оширилади. 

Бу мамлакатларнинг баъзиларида демократиялаш диктатура 

режимларини либераллаштириш (юқорининг ташаббуси билан 

матбуот ва ахборот устидан ўрнатилган цензурани юмшатиш, 

ноҳукумат ва фуқаролик жамияти ташкилотларига фаолият 

кўрсатишлари учун имкон яратиш, сиѐсий маҳбуслар ва сиѐсий 

муҳожирларни афв этиш, миллий даромад тақсимоти жараѐни 

шаффофлигини таъминлаш, сиѐсий мухолифат фаолиятига йўл 

бериш ва шу кабилар) тарзида амалга оширилади. 

      Бошқа мамлакатларда бу жараѐн демократик 

институтлаштириш ва унинг стандартларига риоя қилиш 

(ҳокимиятга келишни истаѐтган мухолифларга сиѐсий кураш учун 

шароит яратиш, ҳокимиятнинг тақсимланишини таъминлаш, қонун 

устуворлиги, эркин сайловлар ва ҳ.к.) йўсинида амалга оширилади. 

Трансмиллий демократиялаш тўлқини асосан йиллар мобайнида 

либераллаштириш жараѐни амалга оширилаѐтган, жамоатчилик 

фикри, мамлакат аҳолисининг кўпчилиги демократик 

институтлаштиришга тайѐр бўлган мамлакатларни қамраб олади. 

Бошқача қилиб айтганда, бу жараѐн легал, легитим ҳокимият билан 

мухолифат ўртасидаги муносабатлар, сайловда ғолиб чиққан ва 

мағлуб бўлганларнинг ҳуқуқлари бирдай ҳимоя этилиши ва ҳоказо 

масалалар жамоатчиликнинг асосий талабига айланган вақтда ва 

жойда содир бўлади. 

      Жаҳон сиѐсатшунослари ҳозирги вақтда жаҳонда бораѐтган 

демократиялаш жараѐни объектив равишда қонуний ва глобал 

характерга эга, у ҳозирги жаҳон сиѐсати, халқаро муносабатлар 

системасининг етакчи тенденциясига айланди деган масалада 

ҳамфикрдир. 

      Ҳозирги вақтда жаҳонда демократиялаш тўлқини бунчалик кенг 

қулоч ѐйишига ва кенг жамоатчиликка мақбул бўлишига таъсир 

кўрсатувчи ташқи омиллар сирасига қуйидагилар киритилади: 

      - демократик асослар ва демократик қадриятларнинг 

кишиларнинг орзу-истакларига мувофиқ бўлиши, инсонларнинг 

биргаликда маданий яшашини таъминлаши, фуқаролар ва давлат 

ўртасидаги муносабатларни бошқаришнинг энг оқилона нормасига 

айланиши масаласини бутун жаҳонда кенг тарғиб қилиш; 

     - кейинги йилларда демократик қадриятлар тимсоли бўлган 

давлатларнинг бошқача тузум ва режимдаги давлатларга нисбатан 

иқтисодий, сиѐсий, гуманитар, ижтимоий ва маданий соҳалар 

тараққиѐтида катта муваффақиятларга эришиши ва бу фактни 

жаҳон жамоатчилиги орасида кенг тарғиб қилиш; 

      - демократия тимсоли бўлган институтлар, ҳукуматлараро ва 

ноҳукумат ташкилотлари, оммавий ахборот воситаларининг 

демократик ривожланишни рағбатлантириш соҳасида кенг фаолият 

олиб бориши; 

      - авторитар ва нодемократик режимларнинг ночорлиги ва 

уларга қарши бутун жаҳонда кенг трансмиллий тарғибот олиб 

бориш ва б. 

     Бундан ташқари, энг ривожланган давлатларнинг сиѐсий, 

иқтисодий, ижтимоий ва маънавий тараққиѐт моделини “ўзини 

оқлаган модел” сифатида қатор қолоқ мамлакатлар ривожи 

муаммоларини ҳал қилиш воситаси сифатида қўлланиш бутун 

жаҳонда кишиларнинг танлови ва фаолиятига ижобий таъсир 

кўрсатди, бу эса тегишли равишда бу мамлакатлар жамоатчилиги 

ва юқори табақаларининг ички муаммоларни ҳал этишга ноқобил 

бўлган ўз ҳукуматлари олдига демократик янгилаш талабларини 

қўйишини рағбатлантирди.  

      Энг асосийси бўлса, ҳозирги геосиѐсий муносабатлар ва айрим-

айрим мамлакатларнинг жаҳон системасидаги ўрни бевосита 

уларнинг ички бошқарув тамойиллари, демократиялашга 

муносабатига боғлиқ ҳолда тайин этилгани учун, ташқи 

омилларнинг бу жараѐнга таъсири алоҳида аҳамиятга эга. Айни шу 

омил янги дунѐ тартиботи шакллантирган халқаро муносабатлар 

системасининг асосий характерли хусусиятини ташкил этади. 

      Айни глобаллаштириш жараѐни давлатлар ўртасидаги 

иқтисодий, сиѐсий, ижтимоий, молиявий, ахборот тўсиқларини 

бартараф қилгани, қонунчилик ва давлатлараро муносабатларнинг 

универсал системасини яратгани каби, демократия ва 

демократиялаш соҳасида ҳам универсал қадриятларнинг 

шаклланиши ва қўлланишини тезлаштиради. Сўнгги ўн йил ичида 

жаҳонда демократик давлатларнинг тез кўпайгани, халқаро 

муносабатлар системасида уларнинг доираси кенгайиб, нуфузи 

ортиб бораѐтгани энди тенденция сифатида кўзга ташланмоқда. 

 

   9.4. Жаҳон ахборот маконининг 

      глобаллашуви  ва панғоялар кураши           
       

      Илмий-техника инқилоби ва электрон технологияларнинг 

ахборот ва коммуникация соҳаларини жадал суръатлар билан 

қамраб олиши учинчи мингйиллик бошида жаҳон геосиѐсий 

майдонини “ягона макон-замон доираси”да бирлаштирди ва 

виртуаллаштирди. Бугунги алоқанинг сунъий йўлдош ва оптик-

кабель системалари, компьютерлар ва рақамли факслар жаҳон 

ахборот йўллари ва уларнинг системасини таъминлашни шундай 

даражага олиб келдики, бугун бу техник воситалардан 

фойдаланадиган ҳар қандай киши қисқа вақт ичида жаҳоннинг 

исталган бир нуқтасида ўзини қизиқтираѐтган ҳодисаларга шоҳид 

бўлиши ва ҳатто уларнинг қатнашчисига айланиши мумкин. 

Ҳозирги инсон учун сайѐранинг олдинги анъанавий макон-замон 

кўрсаткичлари, геосиѐсатнинг асосини ташкил этган тушунчалар, 

категория ва вазифалар ўтмишда қолиб кетди ва эндиликда виртуал 

характер касб этмоқда.  

      Жаҳон трансмиллий оммавий ахборот воситалари айрим-айрим 

мамлакатларнинг миллий чегараларидан ошиб ўтиб, ягона виртуал 

ахборот ва тарғибот маконини вужудга келтирди.  Қайси 

мамлакатда, қайси қитъада яшашидан, қайси миллат, дин ѐки тилга 

мансублигидан қатъий назар, кишилар дунѐнинг исталган бир 

нуқтасида ўзини қизиқтираѐтган ҳодисаларнинг моҳияти ва 

кейинги оқибатларини бир зумда билиб олиш имкониятига эга 

бўлди. Масалан, жаҳон авиациясида инглиз тилининг қабул 

қилиниши 200дан ошиқ миллий давлатлар ва уларнинг авиация 

компанияларини айни шу тилни ўрганишга ва ҳаво маконида шу 

тилда сўзлашишга мажбур қилмоқда. Ёки электрон таржима 

воситасининг пайдо бўлиши ва унинг оммавий ахборот 

воситаларига киритилиши кишиларга ахборотни бир тилдан 

иккинчисига бемалол таржима этиш ва унга муносабат билдириш 

имконини берди.  

      Глобаллаштириш жаҳонда трансмиллий матбуот, ахборот ва 

тарғибот воситаларининг пайдо бўлишини рағбатлантиради. 

Масалан, Британиянинг ВВС ва Американинг “AOL-Time Warner” 

каби машҳур ахборот империялари ўз таркибига кирувчи ўнлаб 

телеканаллар, газеталар, журналлар, Интернет медиа-тармоқлари 

воситасида юзлаб ва минглаб ахборотни жаҳоннинг исталган бир 

нуқтасига бир зумда етказиш ва шу йўл билан жамоатчилик 

фикрини керакли йўсинда шакллантиришда ғоят катта 

имкониятларга эгадир. Бу баҳайбат трансмиллий медиа-

империялардан ҳар бирининг йиллик бюджети (тахминан 60-80 

миллард доллар) Россия, Туркия ва Эрон каби давлатларнинг 

йиллик бюджетига тенгдир. 

      Ҳозирги вақтда инглиз тилидаги ОАВлари жаҳон геосиѐсий 

маконининг 98 фойизини қамраган ва, моҳият эътибори билан, 

жаҳон жамоатчилиги фикрини шакллантиришни монополия қилиб 

олган. Улар фақат ўз мамлакати ахборотини тарқатиш ва тарғиб 

этиш вазифасини бажарибгина қолмайди, балки айни чоғда 

жаҳоннинг бошқа мамлакатлари ички ишларига, ижтимоий-сиѐсий 

жараѐнлар, миллий, ижтимоий, диний масалаларга, давлат ва 

фуқароларнинг ўзаро муносабатларига аралашади, амалда 

жаҳоннинг исталган бир нуқтасида халқаро жамоатчилик фикрини 

шакллантииш ва бошқаришга, Ғарбнинг трансмиллий 

“қадриятлари”ни инсониятга тиқиштиришга ҳаракат қилади. 

       Китоб, кино ва видеомаҳсулотларнинг трансмиллий 

бозорларида ҳам тахминан шундай вазият юзага келди. Жаҳонда 

мазкур маҳсулотларни ишлаб чиқариш ҳажмида АҚШ ва унинг 

Европадаги иттифоқчиларининг улуши 80-90 фойизни ташкил 

этади. Ғарб мамлакатлари Ер куррасидаги барча кичик мамлакатлар 

фуқароларининг ички ҳаѐти, хулқ-атвор нормалари, турмуш тарзи 

ва дунѐқарашини айни шу воситалар ѐрдамида шакллантиради ва 

йўналтиради ҳамда, тегишли равишда, жаҳон системаси ва жаҳон 

геосиѐсий тузилмасини бошқаришни ўз қўлларида ушлаб турибди. 

Бундай вазиятда миллий давлатлар ўз геосиѐсий, геоиқтисодий ва 

геостратегик манфаатларини амалга ошириш ва хавфсизлигини 

таъминлашда қийналибгина қолмасдан, айни чоғда, ўз 

фуқароларини, уларнинг дунѐқараши ва тийнатини бундай ташқи 

ѐт таъсирлардан жуда катта қийинчилик билан ҳимоя қилмоқдалар. 

      Глобаллашув, юқорида айтиб ўтилганидек, гарчи умуман 

инсоният тараққиѐти эҳтиѐжларидан келиб чиқадиган объектив 

жараѐн бўлса-да, шунга қарамай, жаҳон сиѐсатининг 

трансмиллийлашуви ва ХХI аср бошидан виртуаллаша бошлаган 

жаҳон геосиѐсий маконининг чегарасиз ягона ахборот майдонига 

айланиши асло стихияли тарзда ва ўз-ўзидан юз бергани йўқ. 

Жаҳон системасининг янги ташкилий шаклу шамойили ва 

геосиѐсий тузилмаси ортида турган АҚШ ва Ғарб дунѐсининг 

сиѐсий марказлари умуман инсониятга “сайѐранинг келажак ҳаѐт 

шаклини” борган сари “мондиализм” кўринишида тақдим 

этишга, жаҳон жамоатчилиги фикрини ўзлари тарғиб ва ташвиқ 

этаѐтган панғоялар, биринчи навбатда, панамерика ва панғарб 

ғоялари томонга йўналтиришга уринмоқдалар.  

      Ҳозирги дунѐда панғоялар (қайсидир бир цивилизация эгаси 

бўлган миллатлар, давлатлар ва жамиятларнинг миллий, диний, 

иқтисодий, сиѐсий, ижтимоий, маданий ва бошқа қадриятларининг 

умумлаштирилган нормалари) глобал геосиѐсий модел  – 

инсониятнинг “олий ва танланган манфаатлари намоѐн бўлиши 

шакли” сифатида майдонга чиқади ва халқаро геосиѐсий 

муносабатларнинг виртуал куч майдонига айланиб, турли ахборот 

воситалари ва трансмиллий тарғибот каналлари орқали жаҳон 

сиѐсий маконига олиб чиқилади. 

      Ҳали бундан бир аср муқаддам таниқли немис олими 

К.Ҳаусҳофер “Геосиѐсатда панғоялар” асарида илгари сурган ва 

башорат қилган панғоялар тенденцияси XXI аср бошида ўзини 

тамомила оқлади
1
.  

      Ҳаусҳофер ўша вақтда жаҳон маконини бўлиб олган ва улар 

устидан тўла назорат ўрнатган геосиѐсий кучлар келгусида 

панғоялар, ғоя-концепциялар воситасида бутун жаҳонни қамраб 

олади, ғоялари энг кучли бўлган миллатлар ва давлатлар ўз 

мақсадлари ва қадриятларини  Ер куррасининг “келажак ҳаѐт 

шакли” кўринишида бошқа маконларга ѐяди, деб ѐзган эди.  

      Тадқиқотчиларнинг фикрича, Ҳаусҳофернинг бу фикрлари 

ҳозирги вақтда глобал ахборот каналлари  томонидан “жаҳон 

цивилизациясининг панғоя императивлари” шаклида бутун 

жаҳонга тарқатилмоқда. Улар орасида панамерика, паневропа, 

паневроосиѐ, панислом, панхитой ва бошқалари XXI асрда бутун 

бошли минтақалар, катта маконлар ва халқлар геосиѐсатининг 

асосини ташкил этмоқда, жаҳон цивилизациялари тараққиѐти ва 

ҳаракатининг генераторига айланмоқда
2
. 

     Ҳозирги панғояларнинг аксарияти (панамерикадан ташқари) 

чуқур тарихий илдизларга эга ва улар бир вақтлар жаҳонда динлар 

ва цивилизациялараро кураш шароитида “бирлик рамзи” сифатида 

шаклланган. Панғояларнинг барқарорлиги ва ҳаѐтий кучи шу қадар 

қудратли бўлганки, улар ўтган асрлардаги очиқ тажовузларга ва юз 

йиллаб давом этган чет эл ҳукмронлигига қарши курашдан эсон-

омон чиқди ва яна жаҳоннинг “глобал маънавий миссияси” 

элементига ва мафкура ташувчисига айланди. 

 

        Панамерика ғояси “янги дунѐ  

    тартиботи”нинг асоси сифатида  

        

      Кейинги йилларда панамерика ғоясидан келиб чиқаѐтган 

америка сиѐсатшунослари глобаллашувнинг асосий ташаббускори 

сифатида АҚШнинг бу жараѐнга раҳбарлик қилиш ҳуқуқини 

асослашга уринмоқдалар. Улар буни ҳозирги вақтда фақат АҚШ 

“ягона улкан давлат” статусига эгалиги, жаҳонда тинчликни сақлаш 

ва барқарорликнинг, хусусий мулк, бозор иқтисодиѐти, демократик 

қадриятлар ва инсон ҳуқуқларини ҳимоя қилишнинг асосий 

кафолатчиси ролида чиқаѐтгани билан боғламоқдалар. Америка 

сиѐсатшуносларининг фикрича, глобаллаштиришнинг ягона 

                                                 
1
 Хаусхофер К. Панидеи в геополитике // Хаусхофер К. О геополитике. М., 2001, с.253. 

2
 Василенко И.А. Ўша асар, 198-199-бетлар. 

стандартларини яратишга, ҳамманинг буларга риоя этишини 

таъминлайдиган механизмларига фақат АҚШ эгадир. 

Панамериканизм мафкурачилари глобаллаштиришнинг геосиѐсий 

моделини америкача тафаккур, турмуш тарзи ва қадриятларнинг 

ҳамма томонидан қабул қилиниши тарзида тасаввур қиладилар. 

Бундан ташқари, улар “жаҳонда тартиб ўрнатиш ва уни 

бошқаришда асосий фигура” АҚШ бўлиши керак дея, “янги дунѐ 

тартиботи”да АҚШнинг ролини асослашга ҳаракат қилишади. 

АҚШнинг ҳукмрон доиралари бу ниятни амалга ошириш ва 

АҚШнинг “жаҳон ҳаками” ролини ўйнаш заруриятини асослаш 

мақсадида жаҳоннинг барча давлатларини турли гуруҳларга 

ажратишади, уларнинг ҳар бири билан тегишлича муносабатлар 

ўрнатишади ҳамда давлатлараро манѐвр технологиялари ѐрдамида 

жаҳонни бошқаришга интилишади. 

      2001 йилдан кейин америкаликлар жаҳоннинг барча 

мамлакатларини ва улар жойлашган геосиѐсий маконларни икки: 

“цивилизация” ва “варварлик”, “ваҳшийлик” зоналарига бўлдилар. 

Бу ѐндашув доирасида жаҳоннинг барча давлатлари тўрт гуруҳга 

ажратилди: 

        1. ”маданий дунѐ ижодкорлари”; 

        2. “уларни қўллаб-қувватлаѐтганлар”; 

        3. “уларга халақит бермайдиганлар”; 

        4. “жаҳондаги барча офатларнинг манбаи, маданий дунѐнинг 

душмани бўлган ва бу дунѐга қарши радикалларни, фанатикларни 

ва террорчиларни йўллайдиган давлатлар ва режимлар”. 

      АҚШ иродасига бўйсунадиган ѐки у томонидан белгилаб 

берилган йўлдан борадиган давлатларни америкаликлар, шунга 

мувофиқ равишда, биринчи ва иккинчи гуруҳга киритади ва уларни 

қўллаб-қувватлайди. АҚШнинг глобаллаштириш шамсияси остида 

бўлишни хоҳламайдиган, ўз миллий-диний қадриятларини асрашни 

истайдиган мамлакатлар ва давлатларга душман “ѐрлиғи” осилади 

ва улар “янги дунѐ тартиботи”ни бузувчилар ѐки унга халақит 

берувчи элементлар сифатида нишонга айлантирилади, уларга 

қарши кучли ахборот ва тарғибот уруши олиб борилади. 

      Масалан, Эрон, Ироқ, Шимолий Корея, Куба, Сурия, бироз 

олдинроқ Афғонистон ва Югославия каби мамлакатларни “жаҳон 

ѐвузлик ўқи” деб тақдим этган панамерикачилар жаҳон 

жамоатчилигини уларга қарши курашга чақирдилар. Ҳатто 

ўтмишда “янги дунѐ тартиботи” ижодкорларининг ўзлари 

томонидан яратилган ва СССРга қарши синфий-мафкуравий 

курашда ишга солинган қатор ташкилотлар ва ҳаракатлар (масалан, 

Афғонистондаги Толибон ҳаракати) бу курашда нишонга айланди. 

АҚШнинг ОАВлари “дунѐ тартиботини бузувчи” бундай 

мамлакатларга қарши куч ишлатиш зарурлиги ғоясини бутун 

жаҳонда кенг тарғиб қилади, уларни жазолаш ва “халқаро 

тартибга” бўйсундириш муҳим эканини “умумжаҳон” иши деб 

эълон қилади.  

      Шу билан бирга бу ОАВларида миллий давлатлар, турли-туман 

“ўзига хос” цивилизация нормалари ўтмишда қолиб кетган, деган 

фикр зўр бериб тарғиб қилинмоқда. Гўѐ жаҳон ва инсониятнинг 

ҳозирги умумий манфаатлари фақат глобаллашув доирасида ҳал 

этилиши мумкин ҳамда миллий ҳукуматлар ҳал эта олмаган 

умуминсоний муаммоларни – қашшоқлик, ишсизлик, соғлиқ, 

экология ва ҳ.к. масалаларни трансмиллий корпорациялар ва 

ширкатлар, Жаҳон Банки каби глобал муассасалар ҳал қилар, 

умумжаҳон дастурлари воситасида жаҳон ҳукумати ва шу каби 

глобал бошқарув механизмларига ўтиш орқали инсонлар ва 

давлатлар орасидаги зиддиятларга сабаб бўладиган сабаблар 

бартараф қилинар эмиш. 

 

    Панисломизм  

 

      Кейинги йилларда ислом динига мансуб баъзи кишиларнинг ўз 

диний, миллий ва ижтимоий қадриятлари учун жасорат кўрсатиб 

ўлимга тик бориши, адолатсизликларга қарши курашда ўлимдан 

қайтмаслик азму иродаси олдида Ғарбнинг ахборот воситалари, 

бутун иқтисодий ва ҳарбий қудрати ожиз бўлиб қолмоқда. 

Мафкураси  “кишиларнинг моддий ва маънавий эҳтиѐжларини 

қондириш”дан иборат бўлган Ғарб жамиятида кишининг бирон 

нарса йўлида ўзини ихтиѐрий равишда қурбон қилиши сўзнинг том 

маъносида “варварлик” ҳисобланади. Шунинг учун кейинги 

йилларда жаҳон геосиѐсий адабиѐтларида, хусусан панамериканизм 

мафкурачиларининг асарларида мазкур азму ироданинг манбаи 

бўлган панисломизм ҳаракати кенг тадқиқ этилмоқда. 

      Албатта, панамерикачи мафкурачиларнинг сўзда “озод, тенг ва 

адолатли дунѐ” ваъдаларига ишонмасдан ўзига хос цивилизация 

қадриятларини, урф-одат ва анъаналарини сақлаб келаѐтган, керак 

бўлса, уларни ўз ҳаѐти эвазига ҳимоя этишга тайѐр турадиган ислом 

дини вакилларига қарши очиқ кураш осон иш эмас. Ислом 

жамоасининг Ғарб мамлакатлари ҳаѐтида жиддий омилга 

айланаѐтгани бу вазифани янада мураккаблаштиради. Жаҳон 

аҳолисининг учдан бирини ташкил этадиган ва борган сари 

кўпаяѐтган, бунинг устига асоси мустаҳкам, барқарор диний ва 

цивилизация қадриятларига эга бўлган мусулмон халқлари ва  

ислом мамлакатлари устидан ҳарбий йўл билан назорат ўрнатиш 

ѐки уларни очиқдан-очиқ террорчи сифатида кўрсатиб, жаҳонни 

уларга қарши қўйиш ҳам мумкин эмас. Шунинг учун ҳам АҚШ ва 

Ғарб таъсири остида бўлган трансмиллий ОАВлари, мафкуравий ва 

тарғибот марказлари мусулмонларни жаҳон жамоатчилиги кўзи 

олдида обрўсизлантиришга, “варвар образи”ни шакллантиришга, 

уларни жаҳон цивилизацияси ва “янги дунѐ тартиботи”нинг 

душманлари, “ваҳшийлар”, “диний фанатиклар” ва ҳоказо салбий 

хусусиятлар эгаси сифатида кўрсатишга уринмоқдалар. Улар 

мусулмон халқлар ва давлатларни умуман “хавфли ислом 

террорчилари”, “камикадзе-террорчилар”, “инсониятнинг умумий 

душмани” деб атаб, ҳатто барча ислом жамиятлари ва ислом 

цивилизацияси эгаларини “террорчи” деб эълон этишдан ўзларини 

тия олмаяптилар. 

      Кейинги вақтларда Толибон, Ал-Қоида, Ҳезболлоҳ, Фаластин 

Озодлик Ҳаракати атрофида кўтарилган бир ѐқлама тарғибот шов-

шувлари ҳам “умумий дунѐ тартиботи” қўйнига киришни 

хоҳламаѐтган ва ўз турмуш тарзини сақлаб келаѐтган баъзи ислом 

давлатлари ва халқларини жазолаш мақсадини кўзлайди. 

 

    Паневроосиѐчилик 

 

     Паневроосиѐчилик ҳозирги вақтда кенг тарғиб этилаѐтган 

цивилизация моделларидан бири ва мафкуравий йўналишлардан 

ҳисобланади. Мазкур китобнинг геосиѐсий назарияларга оид 

бўлимида евроосиѐчиликнинг асослари, турли миллий ва геосиѐсий 

мактабларнинг унга муносабати, геосиѐсий макон сифатида 

Евроосиѐ субқитъаси устидан ҳукмронлиги ва шу кабилар 

тўғрисида кенг фикр юритилган эди. 

     Моҳият эътибори билан, денгиз кучларига қаршилик 

фалсафасига асосланган паневроосиѐчилик ғояси пайдо бўлган 

вақтидан то ҳозиргача қитъанинг бирбутунлиги зарурияти, уни 

кучайиб бораѐтган атлантизм таҳдидиан ҳимоя этиш тезиси асосида 

қарор топди ва панамерканизм ғояининг альтернативаси сифатида 

майдонга чиқди. 

     Ҳозирги босқичда Евроосиѐнинг баъзи буюк давлатлари ва 

уларнинг мафкура марказлари бу ғояни жаҳон системасини ва 

геосиѐсий муносабатларни америкачасига глобаллаштиришнинг 

альтернативаси сифатида қўлланмоқдалар, Европа давлатларини 

бирлаштириш таклифи билан чиқмоқдалар. 

      Ўз вақтида Европанинг баъзи геосиѐсатчилари (К.Ҳаусҳофер, 

К.Шмитт ва б.) томонидан илгари сурилган “қуруқлик 

цивилизацияси” ѐки Берлин – Москва – Токио (яъни Евроосиѐ) 

қитъа блоки тўғрисидаги ғояни ҳозирги евроосиѐчилар янги 

воқеликларни ҳисобга олган ҳолда қайта ўйлаб кўришди ва бу 

конструкцияга Париж ва Деҳлини ҳам қўшиб, “алоҳида геосиѐсий 

ўқ” сифатида тақдим этишга ҳаракат қилишмоқда. Россиянинг 

айрим геосиѐсатчилари, ҳатто, евроосиѐчиликни АҚШ 

атлантизмига қарши жаҳон альтернативаси, жаҳонда қарор 

топаѐтган америкача “тартибот”га қуруқлик мамлакатларининг 

ўзига хос жавоб чораси сифатида баҳолашга уринмоқдалар. 

Чунончи, Россиянинг ҳозирги таниқли евроосиѐчиларидан бири 

А.Дугин Россия ўз атрофига Евроосиѐнинг Хитой, Эрон, 

Ҳиндистон ва бошқа мамлакатларини бирлаштирган ҳолда 

АҚШнинг жаҳонда ўз гегемониясини ўрнатиш ҳаракатига муносиб 

қаршилик кўрсатиши мумкин, деб ҳисоблайди
1
.  

 

 

 

 

 

 

 

 

 

 

 

 

 

 

 

                                                 
1
 Қаранг: Дугин А.Г. Евразийство сегодня – это борьба за мир // Геополитика террора. М., 2002, с.43. 

    ҚИСҚАЧА ГЕОСИЁСИЙ ЛУҒАТ 
 
        Автократия – Бир шахснинг чекланмаган ва назоратсиз 

ҳокимиятига асосларган бошқарув шакли (қадимги деспотик 

давлатлар ва империялар, мутлақ монархиялар, фашистик, 

коммунистик ва шу каби мамлакатлардаги бошқарув шакли). 

       Авторитаризм – Бир шахс ѐки корпоратив гуруҳ 

ҳокимиятининг сиѐсий режими. Инсонлар, сиѐсий партиялар ва 

жамоат ташкилотларининг ҳуқуқлари ва эркинликларини тўла ѐки 

қисман чеклаш, мухолифатни бостириш, сиѐсий қатағонларни 

қўлланиш бу режимларга хосдир. 

        Агрессия (тажовуз, босқинчилик) – давлат ташқи сиѐсатини 

амалга ошириш шаклларидан бири. Агрессия – бир давлатнинг 

иккинчи давлат суверенитети ва ҳудудий бутунлигига қарши 

бевосита ѐки бавосита ҳарбий куч қўлланишидир. Ўзини мудофаа 

қилаѐтган давлатнинг ҳаракатлари, шу жумладан ҳужум 

операциялари агрессия ҳисобланмайди ва халқаро ҳуқуқ 

нормаларига мувофиқ бўлади. 

 Айнилик назарияси – классик ахборот назарияларидан 

фарқли ўлароқ, қадрият омилларига урғу берадиган концепция. 

Айнилик даражаси ижтимоий энергия даражасига боғлиқдир. 

        Академик геосиѐсат – Умумий геосиѐсий қонуниятларни 

аниқлайди, ашаддий сиѐсий фундаментализм, географик ва 

иқтисодий детерминизмдан йироқ туради. Жаҳон геосиѐсий 

босқичларини, жаҳон тартиботининг (жаҳон геосиѐсий 

тузилмасининг) трансформациясини, давлатларнинг коди ва 

векторларини, буюк давлатлар юксалиши ва қулашининг 

сабабларини ўрганади.   

       Аксилглобализм – Трансмиллий ижтимоий қаршилик 

ҳаракати. Америкалик иқтисодчи, Нобель мукофоти соҳиби 

Ж.Тойнби унинг ғоявий асосчиси ҳисобланади. У молиявий 

чайқовчиликдан ҳеч бўлмаса рамзий солиқ ундиришни ва олинган 

маблағларни ижтимоий эҳтиѐжларга йўналтиришни таклиф этган. 

      90-йилларнинг охирларида Францияда “АТТАК” 

(очиқламаси:“Фуқаролар фойдасига Тобин солиғини ундириш 

ҳаракати”) ташкил этилди. Халқаро тузилмаган айланган бу 

ташкилотга кейинчалик касаба уюшмалари, аѐллар, экологик, 

радикал анархиячи ва бошқа қаршилик ҳаракатлари ҳам қўшилди. 

Аксилглобалчилар глобаллаштириш афзалликларидан фақат 

трансмиллий корпорациялар манфаатлари йўлида фойдаланишга 

қарши чиқишади. 

       Американинг буюк ларзалари – Японларнинг Ҳавай 

оролларидаги Пѐрл-Ҳарбор ҳарбий-денгиз базасига ҳужуми (1941) 

ва совет сунъий йўлдошининг космосга учирилиши (1957)  

Америкага океан ва космосдан зарба берилиши мумкинлигини 

кўрсатди. Катта океанлар туфайли Евроосиѐдан узоқда жойлашган 

геосиѐсий “орол” аҳолиси бу ҳодисалардан кучли психологик 

ларзага тушди. Америка қудрати чўққига кўтарилган бир вақтда, 

2011 йил 11 сентябрда энг катта фожеа бўлган террорчилик 

ҳаракати амалга оширилди. Натижада жаҳон иқтисодиѐтига юз 

миллиардлаб доллар зиѐн етказилди, фирмалар Манҳеттендан – 

жаҳон валюта-молия марказидан кўчиб кетди. 

        Америка геосиѐсати – Монро доктринасини қурол қилиб 

олган АҚШ ХХ асрнинг бошларида денгизда танҳо ҳукмронлик 

қилаѐтган Британия империясига қарши кураш бошлади. Тинч ва 

Атлантика океанларида АҚШ ҳарбий-денгиз кучларининг 

ҳукмронлигини таъминлашга йўналтирилган доктрина ишлаб 

чиқилди. Панама канали ишга тушганидан кейин доктринанинг 

амалга оширилиши учун янада қулай шароит яратилди. Янги 

Дунѐда нисбатан яккаланиб қолган Қўшма Штатлар Биринчи жаҳон 

уруши вақтида йирик геосиѐсий “ўйинчи” сифатида жаҳон 

майдонига чиқди. АҚШ қудратининг тимсоли бўлган экпедицион 

корпус Европа мамлакатлари ҳудудида ҳарбий ҳаракатлар 

бошлади. 

      АҚШ миллий хавфсизлик доктринаси “қитъа оролни” изоляция 

қилиш зарурияти ва жаҳонда энг кучли ҳарбий-денгиз флотини 

яратиш тамойилига асосланган ҳолда шаклланди. 

      Вайронагарчиликлар келтирган Биринчи жаҳон уруши 

натижасида Европа жаҳон миқѐсида ўз сиѐсий, иқтисодий ва 

маданий устунлигини йўқота бошлади. Иккинчи Жаҳон уруши 

(чинакамига глобал) Совет Иттифоқи (Евроосиѐ Ҳартланди) ва 

Қўшма Штатларнинг (Континентал орол) ғалабаси, Германиянинг 

тор-мор этилиши ҳамда Буюк Британия ва Япониянинг ўз ҳарбий-

денгиз қудратини йўқотиши билан якунланди. Жаҳоннинг урушдан 

кейинги тузилмаси иккита улкан давлатнинг жаҳонда устунлик 

учун кураши шаклидаги икки қутблиликка асосланди. Шундай 

қилиб, Қуруқлик ва Денгиз, яъни  Аталнтика ва Тинч океанларини 

назорат қиладиган қудратли ҳарбий-денгиз давлати билан 



 435 

Ҳартландни назорат қиладиган Евроосиѐнинг энг катта 

давлатининг қарама-қаршилиги тўғрисидаги классик геосиѐсий 

доктрина амалда рўѐбга чиқди. Қўшма Штатлар ва СССР ўртасида 

жаҳонга ҳукмронлик борасида “совуқ уруш” бошланди. Бу 

давлатларнинг икковида ҳам ядро қуроли борлиги туфайлигина 

улар орасида ҳарбий тўқнашув содир бўлмади. 

      Совет Иттифоқи парчалаганидан кейин Евроосиѐ геосиѐсати 

АҚШ ташқи сиѐсатининг асосий йўналишига айланди. Бироқ 

АҚШнинг қитъа ичига кириб бориши халқаро хавфсизликка катта 

таҳдид келтириб чиқарган Америка-Евроосиѐ (Болқон, 

Афғонистон, Ироқда) урушларига сабаб бўлди. 

       Америка Қўшма Штатлари. Геосиѐсий код – Совет 

Иттифоқи қулаганидан кейин жаҳон гегемонига айланаѐтган ягона 

улкан давлат. АҚШ ҳарбий-сиѐсий ва иқтисодий империяси 

жаҳонни ўз билганича глобаллаштиради, шаклланган дунѐ 

тартиботини бузиб, суверен давлатларнинг ички ишларига 

аралашади. 

      АҚШ жаҳоннинг энг катта иқтисодиѐтига эга. Жаҳоннинг бутун 

бойлигининг 35 фойизи унга тегишли. У жаҳон бозорларига ўз 

таъсирини ўтказади, корчалонлик фаолиятининг ярмини назорат 

қилади. Ахборот технологиялари, реклама ва маркетинг 

соҳаларида, фонд биржаларида мутлақ устунликка эга. Бироқ 

кейинги 50 йил ичида жаҳон ЯИМда АҚШнинг улуши 6 фойизга 

камайди ва 21%ни ташкил этди. Бу тахминан Европа 

Иттифоқининг ҳиссасига (20 %) тенгдир. Товар ва хизматлар 

экспортида АҚШ (14%)  ЕИдан (36%) орқададир. 

       “Анаконда” стратегияси – Атлантизмнинг геосиѐсий 

стратегияси бўлиб, Евроосиѐ устидан геосиѐсий назорат ўрнатишни 

таъминлаш мақсадида Римландни (соҳил минтақасини) ажратиб 

олишга йўналтирилган.  “Анаконда” стратегияси АҚШдаги 

фуқаролар уруши даврида америкалик генерал Мак-Клеллан 

томонидан таклиф этилган. Душман ҳудудини денгиз томонидан 

қамал қилиш (“анаконда илони ўз қурбонини ҳалқа-ҳалқа шаклида 

ўраб, бўғиб ўлдиради”) иқтисодий  томондан рақибнинг аста-секин 

тинкасини қуритади ва ҳолдан тойдиради. Адмирал Мэҳен 

“анаконда” тамойилини жаҳон геосиѐсати даражасига олиб чиқди. 

“Совуқ уруш” вақтида АҚШ социалистик лагерга қарши Евроосиѐ 

геосиѐсий курашида “анаконда” стратегиясини изчил қўлланди. 

Иккинчи Жаҳон урушидан кейин бу стратегияни амалга ошириш 

учун Евроосиѐнинг соҳил минтақаларида (Ҳиндистонни истисно 

қилганда) АҚШ бошчилигида НАТО, СЕАТО ва СЕНТО (Бағдод 

пакти) ҳарбий блоклари, Американинг кўпдан-кўп ҳарбий-денгиз 

ва ҳарбий-ҳаво базалари ташкил этилди. 

      Анклав – Ҳудуди бошқа давлат ерлари билан ўраб олинган 

давлатнинг ҳудуди ѐки ҳудудининг бир қисми. Бир томондан 

денгизга туташган анклавга баъзан ярим анклав ҳам дейишади.                             

Аннексия (қўшиб олиш) – бир давлатнинг иккинчи давлат 

ҳудудининг ҳаммасини ѐки бир қисмини зўравонлик билан қўшиб 

олиши. 

       Антипод давлатлар – ХХ асрда антипод (бир-бирига зид) 

давлатлар: Шарқий ва Ғарбий Германия, Шимолий ва Жанубий 

Корея, Хитой ва Тайван мансуб бўлган икки ижтимоий-сиѐсий 

система ҳудудларида жаҳон ижтимоий-сиѐсий тажрибаси амалга 

оширилди. Бу давлатлар капитализм ва социализмнинг реклама 

“витриналари” бўлиб хизмат қилди. Ғарб ўз “витринаси”ни турмуш 

даражасига кўра янада жозибалироқ қилиш учун кўп миқдорда 

моддий маблағ сарфлади. Геосиѐсий тўсиқ – Берлин деворининг 

1989 йилда бузиб ташланиши жаҳон социалистик системаси 

ҳалокатининг ибтидоси бўлди.  

       Ассиметрик муносабатлар – Давлатлар орасида реал иш 

ҳамкорлиги йўқлигининг ўрни сиѐсий йўлбошчиларнинг шахсий 

дўстлиги ҳисобига вақтинча тўлдирилиши. 

        Атлантизм  (“денгиз”, “талассократия” атамалари унга 

маънодошдир) – Либерал-демократик қадриятларга асосланган 

ғарб геосиѐсий назарияси. Ҳарбий-сиѐсий томондан – АҚШ ва 

Ғарбий Европа давлатларини ўз ичига олувчи НАТО аъзоси бўлган 

мамлакатлар. Атлантизм тарафдорларининг фикрича, жаҳонда 

денгиз давлатлари асосий рол ўйнайди, қитъалар ичига айни шу 

давлатлардан маданий туртки бориб туради.  

       “Атом клуби” – Атом қуролига эга давлатлар гуруҳининг 

шартли номи.  Бу клубга атом бомбасини синаб кўрган вақтидан 

бошлаб АҚШ (1945), СССР/Россия (1949), Буюк Британия (1952), 

Франция (1960), Хитой (1964), Ҳиндистон (1974) ва Покистон 

(1980) киради. Биринчи беш давлат БМТ Хавфсизлик Кенгашининг 

аъзосидир. 

      Атом қуроли – Катта вайронаргарчилик кучига эга бўлган ядро 

қуроли. Давлатларнинг ўз геосиѐсий ҳукмронлигини 

мустаҳкамлашида, жаҳон ва минтақавий қудратга эришиш 

мақсадини амалга оширишида ядро қуроли омили алоҳида ўрин 

тутади. Иккинчи Жаҳон урушидан кейин “атом дипломатияси” 

халқаро сиѐсатнинг муҳим таркибий қисмига айланди. Атом 

бомбаси биринчи марта Потсдам конференцияси бошланишидан 

бир неча кун олдин 1945 йил 16 июнда АҚШда синаб кўрилган. 

Биринчи марта атом бомбалари Японияга психологик босим 

ўтказиш мақсадида ўша йилнинг август ойида Япониянинг 

Хиросима ва Нагасаки шаҳарларига ташланган.  

      Аттали Жак – Француз олими, геосиѐсатда геоиқтисодий 

ѐндашув тарафдори бўлган. 1990 йилда нашр этилган “Уфқ 

чизиқлари” китобида “пул асри” кириб келганини, фақат молия 

капиталигина эмас, балки ахборот технологияларига ҳам 

асосланувчи либерал-демократик қадриятлар ва бозор 

муносабатлари устун бўлишини башорат қилган. Унинг фикрича, 

геоиқтисодиѐт тамойилларига аосланувчи янги дунѐ тартиботи 

ўрнатилади. 

        Афғон уруши (1979-1989) – Совет Иттифоқининг жанубий 

йўналишда амалга оширган, лекин муваффақиятсиз тугаган 

навбатдаги уриниши. Афғонистон Халқ-Демократик социалистик 

партияси 1978 йилда амалга оширилган давлат тўнтаришидан 

кейин мамлакатда фуқаролар уруши бошланиб кетди. Ҳокимият 

тепасига келган режимни ҳимоя қилиш учун 1979 йилда совет 

қўшинлари киритилди. Совет қўшинлари 1989 йилда олиб чиқиб 

кетилганидан кейин “демократик” ҳокимият қулади, 1992 йилда 

мужоҳидлар Афғонистон Ислом давлатини эълон қилишди. 

Натижада турли маҳаллий гуруҳлар ўртасида кураш янада 

кескинлашди.  

        “Ахборот империализми” – Жаҳон ҳамжамиятининг Америка 

Қўшма Штатларига қарамлиги. ЮНЕСКОнинг маълумотларига 

қараганда, жаҳон ахборот оқимининг 65 фойизи АҚШ ҳиссасига 

тўғри келади. 

       Ахборот-технология инқилоби – Постиндустриал даврнинг 

муждаси. Бу даврда халқаро иқтисодий муносабатларда 

интеллектуал маҳсулот (бойлик) ишлаб чиқариш биринчи ўринга 

кўтарилади. Технология тараққиѐти натижасида ахборот, капитал 

ва малакали кадрларнинг глобал ҳаракати анча жадаллашади. 

Ахборот инқилоби инстутиционал маданият статусини чеклашга, 

маънавий технологияларнинг моддий-амалий технологиялардан 

устун бўлишига олиб келди. Хусусий шахсларга авваллари миллий 

ҳукуматлар в халқаро корпорациялар томонидан назорат этилган 

алоқа каналлари, ахборот бозорлари ва манбаларига йўл очилди. 

Ахборот, капитал ва малакали кадрларнинг глобал ҳаракатчанлиги 

давлатнинг назорат функцияларини анча чеклайди.       

       Ахборот уруши – 1. Коммуникация назариясига мувофиқ, 

фуқароларга акс алоқасиз ахборот беришнинг кучли қуроли, билим 

ва ахборот устидан назоратга эришиш учун уруш. 

      2. Бир системанинг моддий соҳада муайян ютуққа эришиш 

мақсадида иккинчисига очиқдан-очиқ ѐки яширинча собитқадам 

ахборот таъсири кўрсатиши. Ахборот уруши – цивилизациялар 

ўртасидаги урушдир. Ҳозирги ахборот технологиялари учун 

инсонни янгидан программалаштириш уни ўлдиришдан кўра 

осонроқ  ва арзонроқдир.  Ҳокимият учун кураш ахборот 

урушининг шаклларидан биридир (С.Расторгуев).   

       Ахборот чиқиндиси – Ахборот инқилобининг салбий 

томонларидан бири. Янги мустақил давлатларнинг кўпчилигининг 

ахборот майдонида ахборот чиқиндиси ҳокимият учун кураш ѐки 

илмий маҳсулот имитациясида муҳим воситадир. 

        Аэрократия (юнонча: аэро – ҳаво, кратос – ҳокимият; ҳаво 

воситасида) –Ҳаво маконидан геосиѐсий босқинчилик ниятида 

фойдаланиш. Стратегиянинг бу кучли омили авиация ривожлана 

бошлагандан кейин пайдо бўлди. Денгизчиликдан фарқли ўлароқ, 

геосиѐсатда мустақил рол ўйнамайди.     

      “Ақлга сиғмас” – Буюк Британиянинг СССРга қарши 1945 

йилда уруш қилиш махфий режаси. Бу ном остида шошилинч 

операция режасини ишлаб чиқиш тўғрисида бош вазир У.Черчилл 

топшириқ берган. У “Иккинчи жаҳон уруши” хотиралар китобида 

бу қадамни Совет Россиясининг озод дунѐга катта таҳлика 

туғдиргани билан изоҳлаган эди. “Мутлақо махфий” тамғаси 

остидаги бу ҳужжатнинг охирги варианти 1945 йил 22 майда тайѐр 

этилган. Операциянинг асосий умумсиѐсий мақсади – русларга 

Америка Қўшма Штатлари ва Буюк Британия иродасини зўрлаб 

ўтказишдан иборат бўлган. Бу мақсадга эришиш учун ҳатто Россия 

ҳудудини ишғол этиш режалаштирилган. Ҳарбий-стратегик вазифа 

Жануби-Шарқий Европа, Қора денгиз бўғозлари ва Форс 

кўрфазида, нефть конларига бой минтақаларда (Яқин Шарқ, Эрон 

ва Ироқда) совет назоратига йўл қўймасликдан иборат бўлган.         

АҚШнинг геосиѐсий доктриналари – Иккинчи Жаҳон 

урушидан кейин бу мамлакатнинг ташқи сиѐсатида рақиб 

(СССР)ни тийиш доктринаси устун бўлди. Америка қадриятлари ва 

капиталини бошқа қитъаларга экспорт этишни кўзда тутадиган 

геосиѐсатга (масалан, Маршалл режасига) алоҳида эътибор 

берилди. “Темир парда” яқинида жойлашган давлатларга (ГФР, 

Япония, Жанубий Корея ва Тайван) ҳар томонлама ѐрдам берилди. 

Натижада бу давлатлар ва Ғарбий Европа умуман АҚШнинг ядро 

“шамсияси” ҳимояси остига олинди. Бу уларга катта ҳарбий 

харажатлардан қочиш ва ўз маблағларини биринчи навбатда 

иқтисодий ривожланишга йўллаш имконини берди. 

      “Барбаросса” – Германиянинг Совет Иттифоқига стратегик 

ҳужум режаси.  Гитлер томонидан 1940 йил 18 декабрда 

имзоланган 21-Директивага асосан, Германия қуролли кучлари  

Совет Иттифоқини  қисқа муддат ичида тор-мор келтириши лозим 

эди. Россиянинг Европа қисмини босиб олиш, Волга –Архангельск 

чизиғи бўйлаб Европа ва Россиянинг Осиѐ қисми ўртасида 

ишончли тўсиқ яратиш бу режанинг пировард мақсади бўлган. 

      Барқарор ривожланиш концепцияси – Ижтимоий-иқтисодий 

тараққиѐтнинг учинчи йўли. Бу йўл жамият ва иқтисодиѐтни 

инсонийлаштириш, Ер заҳираларидан инсоният манфаатлари 

йўлида самарали фойдаланиш, фуқаролик ҳуқуқларига риоя этиш, 

даромадлар ва капитални анча тенг тақсимлаш асосида аҳолини 

ижтимоий муҳофаза қилиш тамойилларига асосланади.                   

Бжезинский Збигнев (1928) – АҚШ сиѐсатшуноси. АҚШнинг 

Евроосиѐ геосиѐсатининг асосчиларидан бири. Унинг раҳбарлиги 

остида ташкил этилган “Уч томонлама комиссия” 1973 йилда АҚШ 

бошчилигида ягона дунѐ тартиботига ўтишнинг бир неча 

вариантини ҳозирлади. Эҳтимол тутилган вариантлардан бири 

конвергенция (яқинлашиш, бирлашиш) ғоясига суянарди. 

      З.Бжезинский 1977 йилдан 1981 йилгача АҚШ президентининг 

миллий хавфсизлик масалалари бўйича маслаҳатчиси бўлди. “Буюк 

шахмат тахтаси. Америка ҳукмронлиги ва унинг геостратегик 

императивлари” (1977) китобида у Евроосиѐ геосиѐсатининг 

тамойилларини таърифлаб берди, мамлакатлар ва улар 

уюшмаларининг келажакда ўзини қандай тутиши мумкинлиги 

вариантларини моделлаштирди ҳамда ягона жаҳон улкан давлатини 

сақлаш юзасидан тавсиялар берди. 

      Берлин девори – Ғарбий ва Шарқий Берлин аҳолисининг эркин 

ўтиб-қайтишининг олдини олиш учун (1961 йил 13 августда) 

кўтарилган девор. “Совуқ уруш” йилларида Берлин девори 

капиталистик Ғарб ва социалистик Шарқ ўртасидаги “темир 

парда”нинг геосиѐсий рамзига айланди. 

      Бильдерберг клуби – Халқаро ноҳукумат ташкилоти. 1954 йил 

май ойида Голландиянинг Остербек шаҳрининг “Бильдерберг” 

меҳмонхонасида яратилган. Унинг вазифаси янги дунѐ тартиботини 

қарор топтириш мақсадида турли мамлакатлардаги олигарх 

гуруҳларнинг сиѐсат, иқтисодиѐт ва оммавий ахборот воситалари 

соҳасида фаолиятини уйғунлаштиришдан иборат. “Жаҳон 

Ҳукумати” лойиҳасини амалга оширишда қатнашаѐтган кўпгина 

давлат арбоблари ва сиѐсатчилари бу клубнинг махфий 

мажлисларида иштирок этишади. Буюк Британиянинг собиқ бош 

вазири Жеймс Каллаген бу клубнинг президентидир. 

      Биполяр (икки қутбли) дунѐ – халқаро муносабатларда икки 

улкан давлат ѐки икки ижтимоий-сиѐсий системанинг устунлигига 

асосланган дунѐ тартиботи. 

      Бирлашган Миллатлар Ташкилоти (БМТ) – Тинчлик ва 

хавфсизликни қарор топтириш, халқаро ҳамкорликни 

ривожлантириш мақсадида ташкил этилган йирик давлатлараро 

халқаро ташкилот. Бу давлат фаолиятининг асослари 

аксилгитлерчи коалиция аъзоси бўлган етакчи давлатлар томонидан 

ишлаб чиқилган. Жаҳоннинг урушдан кейинги тузилмасини 

аниқлаб берган Ялта конференциясидан сўнг Сан-Франциско 

шаҳрида 1945 йил 26 июнда бўлиб ўтган таъсис конференциясида 

50 давлат вакиллари  БМТ уставига имзо чекди. Жаҳоннинг 204 

мамлакатидан 190 таси ташкилот таркибига кирган. БМТнинг 

асосий органлари: БМТ Бош Ассамблеяси, БМТ Хавфсизлик 

Кенгаши ва БМТ Котибияти. БМТнинг асосий вазифаси халқаро 

хавфсизлик системасини яратишдан иборат. Халқаро молия 

институтларининг кўпчилиги акцияларининг назорат пакетига эга 

бўлган АҚШ  БМТ молия тушумларининг бешдан бирини 

таъминлайди. 

      БМТ Бош Ассамблеяси – Барча давлатлар вакилларидан 

иборат бош кенгаш органи. Бунда ҳар бир давлат бир овозга эга. 

Бош Ассамблея сессиялари ҳар йили чақирилади. Зарур бўлиб 

қолган ҳолларда фавқулодда сессиялар чақирилади. 

      БМТ Хавфсизлик Кенгаши – БМТнинг доимий фаолият 

кўрсатувчи органларидан бири. БМТ Уставига кўра, жаҳонда 

тинчлик ва хавфсизлик учун асосий масъулият ХКнинг зиммасига 

юклатилган. БМТ Хавфсизлик Кенгаши жаҳонга хавф ѐки тажовуз 

акти борлигини аниқлайди, тинчлик ва хавфсизликни сақлаш 

чораларини кўради. ХК бешта доимий аъзо (АҚШ, Буюк Британия, 

Хитой, Франция, Россия) ва 10та муваққат аъзодан иборатдир. Бу 

10 та муваққат аъзо Бош Ассамблея томонидан ҳар икки йилга 

сайланади. Хавфсизлик Кенгашининг процедурадан ташқари 

масалалар юзасидан қарорлари доимий аъзоларнинг якдил овоз 

бериши асосида қабул қилинади ва БМТ аъзоси бўлган барча 

двлатлар учун мажбурий ҳисобланади. 

      БМТ қуролли кучлари – Халқаро тинчлик ва хавфсизликни 

ҳимоя этиш ва қарор топтириш учун БМТ Хавфсизлик Кенгаши 

томонидан яратилган ҳарбий бирлашмалар. БМТ қуролли кучлари 

Хавфсизлик Кенгашининг хоҳишига кўра аъзо мамлакатларнинг 

ҳарбий хизматчилари ҳисобига шакллантирилади. Бу кучлардан 

1964 йилда Қибрисда, 1978 йилда Ливанда, 1992 йилда 

Югославияда фойдаланилган.  

       Божхона иттифоқи –қатнашчи мамлакатларнинг ягона бож 

қоидалари ва тарифлари жорий этишни кўзда тутиб тузадиган 

битими. 

       Бозор фундаментализми – Маънавий жиҳатдан ҳеч қандай 

чекланмаган бизнес фаолияти. Советлардан кейинги мамлакатларда 

кенг тарқалди ва миллий хавфсизликка реал хавф туғдирмоқда. 

      Болқон. Геосиѐсий код – Уч: ғарбий христиан (католик), 

православ ва ислом оламининг цивилизациялараро (конфессионал) 

чегараси, жаҳон цивилизациялари ҳудудларида энг катта геосиѐсий 

кесишув нуқталаридан бири. Югославия билан бирга бутун 

социалистик система тарқалганидан кейин собиқ Австрия-Венгрия 

ва Усмонийлар империялари ҳудудларида серб-хорват, босния, 

грек-албан, венгер-румин ва бошқа тарихий “чоклар сўкилди” ва 

янги давлатлар пайдо бўла бошлади. 

      ХХ аср бошлари ва охирларида Болқон қарама-қаршилик 

марказига айланди. 1912-1913 йиллардаги Болқон уруши Биринчи 

Жаҳон уруши даракчиси бўлди. 1918 йилда Югославия Австрия-

Венгрия ва Усмонийлар империяларининг турли 

цивилизацияларига мансуб турли маданиятлар ва айрим 

ҳудудларнинг вориси бўлди. Иккинчи Жаҳон урушидан кейин 

Болқон Совет Иттифоқининг геосиѐсий таъсир зонасига айланди. 

СССРнинг ҳалокатидан сўнг Югославиянинг парчаланиш жараѐни 

тезлашди, Боснияда православ серблар ва мусулмонлар, Косовода 

серблар ва албанлар ўртасидаги тўқнашувлар яна авж олди. 

      Болтиқбўйи мамлакатлари. Геосиѐсий код – Болтиқбўйининг 

мустақил мамлакатлари – Литва, Латвия, Эстония Ғарбий Европага 

жадал суръатлар билан интеграциялашмоқда. Ҳар уччала давлат 

2004 йил майда Европа Иттифоқига аъзо бўлиб кирди. Асосан 

протестант ва католиклар яшайдиган бу собиқ совет 

республикалари  яна ғарбий христиан конфессионал  маконига 

қайтди.  НАТО ва Европа Иттифоқи яратаѐтган геосиѐсий Болтиқ-

Адриатика марраси яқин келажакда Ғарбий ва Шарқий Европа 

ўртасида янги “темир парда”га айланиши мумкин.        

       Боумен Исайя (1878-1950) – АҚШ географи. 1905 йилда 

Ҳарвард университетини битирган. 1915 йилдан 1935 йилгача 

Америка география жамиятини бошқарди, 1935 йилдан 1948 

йилгача Жон Ҳопкинс университетининг президенти бўлди. 1921 

йилда чоп этилган “Янги дунѐ” асарида либерал 

байналмилалчиликни реал сиѐсат билан бирлаштириш асосида 

анъанавий геосиѐсатни тафтиш этишга ҳаракат қилди. АҚШ Давлат 

департаменти бу асарни Американинг чет эллардаги барча 

дипломатик ваколатхоналарига жўнатди. 

      Боумен назарияни амалий фаолият билан уйғунлаштирган 

машҳур америка геосиѐсатчиларидан бири бўлган эди. Америка 

президенти Вудро Вильсон Боуменни 1918 йилги Париж сулҳ 

шартномасини тайѐрлаш жараѐнига жалб қилди. Олим узоқ йиллар 

мобайнида (1917-1950) Ғарбнинг энг нуфузли сиѐсатшунослик 

марказларидан бири – Ташқи алоқалар Кенгашига раҳбарлик 

қилди. Боумен АҚШнинг халқаро масалаларда яккаланишдан 

чиқиши тарафдори бўлган эди. Унинг фикрича, АҚШнинг ноѐб 

географик ҳолати ва Европадаги ҳарбий ҳаракатлар майдонидан 

узоқ жойлашуви мамлакат миллий хавфсизлигини таъминлаш учун 

етарли эмас. 

       “Бреттон-Вудс институтлари” – Халқаро валюта-молия 

системасининг негизини ташкил этган Халқаро Валюта 

Жамғармаси ва жаҳон Банки. Ҳар иккала ташкилот 1944 йилнинг 

июнь ойида АҚШнинг Нью-Ҳемпшир штатидаги Бреттон-Вудс 

номли шаҳарчада ўтказилган валюта-молия конференциясида 44 

мамлакат вакиллари томонидан таъсис этилган. Бундай халқаро 

молия ташкилотларини яратиш ғояси илк дафъа машҳур инглиз 

иқтисодчиси Жон Кейнс (1883-1946) томонидан илгари сурилган 

эди. 

        Буфер давлат – Геосиѐсий куч марказларининг орасида 

жойлашган ва уларни бир-биридан ажратган бир ѐки бир неча 

давлат. Ўтмишда Афғонистон Россия ва Британия империялари 

орасида буфер давлат ролини ўйнаган. 

        Буюк Британиянинг геосиѐсий доктринаси – Ягона улкан 

давлат бўлган АҚШ билан “хусусий муносабатлар” ўрнатишни 

назарда тутувчи концепция. Инглиз-саксон дунѐсининг ўхшаш 

асослари ва “Умумевропа уйи” ғоясига танқидий муносабат бу 

доктринанинг яратилишига сабаб бўлган омиллардандир. Буюк 

Британия евро зонасига киришдан ҳам бош тортган. 

        Буюк давлатлар –Ўз қудрати ва таъсирига кўра жаҳон 

сиѐсати ва иқтисодиѐтига муҳим таъсир кўрсатувчи халқаро 

муносабатлар субъектлари. Наполеон устидан қозонилган 

ғалабадан кейин ғолиб давлатларнинг 1915 йилги Вена конгрессида 

“Буюк давлатлар концерти” ташкил этилди. Унга Россия, Буюк 

Британия, Австрия ва Пруссия аъзо бўлди. Гитлерга қарши 

коалиция давлатлари (АҚШ, СССР ва Буюк Британия)ни ҳам буюк 

давлатлар сирасига киритиш мумкин эди. Ҳозирги вақтда “буюк 

давлатлар” дейилганда БМТ Хавфсизлик Кенгашининг доимий 

аъзоси ва атом қуролига эга бўлган АҚШ, Россия, Буюк Британия, 

Франция ва Хитой тушунилади.    

     Буюк Евроосиѐ дашти – Геосиѐсатда Ҳартланд деганда 

кўпинча Ғарб ва Шарқ ўртасида улкан табиий коммуникация 

йўлаги ролини ўйнайдиган Буюк Евроосиѐ ѐдга тушади. Бу маконда 

содир бўлган тўқнашувлар  натижасида маданиятлар ўзаро 

таъсирга киришди ва бойиди, янги этнослар, империялар, 

цивилизациялар пайдо бўлди. Буюк Еовроосиѐ дашти учинчи 

мингйиллик бошида ҳам қитъанинг асосий коммуникация ўқи 

бўлиб қолмоқда. Бу йўл бўйлаб Ғарб ва Шарқ ўртасида жадал 

моддий, маданий ва ахборот аламашинуви рўй бермоқда. 

Цивилизациялараро эркин тижорат ва маданий мулоқотнинг 

тарихий коммуникациялари Евроосиѐ дашти чорраҳасида 

жойлашган. Евроосиѐ даштига эга бўлган мамлакатлар иқтисодий 

транзит ва цивилизациялараро мулоқотни ўтказиш вазифасини 

бажармоқда.  

    “Буюк еттилик” – Буюк давлатларни бирлаштирган халқаро 

сиѐсий ташкилот. “Еттиликка” АҚШ, Япония, Германия, Франция, 

Буюк Британия, Италия ва Канада киради. Бу мамлакатларнинг 

раҳбарлари глобал стратегик масалаларни муҳокама этиб олиш 

учун мунтазам равишда учрашиб туришади. Макроиқтисодий 

кўрсаткичлари “Буюк еттилик”нинг талабларига уйғун келмаган 

Россия ҳам 1990 йил охирларидан эътиборан унинг мажлисларида 

қатнаша бошлади. 

     Буюк кўпўлчамли маконлар назарияси – Геофалсафа 

негизида ишлаб чиқилган цивилизация геосиѐсати таълимоти. 

Асосий муддаоси В.Дергачевнинг “Геосиѐсат” ва “Геоиқтисодиѐт” 

асарларида баѐн этилган. 

    Буюк Лимитроф – Шимолий Муз океанидан Тинч океанига 

қадар узанган цивилизациялараро геосиѐсий белбоғ. Бу тушунча 

рус олими С.Хатунцов томонидан таклиф этилган ва 

В.Цимбурскийнинг асарларида янада кенгроқ шарҳлаб берилган. 

     Буюк маконлар автаркияси – Немис иқтисодчиси Фридрих 

Листнинг геоиқтисодий назарияси. Бу назарияга кўра, жаҳон 

иқтисодиѐтига самарали интеграциялашиш учун давлатлар ўз 

мамлакати ишлаб чиқарувчилари ва божхона иттифоқини ҳимоя 

қилиш сиѐсати юргизиш билан бирга, очиқ иқтисодиѐтга ўтиш учун 

изчил чораларни амалга ошириши керак. Миллий иқтисодиѐтнинг 

жаҳон бозорига трансформацияси оралиқ босқич, яъни божхона 

иттифоқидан ўтиши энг самарали бўлади. Давлат ислоҳотлар 

жараѐнини назорат қилади ва протекционистик чоралар билан 

мамлакат иқтисодиѐтининг ривожини рағбатлантиради. 

    Буюк маконлар назарияси – Карл Шмиттнинг геосиѐсий 

таълимоти бўлиб, бир қанча давлатларнинг ягона стратегик блокка 

бирлашувини англатади. Шмитт империя интеграцияси 

тамойилини синтезга мантиқий интилиш ҳаракати, деб ҳисоблаган. 

Буюк макон ғояси ва кучи бўлган давлат ҳукмронлиги остида 

бўлади. У Монро доктринаси асосида бирлаштирилган Шимолий ва 

Жанубий Американи Буюк макон сифатида кўрсатган. Нацистлар 

Германиясининг мақсади жаҳон империясини – Учинчи Рейхни 

барпо этишдан иборат эди. Ҳозирги халқаро муносабатларда Буюк 

маконлар назарияси либерал-демократик қадриятлар устун бўлган 

давлат-цивилизацияларнинг (Америка цивилизацияси, Бирлашган 

Европа) яратилишида кўзга ташланмоқда. 

    Буюк Пѐтр I (1672-1725) – “Европа + Россия” геосиѐсий 

лойиҳасини амалга оширган Россия императори. У Ғарбий 

Европада буюк давлат дея тан олинган қудратли мутлақ монархия 

давлатини бунѐд этди. Россия саноати, савдоси ва маданиятини 

ривожлантиришда Ғарбий Европа тажрибасидан фойдаланди. 

Меркантилизм сиѐсатини жорий этди. Пѐтр I ўша вақтнинг “учинчи 

дунѐси” мамлакатлари раҳнамолари орасида ғарблаштириш 

заруриятини англаган ва тарихий жараѐнда Ғарбнинг 

устуворлигини тасдиқлаган биринчи раҳбарлардан биридир. 

Натижада Россия Евроосиѐнинг буюк давлатига айланди. 

Кейинчалик Япония, Хитой, Туркия ва бошқа мамлакатлар ҳам шу 

йўлга кирди.  

      “Буюк Россия” – Рус сиѐсий арбоби, иқтисодчи ва файласуф 

П.Струвенинг (1870-1944) геосиѐсий концепцияси. Бу концепцияга 

мувофиқ, империянинг ички ривожи унинг ташқи қудратига 

боғлиқдир. Концепция кадетлар партиясининг ўнг қаноти ва 

корчалонлар орасида ўз тарафдорларига эга бўлган. 

      Буюк Турон – Туркий халқларнинг ягона давлатини барпо 

этишдан иборат геосиѐсий ғоя бўлиб, ХХ аср бошларида Туркияда 

вужудга келган. СССР тарқалгандан кейин туркий давлатларни 

бирлаштириш ғояси қайта жонланди. Бунинг бошида Туркия 

туради. Европа Иттифоқига ассосиатив аъзо бўлган Туркия ХХ 

асрнинг охирларида минтақанинг муҳим давлати ролини ўйнай 

бошлади. НАТО аъзоси бўлган Туркиянинг аскар ва зобитлардан 

иборат 630 минг кишилик катта армияси ҳамда минтақада энг 

кучли ҳарбий-денгиз флоти бор. Туркия Марказий Осиѐ, 

шунингдек Грузия ва Озарбайжон бозорларида Хитой билан 

муваффақиятли рақобат олиб бормоқда. Гарчи Туркия ҳозирча 

Европа Иттифоқига киролмаган бўлса-да, кейинги юз йил ичида 

биринчи марта Жануби-Шарқий Европага иқтисодий экспансияни 

амалга оширишга эришди. 

       Буюк Хазар (Каспий) – Совет Иттифоқи тарқалгандан сўнг 

Евроосиѐда яратилган геосиѐсий минтақа. Бу минтақага кўл-денгиз 

соҳилидаги 5 мамлакат – Россия, Қозоғистон, Туркманистон, Эрон 

ва Озарбайжон киради. Жанубий Кавказ ва Марказий Осиѐни 

қамраб олади. Этномиллий ва конфессиялараро зиддиятлар, 

биологик ва энергия заҳираларига бой. Минтақада Буюк Хазар 

нефти ва геосиѐсий таъсир учун кураш параллел лойиҳалар 

(масалан, МДҲ-ГУАМ, нефт нақлиѐти йўллари ва ҳ.к.) мавжудлиги 

билан ажралиб туради. Хазар денгизининг халқаро статуси 

аниқланмагани минтақа давлатлари орасида баҳс-мунозараларга 

сабаб бўлмоқда. 

       Буюк Хазар нефти – Минтақада геосиѐсий таъсирини 

кучайтиришни истаган давлатлар Хазарнинг катта энергия 

заҳиралари учун кураш олиб бормоқдалар. Бу заҳиралар жаҳонда 

ишлаб чиқарилган нефтнинг 4-6, газнинг 7-10 фойизини ташкил 

этади. 

       Буюк Хитой – Қитъадаги Хитойдан ташқари Гонконг, Тайван, 

Сингапур ва кўп сонли Хитой диаспорасини қамраб олган ўзига хос 

трансмиллий корпорация. Буюк Хитойнинг ЯИМи АҚШнинг 

ЯИМи билан муқояса этилиши мумкин. Қитъадаги Хитой диаспора 

вакилларини анъанавий равишда ўз мамлакатининг фуқаролари 

ҳисоблайди. 

      Валлерстайн Иммануэль – Америкалик мутафаккир, тарихчи, 

социолог ва иқтисодиѐтчи. Жаҳон сиѐсати ва иқтисодиѐти 

тўғрисида кўплаб асарлар, шу жумладан “Ҳозирги жаҳон 

системаси” (1974), “Жаҳон капиталистик иқтисодиѐти” (1979) 

китобларининг муаллифи. Жаҳон системалари назариясини ишлаб 

чиққан. 

     Варшава Шартномаси Ташкилоти (ВШТ) – Европанинг 8та 

социалистик давлати томонидан 1955 йил 14 майда ташкил этилган 

ҳарбий-сиѐсий ташкилот. Янги ҳарбий блокнинг ташкил этилиши 

Европанинг геосиѐсий парчаланишини ва НАТОга қарама-

қаршиликни янада кучайтирди. 1991 йил 1 июлда Прагада ВШТ 

фаолиятини тугатиш тўғрисида баѐннома имзоланди. 

      Вашингтон консенсуси – ХХ аср охиридан бошлаб ХВЖ ва 

бошқа халқаро молия институтлари томонидан ғайриғарб 

мамлакатларига нисбатан амалга ошириладиган иқтисодий сиѐсат 

лойиҳаси. Лойиҳа асосида иқтисодиѐтни давлат томонидан 

бошқаришнинг “эскирган” Кейнс моделини неолиберал монетар 

моделга алмаштириш туради. Монетаризм сиѐсати миллий 

бозорларни трансмиллий капиталга кенг очиб қўйишни кўзда 

тутади. Бу лойиҳани амалга ошириш жаҳон бойликларини ТМКлар 

ва “олтин миллиард” мамлакатлари манфаати йўлида қайта 

тақсимлашни кучайтириш имконини берди. Шарқий Европанинг 

кўпгина таниқли иқтисодчилари Вашингтон консенсуси моделига 

қарши чиқишди. Бунинг сабаби шуки, бундай сиѐсат давлатни 

иқтисодиѐтдан суриб чиқаришга ва иқтисодиѐтнинг 

криминаллашувига олиб боради. 

      Веймар истиқболи –Гитлернинг ҳокимият тепасига келиши 

арафасида Германияда шаклланган муҳитнинг такрорланиши 

хавфи. Биринчи Жаҳон урушидан кейин ташкил топган Веймар 

республикаси аҳолиси мамлакатининг империя статусини ва 

ўтмишдаги буюклигини бой бергани учун қаттиқ қайғураѐтган, 

иқтисодий тушкунлик ва ишсизликдан қийналаѐтган эди. Натижада 

Гитлер бошчилигидаги национал-социалистик партия умумий 

парламент сайловида демократик йўл билан ҳокимият тепасига 

чиқди. Президент Гинденбург 1933 йил 30 январда ғолиб чиққан 

нацист партияси раҳнамосига мамлакатнинг янги ҳукуматини 

шакллантиришни таклиф қилди. Бу ҳодиса жаҳоннинг кейинги  

тараққиѐтини жуда оғир оқибатларга олиб келди. 

      Вьетнам уруши (1963-1973) – АҚШнинг Жануби-Шарқий 

Осиѐда коммунизмга қарши геосиѐсий марра яратиш учун 

муваффақиятсиз чиққан уруши. Вьетнам урушида 9 миллионга 

яқин америкалик ҳарбий хизматчи қатнашди. Уруш йилларида 

миллионлаб вьетнамликлар билан бирга 60 минг америкалик ҳалок, 

300 минг америкалик ярадор бўлди. Бу Биринчи жаҳон урушида 

ҳалок бўлган америкаликлар сонидан кўпдир. Вьетнам уруши 

Америка тарихида энг оғир уруш бўлди. 1973 йил 27 январда 

Парижда урушни тўхтатиш ва тинчликни тиклаш ҳақидаги Битим 

имзоланди. 

      Геноцид –Ирқий, миллий ва диний мансублигига кўра 

аҳолининг айрим гуруҳларини оммавий тарзда йўқ қилиш ѐки 

таъқиб этиш. 

       Географик детерминизм – Анъанавий геосиѐсатнинг социал-

дарвинизм билан бир қаторда турадиган асосларидан бири. Бу 

назария, одатда, халқаро муносабатларда табиий-географик 

омилларнинг ролини ҳаддан ташқари ошириб юборади. 

       Геосиѐсий дуализм –Талассократия ва теллурократия (Денгиз 

ва Қитъа) ўртасида тарихий жараѐн “двигателининг” ишлашини 

таъминлайдиган қарама-қаршилик.  

       Географик омил – Анъанавий геосиѐсатнинг асосларидан 

бири. Ҳозирги дунѐнинг ҳарбий-сиѐсий маконида географик 

омилнинг роли анча пасайди. Бу омил эндиликда ядро зарбасидан 

ѐки трансмиллий террорчиликдан ҳимоя қила олмайди.      

      Геоиқтисодиѐт – Давлат ва блокнинг ўз иқтисодий қудратига 

ишониб амалга оширадиган геосиѐсати. Ташқи сиѐсат мақсадларига 

жаҳон миқѐсида ва минтақавий устунликка асосан иқтисодий йўл 

билан эришиш. Геоиқтисодиѐт байналмилал иқтисодий 

муносабатларнинг ўзгариши, жаҳон иқтисодий интеграцияси ва 

глобаллашув омилларининг таъсири остида давомли ишлаб 

чиқариш рақобати шароитининг яратилиши каби масалаларни 

тадқиқ қилади.  

      Геоиқтисодий код – Миллий манфаатлар мувозанати асосида 

давлатнинг ташқи олам билан иқтисодий муносабатларининг кўп 

йўналишли системаси. 

      Геостратегик минтақа – Айни ҳарбий-стратегик системага 

мансуб давлатлар жойлашган минтақа.  

      Геоиқтисодий  стратегия – Геоиқтисодий технологиялар 

ѐрдамида жаҳон бозорида иқтисодий мақсадларга эришиш ва 

эҳтимол тутилган тўқнашувларнинг олдини олиш; жаҳон ЯИМнинг 

яратилиши ва тақсимотида халқаро иқтисодий муносабат 

субъектларининг иштирокини таъминлаш мақсадида энергия 

заҳиралари в бошқа моддий заҳиралар устидан назорат ўрнатиш 

методи. 

       Геоиқтисодий тафаккур – кўпўлчамли коммуникация 

маконида геоиқтисодий технологияни ишлаб чиқиш қобилияти. 

       Геоиқтисодий уруш –  Жаҳон иқтисодиѐтида фойдали 

позициялар (хом ашѐ ва сотиш бозорлари, нақлиѐт йўлаклари) учун 

ҳарбий кучни ишга солмаган ҳолда кураш олиб бориш. 

Геоиқтисодий урушда рақибни иқтисодий қамал қилиш кенг 

тарқалган усуллардан бири ҳисобланади. 

       Геоиқтисодий қутблар – ХХ асрнинг охирларида иқтисодий 

ва технологик тараққиѐтнинг 3 – Шимолий Америка, Ғарбий 

Европа ва Осиѐ-Тинч океани қутби шаклланди. Мутлақ иқтисодий 

қудратга эга бўлган АҚШ макроиқтисодий кўрсаткичларига кўра 

жаҳонда иккинчи ўринда турадиган Япониядан анча илгарилаб 

кетди. Ғарбий Европада Германия олдинда бораѐтир. Осиѐ-Тинч 

океани минтақасида Хитой жўшқин ривожланмоқда. 

Экспертларнинг тахминларига қараганда, бу мамлакат яқин 

келажакда жаҳоннинг иккинчи давлати даражасига кўтарилади. 

Халқаро статистиканинг маълумотларига кўра, глобал иқтисодиѐт 

йирик куч марказлари билан учинчи мингйилликка қадам қўйди. 

Жаҳон ЯИМнинг ярмидан кўпроғи ана шу куч марказлари 

ҳиссасига тўғри келади. Жаҳон ЯИМда раҳнамо давлатларнинг 

улуши қуйидагича: АҚШ – 21%, Ғарбий Европа – 20 %, Хитой – 

12%, Япония – 7,5%. Хитойнинг жаҳон ЯИМдаги ҳиссаси 1980-

2000 йиллар орасида тўрт баробар кўпайди. 

       Геомарлар – Геостратлар ўртасидаги масофани бартараф 

қилишга имкон берган, энергияга бой чегара коммуникация 

соҳалари: масалан, реал географик маконда цивилизацияларнинг 

Евроосиѐ маргинал зонаси (Евромар) ва “қуруқлик-денгиз” алоқа 

зонаси (Денгизмар). 

      Геосиѐсат – Кўпўлчамли коммуникация маконида  турли-туман 

давлатлар ва давлатлараро бирлашмаларнинг таъсир доираларини 

бўлиш ва қайта бўлиб олиш қонуниятлари ҳақидаги фан.  

Ҳаусҳофернинг айтишига кўра, бу – “давлатнинг географик ақл-

идрокидир”. Ҳозирги геосиѐсатга геоиқтисодиѐт билан айни деб 

қаралади. Географик ва иқтисодий детерминизмни орадан кўтариш 

мақсадида цивилизация геосиѐсати (геофалсафа) ривожлантира 

бошланди.  

       Геосиѐсатда иқтисодий детерминизм – Халқаро алоқаларнинг 

давлатнинг иқтисодий кучи нуқтаи назаридан асосланиши.    

       Геосиѐсий вазият – давлатлар ва давлатлараро 

ташкилотларнинг жаҳон куч марказларига (таъсир доираларига) 

муносабатдаги вазияти. Бу вазият Ернинг кўп ўлчамли 

коммуникация маконида моддий ва ғайримоддий (ҳарбий-сиѐсий, 

иқтисодий, технологик ва пассионар) заҳираларининг мажмуи 

билан аниқланади.  

       Геосиѐсий векторлар – Давлат ѐки блокнинг атрофдаги дунѐга 

куч (ҳарбий-сиѐсий, иқтисодий, маданий) таъсири йўналиши; 

глобал, минтақавий ва маҳаллий даражада ташқи сиѐсат 

юритишнинг геостратегик йўналишлари. Асосий геосиѐсий 

векторлар стратегик ҳамкорликда намоѐн бўлади. 

        Геосиѐсий доктрина – Конкрет халқаро вазиятда давлатнинг 

ташқи сиѐсат кодекси. Доктрина давлатнинг геосиѐсий коди ва 

геосиѐсий маконнинг эҳтимол тутилган ўзгариши асосида 

шакллантирилади.  

         Геосиѐсий идеализм – Уруш ва буюк давлатлар устунлиги 

бўлмаган жаҳон тартиботини халқаро ҳуқуқ асосида қарор 

топтириш. Америка президенти Вудро Вильсон (1856-1924) жаҳон 

тартиботининг либерал дастурини илгари сурган таниқли давлат 

арбоби эди. Биринчи Жаҳон урушидан кейин шу ғоялар асосида 

Миллатлар Лигаси ташкил этилди. Бироқ Версал жаҳон тартиботи 

ва янги халқаро институтнинг умри қисқа бўлди. Иккинчи Жаҳон 

уруши давлат раҳнамолари ва халқлар дўстлиги куч сиѐсатидан 

устун туради, деган қарашларнинг хомхаѐл эканини кўрсатди. 

         Геосиѐсий код – Миллий манфаатларнинг мувозанати асосида 

давлатнинг ташқи дунѐ билан сиѐсий муносабатларининг тарихан 

шаклланган кўп йўналишли системаси. Бу система халқаро, 

минтақавий ва маҳаллий даражаларда давлатнинг муайян статусини 

таъминлайди (улкан давлат, минтақавий давлат ва ҳ.к.). Геосиѐсий 

код давлат манфаатларини, ташқи таҳдидларни аниқлаш, уларнинг 

олдини олиш ѐки зарарсизлантириш технологияларини қамраб 

олади. Миллий хавфсизлик доктриналари геосиѐсий код асосида 

ишлаб чиқилади. 

         Геосиѐсий куч – Давлатлар ѐки ҳарбий-сиѐсий блокларнинг 

ҳарбий, демографик, моддий, ҳудудий ва маънавий заҳираларининг 

умумлашган бирлиги. Геосиѐсий куч, биринчи навбатда, 

мамлакатнинг ҳарбий кучи ва армиясининг сони, ядро ва бошқа 

оммавий қирғин қуролига эгалиги ҳамда уларнинг миқдори билан 

ўлчанади. Иккинчидан, давлатнинг иқтисодий кучи – ялпи миллий 

маҳсулот ишлаб чиқариш, инсон омили ривожининг индекслари, 

аҳолисининг сони, унинг харид ва ишлаб чиқариш қобилияти 

кабилар билан ўлчанади. Айни чоғда давлат ҳудудининг катталиги, 

ҳарбий хавфсизлик масаласини ҳал этгани, энергетика 

хавфсизлиги, стратегик транзит имконларига ва жаҳонга чиқиш 

йўлакларига эгалиги ҳам давлатнинг кучини белгилайдиган 

омиллардандир. Давлатнинг кучи таснифида унинг денгиз қудрати 

ҳам муҳим аҳамият касб этади. Мамлакатнинг табиий-географик 

характеристикаси, ҳарбий-денгиз ва савдо кемаларининг сони ва 

кучи, соҳил инфраструктурасининг аҳволи ва шу кабилар денгиз 

кучини ташкил этади. Бундан ташқари, ҳарбий технологиянинг 

ҳозирги даражаси денгиз кучини қуруқлик ва стратегик ҳарбий-

ҳаво кучлари билан боғлиқ равишда ривожлантиришни талаб этади. 

Ҳозирги ракеталар, сув ости кемалари технологиялари, уларнинг 

жаҳоннинг исталган бир нуқтасидаги ҳарбий, сиѐсий, иқтисодий 

нишонларга зарба бериш имкониятлари геосиѐсий тушунчалар ва 

йўналишларни тубдан ўзгартириб юборди. Давлатнинг инновация 

йўли билан ривожланиш салоҳияти ва ахборот заҳираларига 

эгалиги ҳам геосиѐсий куч ўлчовларидан биридир. 

           Геосиѐсий “орол” – Нисбатан қисқа вақт ичида турли 

геосиѐсий маконга (платформага) кирувчи ҳудудлар. Геостратнинг 

бир тури; бузилган сиѐсий маконнинг коммуникация 

энергетикасини сақлаб қолган жой. Геосиѐсий макон ўзгарган 

даврда бу ҳудудлар, одатда, этномиллий ва этноконфессионал 

зиддиятлар билан бирга юз берадиган трансформацияга учрайди.  

         Геосиѐсий прагматизм – Давлатнинг ўз амалий 

манфаатларини кўзда тутиб, ташқи сиѐсатда юритган реалистик 

йўли. Реалистлар халқаро муносабатлар учун масъулият буюк 

давлатлар зиммасида деб билишади. Буюк Британиянинг бош 

вазири бўлган Г.Пальмерстоннинг (1784-1865) давлатнинг доимий 

дўстлари ҳам, доимий душманлари ҳам бўлмайди, унинг доимий 

манфаатлари бўлади холос, деган машҳур ибораси геосиѐсий 

прагматизмнинг моҳиятини аниқ акс эттиради. Геосиѐсий 

прагматизм буюк давлатлар вакиллиги бўлган БМТ Хавфсизлик 

Кенгаши тузилмасида ҳам ўз аксини  топган. 

         Геосиѐсий тафаккур – Геосиѐсатда реализм ва прагматизм 

анъаналари. Реализм классик адабиѐтларда ўз аксини топган бўлиб, 

у давлат бошқаруви ва халқаро зиддиятларни ҳал этишда (ҳарбий, 

иқтисодий) куч позициясининг устуворлиги ғоясига асосланади. 

Идеалистлар бўлса, халқаро муносабатларда ҳуқуқнинг устун 

эканлиги тамойилидан келиб чиқадилар. Ҳозирги геосиѐсатда 

реализм ва прагматизм анъаналари идеализмдан устун туради.                     

       Геосиѐсий таъсир агентлари – Геосиѐсий лойиҳаларни 

тегишли ташкилотларга қабул қилдириш учун ҳайбаракаллачилик 

қиладиган жисмоний шахслар ва корпоратив гуруҳлар. Уларнинг 

бир геосиѐсий системани иккинчисига алмаштиришга 

йўналтирилган ҳаракати қўпорувчилик фаолияти ѐки жосусликнинг 

бир кўринишидир. Одатда, геосиѐсий агентларнинг компетенцияси 

ва таъсир миқѐслари махсус хизматларнинг стратегик 

разведкасидан устунроқ бўлади.  
       Геосиѐсий тушунчалар – Анъанавий тарзда янада кенгроқ 

маънода шарҳланадиган географик атамалар: географик маънодаги 

тушунчалар –   шимол, ғарб, шарқ, жануб, денгиз ва қитъа 

атамалари геосиѐсий тушунча сифатида ишлатилганида кенгроқ 

маъно касб этади ва – Шимол, Ғарб, Шарқ ва Жануб, Денгиз ва 

Қитъа тарзида ифодаланади.  

       Геосиѐсий экспансия  – Давлат ѐки блок (ҳарбий-сиѐсий, 

иқтисодий, маданий) таъсир доирасининг кенгайтирилиши. 

        Геосиѐсий ўқ – Икки ѐки бир нечта давлатнинг геостратегик 

мақсадларга эришишга йўналтирилган иттифоқи. Иккинчи Жаҳон 

уруши арафасида барпо этилган Берлин – Рим – Токио ўқи ана 

шундайлардан эди. 



 452 

       Геософия – Геосиѐсатга маданият нуқтаи назаридан 

ѐндашишга илк уринишлардан бири. Маданий-тарихий геосиѐсат 

бу тушунчанинг синонимидир. 

       Геострат – Кўпўлчамли маконнинг турли миқѐсдаги 

жараѐнларининг замон-макон стратификациясининг натижаси. 

Геострат ҳар хил геосиѐсий, геоиқтисодий ва бошқа тур 

маконлардаги ҳодисаларга бой ҳудуднинг энергия майдони ва 

вақти билан характерланади. Геостратда моддийлашган 

(итқисодиѐт ѐки сиѐсатда) ѐки кристаллашган (маданиятда) 

пассионарлик ўз аксини топади. 

      Геофалсафа – Кўпўлчамли коммуникация маконига кирувчи 

оламларнинг хилма-хиллигига доир тасаввурларга асосланган 

жаҳон тартиботининг ўзгариши ва цивилизациялараро 

муносабатлар ҳақидаги фан. Геофалсафа цивилизация 

геосиѐсатининг методологик асосини ташкил этади. У имманент 

дунѐда эҳтимол тутилган мамлакатни ахтараѐтган давлатнинг 

фалсафий ақл-идрокидир. Геофалсафа анъанавий географияга хос 

бўлган чекловлардан ошиб, чексиз коммуникация маконига ўтади. 

У фалсафа ва културология, этнология, иқтисодиѐт ва география 

туташган жойда шаклланади. Бу эса сиѐсий-географик фалсафа ва 

ҳодисаларга бой географик макон тўғрисида сўзлаш имконини 

беради. 

      Германия геосиѐсати – ХХ аср бошида ва, айниқса, икки 

жаҳон уруши орасида жуда ривожланди. Иккинчи Рейх 

Пруссиянинг саноат ва ҳарбий қудрати, жумладан “темир канцлер” 

Отто фон Бисмаркнинг порлоқ дипломатияси туфайли бунѐд 

этилган эди. Жаҳонда ҳукмрон бўлиш учун ҳаракат қилаѐтган 

давлатда Ратцель ва Челленнинг геосиѐсий ғоялари катта шуҳрат 

қозонди. Германия жаҳонни бўлиб олишда буюк давлатлардан 

орқада қолган бўлса-да, глобал географик тафаккур жиҳатидан 

тенги йўқ эди. Сиѐсат ва тафаккурни бирлаштириш йўли билан бу 

зиддиятга барҳам бериш керак эди. Бундай шароитда “ҳаѐт 

маконлари” ва мустамлакаларни қайта бўлиб олиш учун курашни 

ҳам ўз ичига оладиган жаҳон сиѐсати ғояси кенг ѐйилди. Адмирал 

Альфред фон Тирпиц қудратли ҳарбий-денгиз флотини барпо этиш 

тарафдори бўлиб чиқди ва асосий эътиборини сув ости кемаларини 

ишлаб чиқаришни кўпайтиришга қаратди. Улар Биринчи жаҳон 

уруши йилларида Атлантикада самарали фаолият кўрсатди. 

Германия мафкуравий мифларини давлатнинг қудрати билан 

синтезлаш “Ўрта Европа” геосиѐсий концепциясининг 

шаклланишига олиб келди. Карл Ҳаусҳофернинг “континенталь 

блок” назарияси Учинчи Рейхнинг расмий доктринасига айланди. 

“Ҳаѐтий макон” тушунчаси ошкора босқинчилик интилишлари, 

ўзгалар ҳудудини босиб олиш ва зўравонликни мафкуравий 

томондан асослашга хизмат қилди. Дастлаб миллий бирлик ва 

ирқнинг тозалигига эришишга йўналтирилган бу назария 

пировардида ақл-идрок билан террорнинг таҳликали даражада 

яқинлашувига олиб келди. Нацистларнинг “Бугун Германия, эртага 

бўлса бутун жаҳон бизники бўлади” деган шиори сўз фожиавий 

натижалар келтириб чиқаришга қодир эканини яна бир карра 

исботлади. 

     Глобаллашув – Ҳозирги халқаро муносабатларнинг объектив 

жараѐни, ахборот технологияларининг ривожага асосланган 

байналмилаллаштиришнинг олий босқичи. Глобаллашувнинг келиб 

чиқиш манбалари тўғрисида турли-туман қарашлар мавжуд. 

Тарихчилар бу жараѐнга капитализм тараққиѐтининг 

босқичларидан бири деб қарайдилар. Иқтисодчилар молия 

бозорларининг трансмиллийлашуви жараѐнининг ибтидоси деб 

ҳисоблайдилар. Сиѐсатшунослар демократик институтларнинг 

ѐйилиши, дейишади. Маданиятшунослар глобаллаштиришни 

АҚШнинг экспансиясини ҳам ўз ичига олган маданиятнинг 

ғарблашуви билан боғлайдилар. Глобаллашув жараѐнларини 

ахборот-технология ва экологик қарашлар нуқтаи назаридан 

тушунтиришлар ҳам мавжуд. Сиѐсий ва иқтисодий глобаллашув 

фарқланади. 

      Глобаллашув ва давлат суверенитети – Ҳозирги халқаро 

муносабатларда зиддиятли жараѐн. АҚШ бошчилигидаги Ғарб 

мамлакатлари сиѐсат, иқтисодиѐт, молия, ахборот, маданият 

соҳаларида глобаллаштириш тарафдори бўлиб чиқмоқда. Бу эса 

миллий суверенитетларни чеклашга олиб келади. 

     “Глобал таваккал жамияти” – Бундай жамиятда давлат 

институтлари воқеликка тўқнаш келганида ожиз бўлиб қолади. 

Инсониятнинг технология соҳасидаги ютуқлари глобал муаммолар 

ва таҳдидларни (масалан, Чернобил фалокати, 11 сентябрдаги 

террорчилик ҳужуми ва ҳ.к.) яратади.  

        Глобал таҳликалар – Жаҳонда бартараф этилиши лозим 

бўлган конкрет ҳарбий-сиѐсий, иқтисодий ва бошқа таҳликалар. 

Террорчилик, диний экстремизм, этник душманлик, назоратсиз 

миграция, ноқонуний қурол-яроғ савдоси ва б.лар жаҳон 

миқѐсидаги таҳликаларга оиддир. 

        Глобал чақириқлар – Зиддиятли глобаллашув жараѐни 

натижасида мавжуд муаммоларнинг кескинлашуви ѐки 

янгиларининг пайдо бўлиши. Бу чақириқлар ижтимоий ҳаѐт, 

цивилизациялараро алоқалар, халқаро сиѐсат ва иқтисодий 

муносабатларнинг мавжуд жаҳон тартиботи ҳудудидаги нормал 

фаолиятини бузувчи янги омилларнинг натижасидир. 

       Гуманитар интервенция – НАТО уставига мувофиқ, кишилар 

ҳаѐтига хавф туғдирадиган экстремал вазиятларда амалга 

ошириладиган экспансия турларидан бири. Бундай интервенция 

НАТО томонидан БМТ Хавфсизлик Кенгашининг рухсатини 

олмаган ҳолда Косовода амалга оширилди. 

       Давлат – Кишиларнинг биргаликдаги фаолияти натижасида 

доим барпо бўладиган ҳокимият тузилмаси. Аристотель хусусий 

мулк ва ўрта синф устунлик ҳукм сурадиган қадимги юнон 

бандаргоҳ шаҳрини (полисини) намунавий давлат деб ҳисоблаган: 

“Кўп кишилар эга бўлган нарсалар тўғрисида энг кам қайғурилади. 

Кишилар шахсан ўзларига қарашли нарсалар тўғрисида кўп 

қайғуришади, умум мулки ҳақида эса бош қотириб ўтиришмайди... 

Ўртаҳол кишилардан ташкил топадиган давлат энг яхши давлат 

тузилмасига эга бўлади... Ўртаҳол фуқаролар йўқлиги сабабли 

камбағаллар кўпчиликни ташкил этса, давлат бахтсизликка дучор 

бўлади ва тез орада ҳалокатга учрайди. Давлат номига яшаш учун 

эмас, балки биринчи навбатда бахтли яшаш учун барпо этилади”.  

      Давлат арбоби – Уинстон Черчилл бундай деган: “Давлат 

арбобининг сиѐсатчидан фарқи шундаки, сиѐсатчи келгуси 

сайловни, давлат арбоби бўлса – келгуси авлодни ўйлаб ишлайди”. 

      Давлат йўлбошчиси (раҳнамоси) – Демократик йўл билан 

сайланган президент (бош вазир). 90-йилларда Ғарб советлардан 

кейинги макондаги ажралиш жараѐнини янада кучайтириш учун 

ўзи “демократиянинг сўнгги таянчлари” деб атаган миллий 

йўлбошчилардан фойдаланди.   

      Давлатнинг геоиқтисодий ҳолати – Жаҳон ва минтақавий 

иқтисодий куч марказлари, капитал, ишлаб чиқариш, товар ва 

хизматларнинг асосий коммуникация йўналишларига нисбатан 

давлат эгаллаб турган ҳолат.  

      Давлат патернализми – Озодлик чекланган жамиятларда 

ҳокимият (раҳбар) “халқлар отаси” сифатида майдонга чиқади. 

Бунинг энг ѐрқин намунаси Иосиф Сталин эди. 

      Давлат рэкети – Коррупцияга учраган демократия 

мамлакатларида мавжуд ҳокимият шакли. Маҳаллий ҳокимият ѐки 

молиявий органлар асосан ўрта ва кичик бизнесга “ҳомийлик” 

қилувчи талончилар тўдасига айланади. Давлат рэкети жиноий 

рэкетдан кўра шафқатсизроқ бўлади. Чунончи, оддий рэкет 

ниманидир олишдан олдин уни ишлаб топиш учун имконият 

беради, давлат рэкети бўлса, “қонуний ўғрилар”дан фарқли ўлароқ, 

ҳамма нарсани дарҳол тортиб олишга ҳаракат қилади. 

        Давлатнинг системали равишда инқирозга учраши – 

Н.Моисеевнинг айтишига кўра, жамият сиѐсий, иқтисодий ва 

ижтимоий бўҳронларининг мажмуи. Давлат манфаатларини ўз 

шахсий ва корпоратив манфаатларидан устун қўядиган сиѐсий 

элитанинг давлат арбоблари даражасига кўтарилишга қодир 

бўлмаслиги. Аҳолининг кўпчилиги люмпен психологиясига 

берилиб, ўз қадр-қиммати туйғусини йўқотиши.   

       Давлат террорчилиги – Бир давлатнинг бошқа давлатларга 

“сабоқ бериш қўйиш” ҳуқуқини куч ишлатиш йўли билан 

ўзлаштириши. 

      Давлатнинг ҳарбий қудрати – Давлатнинг ҳам халқаро 

майдонда, ҳам ўз ичида олдига қўйган ҳарбий-сиѐсий мақсадларга 

эришиш учун ишлатадиган моддий ва маънавий имконлари 

мажмуи. Ҳарбий қудрат вазиятига кўра реал ва потенциал бўлиши 

мумкин. Потенциал ҳарбий қудрат давлат қўлида бўлган 

имкониятлардир. Бу имкониятлар жамиятнинг бутун кучлари ва 

ҳарбий тузилмалари тамомила сафарбар қилинган тақдирда 

курашнинг ҳал этувчи омилига айлана олади. 

       Давлат-цивилизация – Ҳозирги дунѐда глобал чақириқ ва 

таҳдидларга қарши туришнинг энг самарали шакли. Иқтисодий ва 

технологик тараққиѐт йирик қутблари ўхшаш тузилмалар – 

Бирлашган Европа, Қўшма Штатлар ва Хитой тимсолида ўзини 

намоѐн этгандир. Сиѐсий, социомаданий ва конфессионал 

чегаралар бир-бирига асосан мос келадиган Хитой классик давлат-

цивилизациядир. Бирлашган Европа Ғарбий Европа 

цивилизациясининг тарихий ядроси сифатида тушунилади. 

Кейинчалик миллий давлатларга бўлиниб кетган Совет Иттифоқи 

ҳам тарихий тараққиѐтнинг муайян босқичида давлат-цивилизация 

ҳисобланган эди. 

      Давос Жаҳон Анжумани – Иқтисодий глобаллаштириш 

тарафдорлари бўлган иш доиралари вакилларининг ҳар йили 

ўтказиб туриладиган жаҳон учрашуви. Глобалчиларни кўпинча 

“Давос одамлари” деб аташади. Аксилглобалчилар кейинги 

йилларда Давос анжуманларига қарши норозилик намойишлари 

уюштириб туришибди. 

      Деколонизация – Европанинг мустамлакачи давлатлари қўл 

остида бўлган мустамлакаларнинг мустақилликка эришиши. 

Деколонизациянинг биринчи юксалиши АҚШнинг Буюк Британия 

ҳукмронлигидан, кейинроқ Латин Америкаси мамлакатларининг 

Испания ва Португалия ҳукмронлигидан озод бўлишига тўғри 

келади. Мустамлакаларнинг озод бўлиш жараѐни Иккинчи Жаҳон 

урушидан кейин, айниқса, авж олди. Бу даврда Африка ва Осиѐдаги 

мустамлакаларнинг кўпчилиги мустақилликка эришди.   

      Делимитация (лат.: delimitato – аниқлаш) – Давлатлар 

ўртасидаги чегараларнинг умумий йўналиши (давлат чегаралари)ни 

музокаралар йўли билан аниқлаш. Одатда, демилитация 

тўғрисидаги қарор давлат чегарасини аниқлаш ѐки ўзгартириш 

ҳақидаги сулҳ музокаралари ѐки махсус келишувларнинг таркибий 

қисми бўлади. Шартнома тузаѐтган томонлар делимитация 

жараѐнида чегара чизиқларини (одатда, харитада) аниқлаб 

оладилар ва бу ҳол битимнинг алоҳида моддасида ѐхуд битим 

иловасида баѐн этилади. Бу дастлабки материаллар чегараларни 

белгилашнинг кейинги босқичи – кўзда тутилган чегараларни 

жойларда ўтказиш (демаркация) учун асос бўлиб хизмат қилиши 

мумкин. 

      Демаркация (лат.: demarcatio – ажратиш) – Кўзда тутилган 

жойларда махсус белгилар ва аломатлар билан давлат чегарасини 

тортиш. Демаркация тарафларнинг тенглиги асосида тузилган 

қўшма комиссиялар томонидан  делимитация ҳужжатлари 

(шартнома, халқаро шартнома, харита, ҳужжат тавсифи)га 

асосланган ҳолда амалга оширилади. Бу вақтда кўзда тутилган 

чегаранинг топографияси чизилади ѐки аэрофотоси олинади ва шу 

асосда чегара минтақасининг йирик масштабли топографик 

харитаси тузилади, чегара белгилари қўйилади ва унинг 

координатлари аниқланади.  

       Демократиянинг султонлик модели – Советлардан кейинги 

маконда пайдо бўлган баъзи мустақил давлатлар ва Россиядаги 

баъзи мухтор жумҳуриятларнинг ўзгариши (трансформацияси) 

натижаси. Президентлар (замонавий маънода) ѐки султон ва хонлар 

(ўрта асрлардаги маънода) демократик йўл билан ҳокимият 

тепасига келадилар ва  хазина бўшаб ѐтганига қарамай, давлат 

имтиѐзларини инъом этадилар ѐки ҳокимиятга ижобий қараган ва 

сайлов вақтида моддий хизмат кўрсатган маҳаллий корпоратив 

гуруҳларнинг ноқонуний бойишига рухсат берадилар.   

      Денгиз – АҚШ адмирали ва тарихчиси Альфред Мэҳен 

ишлатган, талассократияни билдирадиган геосиѐсий атама.  

      Денгизмар (моремар) – Кўпўлчамли катта маконлар 

назариясининг геосиѐсий ва геоиқтисодий тушунчаларидан бири. 

Қуруқлик-денгиз (океан) минтақасининг қирғоқ ѐки туташув 

(маргинал) зонаси. Ер куррасини ўзлаштириш ва геосиѐсий, 

геоиқтисодий ўчоқлар барпо этишнинг тарихий плацдарми. Денгиз 

ва океанларнинг соҳил зоналари давлатнинг геосиѐсий ва 

геоиқтисодий қудрати қарор топишида ғоят муҳим роль ўйнайди. 

Агар мамлакат “денгизга очиқ” тарзда ривожланса, шунга мос 

равишда унинг қудрати ҳам ошиб боради. Агар мамлакат биқиниш 

йўлига ўтса, коммуникация функцияларини йўқотиши оқибатида 

унинг таназзулга учраш хавфи пайдо бўлади. Денгиз ва 

океанларнинг соҳил зонаси – асосий геосиѐсий маррадир. Ер 

курраси ҳарбий қудрати, иқтисодий ва демографик қутбларининг 

йирик марказлари айни шу ерда жойлашган. 

       Денгиз – Қитъа – Анъанавий геосиѐсатнинг асосий 

объектларидан бири. Жаҳоннинг бир-бирига қарши денгиз ва 

қуруқлик давлатларига бўлинишини акс эттиради. Ф.Ратцель Ғарб 

ѐки атлантика дунѐсини “денгиз қароқчилари” асос солган денгиз 

цивилизациясига киритган эди. Ҳаракатчан ва иқтисодий самарали 

денгиз коммуникациялари, ҳарбий ва савдо флотига эга бўлган 

денгиз давлатлари Жаҳон океани қирғоқларидан янги ерларни 

мустамлакага айлантириш марраси сифатида фойдаландилар. 

Денгиз давлатлари  денгизчилик учун эркинликни, бўғозлар ва 

денгизларнинг эркин, бандаргоҳ ва денгизбўйи ҳудудларининг 

“очиқ” бўлишини, савдо эркинлигини таъминлайдиган турли 

имтиѐзларни талаб қиладилар. “Денгиз мантиғи” “очиқ 

жамият”нинг асосий тамойилларидан бирига айланди. 

       Денгиз қудрати назарияси – Америка адмирали ва тарихчиси 

Альфред Мэҳеннинг асарларида баѐн этилган таълимот. У денгиз 

давлатининг қуруқлик давлатидан устунлиги ғоясини илгари 

сурган эди. Мамлакатлар ва халқларнинг тарихий тақдирини кўп 

жиҳатдан денгиз қудрати белгилаб беради. XIX аср охирида Буюк 

Британиянинг жаҳонда устунлик қилиши ҳам мана шу билан 

изоҳланади. Мамлакатнинг географик ҳолати, табиий заҳиралари ва 

иқлими, соҳилларининг узунлиги, аҳолисининг сони, миллий 

характери ва давлат тузуми – давлат қудратининг муҳим 

шартларидир. Бу омиллар бирлашган чоғда денгиз қудрати 

формуласи (ҳарбий флот + савдо флоти + ҳарбий-денгиз базалари) 

ҳосил бўлади. 

      Адмирал денгизга эга бўлиш ғалабага етаклашини Рим 

империяси мисолида яққол кўрсатиб берди. Китобда Америка 

Қўшма Штатлари жойлашган маконга алоҳида эътибор берилган: 

мамлакатнинг ички районлари ривожланган коммуникация тармоғи 

билан ўзаро ишончли боғланган, “энг заиф чегара” бўлган Тинч 

океани мамлакатни эҳтимол тутилган душманлардан ажратиб 

туради. Мэҳен АҚШни қудратли денгиз давлатига айлантириш 

заруриятини асослаб берган.   

       Диаспора (юнонча: ѐйилиш) – Миллатнинг анчагина 

қисмининг ўзи мансуб бўлган мамлакат ҳудудларидан ташқарида 

яшаши. 

       Диний фундаментализм – Анъанавий диний қадриятларга 

қайтиш. Христиан цивилизациясида протестант (евангелиячи) ва 

православ (старообрядчилик) фундаментализми ажратиб 

кўрсатилади. Ислом фундаментализми чинакам динга қайтиш 

сифатида изоҳланади. У Европадаги Реформация (ислоҳотчилик) 

ҳаракатининг Шарқ намунаси ҳисобланади ва сиѐсий мафкура 

сифатида аксилғарб моҳияти касб этади. 

      “Домино назарияси” – Совет Итифоқи мавжуд бўлган 

йилларда кенг ѐйилган эди. Бу назарияга кўра, капиталистик 

системадан бирон-бир мамлакатнинг чиқиб кетиши АҚШнинг 

миллий манфаатларига зарар етказади.  

       Дунѐ-иқтисодиѐт – Ф.Броделнинг айтишига кўра,  муайян 

иқтисодий бирлик (масалан, Ўртаер денгизи ҳавзаси) билан 

характерланадиган қандайдир бирбутун ҳудудий тузилма. 

       Дунѐ иқтисодий тартиботи – Трансмиллий капитал ва унга 

қарашли институтлар устунлик қиладиган жаҳон тартиботи. ХХ 

асрда Ғарбда барча давлатлар ва халқларни ягона жаҳон 

ҳукуматига бирлаштиришни кўзда тутадиган геосиѐсий мафкура 

шаклланди. Бу мафкура жаҳон гегемонлигига интилаѐтган АҚШда, 

айниқса, кенг ѐйилди. Мондиал ташкилотлар орасида “Халқаро 

Муносабатлар Кенгаши”, “Бильдерберг клуби” ва “Уч томонлама 

комиссия” алоҳида ажралиб туради. Халқаро иқтисодий 

муносабатларда трансмиллий корпорациялар билан бирга жаҳон 

валюта-молия системасининг Бреттон-Вуд институтлари ва Жаҳон 

Савдо Ташкилоти муҳим роль ўйнайди.  

      “Дунѐ-система” геосиѐсий мактаби – Бу мактабнинг ибтидоси 

И.Валлерстайн ва Ф.Бродел асарларидан бошланган. Анъанавий 

куч геосиѐсатининг маҳдудлигига қарши жавоб тарзида 

шаклланган ва асосий эътиборини геоиқтисодий ѐндашувга 

қаратган. “Дунѐ-система” ѐндашуви тарафдорлари ягона дунѐ-

иқтисодиѐтга халқаро муносабатларнинг давлатлар сиѐсатини 

белгилаб берувчи алоҳида субъекти сифатида қарайдилар.    

        Дунѐ (жаҳон) тартиботи – Шаклланган кучлар нисбатини акс 

эттирадиган жаҳон (халқаро муносабатлар) геосиѐсий тузилмаси. 

Тузилма 3 – икки қутбли, кўп қутбли ва бир қутбли классик 

моделга асосланади. Иккинчи Жаҳон урушидан кейин улкан 

давлатларнинг икки қутбли системаси жаҳон тартиботини белгилаб 

берган эди. Баъзи радикал концепциялар америка ижтимоий модели 

ва трансмиллий корпорацияларнинг тантанаси асри кириб келди 

деб башорат қилмоқда. XXI асрни Хитой асри дейдиганлар ҳам 

бор. 

         ЕВРОМАР (цивилизацияларнинг Евроосиѐ маргинал 

зонаси) – Катта кўпўлчамли макон назарияларининг асосий 

тушунчаларидан бири. Маданиятлар диалогининг боғланиш зонаси, 

инсоният маънавий ривожининг муҳим ҳаракатлантирувчи кучи 

ҳамда айни вақтда бир-бирини ўзаро тушунмаслик ва 

гумонсирашнинг қизғин жабҳаси. Эксцентрик социомаданий 

системаларнинг асоси, очиқ жамиятнинг “денгиз стихияси”га ва 

ғарблаштиришга қарши тўсиқ.    

        Евромарказчилик – Жаҳон тараққиѐтида Ғарбий Европа 

маданиятининг марказий ўрин эгаллашини асослаб берувчи 

геосиѐсий концепция. Ғарбий Европа цивилизациясининг Буюк 

географик кашфиѐтлар давридан буѐн жаҳонда бирлаштирувчи 

роль ўйнашини даъво қилади. Бироқ Европа маданиятининг 

“маънавий устунлиги” Осиѐ ва Африка халқлари томонидан рад 



 460 

этилади. Бу ҳаракат тарафдорларининг фикрича, жаҳонда энг қонли 

иккита жаҳон урушини келтириб чиқариш учун масъул бўлган 

Европанинг бошқа халқларга ақл ўргатишга маънавий ҳаққи йўқ. 

       Евроосиѐ. Геосиѐсий код – Евроосиѐ қитъаси классик 

геосиѐсий концепцияларда марказий ўринни эгаллайди. 

Геосиѐсатда кенг маънода – Шарқни, тор маънода – Россияни 

билдиради. Евроосиѐда ўтмишдаги империяларнинг асосий 

геостратегик мақсади кенг ҳудудлар ва йирик коммуникацияларни 

назорат этишдан иборат бўлган. Ақл-идрок ва капиталнинг 

бирлашуви инсоният тарихида биринчи марта Евроосиѐ қитъасида 

амалга оширилган. Натижада Европада капитализм пайдо бўлди. 

Жаҳоннинг 3та иқтисодий ва технологик тараққиѐт марказидан 

иккитаси – Ғарбий Европа ва Осиѐ-Тинч океани минтақалари 

ҳозирги Евроосиѐда жойлашган. Жаҳон аҳолисининг 75 фойизи, 

жаҳон ЯИМнинг 60 фойиздан кўпроғи, энергия манбаларининг 80 

фойизи Евроосиѐ ҳиссасига тўғри келади. Классик геосиѐсат 

назариялари ва концепцияларининг кўпчилигида Евроосиѐ устидан 

назорат энг муҳим масалалардан бири сифатида тавсифланади. 

Энергия нақлиѐти устидан назорат Евроосиѐ геосиѐсатининг муҳим 

омилидир. 

       Евроосиѐ доктринаси – “Талассократия” (денгиз қудрати) 

мафкурасига асосланадиган атлантизм концепциясидан фарқли 

ўлароқ, евроосиѐчилик “теллурократия” (қитъа қудрати) 

тамойилига асосланади. Славянпарастларнинг Россиянинг юксак 

тарихий миссияси тўғрисидаги ғоялари евроосиѐчиликнинг 

шаклланишига кучли таъсир кўрсатган. 

      Евроосиѐчилик – С.Аверинцевнинг айтишига қараганда, бу – 

“фалсафа билан сиѐсатнинг таҳликали туташувида тафаккурий 

ҳаракат этиш”дан иборат. Оқ гвардиячи муҳожирлар орасида 

туғилган евроосиѐчилик доктринаси янги рус дунѐқарашини ишлаб 

чиқиш негизида 1917 йилги октябрь тўнтаришини таҳлил этишга 

уринишдан иборат эди. “Умумхристиан православияси”га 

асосланган бу “географик материализм”ни уларнинг баъзилари 

аксилевропа тоталитар таълимоти деса, бошқалар Россиянинг 

келажаги учун лойиҳа деб ҳисобладилар.  

       Европада Хавфсизлик ва Ҳамкорлик ташкилоти (ЕХҲТ) – 

1995 йилда Европада Хавфсизлик ва Ҳамкорлик Кенгашини қайта 

қуриш асосида ташкил этилган. Европанинг 33 давлати, шунингдек 

АҚШ ва Канада 1975 йил 1 августда Хельсинкида Кенгашнинг 

Якунловчи актини имзолади. Бу актда қитъадаги давлатлар хулқ-

атворининг тамойиллари аниқлаб берилган эди. 

      Европа дунѐ тартиботи – Асосан Европа Иттифоқи ва 

АҚШнинг, Европа Иттифоқи ва Россиянинг геостратегик 

ҳамкорлиги билан аниқланади. Бу ўзаро боғлиқ геоссиѐсий қутблар 

носимметриклиги билан характерланади. Россия жаҳоннинг 

иккинчи ядро давлати бўлиб турган бир вақтда, Европа Иттифоқи 

АҚШнинг ядро шамсияси остида турибди. 

       Европа интеграцияси – Бирлашган (Ғарб) Европага бориш 

йўлида сиѐсий ва иқтисодий интеграция жараѐни.  

       Европа Иттифоқи (ЕИ) – Жаҳон иқтисодий ва технологик 

тараққиѐтининг учта (АҚШ ва Осиѐ-Тинч океани минтақалари 

билан бирга) марказидан бири. Бирлашган Европанинг савдо, 

божхона, иқтисодий ва валюта иттифоқини яратган халқаро 

минтақавий ташкилот. Европа Иттифоқи ташқи сиѐсат, адлия, ички 

ишлар ва Европа хавфсизлиги соҳаларида ҳамкорликни 

таъминлаган ташкилотдир. Европа интеграцияси жараѐни тўртта 

эркинликка (товарлар, хизматлар, капиталлар ва ишчи кучининг 

эркин ҳаракатига) асосланади. Европа умумий бозор орқали сиѐсий 

бирлашиш томон бормоқда. 

       Европа Кенгаши (ЕК) – 1949 йилда Ғарбий Европанинг 10 та 

мамлакати томонидан таъсис этилган ҳукуматлараро ташкилот. 

Инсон ҳуқуқлари ва плюралистик демократиянинг ҳимоя этилиши 

ва мустаҳкамланиши, миллий озчиликлар, ксенофобия, атроф 

муҳитнинг ҳимояси ва бошқа муаммоларни ҳал этиш, Европа 

маданиятининг ўзига хослигига кўмаклашиш каби масалалар унинг 

асосий мақсадларидандир. Бутун ЕИ мамлакатлари ва қитъанинг 

бошқа давлатларининг аксарияти Европа Кенгашининг 

аъзоларидир. Ташкилотнинг бюджети аъзолик бадаллари ҳисобига 

вужудга келтирилади.  

        “Европа Қўшма Штатлари” – Иқтисодий қудрати жиҳатидан 

АҚШ билан беллаша оладиган “Умумевропа уйи”ни яратишдан 

иборат Ғарбий Европа ғояси. Фуқаролик жамиятини давлат 

васийлигидан озод этиш шиори билан чиққан америка инқилобидан 

бошланган атлантизм модели унга асос қилиб олинган. Иккинчи 

жаҳон уруши тугаганидан сўнг 1946 йил 19 сентябрда Цюрихда 

сўзлаган У.Черчилль Европа интеграциясига даъват қилган. 

“Атлантика” федерализми ғояси кейинчалик Ғарбий Европа 

стратегиясига айланди. Бу стратегия, АҚШдан фарқли ўлароқ, 

давлатларни бирлаштиришни эмас, балки фуқаролик жамиятларини 

умумий ҳолатга келтиришни, Европа иқтисодий, божхона ва 

валюта иттифоқини аста-секин қитъа минтақаларининг иттифоқига 

айлантиришни устун қўяди. 

       Ер номоси – К.Шмиттнинг геосиѐсий концепцияси. Бу 

таълимот жаҳон тартиботини ташкил этиш билан  давлатнинг 

ижтимоий ҳуқуқий тузилмаси хусусиятлари ўртасидаги боғлиқлик 

қонуний эканини акс эттиради. Биринчи “номос”  сайѐравий 

тафаккур бўлмаган ва ҳар бир камсонли халқ ўзини жаҳоннинг 

маркази деб ҳисоблаган Буюк географик кашфиѐтлар даврида 

мавжуд бўлган. Буюк географик кашфиѐтлардан кейин сайѐрани 

ўзаро бўлиб олган европаликлар “иккинчи номос” асосчиси бўлган. 

Биринчи Жаҳон урушидан сўнг Ер юзини Шарқ ва Ғарбга бўлган 

учунчи “номос” шаклланди. Қитъа ва денгиз дунѐлари ўртасида 

“совуқ” ва “қизғин” қарама-қаршилик бошланди. Агар Қитъа ва 

Денгиз ўртасидаги мувозанат бузиладиган бўлса, улкан 

цивилизациявий фалокат содир бўлади. Агар цивилизация ўз 

илдизларидан узиладиган бўлса, бундан-да баттароқ фалокат келиб 

чиқиши мумкин.  

       Жануб – Бой-бадавлат Шимолнинг зидди бўлган камбағал 

Жануб мамлакатларини билдирувчи геосиѐсий тушунча. Камбағал 

мамлакатларнинг асосий кўпчилиги географик жиҳатдан Жанубий 

ярим куррада жойлашган.  Анъанавий географиядан фарқли ўлароқ, 

жаҳон геоиқтисодий маконида барча камбағал мамлакатларга 

Жануб дейилади. 

        Жануб ва Шимолнинг тўқнашуви – Бой-бадавлат Шимол 

(“олтин миллиард”) билан камбағал Жануб (“миллиардлаб 

ишсизлар”)нинг қарама-қаршилиги геосиѐсий концепцияси. Иккита 

ҳодиса: ахборот инқилоби ва СССРнинг парчаланиши Жанубни 

порох солинган бочкага айлантирди. Миллионлаб кишилар яширин 

равишда бой мамлакатларга кўчиб кета бошладилар. Бой Ғарбга 

қарши диний фундаментализм ва мафия капиталига асосланган 

қуролли террор тарафдорлари пайдо бўлиши учун шароитлар 

шаклланди. Совет Иттифоқининг парчаланиши Ғарб ва Шарқ 

ўртасидаги геосиѐсий мувозанатни бузди ва христиан 

цивилизациясининг ҳарбий-сиѐсий қудратини кучайтирди. 

       Жанубнинг тўри – Геоиқтисодий минтақа; жаҳоннинг 

демодернизация жараѐнлари ва ижтимоий-иқтисодий 

муносабатларнинг криминаллашуви билан характерланадиган 

чекка макони. Асосан тропик ва субтропик зоналарнинг кўпгина 

мамлакатлари бу макроминтақага киради. Советлардан кейинги 

давлатларнинг баъзилари ҳам (маслан, Тожикистон) Жанубнинг 

тўрига яқинлашиб бормоқда. Бу мамлакатларнинг кўпчилигида 

иқтисодиѐт асосан хом ашѐ қазиб олишга асосланган. Иқтисодий 

глобаллашув таъсири остида мазкур мамлакатларда 

коррупциялашган ҳокимият ва унга яқин корпоратив гуруҳларнинг 

емирилиш жараѐни тезлашмоқда. 

        Жаҳон Банки (ЖБ) – Халқаро Валюта Жамғармаси билан 

бирга халқаро валюта-молия муносабатларига асос солган Бреттон-

Вуд Институтларининг бири. ЖБнинг асосий вазифаси – иқтисодий 

тараққиѐтни молиялашдан, асосий мақсади – ривожланаѐтган 

мамлакатларнинг ижтимоий-иқтисодий тараққиѐтига 

кўмаклашишдан иборат.  

        Жаҳон гегемонлиги – Халқаро муносабатларда давлатлардан 

бирининг геосиѐсий устунликка эга бўлиши. Ҳарбий-сиѐсий ва 

иқтисодий соҳалар ҳам шунга киради. П.Тейлор янги тарихда 

гегемонликнинг учта геоиқтисодий циклини ажратиб кўрсатган: 

Голландия ( XVII аср ўрталари), Британия (XIX аср ўрталари) ва 

АҚШнинг гегемонлик даври (ХХ аср ўрталари). Буюк давлатнинг 

иқтисодий устунликка эришиши гегемонликнинг негизида туради. 

       Жаҳон давлатларининг йўлбошчилиги босқичлари – Ғарб 

социологи И.Валлерстайн томонидан гегемонликнинг 3 босқичи 

кўрсатилган: Ҳар бир босқич уч фазадан: жаҳон уруши, буюк 

давлатнинг гегемонлиги ва унинг таназзулидан иборат бўлади. 

Гегемонликнинг Голландия босқичи 1618 йилдан 1672 йилгача, 

Британияники – 1792 йилдан 1896 йилгача давом этди, Америка 

гегемонлиги 1914 йилда бошланди.   

       Жаҳон диаспоралари – Аҳоли сонига кўра хитой (200 млн.), 

рус (25 млн.), яҳудий (12 млн.), шунингдек украин ва ирланд 

диаспоралари алоҳида ажралиб туради. Йирик диаспоралар жуда 

актив фаолият юритиши билан характерланади. Европада 

судхўрлик ва банк капиталининг оѐққа туришида яҳудий 

жамоалари муҳим роль ўйнади. Глобаллашув шароитида яҳудий ва 

хитой диаспоралари халқаро иқтисодий муносабатларда йирик 

ўйинчиларга айланмоқда. 

       Жаҳон океанини районлаштириш – Йирик геосиѐсий 

муаммо. Океанларни конвенциал (шартли) чегаралашдан табиий 

чегаралашга ўтиш глобал иқтисодий ва геоэкологик муаммоларни 

ҳал қилишнинг зарурий шартидир. Мавжуд конвенциал чегаралар 

Жаҳон океанида қанча океан бор, деган асосий масалани очиқ 

қолдирмоқда.  

       Жаҳон олтини – 1944 йилда Бреттон-Вуд системаси қабул 

қилинганидан кейин умумий эквивалент сифатида ўртага чиққан 

олтин ХВЖ билан бирга халқаро валюта-молия бозорида тартибни 

таъминлади. АҚШ 1971 йилда валютани олтинга алмаштиришни 

бекор қилгандан кейин у оддий товарга айланди. Товар айланмаси 

ҳажмининг қиймати олтин массасидан анча ошиб кетгани классик 

стандартдан воз кечиш сабабларидан бири бўлди. Ҳозирги вақтда 

уч қутбли валюта системаси шаклланди. Мамлакатларнинг 

кўпчилиги ўз молиявий заҳираларини доллар, евро ѐки иена 

шаклида сақламоқда. Бутун тарих мобайнида тахминан 135 минг 

тонна олтин олинган. Унинг 56 минг тоннаси жаҳон банк 

системасида, 63 минг тоннаси заргарлик буюмлари шаклида 

сақланмоқда. Ҳозирги вақтда бу валюталарни олтин билан 

таъминлаш учун етарли. Бироқ АҚШнинг миллий валютасининг 

(доллар) фақат 4 фойизигина олтин билан таъминланган. Ғарбнинг 

ҳарбий-сиѐсий, иқтисодий ва илмий-техника қудрати жаҳон 

валюта-молия системаси барқарорлигининг асосий кафолатидир. 

Шунинг учун ҳам террорчиларнинг Ғарбнинг савдо-молия қудрати 

тимсолларидан бири бўлган АҚШдаги Жаҳон Савдо Марказига 

ҳужумидан кейин кўпгина мамлакатлар миллий валюталари 

долларга боғлиқ экани сабабли ташвишлана бошладилар, олтин 

стандартга қайтиш тарафдорлари сони кўпайди. 

       Жаҳон ороли – Макиндер ишлатган термин. Бу атама 

Евроосиѐ материгини англатади. 

       Жаҳон пролетар инқилоби – Маркс ва Энгельс таълимотига 

мувофиқ большевиклар 1917 йилги октябрь тўнтаришини жаҳон 

инқилобининг ибтидоси деб билган эдилар. Бироқ бу масалада улар 

ўртасида бирлик бўлмаган. Ленин, унинг вафотидан кейин Троцкий 

ва Зиновьев инқилобни экспорт қилишга тарафдор бўлган. Ҳатто 

1924 йилги совет Конституциясида Жаҳон Совет Социалистик 

Республикалари Иттифоқини бунѐд этиш тўғрисида сўз юритилган. 

       Жаҳон регионализми – Глобаллаштириш босқичларидан бири 

ѐки унинг тескари тенденцияси. Ҳарбий-сиѐсий, иқтисодий ва 

маданий шакллари бор. 

        Жаҳон савдо ташкилоти (ЖСТ) –  Тарифлар ва Тижорат 

бўйича Бош Битимнинг вориси. 1994 йил 8 декабрда таъсис 



 465 

этилган. ЖСТга 145 мамлакат киради, улар жаҳон савдосининг 

96%ни назорат этади. Глобаллаштириш ва трансмиллий 

корпорацияларнинг суянчиғи бўлган ЖСТнинг фаолияти халқаро 

савдони либераллаштиришга йўналтирилган. 

       Жаҳон сиѐсати давралари – Жаҳон сиѐсатининг узун 

давралари ѐки АҚШ сиѐсатшунослари Ж.Моделски ва 

В.Томпсоннинг “йўлбошчилик давралари”. Бундай давраларнинг 

алмашинуви  жаҳоннинг геосиѐсий тузилмасини даврий равишда 

ўзгартиради, янги буюк давлатларнинг ва уларнинг таъсир 

зоналарининг ўртага чиқишига кўмаклашади. Жаҳон сиѐсати узун 

давраларининг умри 100 йилга яқиндир. 

       Жаҳон системалари назарияси – Америка олими 

И.Валлерстайн жаҳон-система ѐндашуви асосида ижтимоий 

тарихни ўзига хос тарзда шарҳлаб берди.У тарихий системаларнинг 

уч турини фарқлади. Ибтидоий жамиятга хос мини-система уруғ 

ѐки қабиланинг аналогидир. Ундан кейин иккита жаҳон-системаси 

даври бошланади. Ривожланган ҳарбий-бюрократик синфнинг 

устунлиги, ишлаб чиқаришнинг қайта тақсимот усули ва қишлоқ 

хўжалигининг устун туриши жаҳон-империяларга хосдир. Ниҳоят 

ишлаб чиқаришнинг капиталистик усули жаҳон-иқтисодиѐтни 

бошқа турлардан ажратиб туради. И.Валлерстайн жаҳон 

капиталистик гегемониясининг 3 циклини аниқлаб берган. Улардан 

ҳар бири  уч – жаҳон уруши, буюк давлатлардан бирининг 

гегемонлиги ва бу гегемонликнинг таназзули фазаларини қамраб 

олади.. 

         Жаҳон тартиботи тўғрисида ҳозирги диний доктриналар – 

Глобал дунѐқарашни яратиш тўғрисидаги таълимот (масалан, 

бахоизм). Хитойда кенг тарқалган Фалун (Будда Қонуни) 

шафқатсиз мистик сектаси тобора кучга тўлиб бормоқда.  

         Жаҳон урушлари – Тарихда Биринчи (1914 – 1918) ва 

Иккинчи (1939 – 1945) Жаҳон урушлари бўлиб ўтган. Қатор 

олимлар 1618-1648 йиллардаги 30 йиллик, 1756-1763 йиллардаги 

Етти йиллик ва Наполеон I олиб борган урушларни ўз миқѐсларига 

кўра жаҳон уруши деб ҳисоблайдилар.  Жаҳон социалистик 

системасининг парчаланиши билан тугаган 1946-1989 йиллардаги 

“совуқ уруш”ни Учинчи жаҳон уруши деб ҳисоблайдиганлар ҳам 

бор. Баъзи сиѐсатшунослар Фаластин, Афғонистон, Қувайт, Болқон, 

Ироқ, Африканинг шимоли-шарқи ва Кавказда бўлган урушларни 

Тўртинчи жаҳон уруши ѐки “совуқ уруш”ни ҳисобга олмаганда 

Учинчи жаҳон урушининг бошланиши деб каромат қилмоқдалар.                        

Жаҳон фитнаси назарияси – Бу назария масалани кўпроқ 

масонлар, большевиклар ва яҳудийларга тааллуқли деб қаралса-да, 

амалиѐтда у жаҳон сиѐсатига таъсир кўрсатувчи буюк ложалар ва 

жаҳон олгархлари клуби фаолиятида намоѐн бўлмоқда. 

        Жаҳон шаҳарлари – “Глобал” иқтисодиѐт тимсоли бўлиб 

чиқаѐтган ва бунда давлатнинг ички вилоятларидан тобора фарқли 

бўлиб бораѐтган халқаро марказ-метрополиялар (Нью-Йорк, 

Гонконг, Сингапур, Истанбул, Москва ва б.). Капитал ва энг 

замонавий ахборот ва коммуникация технологияларидан 

фойдаланиш асосидаги ноу-хаулар бу шаҳарларда жамланмоқда. 

         Жаҳон қарз инқирози – XXI аср бошида ривожланаѐтган 

мамлакатларнинг ташқи қарзи 2 триллион доллардан ошиб кетди. 

ХВЖ энг камбағал мамлакатлар қарзининг 90 фойизидан кечиш 

тўғрисида қарор қабул қилди. Лекин бу рақам ривожланаѐтган 

давлатлар умумий қарзининг атиги 2 %ни ташкил этади холос. 

      Чайқов бозорида капиталнинг виртуал оқимлари кўпинча 

миллий валюталар курсининг тушишига ва миллий 

бойликларининг қадрсизланишига олиб келади. Миллий 

иқтисодиѐтнинг зарур ҳимоя чораларини кўрмаган ҳолда ўз 

эшикларини чет эл капиталига тез очиши 90-йиллар охирида Осиѐ 

молия инқирозининг  муҳим сабаби бўлди. 

       Жиҳод (ғазовот) – мусулмонларнинг дин йўлидаги уруши, 

“кофир”ларга қарши муқаддас уруш. 

       Замонавийлаштириш (модернизация) – Анъанавий 

жамиятдан замонавий жамиятга ўтиш. Бу ўтиш жамиятнинг 

ижтимоий, иқтисодий, сиѐсий ва маданий системаларининг сифат 

жиҳатдан янгиланиши жараѐнлари мажмуидан иборат. 

Замонавийлаштириш назариясида замонавий жамият дейилганда 

фақат Ғарб цивилизацияси назарда тутилади.  Замонавийлаштириш 

асосида Европа Маърифатчилиги томонидан илгари сурилган уч 

омил: рационализм, индивидуализм ва материализм туради. 

        Идеократия (юнонча: idea – ғоя ва kratos – ҳокимият, 

ғоялар ѐки идеалларнинг ҳокимияти) – Рус евроосиѐчилари 

(Н.Трубецкой, П.Савицкий) ишлатган атама.Давлат тузилмасининг 

шаклларидан бири. Диний, этник ва мафкуравий характердаги 

ягона универсал ғоя ѐрдамида бир нечта халқ ѐки мамлакатни 

бирлаштирган давлат тузилмаси шаклларидан бири. Ғарбда 

яратилган коммунизм таълимотини ҳукмрон мафкурага 

айлантирган Совет Иттифоқи идеократик давлатга мисол бўла 

олади. 

       Ижтимоий тараққиѐт – А.Тойнбининг айтишига кўра, 

архаизм, футуризм, узоқлашув ва шаклан ўзгариш тенденциялари 

мавжуд. Архаизм – ўтмишга қайтишга (масалан, сталинчи-

коммунистлар) уринишдан, футуризм – ѐрқин келажакка ишончдан 

(янги коммунистлар, социалистлар), узоқлашув – реал воқеликдан 

қочишдан, шаклан ўзгариш – маънавий олам воситасида нажот 

топишдан иборат. 

       Ижтимоий тараққиѐтнинг стратегик заҳираси – Кўпўлчамли 

коммуникация маконининг бунѐдкор ҳудуд энергетикаси.  

       Империя – 1. Узоқ вақтдан бери барқарор бўлган чегаралардан 

ташқарига қилинган экспансия. Ҳар бир империя ташкил 

бўлганидан кейин катта заҳираларни жамлаш ва катта ҳудудда 

нисбатан мустаҳкам тинчлик ўрнатиш имконияти таъминлаб 

берадиган гуллаб-яшнаш босқичини бошдан ўтказади. Буларнинг 

ҳаммасини аҳоли катта неъмат деб билади. Жамланган заҳиралар ва 

ягона коммуникация тармоғи давлат ҳудудида биқиқ фаровон 

ҳаѐтни таъминлаш имконини беради. Ўрта асрлардаги ва Янги 

даврдаги империялар ички сиѐсат нуқтаи назаридан бир-биридан 

унчалик фарқ қилмайди. Марказий бошқарув, серхаражат 

иқтисодиѐт, меҳнат ва табиий заҳиралардан оқилона 

фойдаланмаслик, асрнинг қиммат лойиҳаларини амалга ошириш, 

армияни сақлашга ғоят катта маблағлар сарфлаш, турли халқларга 

нисбатан репрессия бундай империяларнинг характерли хусусияти 

эди; 

      2. Миқѐсига кўра давлат ҳудудининг катталиги; 

      3. Халққа қарашли олий давлат ҳокимияти (Республика 

давридаги Рим империяси); 

      4. Император бошчилигидаги монархия давлати. Бундай 

империялар федерация (Германия империяси), унитар давлат 

(Россия империяси) ѐки давлатлар ҳамдўстлиги (Британия 

империяси) шаклида бўлиши мумкин эди. 

       Иренология (юнонча: ire – жаҳон, logos – сўз) – либерал дунѐ 

тартиботи масалаларини ўрганиш билан боғлиқ геосиѐсий 

тафаккурнинг илмий идеалистик йўналиши. Жаҳонни тадқиқоти 

Халқаро институти (Осло), Жаҳонни тадқиқоти Стокгольм 

институти, Дунѐ тартиботи институти (АҚШ), Жаҳон халқаро 



 468 

институти (Вена) ва бошқа ташкилотлар мазкур масалани тадқиқ 

этиш билан шуғулланади. 

       Ислом тамаддуни – Шарқ цивилизацияларидан бири. Бу ерда 

умумий якдиллик ва ўзини ўзи индивидуал чеклаш айрим шахснинг 

ҳуқуқлари ва манфаатларидан устун қўйилади. Ғарбга хос 

рационалистик ѐндашув ўрнига Ислом дунѐсида дунѐни ҳиссий 

қабул қилиш устунлик қилади. 

       Ислом фундаментализми (арабчасига: салафизм) – “Мўмин 

аждодларга” ѐки “Макка йўлига” қайтиш. Европа 

Реформациясининг Шарқча хили. Сиѐсий мафкура сифатида 

ғарблаштиришга уринишлардан азият тортган ижтимоий 

маргиналлар ва бошқа табақаларнинг аксилкапиталистик 

кайфиятларига суянади. 

       Ички яримой (қитъа яримойи ѐки Римланд) – Евроосиѐнинг 

қирғоқ зонасини билдирувчи атама. Германия, Туркия, Ҳиндистон, 

Хитой ва очиқ денгизга чиқадиган бошқа мамлакатлар Римландга 

киради. 

      Иқтисодий глобаллашув – Жаҳоннинг ягона иқтисодий ва 

ахборот макони шаклланиши ва ривожланиши жараѐни. Иқтисодий 

глобаллашув капитал айланишини тезлаштириш ва янги ғояларни 

жорий этишни таъминлайди. 

      Иқтисодий хавфсизлик – Давлат миллий хавфсизлигининг 

таркибий қисми; жаҳон хўжалигининг интеграцияси шароитида бу 

омилнинг роли ортади. 

       Кант Иммануиль (1724-1804) – Буюк немис файласуфи, 

дунѐларнинг кўплиги назариясининг яратувчиси. Ҳам файласуф, 

ҳам географ бўлган бу улуғ олим географик ва фалсафий 

тушунчалар узвий бирликни ташкил этадиган имманент ва 

трансцендент дунѐ тўғрисидаги тасаввурларни таърифлаб берди. 

Дунѐларнинг кўплиги ҳақидаги тушунчалар геофалсафанинг, 

цивилизация геосиѐсати ва Кўпўлчамли катта маконлар 

назариясининг асосини ташкил этади. 

       Кариб  бўҳрони (1962) – ХХ асрнинг йирик халқаро бўҳрони. 

Бу бўҳрон инсониятни ядро фалокати ѐқасига келтирган эди. Совет 

ракеталарининг Кубада жойлаштирилиши бу бўҳронга баҳона 

бўлган. 

       Кейнс Жон Мейнард (1883-1946) – инглиз иқтисодиѐтчиси, 

Ғарбнинг етакчи давлатлари иқтисодий сиѐсатига таъсир ўтказган  

“кейнсианчилик” назариясининг асосчиси. Унинг асосий асари – 

“Бандлик, фойиз ва пулнинг умумий назарияси” (1936) китобидир. 

У иқтисодий инсуляция доктринасининг муаллифидир. Бу 

назарияга мувофиқ, жаҳон иқтисодий макони ягона бозордан эмас,  

хўжалик жиҳатидан нисбатан мустақил “ороллар” (латинча: insula) 

системасидан иборат бўлиши лозим. 

       Коммуникация (латинча: communicare – боғлаш, 

бирлаштириш; ким биландир алоқа боғлаш ѐки мулоқотда 

бўлиш) – Универсал маънодаги тушунча бўлиб, конкрет географик, 

тарихий, социомаданий, социопсихологик, иқтисодий, ахборот ва 

бошқа маконларда намоѐн бўлади. Моддий-амалий маънода 

“коммуникация” нақлиѐт ва алоқа йўлларини билдириади. “Замон 

ичидаги коммуникация” авлоддан авлодга анъаналар, 

социомаданий қадриятлар ва ѐзувнинг ўтишини таъминлайди. 

Социомаданий маконда комплиментар этник муносабатлар, 

иқтисодий маконда –савдо, саноат ва молия капитали айланмасини 

тезлаштирган коммуникация йўлаклари (эркин иқтисодий зоналар 

ва б.) трансчегара коммуникациясининг турларидир. 

       Коммуникативлик қутблари – Кўпўлчамли макон 

ҳудудларида йирик, энергияга тўйган ҳудудлар; масалан, тарихий 

шаҳарлар ва ландшафтлар моддийлашган ва кристаллашган 

пассионарлик қутбларидир. 

       Комплементарлик (французча: тўлдириш) – Ягона 

социомаданий макон (цивилизация) чегараларида маъно касб 

этадиган имманент тушунча. “Зиддиятлар бир-бирини истисно 

этмайди, балки тўлдиради” (Нильс Бор). Комплементарлик 

комплиментарликнинг хусусий ҳодисасидир. Комплементарлик 

тамойили системани емирилишга олиб борадиган “қарама-

қаршиликлар кураши – тараққиѐт манбаи” тезисини инкор этади. 

       Комплиментарлик (французча: мақташ) – Маълум бир 

маданият ѐки цивилизациянинг эмпирик тажрибаси доирасидан 

четга чиқадиган трансцендентал тушунча (тушуниш акти). 

Комплиментарликнинг этник ва суперэтник турлари мавжуд. Лев 

Гумилев ҳар қандай этник системаларга нисбатан ижобий ва салбий 

комплиментарлик тушунчаларини ишлатган. Комплементарлик 

тамойили бўлса, фақат муайян хатти-ҳаракат  стереотипларига эга 

бўлган конкрет цивилизация доирасида фаолият кўрсатади. Бир 

қарашда ўхшаш кўринадиган “комплементарлик” ва 

“комплиментарлик” тушунчаларининг фарқи ана шундан иборат. 

Комплиментарлик этник жамоа аъзоларининг “ўзиникиларга” ва 



 470 

“ѐтларга” муносабатда ўзаро рағбатини (нафратини) акс эттиради. 

Муайян алоқалар шароитида мусбат комплиментарлик 

этносларнинг симбиози ва бирлашишига, салбий комплиментарлик 

бўлса, хомхаѐлга олиб бориши мумкин. 

      Конвергенция назарияси – Жамиятнинг эволюцион 

тараққиѐти, капитализм ва социализмнинг тобора бир-бирига 

яқинлашиб,  ягона индустриал жамият ташкил этиши тўғрисидаги 

таълимот. Икки системанинг ўхшашлиги тўғрисидаги тасаввурлар 

биринчи марта америкалик социолог П.Сорокиннинг “жамиятни 

чатиштириш” ҳақидаги таълимотида таърифлаб берилган эди. 

Кейинчалик бу назария У.Ростоу ва Ж.Гелбрейт томонидан 

замонавийлаштирилди. Бу назарияга мувофиқ, капиталистик ва 

социалистик системалар тубдан ислоҳ этилиши, улар рақибининг 

афзалликларини, атлантизм ва континентализмнинг энг яхши 

тарафларини ўзлаштириши даркор. Ғарб СССР ва Шарқий Европа 

мамлакатларига қарши “совуқ уруш”да мондиализмдан жуда 

самарали фойдаланди. Капитализм иқтисодиѐтни режали тарзда 

бошқаришнинг муайян элементларини жорий этди ва ижтимоий 

таъминот дастурларини кенгайтирди. Бу омиллар, фан-техника ва 

бошқа ютуқлар билан бир қаторда ривожланган капиталистик 

давлатларнинг постиндустриал даврга ўтишига кўмаклашди.  

      Кондратьев-Валлерстайн модели – Геосиѐсатни жаҳон 

иқтисодиѐти билан боғлашга кўмаклашади. Моделга кўра, 

гегемония даври 3 босқичдан иборат бўлади. Биринчи босқич 

(“юксалаѐтган” гегемония) буюк давлатларнинг раҳнамолик учун 

геосиѐсий кураши билан характерланади. Янги технологик ютуқлар 

жамланган давлат узоқ муддат давомида иқтисодий устунликка 

эришади. Иккинчи босқичда жаҳон иқтисодиѐтида умумий таназзул 

юз беради. Бу экспансия имкониятларини жуда чеклаб ташлайди. 

Бироқ юксалаѐтган давлат ўз технологик, ишлаб чиқариш ва савдо 

устунликларини ишга солиб, ўз манфаатларини ҳимоя этишга 

қодир бўлди ва гегемонлик жиҳатидан етукликка эришади. Жаҳон 

молия маркази унга кўчиб ўтади ва “чинакам гегемонлик” даври 

бошланади. Ташқи бозорда юксак рақобат салоҳиятига эга бўлган 

гегемон жаҳон иқтисодиѐтининг очиқ бўлиши ва савдо эркинлиги 

тарафдори сифатида майдонга чиқади. Якунловчи босқич 

(“гегемоннинг қулаши”) ишлаб чиқариш самарадорлигининг 

пасайиши ва кучга тўлаѐтган рақибларга қарши протекцион 

чораларни тобора кўпроқ қўлланиш билан характерланади. 

      Кондратьевнинг жаҳон конъюнктураси давралари – 

Жаҳоннинг иқтисодий ва технологик тараққиѐти қонунга мувофиқ 

эканини билдиради. Давралар жаҳон хўжалиги етакчи 

соҳаларининг юксалиши ва пасайишини акс эттиради. Ҳар бир 

давра 40-60 йилни ўз ичига олади. 

       Консерватив инқилоб – “сўл” иқтисодиѐт ва “ўнг” сиѐсатни 

бириктириш, миллий-консерватив ва социал-инқилобий 

элементларни қўшишдан иборат “учинчи йўл” мафкураси. 

       Конспирология – тарихдаги фитналар, махфий жамиятлар ва 

мистик омиллар ҳақидаги фан. 

       Континентализм –  Россия, Германия ва қисман Франциядаги 

геосиѐсий мактаблар. Бундай мактаблар инглиз-саксон 

мамлакатларида йўқ; атлантизмнинг зидди.  

       “Континентал блок” – Берлин – Москва – Токио геосиѐсий 

ўқи. Катта континентал Евроосиѐ иттифоқи ғояси немис 

геосиѐсатчиси К.Ҳаусҳоферга оиддир. Бу ғояни Япония бош вазири 

К.Фумимаро  зўр иштиѐқ билан қўллаб-қувватлаган.Ҳаусхофернинг 

тавсия мактуби билан Токиога келган совет разведкачиси Рихард 

Зорге бу икки шахс ўртасида алоқачи ролини ўйнаган. Германия 

СССРга ҳужум қилганидан кейин континентал блок ғояси амалга 

ошмай қолган. 

       “Континентал блок” концепцияси – Немис геосиѐсатчиси 

К.Ҳаусҳофернинг жаҳонда юз берган сиѐсий ўзгаришларни ҳисобга 

оладиган таълимоти. Олим Буюк Британиянинг ўтмишдаги 

қудратининг заифлашиши Марказий Европанинг таянчи бўлиб 

чиққан Германия етакчи ўрин тутадиган янги европа тартиботини 

шакллантириш учун қулай шароит яратди, деб ҳисоблаган. 

Ҳаусҳофер Шарққа герман экспансиясининг бош йўналиши 

сифатида қараган. Шарқнинг ҳаѐтий маконини тақдир Германияга 

эҳсон этганига унинг ишончи комил эди. бу геосиѐсат немис 

фашизмининг расмий доктринасига айланди. 

        Конфликт (зиддият) – Қарама-қарши манфаатлар ва 

мақсадларнинг тўнашуви. Классик геосиѐсатда конфликт халқаро 

муносабатларнинг марказига қўйилади. Ҳарбий-сиѐсий, иқтисодий, 

ижтимоий ва бошқа конфликтлар фарқланади. ХХ аср охирида 

этномиллий ва этноконфессионал конфликтлар кенг тарқалди.  

Иқтисодий “ҳаѐтий манфаатлар”, айниқса, нефт ва газга бой 

минтақаларда йирик конфликтлар тез-тез чиқиб туради. 

       Конфликтология – Жамият ҳаѐтида конфликтларнинг ролини 

ўрганувчи илмий йўналиш. 

       Конфронтация – Ҳарбий-сиѐсий, иқтисодий ва бошқа 

манфаатларнинг тўқнашуви ѐки қарши туриши.  

       Корея уруши (1950-1953) – Шимолий ва Жанубий Корея 

ўртасидаги уруш. АҚШ ва Ғарбнинг бир қанча давлатлари 

Жанубий Корея, совет учувчилари ва хитой кўнгиллилари 

Шимолий Корея (Корея Халқ-Демократик Республикаси) томонида 

туриб урушда иштирок этдилар. Уч йил давом этган урушда 

томонларнинг ҳеч бири ғалаба қозонмади. 

      Коррупция – Ғаразли шахсий ва корпоратив мақсадларга 

эришиш учун жисмоний ва ҳуқуқий шахслар ўртасида ўрнатилган 

муносабатлар. Коррупция ҳар бир давлатда ўзига хос бўлади. 

Масалан, Хитойда коррупция асосан қуйи ва ўрта даражада 

мавжуд, ҳокимиятнинг юқори доираларида коррупция кўп 

учрамайди. 

       Коэн Сол – Америка географи, машҳур “Бўлинган дунѐда 

география ва сиѐсат” (1963) китобининг муаллифи. Коэн 

геостратегик зоналар ва уларга мос келувчи геосиѐсий минтақалар 

моделини таклиф этди. Совет Иттифоқини Римландда 

(Евроосиѐнинг соҳил зонасида) “тийиш сиѐсатини” олим от қочиб 

кетганидан кейин отхона эшигини қулфлашга ўхшатган эди. Коэн 

икки қутбли дунѐ тартиботи парчаланиши ва иқтисодий, сиѐсий, 

маданий белгилари ўхшаш бўлган минтақаларнинг роли ошиши 

мумкинлигини асослаб берган олимлардан бири эди. 

       Криминал иқтисодиѐт қутблари – Суверен давлатлар 

томонидан назорат этилмайдиган ерлар. Масалан, Осиѐда “Олтин 

учбурчак”, Колумбиянинг Меделин наркокартели томонидан 

назорат этиладиган ҳудудлари, Анголанинг жануби ва ҳ.к. 

       Криминал (мафия) глобаллашуви – Глобаллашув ва мафия 

субмаданиятларининг қўшилиб кетиши, жиноий иқтисодиѐтнинг 

ягона жаҳон майдони шаклланиши. Бу ерда этник гуруҳлар ўзига 

хос трансмиллий корпорация сифатида майдонга чиқади. Бундай 

гуруҳлар орасида сони ва уюшганлиги жиҳатидан Хитой 

триадалари алоҳида ажралиб туради. 

       Криминал “уйғониш” – Жиноий бизнесни кенгайтириш ва 

шахсий эркинликни сақлаш учун демократик институтлардан 

фойдаланиш. Коррупция қулоч ѐйган камбағал давлатларда жиноят 

содир этган ҳар қандай жисмоний шахс (масалан, айниқса катта 

миқдорлаги умумхалқ мулкини “хусусийлаштириб олган” шахс)  

демократик процедуралар ѐрдамида (моҳир адвокат кўмагида ѐки 

қонунчилик органига сайланиш йўли билан) жазодан қутулиши ва 

озодликда қолиши мумкин.  

      Куч ишлатиш сиѐсати – Бир давлат (ѐки давлатлар блоки) 

томонидан бошқа давлат (ѐки давлатлар гуруҳи)га нисбатан ҳарбий, 

ҳарбий-техник, иқтисодий ѐки демографик жиҳатдан устунлигини 

намойиш қилиш асосида ўтказиладиган сиѐсат.  

      Кучлар нисбати – Рус геосиѐсатчиси К.Сорокиннинг 

таърифига мувофиқ, бу, бир томондан, йўналиши ва оқими кучига 

кўра турлича экспансияларнинг ўзаро ҳаракати, иккинчи томондан, 

турли даражада ва турли пландаги ҳамкорликнинг натижасидир. 

Нисбат турли кучларнинг тенглиги эмас, балки уни белгиловчи 

барча элементларнинг ўзгаришига боғлиқ динамик мувозанатидир. 

      Кўпўлчамли коммуникация макони – Кўпўлчамли Катта 

Маконлар назариясининг асосий тушунчаларидан бири. Табиат ва 

жамиятдаги миқѐси турлича жараѐнларнинг стратификацияси 

(туташуви) натижаси. Турли миқѐсдаги жараѐнларнинг туташуви 

динамикаси кўпўлчамли коммуникация маконида кўп зоналарнинг 

пайдо бўлишига олиб келади. 

      Ленинча геосиѐсат – Большевиклар рус инқилобининг 

ғалабасини умумжаҳон пролетар инқилобининг бошланиши деб 

баҳолаган эдилар. Ленин, Троцкий ва Зиновьев жаҳон пролетар 

инқилоби геосиѐсий лойиҳаси ва “Жаҳон Совет республикаси”ни 

(1919 йил март) барпо этиш тарафдори эдилар. Бироқ бу жараѐнни 

тезлаштиришга ѐндашувларда келишмовчиликлар бор эди. 

Дастлабки босқичда Европада бу жараѐнни тезлаштиришни ѐқлаб 

чиққан Троцкий, инқилобни 1919 йилда ғарбий йўналишда экспорт 

қилиш уринишлари чиппакка чиққанидан кейин, уни Қизил Армия 

кўмагида “уйғонаѐтган Шарқ” йўналишига буриш тўғрисида 

махфий Меморандум тайѐрлади. Коммунистик Интернационални 

бошқараѐтган Зиновьев миллий инқилобни ташкил этишга қодир 

бўлган маҳаллий компартияларга умид боғлади. Большевиклар 

Германияда 1923 йилда юз берган оғир иқтисодий инқирозни 

мамлакатда инқилоб арафаси вазияти деб баҳоладилар. Ҳатто 

Зиновьев немис инқилоби муқаррар равишда ғалаба қозониши ва 

Совет Россияси билан совет Германияси ўртасида иттифоқ 

тузилиши тўғрисида “Правда” газетасида мақола эълон қилди.  

      Лениннинг жаҳон инқилоби геосиѐсий лойиҳасига мувофиқ,  

тарихий ворисийликни узиб ташлаган Россия давлатчилигини 

трансформация қилиш амалга оширилди. Советларнинг 1922 йил 

декабрда бўлиб ўтган I Бутуниттифоқ қурултойида СССР – тарихий 

илдизлари ва ворисийлиги бўлмаган давлат барпо этилди. Совет 

Федерацияси келгусидаги Жаҳон Совет Социалистик Республикаси 

учун намуна бўлиши керак эди. Бу геосиѐсий вазифа 1924 йилги 

Конституцияда ўз аксини топди.  

      1927 йилда троцкийчи-зиновьевчи “сўл” мухолифат барпо 

этилди. Улар жаҳон инқилобини экспорт қилишни ўз олдига асосий 

вазифа қилиб қўйган эдилар. Кейинроқ ташкил этилган “ўнг” 

мухолифат (Бухарин, Риков, Томский) Совет Иттифоқининг 

иқтисодий қудрати ошгандан кеийнгина жаҳон инқилоби 

имконияти юзага келиши мумкин, деган қараш билан майдонга 

чиқди. 

       “Либерал” империя – Бошқа давлатларнинг ташқи ва ички 

сиѐсатини аниқлаб берувчи сиѐсий бошқарув шакли.Халқаро 

муносабатларнинг глобаллашуви  шароитида реал ҳарбий-сиѐсий, 

иқтисодий ва технологик устунликка эга бўлган АҚШ жаҳон 

империясига (Pax Amerika) айланди. Фақат давлатнинг қонундан 

устунлигигина эмас, балки Ер куррасининг исталган минтақасида 

(ҳаѐтий манфаатлар зонасида)  “чексиз” адолатга эришиш учун 

қурол ишлатиш ҳуқуқи империячилик тафаккурига хос 

хусусиятдир. Британия империяси капитал, маданият ва 

инсонларни экспорт қилувчи мамлакат бўлган, Америка империяси 

эса капитал ва мигрантларни (инсон капитали)ни импорт қилувчи 

мамлакатдир. 

      Либерал интернационализм – Пролетар 

интернационализмининг тескариси бўлган геосиѐсий стратегия. 

Янги геосиѐсат АҚШ президенти Вудро Вильсоннинг либерал дунѐ 

тартиботи тўғрисидаги дастурида илгари сурилган. Стратегия 

машҳур америка географи И.Боуменнинг “Янги дунѐ” (1921) 

китобида назарий томондан асослаб берилган.  У 1917–1950 

йилларда ташқи ишлар кенгашини бошқарган эди. Россияда 

пролетар инқилобининг ғалабаси Американинг яккаланиш 

сиѐсатидан воз кечиш, либерал интернационализм тамойилларини 

ѐйиш асосида халқаро ишларда анча фаолроқ қатнашиши 

заруриятини тақозо этди. Жаҳон воқеаларининг бориши танланган 

стратегиянинг актуал бўлганини кўрсатди. Бу стратегия 1933–1945 

йилларда президент Ф.Рузвельт даврида янада ривожлантирилди. 

Авиациянинг ривожи Америка ҳудудини қўл етадиган қилиб қўйди. 

Герман геосиѐсатининг тажовузкорлиги Американинг Европа ва 

жаҳон ишларига кўпроқ аралашишини талаб қилди. 

      Лист Фридрих (1789-1846) – немис иқтисодиѐтчиси, 

геоиқтисодиѐтнинг асосчиларидан бири. У томонидан илгари 

сурилган Божхона иттифоқи ғояси 1833–1834 йилларда Германияда 

амалга ошрилди. Ф.Лист “Сиѐсий иқтисоднинг миллий системаси” 

(1841) асарида ишлаб чиқарувчи кучлар назариясини ишлаб чиқди.  

У “ақл капиталини” миллат бойлигининг асосий манбаи ва ишлаб 

чиқарувчи кучларнинг таркибий қисми ҳисоблаган эди. Лист 

давлатнинг иқтисодий ҳаѐтга фаол аралашувини талаб қиладиган 

“тарбиявий протекционизм” ғоясини ривожлантирди. 

      Маданий-генетик код – У ѐки бу цивилизацияга (суперэтносга) 

мансубликнинг барқарор белгилари.  

       Маданий-тарихий типлар назарияси – Рус социологи ва 

панславянчилик мафкурачиси Н.Данилевский “Россия ва Европа” 

(1871) китобида баѐн этган таълимот. У миср, хитой, оссурия-

бобил-финикия, яҳудий, юнон, рим ва бошқа маданий-тарихий 

типларни ажратган. Олим цивилизацияларнинг роман-герман ва 

славян турларига энг кўп эътибор берган. Данилевский Россия 

ташқи сиѐсатининг Пѐтр I давридан бошланган қуйидаги 

хусусиятларини қайд қилган: Россия манфаатлари сиѐсат марказида 

турган вақтларда мамлакат халқаро майдонда энг катта 

муваффақиятларга эришган, Россия “умумевропа манфаатларини” 

ҳимоя қилишга киришганида эса, бу ютуқлар унинг ўзига қарши 

қаратилган. Олим “европалаштиришнинг” барча турлари “касаллик 

аломатларидир, буни рус жамиятининг маълумотли қатламларида 

халқ руҳининг сустлиги ва ожизлиги деб аташ мумкин”, деб 

ҳисоблаган. 

      Маданиятлар диалоги (мулоқоти) – Ўзаро бир-бирини ҳурмат 

қилиш ҳамда қадриятлар ва ахборот алмашиш. Бу жараѐн 

ноэквивалент характерда бўлгани учун кўп ҳолларда зиддиятларга 

сабаб бўлади. Цивилизациялар чегарасида ўзаро бир-бирини 

тушунмаслик, гумонсираш ва душманлик ҳоллари пайдо бўлади. 

Евроосиѐ маконида инсоният тарихида энг йирик тўқнашувлар – 

жаҳон урушлари содир бўлиб ўтди. Совет жамияти шахслараро ва 

этник коммуникацияларнинг очиқ кўриниб турадиган зиддиятлари, 

салбийлиги асосида барпо этилган эди. 

        Макиндер Хэлфорд Жон (1861-1947) – Британиялик географ, 

тарихчи, халқаро муносабатлар назариѐтчиси. 1903-1908 йилларда 

Макиндер Лондон иқтисод фанлари мактаби директори бўлиб 

ишлаган. 1922–1945 йилларда “Империал шипинг компани”нинг 

директори бўлди. У, шунингдек, 1919–1920 йилларда Россия 

Жануби бўйича Британиянинг олий комиссари вазифасини ҳам 

бажарган. Макиндер жаҳон муаммоларига алоҳида эътибор берди. 

Унинг Қироллик география жамиятида 1904 йил 25 январда қилган 

“Тарихнинг географик асослари” маърузаси илмий жамоатчиликда 

катта қизиқиш уйғотди. У бу маърузасида фундаментал геосиѐсат 

асосларини тушунтириб берган эди. Айни шу маърузада 

“Ҳартланд”, “ўқ минтақаси”, “ташқи яримой мамлакатлари”, “ички 

океан зоналари” ва бошқа категориялар биринчи марта ишлатилган 

эди. 

       Макон – Геосиѐсатнинг асосий тушунчаси бўлиб, унинг сифат 

категорияларини ҳисобга олади. Кўпўлчамли коммуникация 

маконининг турли: геосиѐсий, геоиқтисодий, социомаданий, 

маънавий, диний, ахборот, географик ва б. турлари мавжуд. Макон 

бўлинган, қийин, тарқалаѐтган, ҳалокатга маҳкум, ихчам, кўлами 

катта бўлиши мумкин. Маконни фақат руҳан даф этиш мумкин, 

физик жиҳатдан эса тинч ѐки ҳарбий йўл билан фатҳ этиш мумкин. 

       Макон-замон стратификацияси – Кўпўлчамли Катта 

маконлар назариясининг тушунчаларидан бири. Кўпгина геосиѐсий 

“страт”лар ҳозирги геосиѐсий макон ўзгариши жараѐнида 

“ѐрилади”. 

       Макон парадигмаси – Геосиѐсатнинг концептуал асоси. 

Анъанавий геосиѐсат ва геоиқтисодиѐт воқеликни географик ѐки 

иқтисодий маконларда шарҳлайди.  Цивилизация геосиѐсатида 

кўпўлчамли макон тушунчаси қабул қилинган. 

       Макон тараққиѐти назарияси – Ж.Триарнинг шаҳар-

давлатдан тадрижий равишда давлат-ҳудуд орқали давлат-

қитъаларга геосиѐсий айланиш ҳақидаги таълимоти.  

       Мамардашвили Мераб Константинович (1930-1990) – 

Машҳур файласуф. Гарчи ўз таълимотини яратмаган бўлса-да, у 

христиан дунѐсида Ғарб ва Шарқ ўртасидаги маданий мулоқот 

ўтказувчилардан бири бўлди. У юксак маънавий энергиянинг сирли 

қитъасини – “номаълум ватан фуқаролиги”ни кашф этди. 

       Манхеттен лойиҳаси – Американинг атом бомбасини яратиш 

лойиҳаси. Бу лойиҳада Иккинчи Жаҳон уруши арафасида 

Европадан кўчиб келган кўпгина муҳожир назариѐтчи физиклар 

қатнашди. Лойиҳага 2 миллиард долларга яқин маблағ сарф 

қилинди. Атом бомбаси 1945 йил 16 июлда биринчи марта синаб 

кўрилди. 1945 йил августда АҚШ Япониянинг Хиросима ва 

Нагасаки шаҳарларига атом бомбасини ташлади. “Совуқ уруш” 

йилларида Манхеттен лойиҳасидан Совет Иттифоқига қарши 

курашда фойдаланилди.    

        Маргинал (латинча: marginalis – чеккада жойлашган) – 

“Марказий” тушунчасининг тескариси бўлиб, “четда, чеккада, 

чегарада жойлашган” деган маънони англатади. “Маргинал” деган 

ифода фақат четда жойлашган ѐки қолоқ маъносини англатибгина 

қолмайди. Чеккада жойлашиш маргиналликнинг хусусий ҳолидир. 

“Маргинал” атамаси ижобий маънода ҳам, салбий маънода ҳам 

ишлатилиши мумкин.  

       Маргинал субмаданиятлар ѐки маданий-маргинал 

зумралар (жамоалар) – Цивилизациялараро мулоқотнинг ўзига 

хос “тутантириғи”. Конфессионал (баптистлар, мормонлар, 

староверлар ва б.) ва этнохўжалик (этник корчалонлик) 

субмаданиятлари мавжуд. Поморлар, тоғликлар, сибирликлар, 

конкистадорлар ва казаклар геоэтник субмаданиятга оиддир. 

Социомаданий (диаспора), табақавий (савдогарлар – ўрта аср 

маргиналлари), шунингдек оилавий ѐки уруғ зумралари ҳам 

мавжуд. АҚШда ҳозирги вақтда “юз фойиз” америкалик деган 

умуммиллий ғоядан маргинал субмаданиятларнинг “ранг-

баранглиги” ғоясига ўтилган.      

        Марра коммуникативлиги концепцияси – Кўпўлчамли 

коммуникация маконининг чегара энергетикаси тўғрисидаги 

тасаввурлар. Бу масала Кўпўлчамли Катта макон назариясида баѐн 

этилган. Реал ҳаѐтда табиий, сиѐсий, иқтисодий, социомаданий ва 

ахборот коммуникацияларининг майдони географик маконда мос 

тушмайди. Улар устма-уст қалашиб, яратувчилик ѐки 

вайронагарчилик кучига эга бўлган марра зоналарини ҳосил 

қилади. 

      “Маршалл режаси” – Иккинчи жаҳон урушидан кейин 

Европани тиклаш ва ривожлантириш дастури. АҚШ давлат котиби 

Ж.Маршалл 1947 йил 5 июнда Ҳарвард университетида сўзлаган 

нутқида бу дастурни эълон қилди. Американинг иқтисодий ѐрдам 

дастурига қўшилган мамлакатлар бунинг эвазига эркин 

тадбиркорликни ривожлантиришга кўмаклашиш мажбуриятини 

олдилар.  

      Масонлик (франкмасонлик (французча: эркин ғишт 

терувчи) – Диний-этик ҳаракат бўлиб, кишиларни биродарлик, 

севги, тенглик ва ўзаро ѐрдам асосида бирлаштиришни кўзда 

тутади. Бу этик таълимотда диний мистицизм элементлари мавжуд. 

XVIII аср бошларида Англияда пайдо бўлган, кейин Франция, 

Германия, Испания, Россия, АҚШ ва бошқа христиан 

мамлакатларига тарқалган. Масонлик дастлаб буржуа характерига 

эга бўлган. Европанинг феодал давлатчилиги ва расмий черковга 

қарши чиққан кўпгина маърифатпарварлари бу ҳаракатда иштирок 

этган. Масонлар яширин жаҳон биродарлигини барпо этишга 

интилганлар. Кейинчалик, Ғарбий Европада ўрта аср рицарлик 

орденлари (жамоалари) анъаналари ва мистицизм элементлари 

кучайгач, масонлик зодагонча тусга кирди. ХХ аср охирларида 

жаҳонда 8 миллион масон бор эди. Уларнинг кўпчилиги инглиз-

саксон мамлакатларига тўғри келади. Россияда масонлик 

зиѐлиларнинг мавжуд воқеликка қарши мухолифат ҳаракати 

сифатида XVIII асрда пайдо бўлди. 

      Мафия – Сицилияда пайдо бўлган ҳамда йирик заминдорлар ва 

судхўрларнинг манфаатлари йўлида ҳаракат қиладиган яширин 

ташкилот. Ҳозирги вақтда асосан этник жиноятчи-корпоратив 

гуруҳлар (зумралар, оилалар) манфаатларини ҳимоя қиладиган 

мафиялар кенг тарқалган. Ташкилий уюшганлиги даражаси 

жиҳатидан хитой мафияси (триадалар) алоҳида ўринда туради. 

      Маърифий глобаллашув – Европа Маърифатчилиги 

тамойиллари асосида жаҳоннинг ягона маконини шакллантириш. 

      Метацивилизация – Бир неча цивилизациянинг муайян 

умумий белгилар асосида концептуал бирлаштирилиши (масалан, 

Ғарб ва Шарқ). 

      Миллатларнинг ўз тақдирини ўзи белгилаш ва ҳудудий 

бутунлиги ҳуқуқи – Халқаро ҳуқуқнинг бир-бирига зид иккита 

тамойили. Халқнинг ўз мустақил давлатини барпо этиш ҳуқуқини 

амалга ошириши суерен давлат чегараларининг ўзгармаслиги 

тўғрисидаги халқаро ҳуқуққа зиддир. Бу икки ѐқлама стандарт 

сиѐсатини юзага келтиради. 

      Миллий хавфсизлик – геосиѐсатнинг марказий масалаларидан 

бири. Кўпгина давлатлар ташқи ва ички сиѐсатнинг ҳарбий-сиѐсий 

ва иқтисодий йўналишларини ҳам ўз ичига оладиган миллий 

хавфсизлик доктринасига эга.  Доктрина  давлатнинг кўпўлчамли 

коммуникация маконини ташқи ва ички таҳдидлардан ҳимоя 

қилишни кўзда тутади. Ҳозирги дунѐда давлат миллий 

хавфсизлигининг асосий устувор мақсадлари ўзгармоқда. Урушлар 

ва конфликтларда моддий мўлжаллар билан бир қаторда  ўз қадр-

қимматини билиш, миллий ифтихор ва цивилизацияга мансублик 

туйғулари бўлган тақдирда ҳимоя этиш мумкин бўлган қадриятлар 

ҳам шикастланиш объектига айланмоқда.  

       Минтақавий бирлашмалар – Жаҳонда 100дан ортиқ 

минтақавий бирлашма бор. Улар орасида ЕИ, НАФТА ва АСЕАН 

энг кучлилари ҳисобланади. Турли қитъаларда бошқа блоклар ва 

эркин савдо зоналари шаклланмоқда. Масалан: Анд гуруҳи, 

Марказий Америка умумий бозори, МЕРКОСУР (Аргентина, 

Бразилия, Уругвай ва Парагвай бирлашмаси). Минтақавий 

бирлашмалар ўртасида сотиш бозорлари устида савдо урушлари 

бормоқда. 

       Минтақавий давлатлар – Халқаро сиѐсатнинг, одатда, қўшни 

давлатларга таъсир ўтказадиган ва субминтақа даражасида 

геосиѐсий стратегия юритадиган субъектлари. 

      Минтақавий геосиѐсат – Бунда давлат эмас, балки ҳудуд 

зиддияти мавжуд бўлган “ички геосиѐсат” объект ҳисобланди.  

“Геродот” журналининг ношири И.Лакостнинг янги француз 

геосиѐсати мактаби томонидан  минтақавий геосиѐсатга асос 

солинган. 

       Минтақавий  икки қутблилик – Икки давлат ва уларнинг 

иттифоқчиларининг минтақада геосиѐсий ва геоиқтисодий таъсир 

борасида олиб борадиган кураши. 

        Минтақавийлаштириш – Социомаданий (маънавий-ахлоқий, 

диний ва б.) омилларнинг яқинлиги асосида давлатлараро 

иқтисодий ва бошқа бирлашмаларнинг шаклланиш ва ривожланиш 

жараѐни. 

       Минтақашунослик – Ишлаб чиқарувчи кучларни ҳудудий 

ташкил этишнинг геосиѐсий ва геоиқтисодий омиллар таъсири 

остида ўзгариши (трансформацияси)ни ўрганадиган фан. 

       Мондиализм (французча: monde – жаҳон) – Барча давлатлар 

ва халқларни ягона жаҳон тузилмасига қўшиб юбориш ва “Жаҳон 

Ҳукумати”ни бунѐд этишдан иборат геосиѐсий мафкура. Бу 

мафкура ирқий, диний, этник, миллий ва маданий чегараларни йўқ 

қилишни, корчалонлик фаолиятининг трансмиллий субъектлари 

томонидан жаҳон хўжалик системасини шакллантиришни назарда 

тутади.  Жаҳон инқилоби, “Америка асри”, капитализм ва 

социализмнинг конвергенцияси (қўшиш, яқинлашиш) ғояларида ўз 

аксини топган. 

       Монро доктринаси – АҚШ ташқи сиѐсатининг тамойиллари 

бўлиб, АҚШ президенти Жеймс Монронинг (1758-1831) 

Конгрессга 1823 йил 2 декабрда йўллаган мактубида эълон 

қилинган. Бу тамойилллар  Муқаддас Иттифоқнинг Латин 

Америкасига ҳужум қилиш таҳдиди муносабати билан ишлаб 

чиқилган эди. Доктринада Европа ва АҚШ ўртасида жаҳонда 

таъсир доираларини бўлиб олиш тамойили ўз аксини топган. 

Монро доктринасига мувофиқ, Латин Америкасида бош рол 

АҚШга тегишли бўлиши лозим.  

       “Москва – Учинчи Рим” – Геосиѐсий мазмунга эга бўлган 

панправослав масиҳчилик ғояси. Турклар 1453 йилда 

Константинополни босиб олганидан ва Византия империяси 

қулаганидан кейин биргина мустақил православ давлати – Рус 

давлати қолди холос. Москва ўзини Византиянинг вориси ва 

диндош халқларга ҳомийлик қиладиган “Учинчи Рим” деб эълон 

қилди. Псков роҳиби Филофей бундай деб ѐзган эди: “Иккита Рим 

қулади, учинси оѐқда турибди, тўртинчиси бўлмайди”. Унинг 

фикрича,  Қадимги Рим “чин христианлик”дан чекингани учун 

қулаган. Ундан кейин Византия 1439 йилда Рим католик черкови 

билан Флоренция иттифоқини имзолаб, христианликка хиѐнат 

қилди. Натижада туркларга ем бўлди. Флоренция иттифоқини тан 

олмаган Москва жаҳон христиан марказига айланди. Кейинчалик 

Болқондаги православ халқлар Усмонийлар империясидан озод 

этила бошлагач, “Учинчи Рим” ғояси Россия ташқи сиѐсатида кенг 

қўллана бошлади. Биринчи Жаҳон уруши вақтида чор Россияси, 

Иккинчи жаҳон урушидан олдин ва кейин большевиклар 

томонидан “Константинополни берасан” геосиѐсий шиори илгари 

сурилган.   

       Мустамлака босқинчилиги – Буюк кашфиѐтлар давридан 

буѐн бошқа мамлакатлар ҳудудини эгаллаб олган 12 империя 

мавжуд бўлган. Улар орасида 5та давлат – Испания, Португалия, 

Голландия, Франция ва Буюк Британия бир неча асрлар мобайнида 

жаҳоннинг катта қисмини назорат этар эди. 

      Мэҳен Альфред Тайер (1840-1914) – Америка ҳарбий-денгиз 

назариѐтчиси, тарихчи, адмирал. Ҳарбий-денгиз академиясини 

тамомлаган,  1861–1865 йиллардаги Фуқаролар урушида 

шимолликлар томонида туриб жангларда қатнашган. У 

Ньюпортдаги ҳарбий-денгиз коллежи президенти, 1898 йилги 

Испания–Америка урушида Стратегия бўйича Денгиз қўмитаси 

аъзоси, 1899 йилги Гаага халқаро конференцияси қатнашчиси 

бўлган. Мэҳен Америка президентларининг ташқи сиѐсатига катта 

таъсир кўрсатган. 1890 йилда “Тарихга денгиз кучининг таъсири 

(1660-1783)” асарини нашр эттирган. Бу асарида у “денгизга эга 

бўлиш ѐки унинг устидан назорат қилиш ва ундан фойдаланиш 

ҳозирда ва ҳамиша жаҳон тарихида буюк омил бўлган” деб ѐзган. 

Бу китоб қисқа муддат ичида катта шуҳрат қозонган. У АҚШ ва 

Буюк Британияда 32 марта нашр қилинган ва Европанинг деярли 

барча тилларига таржима этилган. Бу асарни “Британия 

буюклигининг инжили”, “денгиз тарихи фалсафаси” деб аташган. 

Германия кайзери Вильгельм II ва Япониянинг ҳарбий элитаси 

адмиралнинг мухлислари бўлган. Мэҳеннинг асосий геосиѐсий 

ғоялари давлатнинг денгиз қудрати тўғрисидаги таълимотда 

батафсил баѐн этилган. 

      Наполеон I Бонапарт (1769-1821) – Буюк саркарда, Франция 

императори (1804–1814 ва 1815 март–июнь). Наполеон армияси 

феодал-мутлақ ҳокимиятчи Европани тор-мор келтирди. Наполеон 

Европа маконини фақат қурол кучи билангина эмас, балки улкан 

ҳарбий кучни қўллашнинг мукаммал стратегияси ва тактикаси 

билан ҳам эгаллади. Барчанинг Қонун олдида тенглигини қарор 

топтирган ва крепостной ҳуқуқни бекор этган “Наполеон Кодекси” 

таъсири остида Европанинг геосиѐсий маконида катта ўзгаришлар 

содир бўлди. 

       НАТО (Шимолий Атлантика Шартномаси Ташкилоти) – 

АҚШ ташаббуси билан 12 давлат  томонидан 1949 йил 4 апрелда 

барпо этилган ҳарбий-сиѐсий блок. АҚШ, Канада, Ғарбий Европа 

давлатларининг кўпчилиги ва Туркия блок аъзосидир. 1999 йилда 

блокка Рольша, Чехия ва Венгрия, 2004 йилда – Болгария, Латвия, 

Литва, Руминия, Словакия, Словения ва Эстония қўшилди. 

Ташкилотнинг олий органи – НАТО Кенгаши сессиясидир. 

Блокнинг қароргоҳи Брюсселда жойлашган. 

       НАТОнинг Югославияга қарши уруши (1999) –Югославия 

Социалистик Республикасининг албанлар кўпчиликни ташкил 

этадиган Косово ўлкасида юзага келган гуманитар ҳалокатни 

бартараф қилиш учун Иккинчи Жаҳон урушидан кейин биринчи 

марта суверен давлатга қарши ҳарбий операция амалга оширилди. 

НАТО БМТ Хавфсизлик Кенгашининг розилигини олмасдан туриб, 

уруш ҳаракатларини бошлашга қарор қилди. Натижада Косоводан 

Югославия қўшинлари чиқарилди ва у ерга НАТОнинг тинчликни 

сақлаш кучлари киритилди. 

       Национал (миллатчи) большевизм –  Аксилкапитализмни 

ашаддий миллатчилик билан бирлаштирган “муҳофазакор 

инқилоб”  ѐки “учинчи йўл” ғоявий-сиѐсий оқими. Бу ҳаракат икки 

жаҳон уруши орасида Германияда, айниқса, кенг тарқалди. 

Иккинчи Жаҳон урушидан сўнг Франция ва Бельгияда “янги 

ўнглар” ҳаракатида қайта жонланди. Жан Тириар (1922-1992) 

“Европадан Владивостокгача”  Катта иқтисодий автаркия маконини 

барпо этиш лойиҳасини илгари сурди. Бу лойиҳага кўра, Евроосиѐ 

халқларини бирлаштирадиган “Европа империяси” АҚШ 

мондиализмига қарши туриши лозим. Ёзувчи А.Дугин постсовет 

Россияси учун “янги ўнглар” мафкурасини ишлаб чиқди. У немис 

“муҳофазакор инқилобчилари”ни, айниқса, К.Шмиттни афзал 

кўрарди. Россия национал-большевиклари шунингдек, континентал 

блок ва янги евроосиѐчилик ғоялари синтезидан ҳам 

фойдаланадилар. 1993 йилда Э.Лимонов ва А.Дугин томонидан 

национал-большевистик партия ташкил этилгани тўғрисидаги 

баѐнот имзоланди. Бу партиянинг сиѐсий мақсади собиқ СССР 

ҳудудида кучли демократик давлат бунѐд этишдан иборат. Бу 

давлат халқаро ишларда миллий манфаатларни қатъий ҳимоя 

этишга қодир бўлиши лозим. Кейинчалик бу ҳаракат ичида турли 

оқимлар пайдо бўлди ва у бўлиниб кетди.   

        Ницше Фридрих (1844-1900) – Геофалсафа асосчиси бўлган 

немис файласуфи. Ницше фалсафанинг миллий белгиларини 

аниқлашган ҳаракат қилган. Ницше ижтимоий нормалар ва эзгулик 

қоидалари инсонинг қалбидан чиқмаган тақдирда хатарли бўлиши 

ҳақида огоҳлантирган.  У Ғарбнинг руҳий майдакашлиги жаҳон 

учун хавфли бўлишини қайд қилган.  

        Номос – К.Шмитт томонидан ишлатилган атама бўлиб, ҳар 

қандай маконни (географик, сиѐсий, иқтисодий ѐки маданий) 

ташкил этиш тамойилини англатади. 

         Нўноқ суверенитет – Чекланган суверенитетнинг бир тури. 

Бу ҳокимиятнинг давлатнинг ташқи, ички ва мудофаа сиѐсатини 

амалга оширишни яхши уддалай олмаслиги билан характерланади. 

Бу нўноқлик шахсий манфаатларни давлат манфаатларидан устун 

қўйиш эвазига компенсация қилинади. Советлардан кейинги 

маконда вужудга келган кўпгина янги мустақил давлатларга ана шу 

хусусият хос.  

       Оккультизм (латинча: occultus – махфий) – Ҳодисаларнинг 

умумий яширин алоқалари тўғрисидаги таълимот. 

       Олигархия (юнонча: oligarchia – озчиликнинг ҳокимияти) – 

Молия, савдо ва саноат капитали намояндалари бўлган 

озчиликнинг сиѐсий-иқтисодий ҳукмронлиги. 

       Олдини олиш учун зарба бериш стратегияси – Ядро 

конфликтида тўсатдан зарба бериш омилидан фойдаланиш, рақибга 

 биринчи бўлиб зарба бериш. “Совуқ уруш” йилларида АҚШ ва 

СССРнинг асосий ҳарбий доктринаси бўлган. Ҳозирги вақтда АҚШ 

геосиѐсий “ѐвуз ўқ”қа киритилган мамлакатларга нисбатан бу 

доктринани тиклади. 

       “Олдини олиш учун интервенция” доктринаси – 

Американинг XXI аср бошидаги геосиѐсий доктринаси. Бу 

доктрина ҳарбий куч ѐрдамида “америка қадриятларини” ѐйиш ва 

жаҳоннинг стратегик (энергетика) заҳираларини назорат остига 

олиш мақсадини кўзлайди. Мазкур доктрина геосиѐсий “ѐвузлик 

ўқи”га киритилган мамлакатларга “олдини олиш учун” зарбалар 

беришни назарда тутади.  

       “Олтин миллиард” – Постиндустриал мамлакатлар (АҚШ, 

Ғарбий Европа, Канада, Япония). 2000 йилда уларнинг ҳиссаси 

 Ер аҳолисининг тахминан 15% ва ЯИМнинг 80% ни ташкил этди. 

       “Олтин миллиард” назарияси – Ер юзасида имтиѐзли яшаши 

кафолатланган “танланган халқлар” тўғрисидаги ҳозирги 

евромарказчи назария. Бу назарияга мувофиқ, постиндустриал 

мамлакатларнинг бир миллиардлик аҳолисига трансмиллий капитал 

манфаатларига хизмат қиладиган қолган барча инсоният қарши 

туради. 

       Очиқ денгиз – Халқаро ҳуқуқда давлатнинг денгиз ҳудудидан 

ташқаридаги денгиз макони. Бу макондан барча давлатлар умумий 

тарзда фойдаланадилар. 

      “Очиқ жамият” – Авторитар “ѐпиқ” жамиятнинг тескариси, 

либерал-демократик жамият. Бу тушунча файласуф Карл Поппер 

томонидан таклиф этилган. 

      “Очиқ эшиклар” доктринаси – АҚШнинг Узоқ Шарқдаги 

геоиқтисодий стратегияси. Доктрина Хитойда америка бизнеси 

манфаатларини сақлашга йўналтирилган эди. 1899 йилда АҚШ 

Хитойда таъсир доираларини тан олиш ва иқтисодий 

преференциялар ўрнатиш тўғрисида Европанинг буюк 

давлатларига мурожаат қилди. Доктрина 1921-1922 йилларда 

Вашингтонда ўтказилган конференцияда буюк давлатлар 

томонидан расман тан олинди. Кейинчалик “очиқ эшиклар” 

сиѐсатидан АҚШ жаҳоннинг бошқа минтақаларида ҳам 

фойдаланди. 

       Панисломчилик – Барча мусулмонларни халифа раҳбарлиги 

остида бирлаштиришни кўзда тутган диний-сиѐсий мафкура. 

       Панминтақачилик – “Катта маконлар” концепцияси асосида 

яратилган жаҳон геосиѐсий модели. Карл Ҳаусҳофер меридиан 

панминтақаларини – ягона ижтимоий-сиѐсий панғоя асосида 

бирлашган глобал иқтисодий блокларни ажратиб кўрсатган. Булар: 

ўзаги АҚШ бўлган Панамерика, ўзаги Германия бўлган 

Евроафрика, ўзаги Япония бўлган Паносиѐ ва Эрон, Афғонистон ва 

Ҳиндистон таъсир зонасини ўз ичига олган Россия эди.  

       Паносиѐчилик – Япониянинг “Буюк Жанубий Осиѐ 

фаровонлик доираси”ни барпо этиш ғояси.  Бу ғоя Япониянинг 

расмий давлат сиѐсатига асос қилиб олинди. Бу доктринага 

мувофиқ, Иккинчи Жаҳон уруши даврида Япония Хитойнинг бир 

қисмини, Жануби-Шарқий Осиѐ ва Жанубий денгиз орасидаги 

мамлакатлар ва ҳудудларни босиб олди. 

      Панславизм ва панславянчилик – Славян халқларининг 

федерацияси ѐки конфедерациясини ташкил этиш йўли билан барча 

славян халқларининг маданий бирлигини таъминлаш ва уларни 

бирлаштириш ғоясидан иборат миллатчи-сиѐсий мафкура. 

       Пассионар этногенез назарияси – Лев Гумилевнинг этногенез 

таълимоти. Бу назарияга мувофиқ, этник системанинг ортиқча 

энергиясининг қизғин ғайрати аутив бунѐдкорлик фаолиятига олиб 

келади. Пассионарлик чақнаш тарзида вужудга келади, 1200-1500 

йил давомида аста-секин сўнади ва этнос ҳаѐтида чуқур из 

қолдиради. Меъморчилик, адабиѐт ва ғояларда қолган бу изларни 

кристаллашган пассионарлик деб аташади. 

       Пассионар турткилар (мутация манбалари) – Болқон, Кавказ 

ва Марказий Осиѐни ҳам қўшганда ЕВРОМАЗ чегарасидаги 

этномиллий в этнодиний конфликтларнинг сейсмик фаол зоналари 

ва жойлари билан боғлиқ этник пассионарликнинг мутаген 

манбалари мавжуд. Олимлар пассионар турткиларнинг мутаген 

манбаларини фаол сейсмик-тектоник зоналарнинг геологик 

хусусиятлари билан боғлаб тушунтирадилар. Ер 

геодинамикасининг гравитацион-конвенция моделига мувофиқ, 

Шарқий Африка остидаги мантиядан чиқаѐтган ѐйилувчи оқимлар 

Евроосиѐ ва Гондва (Африка, Кичик Осиѐ, Ҳиндистон) қитъалари 

плиталари яқинлашишининг ҳаракатлантирувчи кучи бўлган. 

      Перманент инқилоби назарияси – Лев Троцкийнинг тўхтовсиз 

инқилоб геосиѐсий назарияси (1905). Бу назарияга мувофиқ, 

инқилобнинг буржуа босқичини амалга оширган Россия 

пролетариати инқилобнинг социалистик босқичида жаҳон 

пролетариатининг ѐрдами билангина буржуазия устидан узил-кесил 

ғалаба қозониши мумкин. Совет ҳокимиятининг пролетар 

инқилобини Европага экспорт қилиш ҳаракатлари  1919 йилда 

чиппакка чиққач, Троцкий бу назариянинг геосиѐсий йўналишини 

Шарққа буришни таклиф қилган. 

       “Поссибилизм” назарияси – Француз олими Видаль де ла 

Блашнинг геосиѐсий таълимоти. Унга кўра, инсон давлатни энг 

мақбул даражада ривожлантириш учун табиатнинг “мудроқ 

энергияси”дан (географик ҳолатидан) фойдаланиши мумкин. Реал 

мамлакатдан фарқли ўлароқ, “мумкин бўлган” давлатнинг ўз 

табиий ва социомаданий кодидан самарали фойдаланиши ҳақидаги 

тасаввурлардан иборат. Поссибилизм геосиѐсий ғояларни 

ривожлантиришда муҳим роль ўйнади, анъанавий геосиѐсатнинг 

географик детерминизмни енгиб ўтишига кўмаклашди. 

       Постиндустриал жамият – Индустриал жамият ўрнига 

келадиган ижтимоий-сиѐсий тузилма. Бундай жамиятда 

интеллектуал капитал саноат капиталидан, ҳаѐт сифати қийматлари 

бўлса – моддий даражадан устун бўлади.  

       Постиндустриал жамият назарияси – Индустриал жамият ва 

иқтисодий ўсиш босқичлари концепцияларини янада 

ривожлантирган назария. Бу ерда иқтисодиѐтда хизмат соҳаси 

устун аҳамиятга эга бўлади, университет ва тадқиқот марказлари 

янги жамиятнинг муҳим ташкилотларига айланади. Ҳокимият 

капиталистик олигархия ва корпорациялардан қарор қабул 

қилишнинг янги технологиясига эга бўлган технократ элитанинг 

қўлига ўтади. Постиндустриал жамиятда мулкчилик табиати ишлаб 

чиқариш воситасига ўзгаради. Анъанавий хусусий мулк ўз 

аҳамиятини йўқотади, унинг ўрнини шихснинг ақлий меҳнатига 

асосланган интеллектуал мулк олади. 

       Постмодерн – Постмодерн (аксилутопиялар) даври. Бунда 

маргинал ҳолат (макон, кишилар, тоифалар, маданиятлар, 

иқтисодий соҳалар) диққат марказида бўлади. Постмодерн даврида 

тамаддунлараро мулоқот ва халқларнинг ўзаро таъсири кенгаяди, 

турли анъаналар бир-бирига яқинлашади. Ўтмишни келажак билан 

алмаштирадиган авангардизмдан фарқли ўлароқ, постмодернизм 

ўтмишга келажак аломатларини “ѐпиштиради”. Постмодернизм 

даврида охирзамон ҳиссиѐти имманент тафаккурни кучайтиради, 

инсоннинг ички ва ташқи дунѐси, цивилизациялараро, океанлараро 

ва қитъалараро, атмосфера ва биосфера орасидаги маргинал 

(чегара) ҳолат бу тафаккурнинг марказида туради. 

      Протекторат (лат: protectio – ҳимоя, ҳомийлик) – заиф 

давлатларнинг қудратлироқ минтақавий ѐки жаҳон давлатларига 

қарамлик шакли. 

      Ракета ҳужумига қарши мудофаа – АҚШ ва Совет 

Иттифоқида ишлаб чиқилган ракетага қарши мудофаа системаси. 

1972 йилда СССР ва АҚШ ўртасида ракета ҳужумига қарши 

мудофаа системасини чеклаш тўғрисида Шартнома имзоланган эди. 

Кейинчалик кичик Ж.Бушнинг ташаббуси билан АҚШ бу 

Шартномадан чичиб кетди. 

       Ратцель Фридрих (1844-1904) – немис географи, этнографи ва 

социологи. Уни геосиѐсатнинг отаси дейишади. Ратцель томонидан 

илгари сурилган илмий таълимот унинг “Давлат кенгайишининг 

макон қонуни” (1896), “Сиѐсий география” (1897) ва “Денгиз 

халқлар қудратининг манбаи” (1900) асарларида баѐн этиб 

берилган. Ратцель “ҳаѐтий макон” назариясининг асосчисидир. 

      Реал суверенитет – Давлатнинг мустақил равишда ўз ички, 

ташқи ва мудофаа сиѐсатини белгилаш, шартномаларни тузиш ѐки 

бекор қилиш, бошқа стратегик қадамлар ташлаш салоҳияти. 

       Реформация – Европада XVI асрдаги диний-сиѐсий ҳаракат, 

виждон эркинлиги учун кураш. Ғарбий Европа цивилизациясининг 

қарор топишида Реформация алоҳида рол ўйнади. Инсоннинг 

шахсий виждонига эътибор Реформацияга характерлидир. 

      “Рим клуби” – Халқаро ноҳукумат ташкилоти. У ХХ асрнинг 

70-йилларидан глобал ривожланиш истиқболларини фаол ўрганиб 

келмоқда. 1968 йилда Римда ташкил этилган бу ташкилотга ўнлаб 

олимлар, жамоат ва сиѐсат арбоблари, йирик бизнесменлар ва 

молиячилар аъзо бўлиб кирган. “Рим клуби” маърузаларида жамият 

тараққиѐтининг мавжуд тенденциялари сақланиб қолган тақдирда 



 487 

“глобал фалокат” муқаррар эканлиги асослаб берилган. Клуб 

томонидан  “Шимол – Жануб” геосиѐсий концепцияси 

шакллантирилган. Бу концепцияга кўра,  саноати ривожланган 

Шимол билан ривожланаѐтган мамлакатлар ва Хитойни ўз ичига 

оладиган жануб ўртасидаги конфликт глобал инқирозлар ва 

зиддиятларнинг асосий сабабидир. “Рим клуби” қатнашчилари 

турли ижтимоий-иқтисодий системага мансуб бўлган давлатларни 

конвергенцияга (яқинлашишга, қарама-қаршиликларни барҳам 

топтиришга) ундадилар. 

      Римланд – Атлантика ва Евроосиѐ ўртасида оралиқ геосиѐсий 

макон (соҳил зонаси) ҳақидаги назария. 

       Риббентроп-Молотов битими –  Ҳужум қилмаслик ва 

Европада таъсир доираларини бўлиб олиш тўғрисида 1939 йил 23 

август ва 28 сентябрда имзоланган совет-герман шартномаси.  

Битим уруш олдидан “мажбурий нафас ростлаш” дея талқин 

этилди. Ҳозирда 1939-1941 йиллардаги дипломатик ҳужжатлар 

эълон этилгани бу Совет Иттифоқи ва Германиянинг катта уруш 

йўли билан амалган ошириладиган ҳамкорликдаги геостратегияси 

ва манфаатлар чегарасини белиглаб олишидан иборат иш 

бўлганини тушуниш имконини беради. Жаҳон ҳукмронлигига 

интилаѐтган фашистлар Германиясининг геостратегиясига инглиз 

олими Макиндернинг Ҳартланд ѐеи Евроосиѐ ғояси асос қилиб 

олинган эди. Бу ғоя асосида немис олими Ҳаусҳофер томонидан 

АҚШ ва Буюк Британияга қарши туриш имконини берадиган 

Германия – Россия – Япония геосиѐсий ўқи назарияси ишлаб 

чиқилди. Музокаралар натижасида Учлар Иттифоқи (Германия, 

Италия, Япония) билан Совет Иттифоқи ўртасида шартнома 

лойиҳаси ишлаб ҳозирланди. Бу ҳужжатда Евроосиѐ ва Африкани 

таъсир доираларига бўлиб олиш кўзда тутилди. 1-рақамли махфий 

баѐнномада тўрт давлатнинг Жануб меридиани йўналишидаги 

геостратегияси келишиб олинди. Совет Иттифоқининг асосий 

ҳудудий манфаатлари Ҳинд океани йўналишида белгиланди.  2-

рақамли махфий баѐннома лойиҳасида Туркияни Қора денгиз 

бўғозлари борасида олган мажбуриятларидан озод этиш ва уни 

Германия, Совет Иттифоқи ва Италия билан ҳамкорликка жалб 

этиш назарда тутилди. Бу давлатлар бўғозлар масаласида 

биргаликда конвенция лойиҳасини тайѐрлашлари керак эди. 

Конвенцияда Совет Иттифоқига ўз ҳарбий-денгиз кучларини 

бўғозлардан ўтказишда чекланмаган ҳуқуқлар берилиши лозим эди. 

СССРнинг Финляндия билан уруши совет армиясининг заифлигини 

ошкор этиб қўйди ва Германияни Евроосиѐ Ҳартландини якка ўзи 

бошқаришга илҳомлантирди. 1940 йил 18 декабрда Гитлер СССРга 

стретегик ҳужум режаси – “Барбаросса” режасини тасдиқлади. 

       Ривожланаѐтган мамлакатлар – Индустриал ривожланган 

мамлакатлардан ортда қолган давлатлар. Улар янги индустриал 

мамлакатлар, нефть экспорт қиладиган мамлакатлар ва ҳ.к.ларга 

бўлинади. 

       Ривожланиш жойи концепцияси – П.Савицкийнинг 

таълимоти. Ривожланиш жойи (ѐки ватани) – мазкур халқ 

этномаданий бирлик сифатида шаклланган ва атроф муҳитга 

ўрганган ландшафтларнинг такрорланмас тарзда бирикувидир. 

Савицкий “Рус тарихи ҳақида геосиѐсий қайдлар” асарида Россия 

ва Евроосиѐнинг геоэтник бирлиги ғоясини илгари сурган эди. 

       Россия-Америка муносабатлари (“оғирлик категориялари”) 
– Совет Иттифоқи парчалангандан кейин АҚШ ва Россия 

муносабатларида йўлбошчиларнинг “шахсий дўстлиги” 

категорияси устунлик қилмоқда. Бу иш шу чоққача жаҳон 

сиѐсатида бўлмаган. Россиянинг иккинчи ядро давлати статусини 

сақлаб туриши мамлакатлар ўртасидаги стратегик ҳамкорликни 

таъминламоқда. Бошқа “оғирлик категориялари”да Россиянинг 

кўрсаткичлари  АҚШга қараганда жуда паст. XXI аср бошида 

Россия аҳоли сони жиҳатидан АҚШдан (281 миллион киши) икки 

баробар, йиллик федерал бюджет ҳажми жиҳатидан (70 миллиард 

доллар) 26 марта орқада қолди.  Мудофаа харажатларига Россия (9 

млрд. доллар) АҚШга қараганда 42 баравар кам, таълимга (2,6 млрд 

доллар) эса 217 баравар кам маблағ ажратяпти.  Аҳоли жон бошига 

йиллик даромад кўсаткичи бўйича Россия АҚШдан (30 минг 

доллар) 30 баробар орқада қолди. 

       Россия. Геосиѐсий код – Энг катта ҳудудга эга бўлган буюк 

давлат. Ядро қуроли Россияга буюк давлат статусини таъминлаган 

асосий омил бўлди ва Ғарб бу билан ҳисоблашишга мажбур. Россия 

– Ғарбий Европа, Шимолий Америка ва Осиѐ-Тинч океани 

минтақасидаги иқтисодий ва технологик тараққиѐт жаҳон қутблари 

ўртасида оралиқ позицияда турадиган Евроосиѐ давлатидир. 

Жаҳонда энергия манбалари жиҳатидан энг йирик давлатдир. 

Геосиѐсий қудрат ўлчамлари мажмуи нуқтаи назаридан бу давлат 

халқаро муносабатларнинг кўпгина жараѐнларига таъсир ўтказишга 

қодир. Россия сиѐсий маконида ривожланишнинг трансмиллий 

(янги либерал), миллий-давлат ва империя моделлари ўртасида 

кураш бораѐтир. 

      Россия. Цивилизация коди – Россия тақдирида “география 

омили”га, бир томондан, катта макон ўлчамлари, бошқа томондан, 

маънавий мақсадларнинг “кенглиги” киритилган. География рус 

маданиятининг ўзига хос индикатори ролини ўйнаган. Бу ерда 

тараққиѐт йўлларини Шарқ ва Ғарб конфликти белгилаб берган. 

Кўпўлчамли коммуникация маконининг кенглиги Россиянинг 

ижтимоий-иқтисодий ривожи ва Евроосиѐда сиѐсий 

барқарорликнинг стратегик ресурсидир. Ғарб, Жануб ва Шарқнинг 

ҳозирги чақириқларига Россия “чегара ҳолати”нинг юқори 

энергетикасидан оқилона фойдаланиш билан муносиб жавоб 

бериши мумкин. 

      Россия геосиѐсий тафаккури – Жаҳоннинг энг катта давлатига 

рус масиҳчилиги ғояси характерли бўлиб, бу “Москва – Учинчи 

Рим”, панславизм ва “Жаҳон инқилоби” геосиѐсий 

концепцияларида ўз ифодасини топган. Немис, француз ва инглиз 

геосиѐсий мактаблари рус геосиѐсий тафаккурининг шаклланишига 

катта таъсир кўрсатди. Рус геосиѐсий тафаккурида ғарбчилик, 

славянпарастлик ва, айниқса, рус муҳожирлари орасида туғилган 

евроосиѐчилик катта ўрин эгаллайди. Ҳозирги вақтда жаҳон 

мероси, ғарбчилик, миллатчи большевизм, янги евроосиѐчилик ва 

рус миллатчилигидан фойдаланган ҳолда геосиѐсатнинг янги 

назарий асосини яратишга уринишлар содир бўлмоқда. 

       Россия учун Евроосиѐ лойиҳаси – Жаҳоннинг Ғарбий Европа, 

Шарқий Осиѐ ва Шимолий Америкадан иборат учта иқтисодий ва 

технологик тараққиѐт қутблари орасида коммуникация тармоқлари 

ўтиши мумкин бўлган ягона мамлакат – Россиядир. Россия учун 

Евроосиѐ лойиҳаси кўпўлчамли коммуникация маконини яратиш 

ғоясига асосланади, бу ерда мамлакат, энг аввало, Ғарб ва Шарқ 

ўртасидаги маданий мулоқот транслятори бўлиб чиқади. 

       Савицкий Петр Николаевич (1895-1968) – тарихчи, 

иқтисодчи, географ ва файласуф, евроосиѐчиликнинг 

асосчиларидан ва бош мафкурачиларидан бири. 1997 йилда унинг 

“Евроосиѐ қитъаси” китоби Москвада биринчи марта нашр этилди. 

Бу китобда олимнинг асосий фикрлари акс этган. 

        Самарали ҳудуд – Давлатнинг кишиларнинг яшаши учун 

қулай шароитлар мавжуд бўлган ҳудуди. Йиллик ўртача ҳарорат 

икки даража совуқдан паст, денгиз юзасидан баландлик 2000 

метрдан зиѐд бўлган иқлим зоналари яроқсиз ҳисобланади. 

Самарали ҳудуд кўрсаткичи жиҳатидан жаҳонда Бразилия, АҚШ, 

Австралия ва Хитой олдинда туради. Россия ҳудудининг атиги 

учдан бири (5,5 млн.км.кв.) самарали ҳудуд мезонига жавоб беради 

ва у жаҳонда бешинчи ўринда туради. Европада энг катта 

мамлакатлардан бири бўлган Украина ҳудудининг катта қисми 

самарали ҳудуд талабларига мос келади. 

        “Саҳродаги бўрон” (1991 йил 17 январь – 28 февраль) – 

АҚШ ва Ғарб давлатлари биргаликда Ироққа қарши амалга 

оширган ҳарбий операция. Ироқ 1990 йил августда Қувайтни босиб 

олган эди.  

       “Сейсмик” геосиѐсий зоналар -  Шаклланган геосиѐсий 

маконнинг парчаланишидан кейин вужудга келади. Бу вақтда эски 

сиѐсий, иқтисодий ва этник чегаралар юзага чиқади. Буни 

СССРнинг парчаланиши мисолида яққол кўриш мумкин. 

        Сепаратизм – Қандайдир ҳудудни ажратиб олишга 

йўналтирилган хатти-ҳаракатларни амалга ошириш. 

        Сиѐсатда биполярлик (икки қутблилик) – “Кучлар нисбати” 

системасининг вариантларидан бири. Бу системани ташкил 

қилувчи барча элементлар янада кучлироқ (биринчи навбатда, ядро 

қуролига эга бўлган) икки асосий куч маркази (қутб) атрофида 

бирлашади. Икки қутблилик Иккинчи Жаҳон урушидан кейин 

халқаро муносабатларнинг ўзига хос хусусиятига айланди. Ўша 

вақтда иккита улкан давлат –ўз атрофига иттифоқчиларини 

тўплаган СССР ва АҚШ жаҳоннинг асосий куч марказларига 

айланган эди. Икки лагер ўртасидаги муносабатлар ихтилоф, 

рақобат ва мафкуравий кураш билан характерланарди. “Совуқ 

уруш” даврининг икки қутблилиги XIX аср ва XX аср биринчи 

ярмига хос кучлар мувозанати ўрнига қарор топган эди. 

       Сиѐсатда кўпқутблилик – “Кучлар нисбати” системасининг 

вариантларидан бири. Ўз куч-қудратига кўра у ѐки бу даражада 

муқояса этилиши мумкин бўлган бир нечта куч ѐки кўп куч 

марказларининг ўзаро ҳаракати бу системанинг характерли 

хусусиятидир. 1960 йилларнинг охиридан бошлаб кўпқутбли 

жаҳоннинг пайдо бўлиши учун шароитлар шакллана бошлади. Ўша 

вақтдан бошлаб АҚШ ва СССР билан бирга Хитой, Япония ва 

Ғарбий Европа жаҳон куч марказларига айлана бошлади. 

       Сиѐсий география – Жаҳон харитасининг шаклланишини, 

сиѐсий кучларнинг жойлашуви ва ҳудудий бирикувини 

ўрганадиган ижтимоий-географик фан.  Давлат ҳокимиятининг 

турли органларига сайловлар натижаларини ўрганадиган электорал 

география унинг йўналишларидан биридир. 

       Силикон водийси – Юксак технологияларнинг жаҳон қутби, 

жаҳонда биринчи ва энг йирик технополис (техношаҳар). ХХ 

асрнинг 50-йилларида АҚШнинг Калифорния штатида Сан-

Франциско яқинида барпо этилган. Бу ерда университет (Стенфорд 

университети) илм-фани билан электрон ва авиакосмик 

маҳсулотлар чиқарадиган фирмаларнинг ҳамкорликдаги фаолияти 

ташкил этилган. АҚШ ялпи миллий маҳсулотининг катта қисми 

Силикон водийсида ишлаб чиқарилади. Бу юксак даражада 

ривожланган мамлакатларнинг ана шундай кўрсаткичига тенг 

келади. Силикон водийси – давлат ичидаги давлат бўлиб, энг 

ривожланган 12 давлат қаторига қўшилиши мумкин. Бу ерга ақл ва 

капитал, бизнесменлар ва дастурчилар йиғилган, бу ерда келажак 

компьютер технологиялари яратилмоқда. Силикон водийси 

“Тангридай яратиш, қиролдай бошқариш, қулдай ишлаш керак” 

деган тамойил асосида яшамоқда.  

      Симметрик муносабатлар – Халқаро муносабатлар шакли; 

бунда бир мамлакатдаги ҳодисалар иккинчи мамлакатнинг ички 

сиѐсатида акс этади. АҚШда яҳудий лоббисининг таъсири 

чекланган Республикачилар партиясининг ҳокимият тепасига 

келиши Россияда яҳудийлар бизнесига ҳужум бошланишига олиб 

келди. Яҳудийлар асосий роль ўйнайдиган Демократлар партияси 

даврида бу иш юз бермаган бўларди. 

       Совет геосиѐсати – Ленин ва Сталин геосиѐсати фарқланади. 

Ленин геосиѐсатининг асосига жаҳон пролетар инқилоби ғояси 

қўйилган эди. Сталин геосиѐсати Совет Иттифоқининг геосиѐсий 

қудратини вужудга келтириш ва социалистик лагер ҳудудларини 

кенгайтириш заруриятидан келиб чиққан. Бу иккита турлича 

ѐндашув давлат раҳбарларининг норасмий  номида ўз аксини 

топган эди. Ленинни “жаҳон пролетариати доҳийси” деб аташган 

бўлса, Сталинни “халқлар отаси” дейишарди. Совет давлатининг 

кейинги раҳбарларида геосиѐсий тафаккур бўлмаган ва улар давлат 

қудратидан ҳокимият учун курашда фойдаланганлар. 

       Совет цивилизацияси – Коммунистик партия раҳбарлигида, 

кўпдан-кўп кишиларни қурбон этиш ҳисобига яратилган 

цивилизация. Бу цивилизацияда кишиларга нисбатан кўп ижтимоий 

кафолатлар (текин турар жой, медицина хизмати, таълим ва ҳ.к.лар) 

берилган, лекин улар иқтисодий эркинликдан ва асосий кўпчилиги 

мустақил фикрлашдан маҳрум этилган. Собиқ Совет Иттифоқида 

анъанавий жамият йўқ қилинди, лекин фуқаролик жамияти барпо 

этилмади. Йўқ қилинган жамоалар ва табақалар, заифлашган оила 

ўрнини “партия”, “касаба уюшмаси”, “комсомал” каби уюшмалар 

олди. АҚШдан фарқли ўлароқ, яқин ўтмишда “денгиздан 

денгизгача чўзилган” улкан давлат бўлган Россия империяси 

(СССР) Узоқ Шарқда иқтисодий ва технологик марра барпо эта 

олмади. Натижада у Осиѐда геосиѐсий мавжудлигини йўқотибгина 

қолмади, балки мамлакатнинг ҳудудий бутунлигини ҳам хавф 

остида қолдирди. 

        “Совуқ уруш” – Улкан давлатларнинг 1946-1991 йиллардаги 

ҳарбий-сиѐсий ва иқтисодий қарама-қаршилиги. 

        Социал-дарвинизм – Дарвинизмни ижтимоий фанлар ва 

геосиѐсий назарияларга татбиқ этиш. Бу оқим географик 

детерминизм билан бир қаторда анъанавий геосиѐсатнинг 

негизларидан биридир. Ижтимоий ва биологик организмлар 

ўртасида аналогиялар қилади. Табиий танланиш ва яшаш учун 

кураш назариясини сиѐсий системаларга татбиқ қилади. 

       Социал стратификация – П.Сорокиннинг айтишича, 

аҳолининг иерархияли рутбалар доирасида синфларга бўлиниши. 

Унинг моҳияти жамият аъзолари ўртасида ҳуқуқ ва имтиѐзлар, 

масъулият ва вазифалар, ҳокимият ва таъсир кучи тенг 

бўлинмаслигидан иборат. Социал стратификация  учта: иқтисодий, 

сиѐсий, профессионал шаклларнинг мавжудлигида ўз аксини 

топади. 

       Социал стратификация назарияси – АҚШ социологи 

Питирим Сорокиннинг таълимоти. Бу таълимотга кўра, чексиз 

иқтисодий тараққиѐтнинг кўпдан-кўп тарихий “қонуниятлари”  

асоссиз бўлиб чиқди. Тарих башариятнинг гуллаб-яшнаш ѐки 

таназзул томон кетаѐтганини аниқ тасдиқлаш учун асос бермайди.  

Рўй бераѐтган сиѐсий, иқтисодий ва бошқа жараѐнлар, масалан, 

монархиядан республикага, диктатурадан демократияга ѐки 

буларнинг тескариси бўлган жараѐнлар доимо бир йўналишда 

содир бўлмайди, яъни улар мутлақ характердаги тенденция эмас. 

       Социомаданий ҳудудлилик – Цивилизация геосиѐсатида 

кўпўлчамли коммуникация маконининг конфликтли тузилмаси 

орқали ривожланишнинг стратегик ресурси. Табиат яратган 

заҳиралардан фарқли ўлароқ, социомаданий ҳудудлилик фақат 

маърифатли ирода томонидан амалга оширилиши мумкин. 

       Соҳил зонаси – 1. Табиий, иқтисодий, демографик ва бошқа 

жараѐнларнинг ўзаро интенсив ҳаракати билан характерланадиган 

қуруқлик-денгизнинг туташув зонаси. 2. Кенг талқин қилинадиган 

геосиѐсий тушунча. Анъанавий геосиѐсатда – Денгиз ва Қуруқлик 

қарама-қаршилигининг туташув зонаси, геосиѐсий экспансия 

(Римланд) учун олдинги марра. Геоиқтисодиѐтда – турли хўжалик 

системалари (масалан, эркин иқтисодий зоналар) орасидаги 

туташув зонаси. 

      Спайкмен Николас (1893-1943) – Американинг 1930-1940 

йиллардаги геосиѐсатининг атоқли назариѐтчиси. У адмирал Мэҳен 

назариясининг давомчисидир. Йел университетининг Халқаро 

муносабатлар институтига раҳбарлик қилган. Геосиѐсатга миллий 

хавфсизлик манфаатлари йўлида самарали халқаро сиѐсат ишлаб 

чиқишга имкон берадиган таҳлил методи сифатида қараган. Унинг 

1944 йилда нашр этилган “Жаҳон географияси” китобида 

“Ҳартланд-Римланд” геосиѐсий таълимотининг асосий қоидалари 

баѐн этилган. Олимни “америка Ҳаусҳофери” деб аташган.   

      СССРда қайта қуриш (1985-1989) – Совет тоталитар 

системасини ислоҳот қилишга қаратилган сиѐсий йўл. Қайта қуриш 

мамлакат ички ҳаѐтида ошкораликка, фикрлар хилма-хиллигига ва 

жаҳонда “совуқ уруш”нинг тугашига олиб келди.  Шунингдек, 

қайта қуриш СССРнинг парчаланишига олиб келган асосий 

сабаблардан бири бўлди. 

      СССРнинг геосиѐсий доктриналари – Жаҳон инқилоби 

доктринаси 1930 йилларда алоҳида олинган бир мамлакатда 

социализм қуриш сиѐсатига алмаштирилди. Иккинчи жаҳон 

урушидан кейин СССР ядро қуролига эга бўлган улкан давлатга 

айланди. Бу давлатнинг ташқи сиѐсий доктринаси душманга 

олдини олувчи (превентив) зарба бериш мумкинлигини, 

социалистик лагерни ҳимоя қилишни ва Учинчи дунѐ 

мамлакатларидаги аксилимпериалистик миллий-озодлик 

ҳаракатларини ҳар томонлама қўллаб-қувватлашни кўзда тутар эди. 

       Стратегик пойтахт (дунѐ шаҳри) – Жаҳон даражасидаги 

локаллаштирилган геосиѐсий қутб. Жаҳон геосиѐсий маконида 

ҳозирги вақтда – Вашингтон, келгусида эҳтимол – Пекин бўлиши 

мумкин. Жаҳон геоиқтисодий маконида Нью-Йорк, Франкфурт, 

Токио, Шанхай жаҳон молиявий марказлари ҳисобланади. Шарқий 

Европада СССР тарқалганидан кейин Москва дунѐ шаҳри 

ҳисобланади. 

       Стратегик маҳсулот – Миллий хавфсизликка зарар 

етказилишининг олдини олиш мақсадида экспорт этишда 

чекланадиган, назорат қилинадиган ѐки тақиқланадиган энергетика 

ва озиқ-овқат хом ашѐси, ускуналар, технологиялар, ноу-хаулар ва 

шу сингари маҳсулотлар.  

       Стратегик ҳамкорлик – Тегишли давлатлар ва халқлар 

манфаатлари ва узоқ муддатли мақсадларининг умумийлиги ѐки 

яқинлиги. Англаб олинган ўзаро боғлиқликни, бир-бирини яхши 

билиш ва ҳурмат қилишни, тенглик ва ўзаро ѐрдамни назарда 

тутади. Давлатлар ўртасидаги устувор сиѐсий ва иқтисодий 

ҳамкорлик тўрисидаги халқаро битимлар. 

       Стратегия – Давлатнинг узоқ муддатли мақсадларга эришишга 

йўналтирилган кенг миқѐсли қарорлари системаси ва объекти. 

Халқаро муносабатларда стратегик ҳамкорлик тушунчаси ҳам кўп 

ишлатилади. 

       Субсидиарлик тамойили – Ижтимоий муносабатларда шахс 

ҳуқуқлари ва манфаатларининг ҳар қандай бирликнинг ҳуқуқлари 

ва манфаатларидан устун туриши тамойили. 

       Суверен давлат (миллат-давлат) – Жаҳон сиѐсати ва халқаро 

муносабатларнинг асосий субъекти. Давлат жамиятни сиѐсий 

ташкил этишнинг асосидир. Бошқарув шаклига кўра – монархия ва 

республика, тузилма шаклига кўра – федератив ва унитар давлатлар 

бўлади. 

       Суверенитет – ички ва ташқи ишларда давлатнинг 

мустақиллиги. 

        Супер (улкан)этнос – Л.Н.Гумилевнинг фикрича, ички 

маънавий қардошлик, психологик жиҳатдан жуда ўхшашлиги ва 

ўзаро рағбат (комплиментарлик) ришталари билан ўзаро боғланган 

(жипслашган) халқлар. Суперэтнос 1200-1500 йил умр кўради. 

        Тактика – Давлатлар жаҳон сиѐсатини юргизиш ѐки жаҳонда 

алоҳида ўрин эгаллаш учун турли-туман стратегия ва тактика 

ишлатади. Геосиѐсий адабиѐтда тактика – давлатнинг стратегик 

вазифаларини (доктриналарини) таъминлашга қаратилган сиѐсий 

технологиядир.  

       Талассократия (юнонча: talassa – денгиз ва kratos – 

ҳокимият) – Ҳарбий-денгиз ва савдо флотига эга давлатларнинг 

денгиз қудрати. 

       “Тамаддунлар тўқнашуви” – Америкалик сиѐсатшунос 

Сэмюэл Ҳантингтоннинг концепцияси. Бу концепцияга кўра, икки 

қутбли дунѐ системаси барҳам топгандан кейин христиан ва ислом 

цивилизациялари тўқнашуви мумкин эмиш. Этномаданий 

минтақавийлик тенденциялари ва этнослараро маргинал 

конфликтлар анъанавий ахлоқ, тарих ва маданиятда мавжуд 

тафовутларга боғлиқ. Ҳантингтоннинг айтишича, Ғарбнинг 

ҳукмронлиги поѐнига етади. Ғарб маданияти ва қадриятлари бутун 

дунѐ учун универсал бўлиши мумкин эмас. Бунга уринишлар жуда 

оғир оқибатларга сабаб бўлиши мумкин. 

       Тарихий тараққиѐт концепцияси – Тарихий тафаккур 

назариясида тарихий тараққиѐтнинг иккита концепцияси 

шаклланган. Жаҳон тарихий концепцияси (И.Гердер, К.Ясперс ва 

б.)  ягона умуминсоний маданиятни шакллантиришни асослаб 

берган. Маданий тарихий концепция (Г.Рюккерт, И.Данилевский, 

К.Леонтев, О.Шпенглер, А.Тойнби, П.Сорокин, Л.Гумилев) ягона 

умуминсоний маданиятни инкор қилади. Бу назария этносферани 

ѐши чекланган маданиятлар (цивилизациялар) мажмуи сифатида 

тақдим этади.  

       Тарихнинг географик ўқи (ѐки Ҳартланд) – Х.Макиндернинг 

атамаси бўлиб, жаҳон геосиѐсий маконида марказий ўрин 

тутадиган Евроосиѐнинг қитъа ичи ўқ майдонини билдиради. 

Макиндернинг фикрича, ўрта ўқни эгаллаш жаҳон ҳукмронлигига 

йўл очади. Турли даврларда Шарқий Европа ва Совет Иттифоқини 

Ҳартланд деб аташган. 

       “Тарихнинг ўлими” – Америка сиѐсатшуноси Ф.Фукуяманинг 

концепцияси. Концепция икки қутбли дунѐ тартиботининг 

ҳалокатидан кейин давлатнинг энг оқилона шакли сифатида Ғарб 

типидаги либерал демократиянинг “тўла ва узил-кесил” ғалабаси 

ғоясига суянади. Бу концепция “совуқ уруш” тугаганидан кейин 

неолиберал романтизми тўлқинида пайдо бўлди, лекин замон 

синовига бардош бера олмади. Ф.Фукуяма “Тарихнинг ниҳояси ва 

охирги инсон” китобида (1992) жаҳон тарихида содир бўлган 

фундаментал ўзгаришларни тилга олган. ХХ аср мафкуравий 

зўравонлик билан ўтди. Аср мобайнида либерализм мутлақ 

монархия, жаҳонни ядро уруши жаҳаннами қаърига улоқтириш 

билан таҳдид этаѐтган большевизм, фашизм ва янги марксизм 

билан курашишга мажбур бўлди. Фақат аср охирига келиб 

капитализм ва социализмнинг конвергенцияси (яқинлашиш, 

бирлашиш) ўрнига яна ғарб либерал демократияси тантанаси даври 

бошланди. 

       Ташқи яримой (ѐки орол яримойи) – Талассократик таъсир 

зонасига кирувчи геосиѐсий маконни (Буюк Британия, Шимолий ва 

Жанубий Америка, Жанубий Африка, Япония) билдирувчи атама. 

Ҳозирги вақтда – атлантизмнинг стратегик назорати остидаги зона. 

       Тейлор П.Ж. – Британия географи, геосиѐсатда геоиқтисодий 

йўналиш асосчиларидан бири.  1982 йилдан бери чоп этилаѐтган 

халқаро “Сиѐсий география” журналининг муассисларидан бири ва 

биринчи муҳаррири. У халқаро муносабатлар системасида мутлақ 

раҳнамо бўлган давлатларнинг геосиѐсий гегемонлиги масаласини 

тадқиқ қилди.Тэйлор “геосиѐсий код” тушунчасидан кенг 

фойдаланди. Код миллий манфаатлар, таъсир доираси, қўшни 

мамлакатлар билан муносабатлар ва ташқи олам билан ўзаро 

таъсирнинг бутун соҳаларини ўз ичига олади. Олим жаҳон 

тартиботи трансформациясида геосиѐсий жўшқинлик (динамика) 

тушунчасини илмий истилоҳга киритди ва сиѐсатнинг глобал, 

миллий-давлат ва маҳаллий даражаларини узвий боғлаб, 

Валлерстайннинг “дунѐ-систем” ѐндашувини чуқурлаштирди. 

        Телекоммуникация – Маълумотларни рақамли усулда узатиш 

ва коммуникациясига асосланган, риштали-оптик ва космик алоқа 

каналларига мўлжалланган алоқа воситаси. Телекоммуникация 

давлатнинг муҳим стратегик заҳираларидан биридир. 

       Теллурократия (юнонча: tellus – ер ва kratos – ҳокимият, 

куч, қудрат ) – Очиқ денгизлардан узоқ жойлашган давлатларнинг 

қитъа қудрати.  

       “Темир парда” – Социалистик лагерни яккалаб қўйиш 

режими. Бу ғоя У.Черчиллга оиддир. У 1946 йил 5 мартда 

АҚШнинг Фултон шаҳрида сўзга чиқиб, Европага коммунистик 

таҳдид мавжудлиги тўғрисида огоҳлантирган эди. 

       Теософия – Универсал дин доктринаси. XIX аср охири ва ХХ 

аср бошларида Ғарб мамлакатлари, Ҳиндистон ва Россияда бу 

таълимотнинг издошлари кўп бўлган. “Теософия жамияти”ни 

яратган Елена Блаватская қудратли коинот энергиясини ўзида 

жамлашга қодир бўлган инсонни “макрокоинотдаги микрокоинот” 

(“катта оламдаги кичик олам”) деб атаган. Теософия битмас-

туганмас маънавий қувват манбаи асосида жаҳонни универсал 

ташкил этишни таклиф қилади. 

      Техношаҳар (технополис) – Юксак технологиялар 

яратиладиган ва ишлаб чиқариладиган, интеллект ва капитал 

жамланган эркин зона (Қаранг: Силикон водийси) 

       Тийиш сиѐсати – 1. Бир давлат ѐки давлатлар гуруҳининг 

бошқа давлат (ѐки давлатлар гуруҳи)га нисбатан тўғридан-тўғри 

тажовузи ѐки экспансиянинг бошқа турларининг олдини олишга 

йўналтирилган чоралар мажмуи. Бунда босқинчи ѐки тажовузкор-

экспансиячи давлатга қилмоқчи бўлган тажовузининг эҳтимол 

тутилган ѐмон оқибатларини очиқдан-очиқ аѐн этиш тийиш 

сиѐсатининг асосий компонентидир. 2. Бошланган тажовуз ѐки 

экспансия оқибатларини энг кам даражага тушириш учун 

тажовузнинг миқѐсларини торайтиришга йўналтирилган чоралар 

мажмуи. 

       Тойнби Арнольд (1889-1975) – инглиз тарихчиси ва 

социологи, тарих фалсафасининг “устун”ларидан бири, тарихий 

тараққиѐт назариясининг муаллифи.  У ўзининг 12 жилдлик 

“Тарихни англаш” асарида (1934-1961) инсониятнинг ягона тарихи 

мавжудлигини инкор этади. Олим маданиятларнинг макон-замон 

алоқаларининг ижтимоий ва психологик оқибатларини таҳлил этиб, 

“Чақириқ – Жавоб” цивилизация назариясини илгари сурди. У 

тарихни англашни инсониятнинг ўзини ўзи англаши жараѐни 

сифатида талқин этган. 

       Толибон – 1994 йилда пайдо бўлган экстремистик диний-

сиѐсий ҳаракат. 1996 йилдан 2001 йилгача Афғонистонда ҳокимият 

тепасида бўлди. Афғонистондаги афғон қочоқлари лагерларидан 

чиққан собиқ мадраса талабалари бу ҳаракатга раҳбарлик қилдилар. 

Ҳаракатни АҚШ Марказий Разведка Бошқармаси ва Покистоннинг 

ҳарбий разведкаси қўллаб-қувватлади. 

       Тоталитаризм (лат: totalis – бутунлай, бирга) – Жамиятни  

ҳукмрон элитага (доҳий ѐки фюрерга)  тўла тобе этишдан иборат 

зўравон сиѐсий ҳокимият системаси. Жамият ҳаѐтининг барча 

соҳаларини назорат этувчи авторитар давлат шакли. 

       Трансмиллий корпорациялар (ТМК) – Жаҳон хўжалигининг 

қовурғасини ташкил этувчи халқаро ишлаб чиқариш 

бирлашмалари. ТМКларнинг аксарияти Америка, Европа ва 

Японияга мансубдир. Йирик ТМКларнинг кўпчилиги аллақачондан 

бери миллий бизнес чегараларидан ташқарида фаолият 

юргизмоқда. ТМКлар ўз иқтисодий куч-қудратига кўра кўпгина 

давлатлардан устун туради. Масалан, Япониянинг “Митсубиши” 

корпорацияси ишлаб чиқарилган маҳсулот ҳажмига кўра фақат 21 

давлатдан орқада туради холос. 

       Трансформация (транзит) даври – Ҳозирги халқаро 

муносабатларнинг характеристикаси. Икки қутбли дунѐ 

тартиботидан зиддиятли глобаллашув жараѐнлари юз бераѐтган 

янги системага ўтиш (ўзгариш). 

       Трансчегара ҳамкорлиги – Чегарадош минтақа 

давлатларининг тинч-тотув иқтисодий интеграцияси шакли. 

Европада кенг тарқалган. 

       “Трумэн доктринаси” – АҚШнинг “совуқ уруш”ни бошлаш 

йўналишида ташлаган биринчи қадами. АҚШ президенти Гарри 

Трумэн 1947 йил 12 мартда Конгрессда сўзга чиқиб, “коммунистик 

хавф” мавжудлиги тўғрисида баѐнот берди ҳамда Греция ва 

Туркияни молиявий жиҳатдан қўллаб-қувватлашни анча 

кучайтиришини эълон қилди.  

       “Тэтчеризм” ва “Рейганизм” – Инфраструктура (алоқа 

йўллари, алоқа ва энергия системалари), таълим ва илм-фан, ташқи 

савдо ва сиѐсатни истисно қилганда, барча соҳаларни 

хусусийлаштириш ва бу борадаги давлат  тартиботини бекор қилиш 

жараѐни.  

       Украина. Геосиѐсий код – Жануби-Шарқий Европадаги 

давлат бўлиб, мустақиллик йилларида ядро давлати статусини 

йўқотган. Украина ўртача ривожланган мамлакатдан жаҳон сиѐсати 

ва иқтисодиѐтининг маргиналига айланди.  

      Улкан давлатлар – Бошқа давлатлар устидан куч жиҳатидан 

устун бўлган жаҳон давлатлари. Қадимги дунѐда Рим ва Хитой 

империялари улкан давлат эди. Уларнинг қудрати ва таъсири 

асосан субминтақа даражасида бўлган. Жаҳон тартиботининг икки 

қутбли системаси учун улкан давлат функциялари характерлидир. 

АҚШ ва СССР – ХХ асрнинг улкан давлатлари бир-бирига қарама-

қарши икки гуруҳнинг фақат ҳарбийгина эмас, балки мафкуравий 

ва иқтисодий йўлбошчилари ҳам эдилар. Совет Иттифоқи 

қулаганидан кейин Россия буюк давлат бўлиб қолди. 

      Умумевропа иқтисодий макони -  Европа Иттифоқи ва 

Россиянинг геостратегик ҳамкорлигига асосланган янги иқтисодий 

тартибот концепцияси. Бу икки қутбли моделнинг мақсади 

иқтисодий муносабатларни аста-секин яқинлаштириш ва 

либераллаштиришдан иборат. 

      Умумий бозор – Бир неча давлатнинг ягона иқтисодий макони. 

Бу маконда бирлашма қатнашчиси бўлган мамлакатлар ўртасида 

эркин ва чекловсиз ҳаракат имконияти таъминланади. 

       Уруш – Сиѐсий мақсадларга эришишнинг энг номақбул ва 

қимматга тушадиган усули. 1480 йилдан 1941 йилгача 278та уруш 

бўлиб ўтган, уларнинг 78таси ѐки 28 фойизи фуқаролар уруши 

бўлган. 1800-1941 йилларда учта давлатлараро урушга битта 

фуқаролар уруши тўғри келган. 1945 йилдан 1985 йилгача жаҳонда 

160 уруш бўлган, уларнинг 151таси учинчи дунѐ мамлакатларида 

рўй берган. Бу даврда жаҳон атиги 26 кун урушсиз яшади холос.  

Ҳалок бўлганларнинг умумий сони 25-35 миллион кишини ташкил 

этди. 

     ХХ аср охирига қадар бевосита тўқнашув шаклидаги 5 хил уруш 

содир бўлган. Уларда оддий совуқ қуроллардан атом бомбасига 

қадар бўлган қуроллар ишлатилди. ХХ аср охирларида олтинчи 

турдаги – бавосита тўқнашув шаклидаги уруш пайдо бўлди. Бундай 

урушларда душманнинг иқтисодий қудрати яксон этилади, асосан 

тинч аҳоли ҳалок бўлади, ҳужум қилаѐтган томон нисбатан кам 

талафот беради. Бавосита урушда юксак даражадаги аниқ қуроллар 

ишлатилади, элетрон кураш олиб борилади, об-ҳаво шароитига 

таъсир ўтказилади. Келгусида урушларнинг еттинчи тури – ахборот 

уруши олиб борилади. Бу урушларнинг система ташкил этувчи 

компоненти – ахборот, системани бузувчи компоненти эса – атроф 

муҳит бўлади. Урушларнинг 7-турида ахборотга эга бўлган томон 

ғалаба қозонади. Бироқ бу урушнинг носимметрик характери 

ахборот системасига эга бўлмаган томонга зарба беришни 

имконсиз қилиб қўяди. Бундан ташқари, ҳужум қилаѐтган 

томоннинг ўзи террорчилар ѐки хакерлар ҳужумига гирифтор 

бўлиши мумкин.  

       Учинчи дунѐ (Жануб) – Асосан геосиѐсий Жанубга мансуб, 

кам ривожланган давлатлар. 1955 йилда Бандунгда ўтказилган 

конференцияда Шимолга альтернатива сифатида ривожланаѐтган 

мамлакатлар ҳаракати вужудга келди. Шундай қилиб, Жануб дунѐ 

тартиботининг янги элементи сифатида майдонга чиқди. 

Жаҳоннинг икки қутблилиги ўрнига уч қутблилик: Ғарб – Шарқ – 

Жануб таклиф этилди. 

        Уч томонлама Комиссия – Халқаро мондиалист ташкилот 

бўлиб, Ғарбни стратегик режалаштиришни амалга оширади. 1973 

йилда Американинг Халқаро муносабатлар Кенгаши томонидан 

таъсис этилган. Ташкилотнинг асосий мақсади – АҚШ 

бошчилигида “янги дунѐ тартиботи”ни ўрнатиш ниятида жаҳон 

иқтисодиѐтининг учта наҳанг олигархини (АҚШ, Европа ва 

Япония) бирлаштиришдан иборат. Комиссия З.Бжезинский 

раҳбарлигида АҚШ бошчилигидаги ягона жаҳон тартиботига 

ўтишнинг бир неча вариантларини ишлаб чиқди. Конвергенция 

ғояси ана шулардан биридир. 

       Фашизм (итальянча: facsismo – боғ, бирлашиш) – Тоталитар 

типдаги ижтимоий-сиѐсий ҳаракат, мафкура ва давлат режими. 

Оммавий сиѐсий партия ва “доҳий”нинг нуфузига суянадиган 

шафқатсиз режим демократик қадриятлар ва институтларга қарши 

қўйилади. Айрим миллий ѐки ижтимоий гуруҳларга нисбатан 

оммавий террор сиѐсати ўтказиш фашизмга хос характерли 

хусусиятдир. 

      Формация назарияси – Ижтимоий тараққиѐт босқичларининг 

қуйидан юқорига томон алмашиб бориши қонунийлоиги 

тўғрисидаги таълимот. 

      Фундаментализм (лат: fundament – пойдевор) – Борлиқнинг 

чинакам “асослари” ҳақидаги таълимот. Радикализм, диний, 

миллий ѐки бошқа турдаги ўтакетган ақидапарастликка риоя 

қилади. Муайян таълимотлар, доктриналарнинг бошланғич 

ғоялари, тамойиллари, қадриятлари софлигини сақлаш талаби 

билан ўртага чиққан ва буларни ўз дастуриламали қилиб олганини 

даъво этадиган ижтимоий, мафкуравий, диний ҳаракатлар. Диний, 

сиѐсий ва бозор фундаментализми фарқ қилинади. Ғарб 

христианлигида пайдо бўлган  диний фундаментализм ҳозир, 

айниқса,  исломга хосдир. Сиѐсий ва бозор фундаментализми 

Шарқий Европа учун типикдир. 

        Халқаро Валюта Жамғармаси (ХВЖ) ва Жаҳон Банки 

(ЖБ) – 1944 йил июлда Нью-Ҳемпшир штатининг (АҚШ) Бреттон-

Вуд шаҳрида бўлиб ўтган конференцияда 44 мамлакат вакиллари 

томонидан таъсис этилган молиявий институтлар. Бундай халқаро 

молия ташкилотларини яратиш ғоясини биринчи бўлиб инглиз 

иқтисодчиси Жон Кейнс (1883-1946) ўртага ташлаган эди. 

“Бреттон-Вуд Институтлари” деб аталадиган ХВЖ ва ЖБ 

Вашингтонда жойлашган. ХВЖнинг асосий вазифаси – аъзо 

мамлакатларнинг кредит-пул ва валюта курсини белгилаш 

сиѐсатини кузатишдан иборат. ЖБнинг асосий мажбурияти – 

иқтисодий ривожланишни молиялашдан, асосий мақсади – 

ривожланаѐтган мамлакатлар ижтимоий-иқтисодий тараққиѐтига 

кўмаклашишдан иборат. 

       Халқаро иқтисодий муносабатлар – Ҳозирги халқаро 

иқтисодий муносабатлар системасининг асосини жаҳон 

заҳираларини Ғарб манфаатлари йўлида қайта тақсимлаш 

зиммасига юклатилган учта халқаро институт: Трансмиллий 

корпорациялар (ТМК), трансмиллий молиявий институтлар 

(Халқаро Валюта Жамғармаси, Жаҳон Банки) ва Жаҳон Савдо 

Ташкилоти (ЖСТ) ташкил этади. Жаҳон молия ва савдо 

институтлари системаси асосан Ғарб мамлакатлари томонидан 

барпо этилган. Бу ташкилотлар ўз фаолиятида биринчи навбатда 

мана шу давлатларнинг манфаатларини ҳисобга олади. Бошқа 

давлатлар жаҳон хўжалик интеграцияси учун шаклланган 

системадан фойдаланишга мажбурдир. 

       Халқаро иқтисодий муносабатлар (ХИМ)нинг 

трансформацияси (ўзгариши) – Ўтмишда савдо ва ишлаб 

чиқариш ХИМнинг асоси бўлган эди. Ҳозирги вақтда валюта-

молия муносабатлари олдинга чиқди. Капиталнинг ишлаб 

чиқаришдан қочиши, банкларнинг ХИМ марказига айланиши 

жараѐнлари кузатилаѐтир. 

       Халқаро муносабатлар – Жаҳон тартиботини шакллантирувчи 

давлатлар ва жаҳон сиѐсатининг бошқа қатнашчилари орасидаги 

ҳарбий-сиѐсий, сиѐсий, иқтисодий ва бошқа муносабатлар. Халқаро 

муносабатларда давлатлараро муносабатлар асосий рол ўйнайди. 

Давлатлараро муносабатларда (сиѐсатда) “халқлар дўстлиги”, 

“байналмилал бурч”, “оғайниларча ѐрдам” деган тушунчалар 

бўлмайди, фақат давлат манфаатлари бўлади холос. Халқаро 

муносабатлар халқаро ва миллий хавфсизликни таъминлашнинг 

муҳим соҳасидир. 

       Халқаро муносабатлар Кенгаши (ХМК) – Американинг энг 

нуфузли ноҳукумат ташкилоти. У АҚШ сиѐсий элитасини 

шакллантиришга кучли таъсир ўтказади. Миллий чегараларни 

бекор қилиш ва глобал сиѐсий ва иқтисодий жараѐнларни 

бошқаришга қодир Жаҳон Ҳукуматини барпо этиш тарафдори 

бўлиб чиқмоқда.  Бу ташкилот Рокфеллер оиласи банкирлари 

гуруҳи томонидан бунѐд этилган. Америка либерал 

байналмилалчилик геосиѐсатининг назарий асосларини яратган 

И.Боумен 1917–1950 йилларда Кенгашни бошқарди. Кенгаш 1973 

йилда “Уч томонлама комиссия”га асос солди. Бу комиссия  

Ғарбнинг стратегик режалаштириш қароргоҳига айланди. Кенгаш 

1922 йилдан буѐн “Foreign Affairs” журналини нашр қиляпти. Бу 

журнал халқаро муносабатлар соҳасида жаҳонда энг нуфузли 

нашрлардан бирига айланди. 

       Халқаро террорчилик – Ижтимоий жиҳатдан жаҳон миқѐсида 

хавфли бўлган хатти-ҳаракатлар мажмуи. Халқаро террорчилик 

бегуноҳ кишиларнинг қони беҳуда тўкилишига сабаб бўлади, 

давлатлар ўртасидани сиѐсий, иқтисодий, маданий ва бошқа 

коммуникацияларни бузади. Террорчилик жаҳон сиѐсатининг 

субъектига айланди ва халқаро муносабатларга реал таъсир кўрсата 

бошлади. 2001 йил 11 сентябрдаги террорчилик ҳаракати ҳозирги 

халқаро муносабатлар ва халқаро хавфсизлик системасига жиддий 

зарба берди. Оддий фуқаролар тасодифий равишда ѐки махсус 

танланган тарзда (ўзига хос тимсол ѐки вакил сифатида) 

террорчилик қурбонига айланадилар, террорчилик акти эса, 

қандайдир хабар, ишора бўлиб хизмат қилади. Жаҳон 

террорчилигининг умумий “бюджети” 7 дан 30 миллард долларгача 

баҳоланади.        

       Хитой. Геосиѐсий код – Жаҳонда ягона Буюк цивилизация 

геосиѐсатини яратган давлат. Бу геосиѐсат Буюк хитой тартиботи 

фалсафасига асосланар эди. Хитой кўп асрлар мобайнида 

давлатнинг ягона чегараларини ва цивилизациясини асрашга, 

ташқи дунѐга муайян очиқликни хитой анъаналари билан 

мувофиқлаштиришга ва тийнатини ташқи хуружлардан ҳимоя 

этишга интилиб келмоқда.  

      Хитой Халқ Республикаси 1949 йил 1 октябрда эълон қилинган. 

Совет Иттифоқи бу мамлакатга коммунизм қуришда катта ѐрдам 

берди. Мамлакатлар ўртасидаги дўстлик “руслар ва хитойлар – бир 

умрга биродар” шиорида ўз аксини топди. Бироқ Хитой раҳбарияти 

кейинчалик совет тажрибасини кўр-кўрона олишдан бош тортди. 

“Маданий инқилоб” замонида совет-хитой муносабатлари 

кескинлаша бошлади, 1969 йилда эса Уссури дарѐсидаги Даманск 

оролида қуролли тўқнашув юз берди. 

      Ҳозирги вақтда Хитой, гарчи жаҳоннинг еттита етакчи давлати 

“клуби”да аъзо бўлишга даъво қилмаѐтган бўлса-да, шунга 

қарамай, улкан давлатликка реал номзоддир. Хитой мудофаа 

харажатлари жиҳатидан АҚШ, Россия, Япониядан кейин тўртинчи 

ўринга кўтарилди.  

        Хитойнинг геосиѐсий доктринаси – Мамлакатнинг бирча 

қисмларини “бир мамлакат – икки система” тамойили асосида 

ягона давлат доирасида бирлаштириш. Гонконг ва Макао қитъадаги 

Хитойга бирлаштирилганидан кейин ҳал этилмаган биргина асосий 

муаммо – Тайван масаласи қолди холос. Борган сари қудрати ошиб 

бораѐтган Хитой “танланганлар клуби” – “Буюк еттилик”ка 

қўшилишдан бош тортди. 

       Хитойнинг буюк цивилизация геосиѐсати – Девор ва Йўл 

геосиѐсатида моддийлашди. Буюк Ипак йўли ташқи дунѐга очиқлик 

рамзи бўлса, Буюк Хитой девори хитой анъаналари ва тийнатини 

ташқи таъсирлардан ҳимоя қилишни билдиради. Очиқлик ва 

ѐпиқликнинг уйғунлашувида Буюк Хитой тартиботи шаклланди. 

        Хитой триадаси (учлиги) – Жаҳонда энг уюшган мафия, 

жаҳон этник бизнесининг йирик гуруҳи. Бу учлик хитой бизнесини 

назорат этади ва маҳаллий рэкетдан (шу жумладан давлат 

рэкетидан) ҳимоя қилади. Уюшқоқлиги ва самарадорлиги 

жиҳатидан хитой триадасига итальян, рус ѐки бошқа мафиялар 

тенглаша олмайди. 

        Цивилизация ѐки тамаддун (латинча sivilis – фуқаролик, 

давлат) – Тушунчанинг том маъносини бериш мумкин эмас. 

Цивилизация ижтимоий тараққиѐт, моддий ва маънавий 

маданиятнинг даражаси ва босқичини аниқлаб беради.  

Цивилизациялар башариятнинг маънавий тараққиѐтини бошқаради, 

улар қон (славян, роман-герман) ва руҳига (православ, христиан ва 

ғарбий христиан) кўра фарқланади. Ҳозирги цивилизация – техника 

ютуқлари ва у билан боғлиқ ҳолда яратилган комфорт (роҳат яшаш 

шароити)нинг мажмуидир. Ҳозирги цивилизациялар орасида 

Ғарбий Европа (христиан), ислом, ҳиндуизмчи ҳинд, буддойи-

конфуцианчи хитой, Латин Америкасининг католик, мезоафрика 

(Қора Африка)  ва бошқаларни қайд қилиш даркор. 

        Цивилизация геосиѐсати – Формация ѐндашувидан фарқли 

ўлароқ, маданий-генетик кодлар ва архетипларнинг барқарорлигига 

асосланади. Тарих шундан гувоҳлик берадики, жаҳон 

цивилизациялари ўз тийнати ва маънавий қадриятларини асрай 

олса, у ҳар қандай ташқи таҳликага дош беришга қодир бўлади. 

Геофалсафа цивилизация геосиѐсатининг методологик пойдевори 

бўлиб хизмат қилади. 

        Цивилизация ѐндашуви – Географик ва иқтисодий 

детерминизмнинг чекланганлигини бартараф этадиган, кўпўлчамли 

коммуникация маконининг турли-туман ҳолатларидан келиб 

чиқадиган геосиѐсат. Формация ва геосиѐсий ѐндашувлардан 

фарқли ўлароқ, цивилизация ѐндашуви цивилизацияларга хос 

бўлган маданий кодлар ва архетипларнинг барқарорлигига эътибор 

қаратади. 

        Цивилизация инқирози – Жамиятнинг (ҳокимият, ҳарбий 

доктрина, иқтисодиѐт, дин ва маънавиятнинг) системали равишда 

инқирозга учраши. Ҳозирги дунѐда шарқий христиан 

цивилизацияси учун характерли ҳол. 

        Цивилизация (социомаданий, маданий-генетик) коди – У 

ѐки бу цивилизацияга (улкан этносга) мансубликнинг барқарор 

маданий-генетик белгилари. Маҳаллий трансформациянинг табиий-

географик, геосиѐсий, геоиқтисодий ва бошқа аломатларини 

интеграциялаштирган, цивилизацияларнинг ва бошқа минтақавий 

бирликларнинг кўпўлчамли катта маконининг бутунлиги ва ташқи 

таҳдидлардан мудофаасини таъминлаган тарихан вужудга келган 

алоқалар (коммуникациялар) системаси. 

        Цивилизациянинг коммуникация ўқи (умуртқаси) – Фақат 

капитал айланмаси эмас, балки ахборотнинг юксак даражадаги 

ҳаракатини таъминлайдиган коммуникация йўлаклари (масалан, 

Миср ва Хитой тамаддунлари учун катта дарѐлар, Ғарбий Европа 

учун Рейн дарѐси, шарқий славянлар учун “варяглардан 

юнонларга” бориладиган савдо йўли).  

       Цивилизациялар полицентризми (кўпмарказлилиги) – 

А.Тойнби ўзининг “Тарихни англаш” асарида 37 цивилизацияни 

тилга олган. Уларнинг 38таси гуллаб-яшнаѐтган, 5 таси 

ривожланаѐтган, 4таси турғунлик даврини бошдан кечираѐтган 

цивилизациялардир.  Тойнбининг фикрича, цивилизацияларнинг 

хилма-хиллиги  ўз-ўзига биқиниш, яккаланиш ҳолларидан кечиб 

ўтишга кўмаклашади. Шу билан айрим халқлар ва 

мамлакатларнинг жаҳонда гегемон бўлиш ҳаракатлари рўѐбга 

чиқмаслигига табиатнинг ўзи кафолат бергандай бўлади. 

Маълумки, мумтозлик ва ҳукмронлик даъвосини қилган жаҳон 

империяларининг кўпчилиги асосан ички шароитлар таъсирида 

парчаланиб кетган. 

        Цивилизация синиқлари – Цивилизациялар орасидаги 

конфликтлар, қарама-қаршилик чизиқлари.  Чунончи, Ғарб ва 

ислом дунѐси. Торроқ маънода – динлар, мафкуралар, маданиятлар 

орасида конфликт чиқиши мумкин бўлган зоналар. Масалан, 

Ҳиндистон ва Покистон, Исроил ва Фаластин, Югославия ва Ғарб 

ўртасидаги конфликтлар. 

       Цивилизация стратегиялари – Цивилизацияларнинг ўзаро 

таъсири турли тараққиѐт стратегияларини яратган. Чунончи, хитой 

цивилизацияси узоқ умри ва ворисийлиги билан кишини ҳайратда 

қолдиради. Ташқи олам билан алоқаларни узиб қўйиш ва тиклаш 

сиѐсати ўтмишда кўп марта такрорланган ва бу ҳозирги Хитойнинг 

ѐт анъаналарни ўзлаштириш зарарли эканини англаб олишига 

имкон берди. Ижтимоий тараққиѐтнинг ғарбча ғояларини кўр-

кўрона ўзлаштириш натижасида инқирозга учраган ислом дунѐси 

ҳам шундай хулосага келди. Ҳинд, малай ва бошқа цивилизациялар 

ўзига хос йўлдан боряпти. Ғарбда иқтисодий ўзгаришлар сиѐсий 

ўзгаришлар натижаси бўлиши керак, деган ишонч тарқалган. Айни 

шунинг учун ҳам демократия коммунизм устидан ғалаба қозонди.  

       Цивилизация (суперэтник) ҳудудлари – Географик 

детерминизмдан чиққан ҳолда, юксак пассионар энергияга эга 

этник маргиналларни вужудга келтирадиган суперэтник 

ҳудудларнинг биологик хусусиятлари  билан табиий экотонларнинг 

аналогиясини қайд қилиш мумкин. Инсоннинг икки ѐқлама табиати 

– биосфера ва социосферанинг маргинали – этник ҳудудларда 

иккита парадигма (“қон ва ер” ҳамда диний) асосида иккита 

энергия қутби яратади. Халқларни конфессионал аломатларига 

кўра куч билан суперэтник ҳудудларга “ажратиш” муқаррар 

равишда “қон ва ер” энергиясининг кучайишига ва, аксинча, 

тўсиқларни олиб ташлаш, этнослараро интенсив маданий ва 

иқтисодий алоқаларни вужудга келтириш руҳнинг ижобий 

энергетикаси кучайишига кўмаклашади.  

       “Чақириқ ва Жавоб” – А.Тойнбининг жаҳонга машҳур 

цивилизация назарияси. Гап цивилизациянинг замон чақириқлари 

ва атроф муҳитдан чиқаѐтган турткиларга жавоб реакцияси устида 

бормоқда. Бу назарияга кўра, цивилизациянинг яшашга қодирлиги 

ҳаѐтий муҳитни изчил ўзлаштириш имкони ва инсон фаолиятининг 

барча турларида руҳий ибтидо (ижодий куч-қувват) ривожи билан 

аниқланади. Кейинги 500 йил мобайнида Ғарбий Европа 

цивилизацияси Ер куррасининг бошқа минтақаларига маданий ва 

сиѐсий кириш борасида устунликни қўлга киритди, бу 

евромарказчилик геосиѐсатида ўз аксини топди. Усмонийлар 

қўшини 1683 йилда Вена қамалида зафарга эриша олмаганидан 

сўнг Шарқнинг Ғарб цивилизациясига ҳал қилувчи таъсири барҳам 

топди. Фақат Иккинчи Жаҳон урушдан кейин Совет Иттифоқи ва 

Шарқнинг бошқа давлатлари (Хитой, Япония) жаҳон майдонида 

яна муҳим рол ўйнай бошлади, лекин улар Ғарб дунѐсига кира 

олмади. Халқаро майдонда кучларнинг янги нисбати 

цивилизациялар орасида алоқалар муаммосини ўртага чиқарди. 

А.Тойнбининг тарихий тараққиѐтни бундай талқин этиши СССР 

парчалангандан кейин алоҳида долзарблик касб этди. Янги 

кўпмарказлилик шароитида цивилизациялараро алоқалар муаммоси 

алоҳида зарбдорлик касб этмоқда. 

        Челлен Рудольф (1864-1922) – Швед сиѐсий арбоби, 

давлатшунос ва географ. 1914 йилда “Буюк давлатлар” китобини 

чоп эттирди. Сиѐсатда географик омилнинг махсус ролини 

билдирадиган “геосиѐсат” атамасини таклиф қилган. 

        Чегара – Кўпўлчамли коммуникация маконида юксак 

энергетика зонаси. Геосиѐсатда чегаранинг иккита: чегара-чизиқ ва 

чегара-доира тури мавжуд. Чегара-чизиқ денгиз чегарасидир, 

чегара-доира бўлса, қуруқлик чегарасидир. Жаҳон миқѐсида 

фаолият юритишга даъво қиладиган геосиѐсий блокнинг вазифаси 

ўзи учун чегара-чизиқни иложи борича кенгайтиришдан, 

рақибникини имкон борича торайтиришдан иборат. 

        Чегара давлати – Цивилизация ва бошқа чегараларда 

жойлашган давлат. Цивилизациялар чегарасида барпо этилган 

давлатлар сирасига АҚШ, Канада, Австралия, Янги Зеландияни 

киритиш мумкин.  Этник ва диний чегараларда  Швейцария, 

Бельгия, Люксембург, Украина ва Қозоғистон давлатлари ташкил 

этилган. Улуан давлатларнинг қарама-қаршилиги даврида 

геосиѐсий чегараларда: Шимолий ва Жанубий Вьетнам, Шимолий 

ва Жанубий Корея, Ғарбий ва Шарқий Германия барпо этилган эди. 

        Чегара субмаданиятлари ѐки маданий-маргинал зумралар 

(жамоалар) – Цивилизациялараро мулоқотнинг – ерларни эгаллаш, 

аҳолини ерлаштириш, хўжалик жиҳатидан ўзлаштириш ва табиий 

муҳитни ўзгартиришнинг ўзига хос турткиси бўлиб хизмат қилади. 

Актив фаолиятнинг бу энергетик ресурси кўпинча ижтимоий 

тараққиѐт “локомотиви” бўлиб хизмат қилади.  Бой берилган ички 

ва ташқи дунѐ ҳасрати, ватандан айрилиққа, гуноҳкор оламга 

қаттиқ қайғуруш ва бошқа ижтимоий-психологик омиллар 

бунѐдкорлик фаолияти зарурлигига қатъий ишонч ҳосил қилади. 

Кучли ҳасрат инсонга этник майдоннинг ѐт ритми билан 

социомаданий муҳитнинг таъсирига боғлиқ. 

        Чегара танглиги (чегара энергетикаси) – Давлат ѐки 

цивилизация кўпўлчамли чегарасининг бунѐдкор ѐки емирувчи 

энергетикаси (геосиѐсий, геоиқтисодий, миллий, диний ва ҳ.к.). 

Цивилизациялар чегарасида ҳаѐтнинг нисбий осойишталигини 

таъминловчи интенсив энергия ахбороти ва савдо айирбошловини 

ташкил этиш мумкин бўлмаган чоғда, чегаралар ҳаракатга келади. 

Айниқса, миллий ва этнодиний конфликтлар хавфи катта бўлади.  

        “Чексиз адолат” – “Нотўғри йўлдан бораѐтган халқларга” 

ягона улкан давлат Америка Қўшма Штатларининг ҳарбий куч 

ѐрдамида демократия ва инсон ҳуқуқларини “ҳадя этиш”га 

уриниши. 

         Шарқ – Геосиѐсий маънода Ғарбнинг антоними ва ўз макон 

характеристикасига кўра, Ғарбдан орқада қолган Евроосиѐ ва ислом 

дунѐсини ўз ичига олади.  

        Шарқ демократиялари – Шарқда энг машҳур демократик 

давлатлар (Япония ва Жанубий Корея) Ғарб тажрибасини эркин 

ўзлаштириш натижасида эмас, балки АҚШнинг таъсири остида 

шаклланди. Генерал Макартурнинг америка ишғолчи 

маъмуриятининг қароргоҳида ѐзилган Япония конституцияси 

японлар учун чинакам миллий конституция бўлди. Гарчи 

Шарқнинг баъзи жамиятларида адолат эркинликдан устун қўйилса-

да, у бу ерда демократик жараѐнларнинг ривожига халақит 

бермайди.  

       Шарқий Европа – Анъанавий геосиѐсатда ўрта минтақа деб 

қаралади (Ҳартланд). Бу минтақа устидан назрат жаҳонга ҳукмрон 

бўлиш имконини беради. “Совуқ уруш” даврида Ғарб Ҳартланд 

(Совет Иттифоқи)ни енгишга ҳаракат қилди. Аслида Ҳартланд 

маҳаллий юқори табақаларнинг ҳокимият учун кураши натижасида 

ичдан нуради. Интеграциялашган Шарқий Европа Ғарбий Европани 

Шарқдан, ноқонуний мигрантлар ва наркотиклар киришидан асраб 

турадиган қалқон вазифасини ўтарди. Эндиликда бу тўсиқ йўқ 

бўлди. 

       Шарқий Европа Ҳамдўстлиги (Умумий бозори) – Ўз 

пойтахти ва парламенти бўлган Европа Ҳамдўстлигига ўхшаш 

ташкилот барпо этиш тўғрисида академик Н.Н.Моисеев илгари 

сурган ғоя. Шарқий славянлар – руслар, украинлар, белоруслар 

биргаликда Шарқ йўлини ўзлаштиришди, бу “икки океан” 

миллатининг пайдо бўлишига олиб келди. Ғарбда католикни қабул 

қилган славянлар яшайдиган маргинал маконлар мавжуд. Бу славян 

Шарқи ҳам, Ғарбий Европа ҳам эмас. Барча маргиналлар каби, 

Марказий ва Шарқий Европа аҳолиси ҳам ўз илдизларини рад этади 

ва бошқа маконга интилади, лекин уларни бу маконга қабул 

қилишмайди. Православ славянларнинг ўз қўшниларидан кўра, 

“ҳақиқий европаликлар” – инглизлар, итальянлар ва бошқалар 

билан мулоқот олиб боргани осонроқ. 

       Шарқ масаласи – Қора денгиз бўғозлари устидан назоратни 

ҳам ўз ичига олувчи муҳим геосиѐсий масала.  Таниқли рус 

тарихчиси С.М.Соловьев Шарқ масаласига Ғарб ва Шарқ, 

“европача” ва “осиѐча” руҳ ўртасидаги кўп асрлик ўзаро муносабат 

ва рақобат сифатида қараган эди. Бу ўзаро муносабат ва рақобат 

Евроосиѐда интеграция ва дезинтеграция жараѐнларининг кетма-

кетлигида ўз ифодасини топган. 

       Шимол – Бой Ғарбни, “олтин миллиард” мамлакатларини 

билдирувчи геосиѐсий тушунча. Бой мамлакатларнинг кўпчилиги 

географик жиҳатдан Шимолий ярим куррада жойлашган. Бироқ 

геосиѐсий маънода Жанубий ярим куррада жойлашган айрим 

давлатларни ҳам (Австралия ва Янги Зеландия) Шимолга 

киритишади. Анъанавий географиядан фарқли равишда жаҳон 

геоиқтисодий маконида барча бой мамлакатларни Шимол деб 

аташади. 

       Шимол – Жануб – Ривожланган ва ривожланаѐтган 

мамлакатлар чегарасидаги кескинликни тадқиқ этадиган геосиѐсий 

концепция. Шимолнинг унча катта бўлмаган демографик 

потенциалини ҳисобга олган ҳолда, унинг Жанубга қарши туриши 

“Жаҳон ороллари” ва “Жаҳон океани” ѐки Марказ ва чекка вилоят 

тушунчаларида акс эттирилади. 

      “Шимол чамбараги” – Академик Н.Моисеевнинг Россия учун 

ҳозирлаган геосиѐсий лойиҳаси. Геосиѐсий маънода у иқтисодий ва 

технологик ривожнинг учта жаҳон қутби ҳосил қилган Евроосиѐ 

учбурчагида алоҳида ўрин эгаллайди. Россия энг қисқа ва арзон 

алоқа йўллари туфайли бу учбурчакни бирбутун қилиб боғлайди. 

       Шмитт Карл (1888-1985) – Немис ҳуқуқшуноси, 

сиѐсатшуноси ва файласуфи. “Ер ва денгиз” ва “Ер номоси” 

асарларида геосиѐсий омилларни, уларнинг цивилизация ва сиѐсий 

тарихга тъсирини тадқиқ қилган.   

      Эзотерик (яширин) глобализм – Элиталарнинг 

байналмилаллашуви,  асосан “олтин миллиард” мамлакатларидан 

“танланган” кишиларнинг жаҳон клубини шакллантириши.      

      Экспансия – Куч марказларидан вилоятлар томонга ҳарбий-

сиѐсий, иқтисодий, маданий, диний илгарилаш. Европа 

давлатларининг океан ортига империалистик тажовузи. Ҳозирги 

вақтдаги экспансияларнинг бир тури “гуманитар интервенция” 

(НАТОнинг Косоводаги операцияси) даб аталади. 

      Экстремизм – Сиѐсат ва мафкурада экстремистик (ўта кескин 

чоралар кўриш) қарашлар ва ҳаракатлар тарафдори бўлиш. 

      Элита – Жамият имтиѐзли табақасининг ижтимоий гуруҳи. Бу 

гуруҳ у ѐки бу заҳирани ўз қўлида жамлайди, бошқарув, маданият 

ва фанни ривожлантириш функцияларини амалга оширади. 

      Эркин иқтисодий зона – Божхона, савдо ва ишлаб чиқаришда 

имтиѐзли режим бўлган ҳудуд. Халқаро иқтисодий муносабатларда 

молия капиталининг роли ошиб бораѐтгани муносабати билан банк 

зоналари ва оффшор марказлари ривожланди. Бу ерларда ишлаб 

чиқариш эмас, балки тижорий, молиявий, бошқарув, суғурта 

фаолияти асосий ўринни эгаллайди. Фан-техника тараққиѐти 

даврида эркин иқтисодий зоналарнинг кейинги авлоди пайдо 

бўлди. Булар илм-фан ва юксак технологияларни бирлаштирган 

илмий-техник зоналар ѐки техношаҳарлар (технопарклар, 

технология қишлоқлари, инновация марказлари)дир. Илк 

техношаҳар Сан-Франциско яқинида (Силикон водийси) барпо 

этилди. Эркин иқтисодий зоналарда, одатда, либерал 

иқтисодиѐтнинг барча асосий функционал типлари мавжуд бўлади. 

       Этник глобализм – Йирик диаспоралар ва этник 

корчалонларнинг ягона маконнинг шаклланишига таъсир 

ўтказиши. Бу маънода яҳудий ва хитой диаспоралари, айниқса, 

ажралиб туради. Яҳудий диаспораси кўпроқ “очиқ жамият”нинг 

янги либерал қадриятлари эгаси сифатида майдонга чиқади. “Худо 

ѐрлақаган замин”ни Америка билан ассоциация қилувчи 

яҳудийлардан фарқли ўлароқ, хитой диаспораси Буюк хитой 

тартиботи анъаналарига риоя этишади. 

      Этник лобби – Яшаѐтган мамлакатларининг ривожига ва унинг 

халқаро сиѐсатига таъсир кўрсатувчи ижтимоий гуруҳлар. Америка 

жамияти ирланд, яҳудий, занжи ва латин америкалик лоббиларнинг 

мавжудлиги билан характерланади. АҚШда грек, арман, араб, эрон 

ва хитой лоббилари ҳам муайян таъсир кучига эга. Бу мамлакатда 

энг йирик лобби яҳудий жамоасидир.У жаҳон миқѐсидаги улкан 

медиаларнинг (NBS ва CBS телеканаллари, New York Times ва 

Washington Post газеталари) соҳибидир. Яҳудий жамоасининг АҚШ 

давлат ҳокимиятининг олий органларида ва АҚШ демократик 

партиясининг юқори доираларида кўпдан-кўп вакиллари бор. 

      Этник интеграция назарияси – Этник интеграцияга интилиш 

паславянчилик, пантуркчилик, панарабчилик, панисломизм 

назарияларини яратишда намоѐн бўлди. Лев Гумилевнинг фикрича, 

географик шароитнинг ранг-баранглиги вазиятида Евроосиѐ 

халқлари учун бирлашиш ажралишдан кўра ҳамиша фойдали 

бўлган. Дезинтеграция куч ва қаршилик ҳаракатининг 

заифлашишига сабабчи бўлади. Анъанавий Ғарб ва Шарқ 

бўлиниши – негизида роман-герман дунѐси турадиган 

евромарказчиликнинг натижасидир. Бу дунѐ католик черкови 

томонидан мафкуравий жиҳатдан бирлаштирилгандир. 

        Этноцентризм (этномарказчилик) – Жаҳон тараққиѐтида у 

ѐки бу цивилизация (масалан, хитой марказчилиги ва 

евромарказчилик) марказий ўрин эгаллашини асослайдиган 

концепция. Этноцентризм ва миллатчилик маданий, суперэтник 

алоқаларни сусайтиради ва ғайриғарб мамлакатларининг 

ғарблашувига шароит яратиб беради. 

       Ядровий тенглик – АҚШ ва СССР ядро кучларининг 

тахминан тенглиги. Бу тенглик ҳолати 1970 йиллар бошида 

шаклланган эди. 

       Ядро қуроли воситасида тийиш – Бу доктринага мувофиқ, 

эҳтимол тутилган босқинчини тийиш ва чўчитишда, жаҳон 

урушининг олдини олиш ва халқаро барқарорликни сақлашда ядро 

қуроли ҳал қилувчи омил бўлиб хизмат қилади. Бу доктрина ядро 

қуроли пайдо бўлиши муносабати билан АҚШда ишлаб чиқилган 

ҳамда  НАТО ва Варшава Шартномаси ҳарбий-сиѐсий блоклари 

орасидаги муносабатларни ўн йиллар олдин белгилаб берган эди. 

       Ялта (Қрим) конференцияси (1945 йил 4-11 февраль) – 

Иккинчи Жаҳон уруши вақтида АҚШ, СССР ва Буюк Британия 

ҳукумат бошлиқларининг иккинчи учрашуви. Конференцияда 

иттифоқчиларнинг Германияга нисбатан умумий мақсадлари эълон 

этилди, Польша ва Югославия, СССРнинг Японияга қарши урушда 

иштироки масалалари ва Курил оролларини СССРга бериш 

шартлари муҳокама этилди. Ялта конференциясида янги дунѐ 

тартиботига асос солинди. Бу дунѐ тартиботи Совет Иттифоқи 

қулагунга қадар яшади. 

       Ялта сулҳи – Иттифоқчиларнинг Германия, Италия ва Япония 

устидан ғалабасидан кейин юзага келган жаҳон тартиботи (қаранг: 

Ялта конференцияси). 

        Янги евроосиѐчилик (неоевразийство) – “Эски” 

евроосиѐчиларнинг рус географи ва тарихчиси Л.Гумилев 

асарларида ривожлантирилган ғоялари. У этногенезнинг 

пассионарлик назариясини яратган. Бу таълимот Совет Иттифоқи 

парчалангандан кейин Россия геосиѐсий тафаккурининг янги 

евроосиѐчилик йўналишини шакллантиришга катта таъсир 

кўрсатди. 

      “Янги йўл” – АҚШда 1929-1933 йиллада бўлиб ўтган 

иқтисодий инқироз оқибатларини бартараф қилиш мақсадида 

ҳаѐтга жорий этилган ислоҳотлар. Президент Ф.Рузвельт фаолияти 

билан боғлиқ “янги йўл” классик эркин бозор моделидан давлат-

монополистик капитализмига ўтишдан иборат бўлган. “Янги йўл” 

оммавий ишсизликка барҳам топтирган ва иқтисодиѐтни 

жонлантириш имконини берган. Мухолифлар “янги йўл”ни 

“коммунизм рецептларига” суянгани учун танқид қилишган. 

Америка Президенти Ф.Рузвельт капитализмнинг асосларига зарар 

етказмасдан, уни ислоҳ этишга муваффақ бўлди. Кейинчалик Дэн 

Сяопин Хитойда  шундай йўл билан, яъни “капитализм 

рецептлари” асосида коммунистик системани ислоҳ этди. 

      Янги либерал глобаллашув – Инсоният иқтисодий, сиѐсий ва 

маданий ҳаѐтининг байналмилаллашуви. Бу жараѐнда 

цивилизациянинг кўпгина талаблари эътиборга олинмайди. Бу Ғарб 

фундаменталистларининг бозор ва жаҳон адолати ҳар нарсадан 

кучли экани  тўғрисидаги таълимотидир. Миллий хавфсизликка 

таҳдид бўлган янги либерализмга ишонч хавфли хомхаѐл бўлиб 

чиқди. Янги либерал глобаллашув советлардан кейинги 

давлатларда миллий бойликни талон-торож этишга ва капитални 

чет элга олиб чиқиб кетишга кўмаклашди. 

       Янги мондиализм – Бозор ва демократия асосида 

инсониятнинг сайѐравий миқѐсда мавжудлиги лойиҳаси. Ўз 

мазмунига кўра жаҳонни қайта қуришдан иборат бу геоиқтисодий 

лойиҳа атлантизм ва мондиализм ўртасида оралиқ вариантдир.  

       “Янги социал-демократлар” – Фуқаролик жамиятининг 

давлат коллективизми ва янги либерал индивидуализм ўртасидан 

ўтадиган “учинчи йўли” тарафдорлари. Бу йўлда жамият ҳам, 

индивид ҳам эмас, балки кишилараро муносабатлар 

(коммуникациялар) ҳал қилувчи ижтимоий элементга айланади. 

Хусусий мулк шаклларига муносабат ҳам ўзгаради. Жисмоний ва 

молиявий капитал билан бирга билим, ғоялар ва ижодий меҳнат 

билан ўлчанадиган интеллектуал бойликнинг роли кучаяди. 

       “Янги социализм” – Фуқаролик жамиятини 

ривожлантиришнинг “учинчи йўли”. ХХ асрда ғарб социал-

демократияси социалистик ижтимоий тузумга ўтиш шиоридан воз 

кечди. Ижтимоий эҳтиѐжларга ва бошқа хайрия эҳтиѐжларига 

ажратиладиган маблағлар давлат бюджетига жуда оғирлик қилди.  

Аҳолининг кексайиши ва муҳожирлар оқими натижасида 

ижтимоий таъминот, нафақалар ва соғлиқни сақлашга 

ажратиладиган маблағлар бир неча баробар ошиб кетди. Шунинг 

учун ҳам меҳнатга янгича ѐндашув шакллана бошлади. 

“Ишламаган – тишламайди” шиори “Ишламаган – нафақа олмайди” 

деган шиорга алмаштирилди. 

         “Янги ўнглар” – ХХ асрнинг 60–70-йилларида Европада 

мавжуд бўлган геосиѐсий оқим. Бу оқим ғоявий жиҳатдан урушдан 

олдинги немис континенталчи геосиѐсатчилари концепциялари 

билан боғланган. Улар келажакни “Катта маконлар”да ҳамда 

атлантизмга ҳам, мондиализмга ҳам  қарши туришга қодир Европа 

“Федерал империяси”да кўрган эдилар. Франция президенти, 

“континенталчи” Шарль де Голль мамлакатни НАТОдан чиқарди, 

Германия ва СССР билан алоқаларни мустаҳкамлади. У келгусида 

“Атлантикадан Уралгача Европа” барпо этишни режалаштирган 

эди. 

      Ҳаусҳофернинг шогирди ва давомчисиман, деган бельгиялик 

Жан Триар ўзини “миллатчи большевик” деб атар эди. У 

“Владивостокдан Дублинга қадар евросовет империяси” 

лойиҳасини ўртага ташлади. “Янги ўнглар” ва “миллатчи 

большевиклар” тарафдори бўлиб чиққан австриялик олим ва 

генерал Йордис фон Лохаузен Европа қитъаси талассократия 

таъсири ва назоратидан чиқиши лозим, деб ҳисоблар эди. У 

Германияни бирлаштириш, шу жумладан бир неча давлат орасида 

бўлиб олинган тарихий Пруссияни Германияга бирлаштириш учун 

курашган. Генералнинг фикрича, пойтахти Кенисберг (Берлин 

ўрнига) бўлган бирлашган Германия Россия билан инглиз-саксон 

талассократиясига қарши йўналтирилган иттифоқ тузиши муқаррар 

эди. 

      Янги ғарбчилик – Россия геосиѐсатининг 90-йиллар бошидаги 

йўналиши. Бу таълимот Шарқий Европада емирувчи рол ўйнади, 

“қонуний элита”нинг ҳокимият тепасига чиқишига ва жиноят-

коррупция аралашган демократиянинг қарор топишига 

кўмаклашди. 

        Япония. Госиѐсий (геоиқтисодий) код – Иқтисодий 

ривожланиш жиҳатидан жаҳонда иккинчи ўринда турадиган 

давлат. Жаҳон ишлаб чиқаришида Япониянинг ҳиссаси 10 %ни 

ташкил қилади. Осиѐ-Тинч океани минтақасида биринчи  

постиндустриал мамлакат бўлиб, юксак технологиялар даврига 

кирган. Осиѐда иқтисодий жиҳатдан ягона улкан давлат бўлишига 

қарамай, минтақавий йўлбошчиликка даъво қилмайди. Энергетика 

ва табиий заҳиралари чекланганига қарамай, Япония ХХ асрнинг 

иккинчи ярмида  меҳнатсеварлик намуналарини кўрсатди ва 

тараққиѐтда юксак суръатга эришди. Япония АҚШнинг ҳомийлиги 

остидадир ва минтақавий ҳукмронликка интилмаяпти. 

       Япония. Цивилизация коди – “Кунчиқар мамлакати” миллий 

анъаналарга суянган ҳолда фаровонликка эришди. Японлар 

унчалик диндор эмас, уларнинг кўпчилиги ўзини айни вақтда ҳам 

синтоист, ҳам буддойи, ҳам христиан ҳисоблайди. Японлар учун 

нима мақсадга мувофиқ бўлса, ўша адолатлидир. Барқарорликка, 

мувозанат ҳолатига эришишга ва ижтимоий тенгликка интилиш, 

кескинликдан қочиш уларнинг асосий хусусиятларидир. Японияда 

ўта бой ва ўта камбағал кишилар жуда оз. Менежмент япон 

коллективизмига асосланади. Фирмада ишловчи кишилар 

орасидаги ўзаро муносабат худди оиладаги каби ташкил этилади. 

Японияни этник ранг-баранг ва прагматик мамлакат деса бўлади.  

       Яширин жамиятлар – Сиѐсий, корчалонлик (иқтисодий), 

диний-мистик, интеллектуал ва бошқа ташкилотлар. Масалан, 

масонларнинг ложалари, талабалар биродарлиги ва ҳ.к. Асосида 

Интеллект (Ақл) ва Капитал турадиган ғарбий христиан 

цивилизацияларида олигархлар ва интеллектуалларнинг жаҳон 

клублари (масон ложалари ва орденлари) кенг ѐйилган. Жаҳон 

фитнаси ѐки бирлиги назарияси улар фаолиятига асос қилиб 

олинган. Бу назарияга мувофиқ, жаҳонни Капитал ва Интеллект 

бошқаради. Сиѐсатчилар ѐлланма хизматчилардир ва вақтинча 

сиѐсий ҳокимият тепасига чиқиш учун уларга реклама лозим. 

Каритал ва Интеллект вакиллари бундай рекламага муҳтож эмас.   

       Яширин ижтимоий муносабатлар – Жисмоний шахснинг 

пора ѐки қулларча содиқлиги эвазига ижтимоий статусининг 

ошиши, давлат заҳираларидан фойдаланиш ҳисобига бойиши. 

Яширин ижтимоий муносабатлар Шарқий Европа мамлакатлари 

миллий хавфсизлигига таҳлика туғдиради ва православ 

цивилизациясининг ҳалокатига йўл очади. 

       Яширин иқтисодий муносабатлар – Солиқлардан бош 

тортиш ва криминал иқтисодиѐт мавжуд бўлган иқтисодий 

“модел”. 

        “Ўрта Европа” (Mitteleuropa) – Марказий Европа геосиѐсий 

концепцияси. Бу концепция Германиянинг қўшнилар ҳисобига ўз 

ҳудудини кенгайтиришга интилишини, Ўртаер денгизи ва Яқин 

Шарққа чиқиш имконига эга бўлишга уринишини акс эттиради. 

        Ўрта океан – Н.Спайкменнинг атамаси. Европа ва Шимолий 

Америка учун ягона геосиѐсий макон сифатида Атлантика 

океанини кўрсатади. 

       “Ўқ минтақа” – Колумбдан олдинги Ўртаер денгизи; ҳозирги 

Россия. 

      Қадимги юнон тамаддуни – Ўртаер денгизи социомаданий 

системаси. Қадимги Юнонистон – фақат географик маконгина 

бўлиб қолмай, балки Ақл қуввати билан эришиладиган ҳолат 

ҳамдир. Буюк юнон тамаддуни Европа ва Осиѐга хос ютуқларни 

ўзида бирлаштирган эди. Юнон ижтимоий ва сиѐсий тафаккури 

учта буюк тушунчага: космос, шаҳар (полис) ва руҳга асосланган. 

        Қитъа (Қуруқлик, Евроосиѐ) – Теллурократияни билдирувчи 

геосиѐсий атама. 

        “Қонуний элита” – Шарқий Европанинг трансформацияси 

даврида ижтимоий-сиѐсий ҳаѐт юзасига чиққан маргинал ижтимоий 

қатлам. Ахлоқ қоидаларига риоя қилмайдиган, қонун йўл 

қўйганидан кўпроқ неъматларни қўпориб олишга қобилиятли 

жисмоний шахсларнинг ҳокимиятга кириши. 

        Қора денгиз бўғозлари – Геосиѐсатда, айниқса, Шарқ 

сиѐсатида Қора денгиз бўғозларини назорат қилиш ҳал қилувчи 

аҳамият касб этади. Биринчи Жаҳон уруши бошлангандан кейин 

1915 йилда махфий инглиз-француз-рус битими имзоланди. Бу 

битимга кўра, Истанбул ва Қора денгиз бўғозлари Россия 

империяси таркибига кириши керак эди. Аммо кейинги воқеалар бу 

режани амалга оширишга халақит берди. 1936 йилда Монтрѐда 

(Швейцария) СССР, Туркия, Франция, Болгария, Руминия, 

Югославия, Греция, Австралия ва Япония иштирокида Қора денгиз 

бўғозларининг режими ҳақида конференция бўлиб ўтди. 

Конференцияда 1922-1923 йиллардаги Лозанна конференциясининг 

қарорлари қайта кўрилди ва Туркияга Бўғозлар зонасини янгидан 

ҳарбийлаштириш, ремилитаризация қилиш ҳуқуқи берилди. Барча 

мамлакатларнинг савдо кемалари тинчлик вақтларида ҳам, уруш 

вақтларида ҳам бўғозлардан эркин ўтиш ҳуқуқига эга. 

        Қора денгиз. Геосиѐсий код – Қора денгиз Евроосиѐнинг 

геосиѐсий марказида жойлашган. Евроосиѐ цивилизацияларининг 

геосиѐсий ва социомаданий чегаралари шу ердан ўтади. 

Минтақанинг энг характерли хусусияти – Ғарб – Шарқ ва Шимол – 

Жануб ўқида геосиѐсий икки қутбли эканидир. Қора ва Азов 

денгизлари халқаро иқтисодий муносабатлар учун ғоят муҳим 

аҳамиятга эга. Қулай нақлиѐт имкониятларига эга бўлган бу 

минтақадаги вазиятга геосиѐсатда энергетика омилининг кучайиши 

таъсир ўтказади. 

        Қора ўпқон – Ҳозирги атлантчиларнинг геосиѐсий 

қарашларида Ҳартланднинг Евроосиѐ макони (Шарқий Европа ва 

Россия) тушунилади. 

        Қуролланиш пойгаси – 50 йиллик қуролланиш пойгаси 

АҚШга 4 триллион долларга тушди. Бу маблағнинг ярми учликни – 

стратегик бомбардимончи самолѐтлар, ерда жойлашган 

қитъалараро ракеталар ва атом сув ости кемаларини барпо этишга 

сарфланди. “Трайдент” туридаги бир сув ости кемасининг нархи 

икки миллиард доллардан кўпроқни ташкил этади. Рональд Рейган 

маъмурияти вақтида давлат ички молиявий бозордан олинган 

қарзлар ҳисобига қуролланиш пойгасини шу даражада авж 

олдирдики, совет иқтисодиѐти бунга бардош бера олмади. Ҳозирги 

вақтда АҚШнинг ҳарбий харажатлари ЯИМнинг атиги 3,4 – 4 %ни 

ташкил этади. Бироқ, бу рақам пулга чақиладиган бўлса, у ғоят 

катта маблағни – йилига 350-400 миллиард долларни ташкил этади. 

Американинг ҳарбий харажатлари тўққизта давлатнинг биргаликда 

мудофаага ажратилаѐтган жами бюджетидан кўпроқдир. 

       Ғарб – Шарқнинг тескариси (Ғарб цивилизацияси, атлантизм, 

талассократия) бўлган геосиѐсий тушунча. Ғарб маконига асосан 

демократия ва фуқаролик жамияти тамойилларига амал қиладиган 

юксак даражада ривожланган мамлакатлар киритилади. Одатда, 

Ғарб деганда юксак турмуш даражасига эга бўлган, мамлакат ички 

ҳаѐтида тотувлик ва толерантлик ҳукм сурадиган, кишилар 

нифоқсиз яшайдиган мамлакатлар тушунилади. Кўрфаз ва 

Болқондаги урушлар ва бошқа зиддиятлар Ғарбнинг кучли ва ожиз 

томонларини яққол кўрсатди. Ғарб жуда катта техник устунликка 

эга ва бу устунликни ҳарбий воситалар билан йўқотиб бўлмайди. 

Агар халқаро террорчилик Ғарбни стратегик мудофаага ўтишга 

мажбур этса, бу цивилизация интиҳосининг ибтидоси бўлишини 

билдиради. 

       Ғарблаштириш (вестернизация) – Ғарб қадриятларини бутун 

жаҳонга ѐйиш. Ғарблаштириш бошқа цивилизацияларнинг 

социомаданий ранг-баранглигини пасайтиради, макон (Ватан) 

туйғусини хиралаштиради. 

       “Ғарбнинг ўлими” – ғарб ва христиан цивилизациясининг 

маҳв бўлиши сценарийси. Бу концепция муҳожирларнинг, бошқа 

қадриятлар эгаси бўлган кишиларнинг АҚШ ва Ғарб 

мамлакатларига кўчишининг фалокатли натижаларини таҳлил 

қилади. БМТнинг тахминларига кўра, 2050 йилда асли европалик 

бўлган кишилар Ер курраси аҳолисининг атиги 10 фойизини 

ташкил этади. 

       “Ҳаѐтий маконлар” назарияси – Анъанавий геосиѐсатнинг 

пойдевори бўлган концепция. Бу концепция давлат фақат ўз 

ҳудудини тўхтовсиз кенгайтириб бориши ҳисобигагина гуллаб-

яшнаши мумкин ва бу йўл жаҳон ҳукмронлигига олиб боради, 

деган қарашни асослаб берган. Назария Фридрих Ратцель 

томонидан ишлаб чиқилган ва унинг “Сиѐсий география” (1897) 

асарида ўртага ташланган. Олим давлат худди тирик организмга 

ўхшаб ѐ ўсиб ривожланиши, ѐки ҳалок бўлиши лозимлигини 

исботлашга уринган. Унинг фикрича, бошқа мамлакатлар ҳисобига 

чегараларини кенгайтириш ички энергетика кескинлигининг 

намоѐн бўлишидир. Кучли давлатлар ўсиб ривожланиши учун 

“Лебенраум”га ѐки “ҳаѐтий макон”га эга бўлишлари лозим.         

“Ҳаѐтий манфаатлар зонаси” – Америка геосиѐсатининг энг 

муҳим тушунчаларидан бири. Ер куррасининг Америка капиталини 

қизиқтириб қолган исталган бир минтақаси шу статусни олиши 

мумкин.  

       Ҳайдеггер Мартин (1889-1976) – Буюк немис файласуфи. 1927 

йилда ўзининг машҳур “Борлиқ ва замон” китобини чоп эттирган. 

Бу китобида файласуф жаҳон жамиятни ва табиатни ўзгартиришни 

хоҳловчиларга тўлиб кетган бир даврда “Нима қилмоқ керак?” 

деган абадий саволга жавоб беришга ҳаракаат қилган. 

Файласуфнинг фикрича, “фикрлашни қандай бошлаш керак?” деган 

саволга жавоб топмай туриб, бир нарса қилишнинг кераги йўқ. 

        Ҳантингтон Сэмюэл (1927-2008) – Америкалик сиѐсатшунос, 

Ҳарвард университети профессори, Стратегик тадқиқотлар 

институти директори. 1993 йилда ҳаммаѐққа овоза бўлган 

“Тамаддунлар тўқнашуви” мақоласини, 1996 йилда “Тамаддунлар 

тўнашуви ва жаҳон тартиботини қайта қуриш” китобини нашр 

эттирган. Олимнинг фикрича, агар ХХ аср мафкуралар қарама-

қаршилиги асри бўлган эса, XXI аср цивилизациялар ва динлар 

тўқнашуви асри бўлади. У Ғарбни ўзининг универсаллиги 

борасидаги хомхаѐллардан воз кечишга чақирди. Ҳантингтон 

жаҳонга асосан ислом ва хитой цивилизациялари хавф туғдиряпти, 

деб даъво қилди. Шунинг учун Ғарб Россиянинг славян-православ 

дунѐсида гегемон бўлишини рағбатлантириши керак эмиш. У 

келгусидаги уруш цивилизациялар ўртасидаги бўлади, деган 

тахминни илгари сурди.  

        Ҳарбий-стратегик тенглик – СССР ва АҚШ ўртасида 

ракетага қарши мудофаа тўғрисидаги битим 1972 йилда 

имзолангандан кейин қарор топган халқаро хавфсизлик системаси.  

        Ҳартланд (инглизча ѐзилиши: Heartland) – и Х.Макиндер 

томонидан таклиф этилган “Ернинг маркази” геосиѐсий тушунчаси. 

Бу тушунчага кўра, “Ер маркази”га ким эга бўлса, ўша жаҳон 

ҳукмронлигига эришади.  

        “Ҳартланд” назарияси – Инглиз олими Х.Макиндернинг 

таълимоти. Жаҳон тарихини қитъа ва океан давлатлари ўртасидаги 

қарама-қаршиликдан иборат деб баҳолаш бу назариянинг асосий 

ғоясидир. Макиндер давлатнинг жаҳондаги қулай позициясини 

фақат унинг қулай географик маконда жойлашганигина эмас, балки 

ўз геосиѐсий, ҳарбий-стратегик характеристикасига кўра сайѐрада 

марказий мавқе эгаллаши билан ҳам изоҳлаган. У ўз геосиѐсий 

маълумотларига асосланиб, ҳарбий-стратегик ва геосиѐсий маънода 

жаҳоннинг энг қулай маркази – Евроосиѐ қитъаси, унинг маркази 

эса – “жаҳоннинг юраги” деб ҳисоблаш мумкин бўлган 

“Ҳартланд”дир, дея даъво қилган. Макиндер Жаҳон оролининг 

чегараларида жойлашган “Ҳартланд”га Осиѐ, Африка ва Европани 

киритиб, сайѐра маконини концентрик доиралар кўринишида 

тузган. У система марказида “тарихнинг географик ўқи”ни ѐки 

“марказий ареал”ни жойлаштирган.   

        “Ҳартланд – Римланд” назарияси – Америка назариѐтчиси 

Н.Спайкменнинг таълимоти. Спайкмен ғарбдан шарққа узанган  

Евроосиѐ қитъасининг “чекка ички яримой” доирасини “Римланд” 

(инглизча: rim – ўлка, чамбарак; land – ер) деб атаган.  Буюк 

Британиядан то Япониягача – Охота денгизигача чўзилган, 

шимолий ва жанубий қитъалар орасида жойлашган улкан ҳудудни 

қамраган маконга у жаҳоннинг буюк денгиз йўлларини назорат 

қилиш имконини берадиган геостратегик минтақа деб қараган. 

Спайкменнинг фикрича, жаҳонга ҳукмрон бўлишда Макиндер 

айтган “Ҳартланд” эмас, айни “Римланд” ҳал қилувчи роль 

ўйнайди. Спайкмен Макиндернинг Ҳартланд назарияси ва 

формуласини ўзиникига алмаштирди: “Ким Римландга ҳукмрон 

бўлса, ўша Евроосиѐга ҳукмрон бўлади, ким Евроосиѐга ҳукмрон 

бўлса, у жаҳон тақдирини ўз қўлида тутади”. 

       Ҳаусҳофер Карл (1869-1946) – Буюк немис геосиѐсатчиси, 

генерал ва дипломат. Жануби-Шарқий Осиѐда турли дипломатик 

топшириқларни бажарган, Японияда ҳарбий мушовир бўлиб хизмат 

қилган. 1924 йилда “Тинч океан геосиѐсати”, 1927 йилда 

“Чегараларнинг географик ва сиѐсий аҳамияти”, 1931 йилда 

“Панғоялар геосиѐсати”, 1941 йилда “Континентал блок” асарлари 

нашр этилган. Олим Германия – Россия – Япония блоки тарафдори 

бўлган ва немис армияси Шарқда мағлуб бўлишини олдиндан 

айтган. Бундай қарашлари ва ўғли қамалгани учун қатағонга 

учраган ва Даҳау ҳарбий лагерига ташланган. Урушдан кейин 1945 

йилда Нюрнберг суди томонидан суд қилинган. 1946 йилда генерал 

ўзига суиқасд қилган. 

        “Ҳокимият ва бизнес – бирдир” – Жиноий-коррупция 

демократияси модели. Мулкни хусусийлаштирган давлат 

ҳокимияти йирик бизнесни назорат этади, электоратга 

(сайловчиларга) бойликни муайян миқдорда олиш имкони 

берилади. Коммунистик “Халқ ва партия – бирдир” шиоридан 

фарқли ўлароқ, бу формула советлардан кейинги 

трансформациянинг ўзагини ташкил этади. Шарқий Европа ва Ғарб 

орасидаги янги “темир парда” бўлиб хизмат қилади. Ҳокимиятнинг 

асосий мулкдорга айланиши мамлакатнинг цивилизация оламига 

қўшилишини истисно қилади. 

       Ҳокимиятни ғарблаштириш – 90-йилларда Шарқий Европада 

ҳокимиятни ғарблаштириш иши ниҳоясига етди. Ўз миллий 

қиѐфасини ва профессионаллигини йўқотган ҳукмрон элита ўзини 

ўз халқи эмас, балки “гуллаѐтган Ғарб” билан бир деб қарайди.    

Ҳудуд давлат ривожининг стратегик ресурси – Буни географик 

маънода эмас, балки кўп ўлчамли коммуникация маконининг юксак 

энергетика зонаси сифатида тушуниш керак. Бу ерда ҳудуд ўлчами, 

инсоннинг жисмоний ва ақлий кўрсаткичлари эмас, балки 

геосиѐсий, геоиқтисодий, социомаданий, социопсихологик ва 

бошқа маконлар, ҳудуддаги ўзаро таъсир энергетикаси асосий 

мезон бўлиб хизмат қилади. Ҳар бир мамлакат потенциал  равишда 

бундай ресурсга эга. Бироқ пассионарларнинг сиѐсий иродаси  

мазкур жой ва ижтимоий замон учун характерли компонентлар 

орасидаги уйғун нисбатни аниқлашга қобил бўлган жойдагина бу 

ресурслардан фойдаланишга муваффақ бўлинади. Бу эса юнонлар 

томонидан кашф этилган сиѐсат санъати демакдир. Инсонларни 

бошқариш санъатида сиѐсий донолик ақлнинг юқори даражада 

тиғизлашуви натижасидир. 

        Ҳудуд коммуникативлиги – Табиатдаги (қуруқлик – океан 

соҳил зонаси, ѐриқларнинг сейсмик фаол зоналари, Заварницкий-

Беньѐф зонаси, атмосфера жабҳалари ва б.)  ва инсон томонидан 

яратилган (цивилизациялар ва катта дарѐлар, денгиз бўйлари, ярим 

чўллар, Сахель, воҳалар) кўп ўлчамли комммуникация маконининг  

энергияга бой чегараларининг тиғизлашуви. Геосиѐсий, 

геоиқтисодий ва цивилизациялараро ҳудудлар мавжуд. Евроосиѐ 

цивилизациялари (Евромар) ва Жаҳон океанининг соҳил зонаси 

(Денгизмар) ҳудудлари Ернинг йирик объектларидир. 

      Ҳудуд коммуникативлиги концепцияси – Кўпўлчамли Катта 

маконлар назариясида баѐн этилган коммуникация маконининг 

ҳудуд энергетикаси ҳақидаги тасаввурлардан иборат. Реал ҳаѐтда 

табиий, сиѐсий, иқтисодий, социомаданий ва ахборот 

коммуникация соҳалари географик маконда бир-бирига мос 

келмайди. Улар устма-уст қалашиб, бунѐдкор ѐки вайрон этувчи 

энергетика қувватига эга ҳудуд зоналарини вужудга келтиради. 

      Ҳудуд коммуникативлиги қутблари – Коммуникациянинг 

бунѐдкор ѐки вайрон этувчи қувватга эга юксак ортиқча энергия 

тиғизлиги зоналари. Очиқ шаҳарлар кўпўлчамли коммуникация 

маконида йирик тарихий қутблардир. 

      Ҳудуд қудрати концепцияси – В.Семенов Тянь-Шанскийнинг 

“Россияга татбиқан қудратли ҳудуд эгалиги ҳақида” китобида 

(1915) баѐн этилган таълимот. Муаллиф АҚШ ва Россия учун 

характерли бўлган “денгиздан денгизгача” қитъа геосиѐсий 

системасининг афзалликларини қайд қилган. 

      Ҳукмронлик технологияси – Кўпўлчамли коммуникация 

маконини ўзлаштириш усулларидан бири. Ҳудудларни босиб олиш, 

қўшиб олиш ва эгаллаш турлари мавжуд. 

      Ҳуқуқий давлат – Давлатни унинг ўзи қабул қилган  

стратегик ҳамкорлик сиѐсати томонга” (1996), “Озарбайжон–ЕҲХТ: 

арман-озарбайжон конфликти ва Тоғли Қорабоғ муаммоси 

умумевропа хавфсизлиги фонида” (1997), “Озарбайжон ташқи 

сиѐсати: Европа мамлакатлари ва АҚШ” (1998),  “Озарбайжон ва 

жаҳон сиѐсати” (2000), “Озарбайжоннинг АҚШ ва Европа 

давлатлари билан ўзаро муносабатлари” (2000),  “Янги Озарбайжон 

партияси” (2001), “Сулаймон Демирел” (2001), “Ҳозирги халқаро 

муносабатлар, миллий манфаатлар ва миллий хавфсизлик” (2003), 

“Демократия ва матбуот” (2005), “Ҳозирги халқаро муносабатлар 

ва Озарбайжоннинг ташқи сиѐсати” (2005), “Озарбайжон ва чет 

мамлакатларнинг сиѐсий системалари” (2008), “Озарбайжон 

Республикасининг миллий тараққиѐт ва хавфсизлик сиѐсати” 

(2011), “Геосиѐсат” (2012)  сингари китоб ва дарсликлар 

муаллифидир. 

        Бундан ташқари Али Ҳасанов ўнлаб илмий-сиѐсий ва 

публицистик китоблар муҳаррири, номзодлик ва докторлик 

диссертациялари раҳбари, юзлаб илмий-сиѐсий мақолалар 

муаллифидир. У маҳаллий ва халқаро миқѐсда ўтказилган кўплаб 

конференцияларда маърузалар қилган. 

      У 1995 йилдан буѐн Озарбайжон Республикаси Президенти 

Девони Ижтимоий-сиѐсий масалалар бўлими мудири, Озарбайжон 

Республикаси Президенти ҳузуридаги Давлат бошқаруви 

Академияси “Халқаро муносабатлар ва ташқи сиѐсат” кафедраси 

мудири бўлиб ишлаб келмоқда. 


